
Dhammapada-aţţhakathā

(dutiyo bhāgo)

9. Pāpavaggo

1. Cūļekasāţakabrāhmaņavatthu
abhittharetha (p. 2.001) kalyāņeti imaŋ dhammadesanaŋ satthā jetavane viharanto cūļekasāţakabrāhmaņaŋ ārabbha kathesi.

Vipassidasabalassa kālasmiñhi mahā-ekasāţakabrāhmaņo nāma ahosi, ayaŋ pana etarahi sāvatthiyaŋ cūļekasāţako nāma. Tassa hi eko nivāsanasāţako ahosi, brāhmaņiyāpi eko. Ubhinnampi ekameva pārupanaŋ, bahi gamanakāle brāhmaņo vā brāhmaņī vā taŋ pārupati. Athekadivasaŋ vihāre dhammassavane ghosite brāhmaņo āha – ‘bhoti dhammassavanaŋ ghositaŋ, kiŋ divā dhammassavanaŋ gamissasi, udāhu rattiŋ. Pārupanassa hi abhāvena na sakkā amhehi ekato gantun’ ti. Brāhmaņī, ‘sāmi, ahaŋ divā gamissāmī’ ti sāţakaŋ pārupitvā agamāsi. Brāhmaņo divasabhāgaŋ gehe vītināmetvā rattiŋ gantvā satthu purato nisinnova dhammaŋ assosi. Athassa sarīraŋ pharamānā pañcavaņņā pīti uppajji. So satthāraŋ pūjitukāmo hutvā ‘sace imaŋ sāţakaŋ (p. 2.002) dassāmi, neva brāhmaņiyā, na mayhaŋ pārupanaŋ bhavissatī’ ti cintesi. Athassa maccheracittānaŋ sahassaŋ uppajji, punekaŋ saddhācittaŋ uppajji. Taŋ abhibhavitvā puna maccherasahassaŋ uppajji. Itissa balavamaccheraŋ bandhitvā gaņhantaŋ viya saddhācittaŋ paţibāhatiyeva. Tassa ‘dassāmi, na dassāmī’ ti cintentasseva paţhamayāmo apagato, majjhimayāmo sampatto. Tasmimpi dātuŋ nāsakkhi. Pacchimayāme sampatte so cintesi– ‘mama saddhācittena maccheracittena ca saddhiŋ yujjhantasseva dve yāmā vītivattā, idaŋ mama ettakaŋ maccheracittaŋ vađđhamānaŋ catūhi apāyehi sīsaŋ ukkhipituŋ na dassati, dassāmi nan’ ti. So maccherasahassaŋ abhibhavitvā saddhācittaŋ purecārikaŋ katvā sāţakaŋ ādāya satthu pādamūle ţhapetvā ‘jitaŋ me, jitaŋ me’ ti tikkhattuŋ mahāsaddamakāsi.

Rājā pasenadi kosalo dhammaŋ suņanto taŋ saddaŋ sutvā ‘pucchatha naŋ, kiŋ kira tena jitan’ ti āha. So rājapurisehi pucchito tamatthaŋ ārocesi. Taŋ sutvā rājā ‘dukkaraŋ kataŋ brāhmaņena, sangahamassa karissāmī’ ti ekaŋ sāţakayugaŋ dāpesi. So tampi tathāgatasseva adāsi. Puna rājā dve cattāri aţţha soļasāti dviguņaŋ katvā dāpesi. So tānipi tathāgatasseva adāsi. Athassa rājā dvattiŋsa yugāni dāpesi. Brāhmaņo ‘attano aggahetvā laddhaŋ laddhaŋ vissajjesiyevā’ ti vādamocanatthaŋ tato ekaŋ yugaŋ attano, ekaŋ brāhmaņiyāti dve yugāni gahetvā tiŋsa yugāni tathāgatasseva adāsi. Rājā pana tasmiŋ sattakkhattumpi dadante puna dātukāmoyeva ahosi. Pubbe mahā-ekasāţako catusaţţhiyā sāţakayugesu dve aggahesi, ayaŋ pana dvattiŋsāya laddhakāle dve aggahesi. Rājā purise āņāpesi– ‘dukkaraŋ bhaņe brāhmaņena kataŋ, antepure mama dve kambalāni āharāpeyyāthā’ ti. Te tathā kariŋsu. Rājā satasahassagghanake dve kambale dāpesi. Brāhmaņo ‘na ime mama sarīre upayogaŋ arahanti, buddhasāsanasseva ete anucchavikā’ ti ekaŋ kambalaŋ antogandhakuţiyaŋ satthu sayanassa upari vitānaŋ katvā bandhi, ekaŋ attano ghare nibaddhaŋ bhuñjantassa bhikkhuno bhattakiccaţţhāne vitānaŋ katvā bandhi. Rājā sāyanhasamaye (p. 2.003) satthu santikaŋ gantvā taŋ kambalaŋ sañjānitvā, ‘bhante, kena pūjā katā’ ti pucchitvā ‘ekasāţakenā’ ti vutte ‘brāhmaņo mama pasādaţţhāneyeva pasīdatī’ ti vatvā ‘cattāro hatthī cattāro asse cattāri kahāpaņasahassāni catasso itthiyo catasso dāsiyo cattāro purise caturo gāmavare’ ti evaŋ yāva sabbasatā cattāri cattāri katvā sabbacatukkaŋ nāma assa dāpesi.

Bhikkhū dhammasabhāyaŋ kathaŋ samuţţhāpesuŋ– ‘aho acchariyaŋ cūļekasāţakassa kammaŋ, taŋmuhuttameva sabbacatukkaŋ labhi, idāni katena kalyāņakammena ajjameva vipāko dinno’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, sacāyaŋ ekasāţako paţhamayāme mayhaŋ dātuŋ asakkhissa, sabbasoļasakaŋ alabhissa. Sace majjhimayāme asakkhissa, sabbaţţhakaŋ alabhissa Balavapacchimayāme dinnattā panesa sabbacatukkaŋ labhi. Kalyāņakammaŋ karontena hi uppannaŋ cittaŋ ahāpetvā tankhaņaññeva kātabbaŋ. Dandhaŋ kataŋ kusalañhi sampattiŋ dadamānaŋ dandhameva dadāti, tasmā cittuppādasamanantarameva kalyāņakammaŋ kātabban’ ti vatvā anusandhiŋ ghaţetvā dhammaŋ desento imaŋ gāthamāha–

116. 
‘Abhittharetha kalyāņe, pāpā cittaŋ nivāraye;


Dandhañhi karoto puññaŋ, pāpasmiŋ ramatī mano’ ti.

Tattha abhittharethāti turitaturitaŋ sīghasīghaŋ kareyyāti attho. Gihinā vā hi ‘salākabhattadānādīsu kiñcideva kusalaŋ karissāmī’ ti citte uppanne yathā aññe okāsaŋ na labhanti, evaŋ ‘ahaŋ pure, ahaŋ pure’ ti turitaturitameva kātabbaŋ. Pabbajitena vā upajjhāyavattādīni karontena aññassa okāsaŋ adatvā ‘ahaŋ pure, ahaŋ pure’ ti turitaturitameva kātabbaŋ. Pāpā cittanti kāyaduccaritādipāpakammato vā akusalacittuppādato vā sabbathāmena cittaŋ nivāraye. Dandhañhi karototi yo pana ‘dassāmi, na dassāmi sampajjissati nu kho me, no’ ti evaŋ cikkhallamaggena gacchanto viya dandhaŋ puññaŋ karoti, tassa ekasāţakassa viya (p. 2.004) maccherasahassaŋ pāpaŋ okāsaŋ labhati. Athassa pāpasmiŋ ramatī mano, kusalakammakaraņakāleyeva hi cittaŋ kusale ramati, tato muccitvā pāpaninnameva hotīti.

Gāthāpariyosāne bahū sotāpattiphalādīni pāpuņiŋsūti.

Cūļekasāţakabrāhmaņavatthu paţhamaŋ.

2. Seyyasakattheravatthu
Pāpañca purisoti imaŋ dhammadesanaŋ satthā jetavane viharanto seyyasakattheraŋ ārabbha kathesi.

So hi lāļudāyittherassa saddhivihāriko, attano anabhiratiŋ tassa ārocetvā tena paţhamasanghādisesakamme samādapito uppannuppannāya anabhiratiyā taŋ kammamakāsi (pārā. 234). Satthā tassa kiriyaŋ sutvā taŋ pakkosāpetvā ‘evaŋ kira tvaŋ karosī’ ti pucchitvā ‘āma, bhante’ ti vutte ‘kasmā bhāriyaŋ kammaŋ akāsi, ananucchavikaŋ moghapurisā’ ti nānappakārato garahitvā sikkhāpadaŋ paññāpetvā ‘evarūpañhi kammaŋ diţţhadhammepi samparāyepi dukkhasaŋvattanikameva hotī’ ti vatvā anusandhiŋ ghaţetvā dhammaŋ desento imaŋ gāthamāha–

117. 
‘Pāpañce puriso kayirā, na naŋ kayirā punappunaŋ;


Na tamhi chandaŋ kayirātha, dukkho pāpassa uccayo’ ti.

Tassattho– sace puriso sakiŋ pāpakammaŋ kareyya, tankhaņeyeva paccavekkhitvā ‘idaŋ appatirūpaŋ oļārikan’ ti na naŋ kayirā punappunaŋ. Yopi tamhi chando vā ruci vā uppajjeyya, tampi vinodetvā na kayirātheva. Kiŋ kāraņā? Dukkho pāpassa uccayo. Pāpassa hi uccayo vuđđhi idhalokepi samparāyepi dukkhameva āvahatīti.

Desanāvasāne bahū sotāpattiphalādīni pāpuņiŋsūti.

Seyyasakattheravatthu dutiyaŋ.

3. Lājadevadhītāvatthu
Puññañceti (p. 2.005) imaŋ dhammadesanaŋ satthā jetavane viharanto lājadevadhītaraŋ ārabbha kathesi. Vatthu rājagahe samuţţhitaŋ.

Āyasmā hi mahākassapo pippaliguhāyaŋ viharanto jhānaŋ samāpajjitvā sattame divase vuţţhāya dibbena cakkhunā bhikkhācāraţţhānaŋ olokento ekaŋ sālikhettapālikaŋ itthiŋ sālisīsāni gahetvā lāje kurumānaŋ disvā ‘saddhā nu kho, assaddhā’ ti vīmaŋsitvā ‘saddhā’ ti ñatvā ‘sakkhissati nu kho me sangahaŋ kātuŋ, no’ ti upadhārento ‘visāradā kuladhītā mama sangahaŋ karissati, katvā ca pana mahāsampattiŋ labhissatī’ ti ñatvā cīvaraŋ pārupitvā pattamādāya sālikhettasamīpeyeva aţţhāsi. Kuladhītā theraŋ disvāva pasannacittā pañcavaņņāya pītiyā phuţţhasarīrā ‘ tiţţhatha, bhante’ ti vatvā lāje ādāya vegena gantvā therassa patte ākiritvā pañcapatiţţhitena vanditvā, ‘bhante, tumhehi diţţhadhammassa bhāginī assan’ ti patthanaŋ akāsi. Thero ‘evaŋ hotū’ ti anumodanamakāsi. Sāpi theraŋ vanditvā attanā dinnadānaŋ āvajjamānā nivatti. Tāya ca pana kedāramariyādāya gamanamagge ekasmiŋ bile ghoraviso sappo nipajji. So therassa kāsāyapaţicchannaŋ janghaŋ đaŋsituŋ nāsakkhi. Itarā dānaŋ āvajjamānā nivattantī taŋ padesaŋ pāpuņi. Sappo bilā nikkhamitvā taŋ đaŋsitvā tattheva pātesi. Sā pasannacittena kālaŋ katvā tāvatiŋsabhavane tiŋsayojanike kanakavimāne suttappabuddhā viya sabbālankārapaţimaņđitena tigāvutena attabhāvena nibbatti. Sā dvādasayojanikaŋ ekaŋ dibbavatthaŋ nivāsetvā ekaŋ pārupitvā accharāsahassaparivutā pubbakammapakāsanatthāya suvaņņalājabharitena olambakena suvaņņasarakena paţimaņđite vimānadvāre ţhitā attano sampattiŋ oloketvā ‘kiŋ nu kho me katvā ayaŋ sampatti laddhā’ ti dibbena cakkhunā upadhārentī ‘ayyassa me mahākassapattherassa dinnalājanissandena sā laddhā’ ti aññāsi.

Sā evaŋ parittakena kammena evarūpaŋ sampattiŋ labhitvā ‘na dāni mayā pamajjituŋ vaţţati, ayyassa vattapaţivattaŋ katvā imaŋ sampattiŋ thāvaraŋ karissāmī’ ti cintetvā pātova kanakamayaŋ sammajjaniñceva kacavarachađđanakañca pacchiŋ (p. 2.006) ādāya gantvā therassa pariveņaŋ sammajjitvā pānīyaparibhojanīyaŋ upaţţhāpesi. Thero taŋ disvā ‘kenaci daharena vā sāmaņerena vā vattaŋ kataŋ bhavissatī’ ti sallakkhesi. Sā dutiyadivasepi tatheva akāsi, theropi tatheva sallakkhesi. Tatiyadivase pana thero tassā sammajjanisaddaŋ sutvā tālacchiddādīhi ca paviţţhaŋ sarīrobhāsaŋ disvā dvāraŋ vivaritvā ‘ko esa sammajjatī’ ti pucchi. ‘Ahaŋ, bhante, tumhākaŋ upaţţhāyikā lājadevadhītā’ ti. ‘Nanu mayhaŋ evaŋnāmikā upaţţhāyikā nāma natthī’ ti. ‘Ahaŋ, bhante, sālikhettaŋ rakkhamānā lāje datvā pasannacittā nivattantī sappena daţţhā kālaŋ katvā tāvatiŋsadevaloke uppannā, mayā ayyaŋ nissāya ayaŋ sampatti laddhā, idānipi tumhākaŋ vattapaţivattaŋ katvā “sampattiŋ thāvaraŋ karissāmī” ti āgatāmhi, bhante’ ti. ‘Hiyyopi parepi tayāvetaŋ ţhānaŋ sammajjitaŋ, tayāva pānīyabhojanīyaŋ upaţţhāpitan’ ti. ‘Āma, bhante’ ti. ‘Apehi devadhīte, tayā kataŋ vattaŋ kataŋva hotu, ito paţţhāya imaŋ ţhānaŋ mā āgamī’ ti. ‘Bhante, mā maŋ nāsetha, tumhākaŋ vattaŋ katvā sampattiŋ me thiraŋ kātuŋ dethā’ ti. ‘Apehi devadhīte, mā maŋ anāgate cittabījaniŋ gahetvā nisinnehi dhammakathikehi “mahākassapattherassa kira ekā devadhītā āgantvā vattapaţivattaŋ katvā pānīyaparibhojanīyaŋ upaţţhāpesī” ti vattabbataŋ kari, ito paţţhāya idha mā āgami, paţikkamā’ ti. Sā ‘mā maŋ, bhante, nāsethā’ ti punappunaŋ yāciyeva. Thero ‘nāyaŋ mama vacanaŋ suņātī’ ti cintetvā ‘tuvaŋ pamāņaŋ na jānāsī’ ti accharaŋ pahari. Sā tattha saņţhātuŋ asakkontī ākāse uppatitvā añjaliŋ paggayha, ‘bhante, mayā laddhasampattiŋ mā nāsetha, thāvaraŋ kātuŋ dethā’ ti rodantī ākāse aţţhāsi.

Satthā jetavane gandhakuţiyaŋ nisinnova tassā roditasaddaŋ sutvā obhāsaŋ pharitvā devadhītāya sammukhe nisīditvā kathento viya ‘devadhīte mama puttassa kassapassa saŋvarakaraņameva bhāro, puññatthikānaŋ pana “ayaŋ no attho” ti sallakkhetvā puññakaraņameva bhāro. Puññakaraņañhi idha ceva samparāye ca sukhamevā’ ti vatvā anusandhiŋ ghaţetvā dhammaŋ desento imaŋ gāthamāha–

118. 
‘Puññañce (p. 2.007) puriso kayirā, kayirā naŋ punappunaŋ;


Tamhi chandaŋ kayirātha, sukho puññassa uccayo’ ti.

Tassattho– sace puriso puññaŋ kareyya, ‘ekavāraŋ me puññaŋ kataŋ, alaŋ ettāvatā’ ti anoramitvā punappunaŋ karotheva. Tassa akaraņakkhaņepi tamhi puññe chandaŋ ruciŋ ussāhaŋ karotheva. Kiŋ kāraņā? Sukho puññassa uccayo. Puññassa hi uccayo vuđđhi idhalokaparalokasukhāvahanato sukhoti.

Desanāvasāne devadhītā pañcacattālīsayojanamatthake ţhitāva sotāpattiphalaŋ pāpuņīti.

Lājadevadhītāvatthu tatiyaŋ.

4. Anāthapiņđikaseţţhivatthu
Pāpopi passatī bhadranti imaŋ dhammadesanaŋ satthā jetavane viharanto anāthapiņđikaŋ ārabbha kathesi.

Anāthapiņđiko hi vihārameva uddissa catupaņņāsakoţidhanaŋ buddhasāsane vikiritvā satthari jetavane viharante devasikaŋ tīņi mahā-upaţţhānāni gacchati, gacchanto ca ‘kiŋ nu kho ādāya āgatoti sāmaņerā vā daharā vā hatthampi me olokeyyun’ ti tucchahattho nāma na gatapubbo. Pātova gacchanto yāguŋ gāhāpetvāva gacchati, katapātarāso sappinavanītādīni bhesajjāni. Sāyanhasamaye mālāgandhavilepanavatthādīni gāhāpetvā gacchati. Evaŋ niccakālameva divase divase dānaŋ datvā sīlaŋ rakkhati. Aparabhāge dhanaŋ parikkhayaŋ gacchati. Vohārūpajīvinopissa hatthato aţţhārasakoţidhanaŋ iņaŋ gaņhiŋsu, kulasantakāpissa aţţhārasahiraññakoţiyo, nadītīre nidahitvā ţhapitā udakena kūle bhinne mahāsamuddaŋ pavisiŋsu. Evamassa anupubbena dhanaŋ parikkhayaŋ agamāsi. So evaŋbhūtopi sanghassa dānaŋ detiyeva, paņītaŋ pana katvā dātuŋ na sakkoti.

So ekadivasaŋ satthārā ‘dīyati pana te, gahapati, kule dānan’ ti vutte ‘dīyati, bhante, tañca kho kaņājakaŋ bilangadutiyan’ ti āha. Atha naŋ (p. 2.008) satthā, ‘gahapati, “lūkhaŋ dānaŋ demī” ti mā cintayi. Cittasmiñhi paņīte buddhādīnaŋ dinnadānaŋ lūkhaŋ nāma natthi, apica tvaŋ aţţhannaŋ ariyapuggalānaŋ dānaŋ desi, ahaŋ pana velāmakāle sakalajambudīpaŋ unnangalaŋ katvā mahādānaŋ pavattayamānopi tisaraņagatampi kañci nālatthaŋ, dakkhiņeyyā nāma evaŋ dullabhā. Tasmā “lūkhaŋ me dānan” ti mā cintayī’ ti vatvā velāmasuttamassa (a. ni. 9.20) kathesi. Athassa dvārakoţţhake adhivatthā devatā satthari ceva satthusāvakesu ca gehaŋ pavisantesu tesaŋ tejena saņţhātuŋ asakkontī, ‘yathā ime imaŋ gehaŋ na pavisanti, tathā gahapatiŋ paribhindissāmī’ ti taŋ vattukāmāpi issarakāle kiñci vattuŋ nāsakkhi, idāni ‘panāyaŋ duggato gaņhissati me vacanan’ ti rattibhāge seţţhissa sirigabbhaŋ pavisitvā ākāse aţţhāsi. Atha seţţhi naŋ disvā ‘ko eso’ ti āha. Ahaŋ te mahāseţţhi catutthadvārakoţţhake adhivatthā devatā, tuyhaŋ ovādadānatthāya āgatāti. Tena hi ovadehīti. Mahāseţţhi tayā pacchimakālaŋ anoloketvāva samaņassa gotamassa sāsane bahuŋ dhanaŋ vippakiņņaŋ, idāni duggato hutvāpi taŋ na muñcasiyeva, evaŋ vattamāno katipāheneva ghāsacchādanamattampi na labhissasi kiŋ te samaņena gotamena, atipariccāgato oramitvā kammante payojento kuţumbaŋ saņţhāpehīti. Ayaŋ me tayā dinna-ovādoti. Āma, seţţhīti. Gaccha, nāhaŋ tādisīnaŋ satenapi sahassenapi satasahassenapi sakkā kampetuŋ, ayuttaŋ te vuttaŋ, kaŋ tayā mama gehe vasamānāya, sīghaŋ sīghaŋ me gharā nikkhamāhīti. Sā sotāpannassa ariyasāvakassa vacanaŋ sutvā ţhātuŋ asakkontī dārake ādāya nikkhami, nikkhamitvā ca pana aññattha vasanaţţhānaŋ alabhamānā ‘seţţhiŋ khamāpetvā tattheva vasissāmī’ ti nagarapariggāhakaŋ devaputtaŋ upasankamitvā attanā katāparādhaŋ ācikkhitvā ‘ehi, maŋ seţţhissa santikaŋ netvā khamāpetvā vasanaţţhānaŋ dāpehī’ ti āha. So ‘ayuttaŋ tayā vuttaŋ, nāhaŋ tassa santikaŋ gantuŋ ussahāmī’ ti taŋ paţikkhipi. Sā catunnaŋ mahārājānaŋ santikaŋ gantvā tehipi paţikkhittā sakkaŋ devarājānaŋ upasankamitvā taŋ pavattiŋ ācikkhitvā, ‘ahaŋ, deva, vasanaţţhānaŋ alabhamānā dārake (p. 2.009) hatthena gahetvā anāthā vicarāmi, vasanaţţhānaŋ me dāpehī’ ti suţţhutaraŋ yāci.

Atha naŋ so ‘ahampi tava kāraņā seţţhiŋ vattuŋ na sakkhissāmi, ekaŋ pana te upāyaŋ kathessāmī’ ti āha. Sādhu, deva, kathehīti. Gaccha, seţţhino āyuttakavesaŋ gahetvā seţţhissa hatthato paņņaŋ āropetvā vohārūpajīvīhi gahitaŋ aţţhārasakoţidhanaŋ attano ānubhāvena sodhetvā tucchagabbhe pūretvā mahāsamuddaŋ paviţţhaŋ aţţhārasakoţidhanaŋ atthi, aññampi asukaţţhāne nāma assāmikaŋ aţţhārasakoţidhanaŋ atthi, taŋ sabbaŋ saŋharitvā tassa tucchagabbhe pūretvā daņđakammaŋ katvā khamāpehīti. Sā ‘sādhu, devā’ ti vuttanayeneva taŋ sabbaŋ katvā puna tassa sirigabbhaŋ obhāsayamānā ākāse ţhatvā ‘ko eso’ ti vutte ahaŋ te catutthadvārakoţţhake adhivatthā andhabāladevatā, mayā andhabālatāya yaŋ tumhākaŋ santike kathitaŋ, taŋ me khamatha. Sakkassa hi me vacanena catupaņņāsakoţidhanaŋ saŋharitvā tucchagabbhapūraņaŋ daņđakammaŋ kataŋ, vasanaţţhānaŋ alabhamānā kilamāmīti. Anāthapiņđiko cintesi– ‘ayaŋ devatā “daņđakammañca me katan” ti vadati, attano ca dosaŋ paţijānāti, sammāsambuddhassa naŋ dassessāmī’ ti. So taŋ satthu santikaŋ netvā tāya katakammaŋ sabbaŋ ārocesi. Devatā satthu pādesu sirasā nipatitvā, ‘bhante, yaŋ mayā andhabālatāya tumhākaŋ guņe ajānitvā pāpakaŋ vacanaŋ vuttaŋ, taŋ me khamathā’ ti satthāraŋ khamāpetvā mahāseţţhiŋ khamāpesi. Satthā kalyāņapāpakānaŋ kammānaŋ vipākavasena seţţhiñceva devatañca ovadanto ‘idha, gahapati, pāpapuggalopi yāva pāpaŋ na paccati, tāva bhadrampi passati. Yadā panassa pāpaŋ paccati, tadā pāpameva passati. Bhadrapuggalopi yāva bhadraŋ na paccati, tāva pāpāni passati. Yadā panassa bhadraŋ paccati, tadā bhadrameva passatī’ ti vatvā anusandhiŋ ghaţetvā dhammaŋ desento imā gāthā abhāsi–

119. 
‘Pāpopi passatī bhadraŋ, yāva pāpaŋ na paccati;


Yadā ca paccatī pāpaŋ, atha pāpo pāpāni passati.

120. 
‘Bhadropi passatī pāpaŋ, yāva bhadraŋ na paccati;


Yadā ca paccatī bhadraŋ, atha bhadro bhadrāni passatī’ ti.

Tattha (p. 2.010) pāpoti kāyaduccaritādinā pāpakammena yuttapuggalo. Sopi hi purimasucaritānubhāvena nibbattaŋ sukhaŋ anubhavamāno bhadrampi passati. Yāva pāpaŋ na paccatīti yāvassa taŋ pāpakammaŋ diţţhadhamme vā samparāye vā vipākaŋ na deti. Yadā panassa taŋ diţţhadhamme vā samparāye vā vipākaŋ deti, atha diţţhadhamme vividhā kammakāraņā, samparāye ca apāyadukkhaŋ anubhonto so pāpo pāpāniyeva passati. Dutiyagāthāyapi kāyasucaritādinā bhadrakammena yutto bhadro. Sopi hi purimaduccaritānubhāvena nibbattaŋ dukkhaŋ anubhavamāno pāpaŋ passati. Yāva bhadraŋ na paccatīti yāvassa taŋ bhadraŋ kammaŋ diţţhadhamme vā samparāye vā vipākaŋ na deti. Yadā pana taŋ vipākaŋ deti, atha diţţhadhamme lābhasakkārādisukhaŋ, samparāye ca dibbasampattisukhaŋ anubhavamāno so bhadro bhadrāniyeva passatīti.

Desanāvasāne sā devatā sotāpattiphale patiţţhahi, sampattaparisāyapi sātthikā dhammadesanā ahosīti.

Anāthapiņđikaseţţhivatthu catutthaŋ.

5. Asaññataparikkhārabhikkhuvatthu
Māvamaññetha pāpassāti imaŋ dhammadesanaŋ satthā jetavane viharanto ekaŋ asaññataparikkhāraŋ bhikkhuŋ ārabbha kathesi.

So kira yaŋ kiñci mañcapīţhādibhedaŋ parikkhāraŋ bahi paribhuñjitvā tattheva chađđeti. Parikkhāro vassenapi ātapenapi upacikādīhipi vinassati. So bhikkhūhi ‘nanu, āvuso, parikkhāro nāma paţisāmitabbo’ ti vutte ‘appakaŋ mayā kataŋ, āvuso, etaŋ, na etassa cittaŋ atthi, na pittan’ ti vatvā tatheva karoti. Bhikkhū tassa kiriyaŋ satthu ārocesuŋ. Satthā taŋ pakkosāpetvā ‘saccaŋ kira tvaŋ bhikkhu evaŋ karosī’ ti pucchi. So satthārā pucchitopi ‘kiŋ etaŋ bhagavā appakaŋ mayā kataŋ, na tassa cittaŋ atthi, nāssa pittan’ ti tatheva avamaññanto āha. Atha naŋ satthā ‘bhikkhūhi evaŋ kātuŋ na vaţţati, pāpakammaŋ nāma “appakan” ti na avamaññitabbaŋ. Ajjhokāse ţhapitañhi vivaţamukhaŋ bhājanaŋ deve vassante kiñcāpi ekabindunā na pūrati, punappunaŋ (p. 2.011) vassante pana pūrateva, evamevaŋ pāpaŋ karonto puggalo anupubbena mahantaŋ pāparāsiŋ karotī’ ti vatvā anusandhiŋ ghaţetvā dhammaŋ desento imaŋ gāthamāha–

121. 
‘Māvamaññetha pāpassa, na mandaŋ āgamissati;


Udabindunipātena, udakumbhopi pūrati.


Bālo pūrati pāpassa, thokaŋ thokampi ācinan’ ti.

Tattha māvamaññethāti na avajāneyya. Pāpassāti pāpaŋ. Na mandaŋ āgamissatīti ‘appamattakaŋ me pāpakaŋ kataŋ, kadā etaŋ vipaccissatī’ ti evaŋ pāpaŋ nāvajāneyyāti attho. Udakumbhopīti deve vassante mukhaŋ vivaritvā ţhapitaŋ yaŋ kiñci kulālabhājanaŋ yathā taŋ ekekassāpi udakabinduno nipātena anupubbena pūrati, evaŋ bālapuggalo thokaŋ thokampi pāpaŋ ācinanto karonto vađđhento pāpassa pūratiyevāti attho.

Desanāvasāne bahū sotāpattiphalādīni pāpuņiŋsu. Satthāpi ‘ajjhokāse seyyaŋ santharitvā paţipākatikaŋ akaronto imaŋ nāma āpattimāpajjatī’ ti (pāci. 108-110) sikkhāpadaŋ paññāpesīti.

Asaññataparikkhārabhikkhuvatthu pañcamaŋ.

6. Biļālapādakaseţţhivatthu
Māvamaññetha puññassāti imaŋ dhammadesanaŋ satthā jetavane viharanto biļālapādakaseţţhiŋ ārabbha kathesi.

Ekasmiñhi samaye sāvatthivāsino vaggabandhanena buddhappamukhassa bhikkhusanghassa dānaŋ denti. Athekadivasaŋ satthā anumodanaŋ karonto evamāha–

‘Upāsakā idhekacco attanāva dānaŋ deti, paraŋ na samādapeti. So nibbattanibbattaţţhāne bhogasampadaŋ labhati, no parivārasampadaŋ. Ekacco attanā dānaŋ na deti, paraŋ samādapeti. So (p. 2.012) nibbattanibbattaţţhāne parivārasampadaŋ labhati, no bhogasampadaŋ. Ekacco attanā ca na deti, parañca na samādapeti. So nibbattanibbattaţţhāne neva bhogasampadaŋ labhati, na parivārasampadaŋ, vighāsādo hutvā vicarati. Ekacco attanā ca deti, parañca samādapeti. So nibbattanibbattaţţhāne bhogasampadañceva labhati, parivārasampadañcā’ ti.

Atheko paņđitapuriso taŋ dhammadesanaŋ sutvā ‘aho acchariyamidaŋ kāraņaŋ, ahaŋ dāni ubhayasampattisaŋvattanikaŋ kammaŋ karissāmī’ ti cintetvā satthāraŋ uţţhāya gamanakāle āha– ‘bhante, sve amhākaŋ bhikkhaŋ gaņhathā’ ti. Kittakehi pana te bhikkhūhi atthoti? Sabbabhikkhūhi, bhanteti. Satthā adhivāsesi Sopi gāmaŋ pavisitvā, ‘ammatātā, mayā svātanāya buddhappamukho bhikkhusangho nimantito, yo yattakānaŋ bhikkhūnaŋ sakkoti, so tattakānaŋ yāgu-ādīnaŋ atthāya taņđulādīni detu, ekasmiŋ ţhāne pacāpetvā dānaŋ dassāmā’ ti ugghosento vicari.

Atha naŋ eko seţţhi attano āpaņadvāraŋ sampattaŋ disvā ‘ayaŋ attano pahonake bhikkhū animantetvā pana sakalagāmaŋ samādapento vicaratī’ ti kujjhitvā ‘tayā gahitabhājanaŋ āharā’ ti tīhi angulīhi gahetvā thoke taņđule adāsi, tathā mugge, tathā māseti. So tato paţţhāya biļālapādakaseţţhi nāma jāto, sappiphāņitādīni dentopi karaņđaŋ kuţe pakkhipitvā ekato koņaŋ katvā binduŋ binduŋ paggharāyanto thokathokameva adāsi. Upāsako avasesehi dinnaŋ ekato katvā iminā dinnaŋ visuŋyeva aggahesi. So seţţhi tassa kiriyaŋ disvā ‘kiŋ nu kho esa mayā dinnaŋ visuŋ gaņhātī’ ti cintetvā tassa pacchato pacchato ekaŋ cūļupaţţhākaŋ pahiņi ‘gaccha, yaŋ esa karoti, taŋ jānāhī’ ti. So gantvā ‘seţţhissa mahapphalaŋ hotū’ ti yāgubhattapūvānaŋ atthāya ekaŋ dve taņđule pakkhipitvā muggamāsepi telaphāņitādibindūnipi sabbabhājanesu pakkhipi. Cūļupaţţhāko gantvā seţţhissa ārocesi Taŋ sutvā seţţhi cintesi– ‘sace me so parisamajjhe avaņņaŋ bhāsissati, mama nāme gahitamatteyeva naŋ paharitvā māressāmī’ ti nivāsanantare churikaŋ bandhitvā punadivase gantvā bhattagge aţţhāsi. So puriso buddhappamukhaŋ bhikkhusanghaŋ parivisitvā (p. 2.013) bhagavantaŋ āha– ‘bhante, mayā mahājanaŋ samādapetvā imaŋ dānaŋ dinnaŋ, tattha samādapitamanussā attano attano balena bahūnipi thokānipi taņđulādīni adaŋsu, tesaŋ sabbesaŋ mahapphalaŋ hotū’ ti. Taŋ sutvā so seţţhi cintesi– ‘ahaŋ “asukena nāma accharāya gaņhitvā taņđulādīni dinnānīti mama nāme gahitamatte imaŋ māressāmī” ti āgato, ayaŋ pana sabbasangāhikaŋ katvā “yehipi nāļi-ādīhi minitvā dinnaŋ, yehipi accharāya gahetvā dinnaŋ, sabbesaŋ mahapphalaŋ hotū” ti vadati. Sacāhaŋ evarūpaŋ na khamāpessāmi, devadaņđo mama matthake patissatī’ ti. So tassa pādamūle nipajjitvā ‘khamāhi me, sāmī’ ti āha. ‘Kiŋ idan’ ti ca tena vutte sabbaŋ taŋ pavattiŋ ārocesi. Taŋ kiriyaŋ disvā satthā ‘kiŋ idan’ ti dānaveyyāvaţikaŋ pucchi. So atītadivasato paţţhāya sabbaŋ taŋ pavattiŋ ārocesi. Atha naŋ satthā ‘evaŋ kira seţţhī’ ti pucchitvā, ‘āma, bhante’ ti vutte, ‘upāsaka, puññaŋ nāma “appakan” ti na avamaññitabbaŋ, mādisassa buddhappamukhassa bhikkhusanghassa dānaŋ datvā “appakan” ti na avamaññitabbaŋ. Paņđitamanussā hi puññaŋ karontā vivaţabhājanaŋ viya udakena anukkamena puññena pūrantiyevā’ ti vatvā anusandhiŋ ghaţetvā dhammaŋ desento imaŋ gāthamāha–

122. 
‘Māvamaññetha puññassa, na mandaŋ āgamissati;


Udabindunipātena, udakumbhopi pūrati.


Dhīro pūrati puññassa, thokaŋ thokampi ācinan’ ti.

Tassattho– paņđitamanusso puññaŋ katvā ‘appakamattaŋ mayā kataŋ, na mandaŋ vipākavasena āgamissati, evaŋ parittakaŋ kammaŋ kahaŋ maŋ dakkhissati, ahaŋ vā taŋ kahaŋ dakkhissāmi, kadā etaŋ vipaccissatī’ ti evaŋ puññaŋ māvamaññetha na avajāneyya. Yathā hi nirantaraŋ udabindunipātena vivaritvā ţhapitaŋ kulālabhājanaŋ pūrati, evaŋ dhīro paņđitapuriso thokaŋ thokampi puññaŋ ācinanto puññassa pūratīti.

Desanāvasāne so seţţhi sotāpattiphalaŋ pāpuņi, sampattaparisāyapi sātthikā dhammadesanā ahosīti.

Biļālapādakaseţţhivatthu chaţţhaŋ.

7. Mahādhanavāņijavatthu
Vāņijovāti (p. 2.014) imaŋ dhammadesanaŋ satthā jetavane viharanto mahādhanavāņijaŋ ārabbha kathesi.

Tassa kira vāņijassa gehe pañcasatā corā otāraŋ gavesamānā otāraŋ na labhiŋsu. Aparena samayena vāņijo pañca sakaţasatāni bhaņđassa pūretvā bhikkhūnaŋ ārocāpesi– ‘ahaŋ asukaţţhānaŋ nāma vāņijjatthāya gacchāmi, ye, ayyā, taŋ ţhānaŋ gantukāmā, te nikkhamantu, magge bhikkhāya na kilamissantī’ ti. Taŋ sutvā pañcasatā bhikkhū tena saddhiŋ maggaŋ paţipajjiŋsu. Tepi corā ‘so kira vāņijo nikkhanto’ ti gantvā aţaviyaŋ aţţhaŋsu. Vāņijopi gantvā aţavimukhe ekasmiŋ gāme vāsaŋ katvā dve tayopi divase goņasakaţādīni saŋvidahi, tesaŋ pana bhikkhūnaŋ nibaddhaŋ bhikkhaŋ detiyeva. Corā tasmiŋ aticirāyante ‘gaccha, tassa nikkhamanadivasaŋ ñatvā ehī’ ti ekaŋ purisaŋ pahiņiŋsu. So taŋ gāmaŋ gantvā ekaŋ sahāyakaŋ pucchi– ‘kadā vāņijo nikkhamissatī’ ti. So ‘dvīhatīhaccayenā’ ti vatvā ‘kimatthaŋ pana pucchasī’ ti āha. Athassa so ‘mayaŋ pañcasatā corā etassatthāya aţaviyaŋ ţhitā’ ti ācikkhi. Itaro ‘tena hi gaccha, sīghaŋ nikkhamissatī’ ti taŋ uyyojetvā, ‘kiŋ nu kho core vāremi, udāhu vāņijan’ ti cintetvā, ‘kiŋ me corehi, vāņijaŋ nissāya pañcasatā bhikkhū jīvanti, vāņijassa saññaŋ dassāmī’ ti so tassa santikaŋ gantvā ‘kadā gamissathā’ ti pucchitvā ‘tatiyadivase’ ti vutte mayhaŋ vacanaŋ karotha, aţaviyaŋ kira tumhākaŋ atthāya pañcasatā corā ţhitā, mā tāva gamitthāti. Tvaŋ kathaŋ jānāsīti? Tesaŋ antare mama sahāyo atthi, tassa me kathāya ñātanti. ‘Tena hi “kiŋ me etto gatenā” ti nivattitvā gehameva gamissāmī’ ti āha. Tasmiŋ cirāyante puna tehi corehi pesito puriso āgantvā taŋ sahāyakaŋ pucchitvā taŋ pavattiŋ sutvā ‘nivattitvā gehameva kira gamissatī’ ti gantvā corānaŋ ārocesi. Taŋ sutvā corā tato nikkhamitvā itarasmiŋ magge aţţhaŋsu, tasmiŋ cirayante punapi te corā tassa santikaŋ purisaŋ pesesuŋ. So tesaŋ tattha ţhitabhāvaŋ ñatvā puna vāņijassa ārocesi. Vāņijo ‘idhāpi me vekallaŋ natthi, evaŋ sante (p. 2.015) neva etto gamissāmi, na ito, idheva bhavissāmī’ ti bhikkhūnaŋ santikaŋ gantvā āha– ‘bhante, corā kira maŋ vilumpitukāmā magge ţhitā, “puna nivattissatī” ti sutvā itarasmiŋ magge ţhitā, ahaŋ etto vā ito vā agantvā thokaŋ idheva bhavissāmi, bhadantā idheva vasitukāmā vasantu, gantukāmā attano ruciŋ karontū’ ti. Bhikkhū ‘evaŋ sante mayaŋ nivattissāmā’ ti vāņijaŋ āpucchitvā punadeva sāvatthiŋ gantvā satthāraŋ vanditvā nisīdiŋsu. Satthā ‘kiŋ, bhikkhave, mahādhanavāņijena saddhiŋ na gamitthā’ ti pucchitvā ‘āma, bhante, mahādhanavāņijassa vilumpanatthāya dvīsupi maggesu corā pariyuţţhiŋsu, tena so tattheva ţhito, mayaŋ pana taŋ āpucchitvā āgatā’ ti vutte, ‘bhikkhave, mahādhanavāņijo corānaŋ atthitāya maggaŋ parivajjati, jīvitukāmo viya puriso halāhalaŋ visaŋ parivajjeti, bhikkhunāpi “tayo bhavā corehi pariyuţţhitamaggasadisā” ti ñatvā pāpaŋ parivajjetuŋ vaţţatī’ ti vatvā anusandhiŋ ghaţetvā dhammaŋ desento imaŋ gāthamāha–

123. 
‘Vāņijova bhayaŋ maggaŋ, appasattho mahaddhano;


Visaŋ jīvitukāmova, pāpāni parivajjaye’ ti.

Tattha bhayanti bhāyitabbaŋ, corehi pariyuţţhitattā sappaţibhayanti attho. Idaŋ vuttaŋ hoti– yathā mahādhanavāņijo appasattho sappaţibhayaŋ maggaŋ, yathā ca jīvitukāmo halāhalaŋ visaŋ parivajjeti, evaŋ paņđito bhikkhu appamattakānipi pāpāni parivajjeyyāti.

Desanāvasāne te bhikkhū saha paţisambhidāhi arahattaŋ pāpuņiŋsu, sampattamahājanassāpi sātthikā dhammadesanā ahosīti.

Mahādhanavāņijavatthu sattamaŋ.

8. Kukkuţamittanesādavatthu
Pāņimhi ceti imaŋ dhammadesanaŋ satthā veļuvane viharanto kukkuţamittaŋ nāma nesādaŋ ārabbha kathesi.

Rājagahe (p. 2.016) kira ekā seţţhidhītā vayappattā sattabhūmikapāsādassa upari sirigabbhe ārakkhaņatthāya ekaŋ paricārikaŋ datvā mātāpitūhi vāsiyamānā ekadivasaŋ sāyanhasamaye vātapānena antaravīthiŋ olokentī pañca pāsasatāni pañca sūlasatāni ādāya mige vadhitvā jīvamānaŋ ekaŋ kukkuţamittaŋ nāma nesādaŋ pañca migasatāni vadhitvā tesaŋ maŋsena mahāsakaţaŋ pūretvā sakaţadhure nisīditvā maŋsavikkiņanatthāya nagaraŋ pavisantaŋ disvā tasmiŋ paţibaddhacittā paricārikāya hatthe paņņākāraŋ datvā ‘gaccha, etassa paņņākāraŋ datvā gamanakālaŋ ñatvā ehī’ ti pesesi. Sā gantvā tassa paņņākāraŋ datvā pucchi– ‘kadā gamissasī’ ti? So ‘ajja maŋsaŋ vikkiņitvā pātova asukadvārena nāma nikkhamitvā gamissāmī’ ti āha. Sā tena kathitakathaŋ sutvā āgantvā tassā ārocesi. Seţţhidhītā attanā gahetabbayuttakaŋ vatthābharaņajātaŋ saŋvidahitvā pātova malinavatthaŋ nivāsetvā kuţaŋ ādāya dāsīhi saddhiŋ udakatitthaŋ gacchantī viya nikkhamitvā taŋ ţhānaŋ gantvā tassāgamanaŋ olokentī aţţhāsi. Sopi pātova sakaţaŋ pājento nikkhami. Sā tassa pacchato pacchato pāyāsi. So taŋ disvā ‘ahaŋ taŋ “asukassa nāma dhītā” ti na jānāmi, mā maŋ anubandhi, ammā’ ti āha. Na maŋ tvaŋ pakkosasi, ahaŋ attano dhammatāya āgacchāmi, tvaŋ tuņhī hutvā attano sakaţaŋ pājehīti. So punappunaŋ taŋ nivāretiyeva. Atha naŋ sā āha– ‘sāmi, sirī nāma attano santikaŋ āgacchantī nivāretuŋ na vaţţatī’ ti. So tassā nissaŋsayena āgamanakāraņaŋ ñatvā taŋ sakaţaŋ āropetvā agamāsi. Tassā mātāpitaro ito cito ca pariyesāpetvā apassantā ‘matā bhavissatī’ ti matakabhattaŋ kariŋsu. Sāpi tena saddhiŋ saŋvāsamanvāya paţipāţiyā satta putte vijāyitvā te vayappatte gharabandhanena bandhi.

Athekadivasaŋ satthā paccūsasamaye lokaŋ volokento kukkuţamittaŋ saputtaŋ sasuņisaŋ attano ñāņajālassa anto paviţţhaŋ disvā, ‘kiŋ nu kho etan’ ti upadhārento tesaŋ pannarasannampi sotāpattimaggassa upanissayaŋ disvā pātova pattacīvaraŋ ādāya tassa pāsaţţhānaŋ agamāsi (p. 2.017) Taŋ divasaŋ pāse baddho ekamigopi nāhosi. Satthā tassa pāsamūle padavalañjaŋ dassetvā purato ekassa gumbassa heţţhā chāyāyaŋ nisīdi. Kukkuţamitto pātova dhanuŋ ādāya pāsaţţhānaŋ gantvā ādito paţţhāya pāse olokayamāno pāse baddhaŋ ekampi migaŋ adisvā satthu padavalañjaŋ addasa. Athassa etadahosi– ‘ko mayhaŋ baddhamige mocento vicaratī’ ti. So satthari āghātaŋ bandhitvā gacchanto gumbamūle nisinnaŋ satthāraŋ disvā, ‘iminā mama migā mocitā bhavissanti, māressāmi nan’ ti dhanuŋ ākađđhi. Satthā dhanuŋ ākađđhituŋ datvā vissajjetuŋ nādāsi. So saraŋ vissajjetumpi oropetumpi asakkonto phāsukāhi bhijjantīhi viya mukhato kheļena paggharantena kilantarūpo aţţhāsi. Athassa puttā gehaŋ gantvā ‘pitā no cirāyati, kiŋ nu kho etan’ ti vatvā ‘gacchatha, tātā, pitu santikan’ ti mātarā pesitā dhanūni ādāya gantvā pitaraŋ tathāţhitaŋ disvā ‘ayaŋ no pitu paccāmitto bhavissatī’ ti sattapi janā dhanūni ākađđhitvā buddhānubhāvena yathā nesaŋ pitā ţhito, tatheva aţţhaŋsu. Atha nesaŋ mātā ‘kiŋ nu kho me puttāpi cirāyantī’ ti vatvā sattahi suņisāhi saddhiŋ gantvā te tathāţhite disvā ‘kassa nu kho ime dhanūni ākađđhitvā ţhitā’ ti olokentī satthāraŋ disvā bāhā paggayha– ‘mā me pitaraŋ nāsetha, mā me pitaraŋ nāsethā’ ti mahāsaddamakāsi. Kukkuţamitto taŋ saddaŋ sutvā cintesi– ‘naţţho vatamhi, sasuro kira me esa, aho mayā bhāriyaŋ kammaŋ katan’ ti. Puttāvissa ‘ayyako kira no esa, aho bhāriyaŋ kammaŋ katan’ ti cintayiŋsu. Kukkuţamitto ‘ayaŋ sasuro me’ ti mettacittaŋ upaţţhapesi, puttāpissa ‘ayyako no’ ti mettacittaŋ upaţţhapesuŋ. Atha te nesaŋ mātā seţţhidhītā ‘khippaŋ dhanūni chađđetvā pitaraŋ me khamāpethā’ ti āha.

Satthā tesaŋ muducittataŋ ñatvā dhanuŋ otāretuŋ adāsi. Te sabbe satthāraŋ vanditvā ‘khamatha no, bhante’ ti khamāpetvā ekamantaŋ nisīdiŋsu. Atha nesaŋ satthā anupubbiŋ kathaŋ kathesi. Desanāvasāne kukkuţamitto saddhiŋ puttehi ceva suņisāhi ca attapañcadasamo sotāpattiphale patiţţhahi. Satthā piņđāya caritvā pacchābhattaŋ vihāraŋ agamāsi. Atha naŋ ānandatthero pucchi– ‘bhante, kahaŋ gamitthā’ ti. Kukkuţamittassa santikaŋ (p. 2.018) ānandāti. Pāņātipātakammassa vo, bhante, akārako katoti. Āmānanda, so attapañcadasamo acalasaddhāya patiţţhāya tīsu ratanesu nikkankho hutvā pāņātipātakammassa akārako jātoti. Bhikkhū āhaŋsu– ‘nanu, bhante, bhariyāpissa atthī’ ti. Āma, bhikkhave, sā kulagehe kumārikā hutvā sotāpattiphalaŋ pattāti. Bhikkhū kathaŋ samuţţhāpesuŋ ‘kukkuţamittassa kira bhariyā kumārikakāle eva sotāpattiphalaŋ patvā tassa gehaŋ gantvā satta putte labhi, sā ettakaŋ kālaŋ sāmikena “dhanuŋ āhara, sare āhara, sattiŋ āhara, sūlaŋ āhara, jālaŋ āharā” ti vuccamānā tāni adāsi. Sopi tāya dinnāni ādāya gantvā pāņātipātaŋ karoti, kiŋ nu kho sotāpannāpi pāņātipātaŋ karontī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘na, bhikkhave, sotāpannā pāņātipātaŋ karonti, sā pana “sāmikassa vacanaŋ karomī” ti tathā akāsi. “Idaŋ gahetvā esa gantvā pāņātipātaŋ karotū” ti tassā cittaŋ natthi. Pāņitalasmiñhi vaņe asati visaŋ gaņhantassa taŋ visaŋ anuđahituŋ na sakkoti, evamevaŋ akusalacetanāya abhāvena pāpaŋ akarontassa dhanu-ādīni nīharitvā dadatopi pāpaŋ nāma na hotī’ ti vatvā anusandhiŋ ghaţetvā dhammaŋ desento imaŋ gāthamāha–

124. 
‘Pāņimhi ce vaņo nāssa, hareyya pāņinā visaŋ;


Nābbaņaŋ visamanveti, natthi pāpaŋ akubbato’ ti.

Tattha nāssāti na bhaveyya. Hareyyāti harituŋ sakkuņeyya. Kiŋ kāraņā? Yasmā nābbaņaŋ visamanveti avaņañhi pāņiŋ visaŋ anvetuŋ na sakkoti, evameva dhanu-ādīni nīharitvā dentassāpi akusalacetanāya abhāvena pāpaŋ akubbato pāpaŋ nāma natthi, avaņaŋ pāņiŋ visaŋ viya nāssa cittaŋ pāpaŋ anugacchatīti.

Desanāvasāne bahū sotāpattiphalādīni pāpuņiŋsūti.

Aparena samayena bhikkhū kathaŋ samuţţhāpesuŋ– ‘ko nu kho kukkuţamittassa saputtassa sasuņisassa sotāpattimaggassūpanissayo, kena kāraņena nesādakule nibbatto’ ti. Satthā āgantvā ‘kāya nuttha, bhikkhave (p. 2.019) etarahi kathāya sannisinnā’ ti pucchitvā ‘imāya nāmā’ ti vutte, bhikkhave, atīte kassapadasabalassa dhātucetiyaŋ saŋvidahantā evamāhaŋsu– ‘kiŋ nu kho imassa cetiyassa mattikā bhavissati, kiŋ udakan’ ti. Atha nesaŋ etadahosi– ‘haritālamanosilā mattikā bhavissati, tilatelaŋ udakan’ ti. Te haritālamanosilā koţţetvā tilatelena saŋsanditvā iţţhakāya ghaţetvā suvaņņena khacitvā anto ciniŋsu, bahimukhe pana ekagghanasuvaņņa-iţţhakāva ahesuŋ. Ekekā satasahassagghanikā ahosi. Te yāva dhātunidhānā cetiye niţţhite cintayiŋsu– ‘dhātunidhānakāle bahunā dhanena attho, kaŋ nu kho jeţţhakaŋ karomā’ ti.

Atheko gāmavāsiko seţţhi ‘ahaŋ jeţţhako bhavissāmī’ ti dhātunidhāne ekaŋ hiraññakoţiŋ pakkhipi. Taŋ disvā raţţhavāsino ‘ayaŋ nagaraseţţhi dhanameva saŋharati, evarūpe cetiye jeţţhako bhavituŋ na sakkoti, gāmavāsī pana koţidhanaŋ pakkhipitvā jeţţhako jāto’ ti ujjhāyiŋsu. So tesaŋ kathaŋ sutvā ‘ahaŋ dve koţiyo datvā jeţţhako bhavissāmī’ ti dve koţiyo adāsi. Itaro ‘ahameva jeţţhako bhavissāmī’ ti tisso koţiyo adāsi. Evaŋ vađđhetvā vađđhetvā nagaravāsī aţţha koţiyo adāsi. Gāmavāsino pana gehe navakoţidhanameva atthi, nagaravāsino cattālīsakoţidhanaŋ. Tasmā gāmavāsī cintesi– ‘sacāhaŋ nava koţiyo dassāmi, ayaŋ “dasa koţiyo dassāmī” ti vakkhati, atha me niddhanabhāvo paññāyissatī’ ti. So evamāha– ‘ahaŋ ettakañca dhanaŋ dassāmi, saputtadāro ca cetiyassa dāso bhavissāmī’ ti satta putte satta suņisāyo bhariyañca gahetvā attanā saddhiŋ cetiyassa niyyādesi. Raţţhavāsino ‘dhanaŋ nāma sakkā uppādetuŋ, ayaŋ pana saputtadāro attānaŋ niyyādesi, ayameva jeţţhako hotū’ ti taŋ jeţţhakaŋ kariŋsu. Iti te soļasapi janā cetiyassa dāsā ahesuŋ. Raţţhavāsino pana te bhujisse akaŋsu. Evaŋ santepi cetiyameva paţijaggitvā yāvatāyukaŋ ţhatvā tato cutā devaloke nibbattiŋsu. Tesu ekaŋ buddhantaraŋ devaloke vasantesu imasmiŋ buddhuppāde bhariyā tato cavitvā rājagahe (p. 2.020) seţţhino dhītā hutvā nibbatti. Sā kumārikāva hutvā sotāpattiphalaŋ pāpuņi. Adiţţhasaccassa pana paţisandhi nāma bhāriyāti tassā sāmiko samparivattamāno gantvā nesādakule nibbatti. Tassa saha dassaneneva seţţhidhītaraŋ pubbasineho ajjhotthari. Vuttampi cetaŋ–


‘Pubbeva sannivāsena, paccuppannahitena vā;


Evaŋ taŋ jāyate pemaŋ, uppalaŋva yathodake’ ti. (jā. 1.2.174).

Sā pubbasineheneva nesādakulaŋ agamāsi. Puttāpissā devalokā cavitvā tassā eva kucchismiŋ paţisandhiŋ gaņhiŋsu, suņisāyopissā tattha tattha nibbattitvā vayappattā tesaŋyeva gehaŋ agamaŋsu. Evaŋ te sabbepi tadā cetiyaŋ paţijaggitvā tassa kammassānubhāvena sotāpattiphalaŋ pattāti.

Kukkuţamittanesādavatthu aţţhamaŋ.

9. Kokasunakhaluddakavatthu
Yo appaduţţhassāti imaŋ dhammadesanaŋ satthā jetavane viharanto kokaŋ nāma sunakhaluddakaŋ ārabbha kathesi.

So kira ekadivasaŋ pubbaņhasamaye dhanuŋ ādāya sunakhaparivuto araññaŋ gacchanto antarāmagge ekaŋ piņđāya pavisantaŋ bhikkhuŋ disvā kujjhitvā ‘kāļakaņņi me diţţho, ajja kiñci na labhissāmī’ ti cintetvā pakkāmi. Theropi gāme piņđāya caritvā katabhattakicco puna vihāraŋ pāyāsi. Itaropi araññe vicaritvā kiñci alabhitvā paccāgacchanto puna theraŋ disvā ‘ajjāhaŋ imaŋ kāļakaņņiŋ disvā araññaŋ gato kiñci na labhiŋ, idāni me punapi abhimukho jāto, sunakhehi naŋ khādāpessāmī’ ti saññaŋ datvā sunakhe vissajjesi. Theropi ‘mā evaŋ kari upāsakā’ ti yāci. So ‘ajjāhaŋ tava sammukhībhūtattā kiñci nālatthaŋ, punapi me sammukhībhāvamāgatosi, khādāpessāmeva tan’ ti vatvā sunakhe uyyojesi. Thero vegena ekaŋ rukkhaŋ abhiruhitvā purisappamāņe ţhāne nisīdi. Sunakhā (p. 2.021) rukkhaŋ parivāresuŋ. Luddako gantvā ‘rukkhaŋ abhiruhatopi te mokkho natthī’ ti taŋ saratuņđena pādatale vijjhi. Thero ‘mā evaŋ karohī’ ti taŋ yāciyeva. Itaro tassa yācanaŋ anādiyitvā punappunaŋ vijjhiyeva. Thero ekasmiŋ pādatale vijjhiyamāne taŋ ukkhipitvā dutiyaŋ pādaŋ olambitvā tasmiŋ vijjhiyamāne tampi ukkhipati, evamassa so yācanaŋ anādiyitvāva dvepi pādatalāni vijjhiyeva. Therassa sarīraŋ ukkāhi ādittaŋ viya ahosi. So vedanānuvattiko hutvā satiŋ paccupaţţhāpetuŋ nāsakkhi, pārutacīvaraŋ bhassantampi na sallakkhesi. Taŋ patamānaŋ kokaŋ sīsato paţţhāya parikkhipantameva pati. Sunakhā ‘thero patito’ ti saññāya cīvarantaraŋ pavisitvā attano sāmikaŋ luñjitvā khādantā aţţhimattāvasesaŋ kariŋsu. Sunakhā cīvarantarato nikkhamitvā bahi aţţhaŋsu.

Atha nesaŋ thero ekaŋ sukkhadaņđakaŋ bhañjitvā khipi. Sunakhā theraŋ disvā ‘sāmikova amhehi khādito’ ti ñatvā araññaŋ pavisiŋsu. Thero kukkuccaŋ uppādesi ‘mama cīvarantaraŋ pavisitvā esa naţţho, arogaŋ nu kho me sīlan’ ti. So rukkhā otaritvā satthu santikaŋ gantvā ādito paţţhāya sabbaŋ taŋ pavattiŋ ārocetvā– ‘bhante, mama cīvaraŋ nissāya so upāsako naţţho, kacci me arogaŋ sīlaŋ, atthi me samaņabhāvo’ ti pucchi. Satthā tassa vacanaŋ sutvā ‘bhikkhu arogaŋ te sīlaŋ, atthi te samaņabhāvo, so appaduţţhassa padussitvā vināsaŋ patto, na kevalañca idāneva, atītepi appaduţţhānaŋ padussitvā vināsaŋ pattoyevā’ ti vatvā tamatthaŋ pakāsento atītaŋ āhari–

Atīte kireko vejjo vejjakammatthāya gāmaŋ vicaritvā kiñci kammaŋ alabhitvā chātajjhatto nikkhamitvā gāmadvāre sambahule kumārake kīļante disvā ‘ime sappena đaŋsāpetvā tikicchitvā āhāraŋ labhissāmī’ ti ekasmiŋ rukkhabile sīsaŋ niharitvā nipannaŋ sappaŋ dassetvā, ‘ambho, kumārakā eso sāļikapotako, gaņhatha nan’ ti āha. Atheko kumārako sappaŋ gīvāyaŋ daļhaŋ gahetvā nīharitvā tassa sappabhāvaŋ ñatvā viravanto avidūre ţhitassa vejjassa matthake khipi. Sappo vejjassa khandhaţţhikaŋ parikkhipitvā daļhaŋ đaŋsitvā tattheva jīvitakkhayaŋ pāpesi, evamesa koko sunakhaluddako pubbepi appaduţţhassa padussitvā vināsaŋ pattoyevāti.

Satthā (p. 2.022) imaŋ atītaŋ āharitvā anusandhiŋ ghaţetvā dhammaŋ desento imaŋ gāthamāha–

125. 
‘Yo appaduţţhassa narassa dussati, suddhassa posassa anangaņassa.


Tameva bālaŋ pacceti pāpaŋ, sukhumo rajo paţivātaŋva khitto’ ti.

Tattha appaduţţhassāti attano vā sabbasattānaŋ vā aduţţhassa. Narassāti sattassa. Dussatīti aparajjhati. Suddhassāti niraparādhasseva. Posassāti idampi aparenākārena sattādhivacanameva. Anangaņassāti nikkilesassa. Paccetīti pati-eti. Paţivātanti yathā ekena purisena paţivāte ţhitaŋ paharitukāmatāya khitto sukhumo rajoti tameva purisaŋ pacceti, tasseva upari patati, evameva yo puggalo apaduţţhassa purisassa pāņippaharādīni dadanto padussati, tameva bālaŋ diţţheva dhamme, samparāye vā nirayādīsu vipaccamānaŋ taŋ pāpaŋ vipākadukkhavasena paccetīti attho.

Desanāvasāne so bhikkhu arahatte patiţţhahi, sampattaparisāyapi sātthikā dhammadesanā ahosīti.

Kokasunakhaluddakavatthu navamaŋ.

10. Maņikārakulūpakatissattheravatthu
Gabbhameketi imaŋ dhammadesanaŋ satthā jetavane viharanto maņikārakulūpakaŋ tissattheraŋ ārabbha kathesi.

So kira thero ekassa maņikārassa kule dvādasa vassāni bhuñji. Tasmiŋ kule jayampatikā mātāpituţţhāne ţhatvā theraŋ paţijaggiŋsu. Athekadivasaŋ so maņikāro therassa purato maŋsaŋ chindanto nisinno hoti. Tasmiŋ khaņe rājā pasenadi kosalo ekaŋ maņiratanaŋ ‘imaŋ dhovitvā vijjhitvā pahiņatū’ ti pesesi. Maņikāro salohiteneva (p. 2.023) hatthena taŋ paţiggahetvā peļāya upari ţhapetvā hatthadhovanatthaŋ anto pāvisi. Tasmiŋ pana gehe posāvaniyakoñcasakuņo atthi. So lohitagandhena maŋsasaññāya taŋ maņiŋ therassa passantasseva gili. Maņikāro āgantvā maņiŋ apassanto ‘maņi kena gahito’ ti bhariyañca puttake ca paţipāţiyā pucchitvā tehi ‘na gaņhāmā’ ti vutte ‘therena gahito bhavissatī’ ti. Cintetvā bhariyāya saddhiŋ mantesi– ‘therena maņi gahito bhavissatī’ ti. Sā, sāmi, mā evaŋ avaca, ettakaŋ kālaŋ mayā therassa na kiñci vajjaŋ diţţhapubbaŋ, na so maņiŋ gaņhātīti. Maņikāro theraŋ pucchi– ‘bhante, imasmiŋ ţhāne maņiratanaŋ tumhehi gahitan’ ti. Na gaņhāmi, upāsakāti. Bhante, na idha añño atthi, tumhehiyeva gahito bhavissati, detha me maņiratananti. So tasmiŋ asampaţicchante puna bhariyaŋ āha– ‘thereneva maņi gahito, pīļetvā naŋ pucchissāmī’ ti. Sā, sāmi, mā no nāsayi, varaŋ amhehi dāsabyaŋ upagantuŋ, na ca theraŋ evarūpaŋ vattunti. So ‘sabbeva mayaŋ dāsattaŋ upagacchantā maņimūlaŋ na agghāmā’ ti rajjuŋ gahetvā therassa sīsaŋ veţhetvā daņđena ghaţţesi. Therassa sīsato ca kaņņanāsāhi ca lohitaŋ pagghari, akkhīni nikkhamanākārappattāni ahesuŋ, so vedanāpamatto bhūmiyaŋ pati. Koñco lohitagandhenā gantvā lohitaŋ pivi. Atha naŋ maņikāro there uppannakodhavegena ‘tvaŋ kiŋ karosī’ ti pādena paharitvā khipi. So ekappahāreneva maritvā uttāno ahosi.

Thero taŋ disvā, upāsaka, sīse veţhanaŋ tāva me sithilaŋ katvā imaŋ koñcaŋ olokehi ‘mato vā, no vā’ ti. Atha naŋ so āha – ‘eso viya tvampi marissasī’ ti. Upāsaka, iminā so maņi gilito, sace ayaŋ na amarissā, na te ahaŋ marantopi maņiŋ ācikkhissanti. So tassa udaraŋ phāletvā maņiŋ disvā pavedhento saŋviggamānaso therassa pādamūle nipajjitvā ‘khamatha, me, bhante, ajānantena mayā katan’ ti āha. Upāsaka, neva tuyhaŋ doso atthi, na mayhaŋ, vaţţassevesa doso, khamāmi teti. Bhante, sace me khamatha, pakatiniyāmeneva me gehe nisīditvā bhikkhaŋ gaņhathāti. ‘Upāsaka, na dānāhaŋ ito paţţhāya paresaŋ (p. 2.024) gehassa antochadanaŋ pavisissāmi, antogehapavesanasseva hi ayaŋ doso, ito paţţhāya pādesu āvahantesu gehadvāre ţhitova bhikkhaŋ gaņhissāmī’ ti vatvā dhutangaŋ samādāya imaŋ gāthamāha–

‘Paccati munino bhattaŋ, thokaŋ thokaŋ kule kule;

Piņđikāya carissāmi, atthi janghabalaŋ mamā’ ti. (theragā. 248)–

Idañca pana vatvā thero teneva byādhinā na cirasseva parinibbāyi. Koñco maņikārassa bhariyāya kucchismiŋ paţisandhiŋ gaņhi. Maņikāro kālaŋ katvā niraye nibbatti. Maņikārassa bhariyā there muducittatāya kālaŋ katvā devaloke nibbatti. Bhikkhū satthāraŋ tesaŋ abhisamparāyaŋ pucchiŋsu. Satthā, ‘bhikkhave, idhekacce gabbhe nibbattanti, ekacce pāpakārino niraye nibbattanti, ekacce katakalyāņā devaloke nibbattanti, anāsavā pana parinibbāyantī’ ti vatvā anusandhiŋ ghaţetvā dhammaŋ desento imaŋ gāthamāha–

126. 
‘Gabbhameke uppajjanti, nirayaŋ pāpakammino;


Saggaŋ sugatino yanti, parinibbanti anāsavā’ ti.

Tattha gabbhanti idha manussagabbhova adhippeto. Sesamettha uttānatthameva.

Desanāvasāne bahū sotāpattiphalādīni pāpuņiŋsūti.

Maņikārakulūpakatissattheravatthu dasamaŋ.

11. Tayojanavatthu
Na antalikkheti imaŋ dhammadesanaŋ satthā jetavane viharanto tayo jane ārabbha kathesi.

Satthari kira jetavane viharante sambahulā bhikkhū satthu dassanatthāya āgacchantā ekaŋ gāmaŋ piņđāya pavisiŋsu. Gāmavāsino te sampatte ādāya āsanasālāya nisīdāpetvā yāgukhajjakaŋ datvā piņđapātavelaŋ āgamayamānā dhammaŋ suņantā nisīdiŋsu. Tasmiŋ khaņe bhattaŋ (p. 2.025) pacitvā sūpabyañjanaŋ dhūpayamānāya ekissā itthiyā bhājanato aggijālā uţţhahitvā chadanaŋ gaņhi. Tato ekaŋ tiņakaraļaŋ uţţhahitvā jalamānaŋ ākāsaŋ pakkhandi. Tasmiŋ khaņe eko kāko ākāsena gacchanto tattha gīvaŋ pavesetvā tiņavalliveţhito jhāyitvā gāmamajjhe pati Bhikkhū taŋ disvā ‘aho bhāriyaŋ kammaŋ, passathāvuso, kākena pattaŋ vippakāraŋ, iminā katakammaŋ aññatra satthārā ko jānissati, satthāramassa kammaŋ pucchissāmā’ ti cintetvā pakkamiŋsu.

Aparesampi bhikkhūnaŋ satthu dassanatthāya nāvaŋ abhiruyha gacchantānaŋ nāvā samudde niccalā aţţhāsi. Manussā ‘kāļakaņņinā ettha bhavitabban’ ti salākaŋ vicāresuŋ. Nāvikassa ca bhariyā paţhamavaye ţhitā dassanīyā pāsādikā, salākā tassā pāpuņi. ‘Salākaŋ puna vicārethā’ ti vatvā yāvatatiyaŋ vicāresuŋ, tikkhattumpi tassā eva pāpuņi. Manussā ‘kiŋ, sāmī’ ti nāvikassa mukhaŋ olokesuŋ. Nāviko ‘na sakkā ekissā atthāya mahājanaŋ nāsetuŋ, udake naŋ khipathā’ ti āha. Sā gahetvā udake khipiyamānā maraņabhayatajjitā viravaŋ akāsi. Taŋ sutvā nāviko ko attho imissā ābharaņehi naţţhehi, sabbābharaņāni omuñcitvā ekaŋ pilotikaŋ nivāsāpetvā chađđetha naŋ, ahaŋ panetaŋ udakapiţţhe plavamānaŋ daţţhuŋ na sakkhissāmī tasmā yathā naŋ ahaŋ na passāmi, tathā ekaŋ vālukakuţaŋ gīvāya bandhitvā samudde khipathāti. Te tathā kariŋsu. Tampi patitaţţhāneyeva macchakacchapā vilumpiŋsu. Bhikkhū taŋ pavattiŋ ñatvā ‘ţhapetvā satthāraŋ ko añño etissā itthiyā katakammaŋ jānissati, satthāraŋ tassā kammaŋ pucchissāmā’ ti icchitaţţhānaŋ patvā nāvāto oruyha pakkamiŋsu.

Aparepi satta bhikkhū satthu dassanatthāya gacchantā sāyaŋ ekaŋ vihāraŋ pavisitvā vasanaţţhānaŋ pucchiŋsu. Ekasmiñca leņe satta mañcā honti. Tesaŋ tadeva labhitvā tattha nipannānaŋ rattibhāge kūţāgāramatto pāsāņo pavaţţamāno āgantvā leņadvāraŋ pidahi. Nevāsikā bhikkhū ‘mayaŋ imaŋ leņaŋ āgantukabhikkhūnaŋ pāpayimhā, ayañca mahāpāsāņo leņadvāraŋ pidahanto aţţhāsi, apanessāma nan’ ti samantā sattahi gāmehi (p. 2.026) manusse sannipātetvā vāyamantāpi ţhānā cāletuŋ nāsakkhiŋsu. Anto paviţţhabhikkhūpi vāyamiŋsuyeva. Evaŋ santepi sattāhaŋ pāsāņaŋ cāletuŋ nāsakkhiŋsu. Āgantukā sattāhaŋ chātajjhattā mahādukkhaŋ anubhaviŋsu. Sattame divase pāsāņo sayameva pavaţţitvā apagato. Bhikkhū nikkhamitvā ‘amhākaŋ imaŋ pāpaŋ aññatra satthārā ko jānissati, satthāraŋ pucchissāmā’ ti cintetvā pakkamiŋsu. Te purimehi saddhiŋ antarāmagge samāgantvā sabbe ekatova satthāraŋ upasankamitvā vanditvā ekamantaŋ nisinnā satthārā katapaţisanthārā attanā attanā diţţhānubhūtāni kāraņāni paţipāţiyā pucchiŋsu.

Satthāpi tesaŋ paţipāţiyā evaŋ byākāsi– ‘bhikkhave, so tāva kāko attanā katakammameva anubhosi. Atītakāle hi bārāņasiyaŋ eko kassako attano goņaŋ damento dametuŋ nāsakkhi. So hissa goņo thokaŋ gantvā nipajji, pothetvā uţţhāpitopi thokaŋ gantvā punapi tatheva nipajji. So vāyamitvā taŋ dametuŋ asakkonto kodhābhibhūto hutvā “ito dāni paţţhāya sukhaŋ nipajjissasī” ti palālapiņđaŋ viya karonto palālena tassa gīvaŋ paliveţhetvā aggimadāsi, goņo tattheva jhāyitvā mato. Tadā, bhikkhave, tena kākena taŋ pāpakammaŋ kataŋ. So tassa vipākena dīgharattaŋ niraye paccitvā vipākāvasesena sattakkhattuŋ kākayoniyaŋ nibbattitvā evameva ākāse jhāyitvāva mato’ ti.

Sāpi, bhikkhave, itthī attanā katakammameva anubhosi. Sā hi atīte bārāņasiyaŋ ekassa gahapatikassa bhariyā udakaharaņakoţţanapacanādīni sabbakiccāni sahattheneva akāsi. Tassā eko sunakho taŋ gehe sabbakiccāni kurumānaŋ olokentova nisīdati. Khette bhattaŋ harantiyā dārupaņņādīnaŋ vā atthāya araññaŋ gacchantiyā tāya saddhiŋyeva gacchati. Taŋ disvā daharamanussā ‘ambho nikkhanto sunakhaluddako, ajja mayaŋ maŋsena bhuñjissāmā’ ti uppaņđenti. Sā tesaŋ kathāya manku hutvā sunakhaŋ leđđudaņđādīhi paharitvā palāpeti, sunakho nivattitvā puna anubandhati. So kirassā tatiye attabhāve bhattā ahosi, tasmā sinehaŋ chindituŋ na sakkoti. Kiñcāpi hi anamatagge saŋsāre jāyā vā pati vā abhūtapubbā nāma natthi, avidūre pana attabhāve ñātakesu adhimatto sineho (p. 2.027) hoti, tasmā so sunakho taŋ vijahituŋ na sakkoti. Sā tassa kujjhitvā khettaŋ sāmikassa yāguŋ haramānā rajjuŋ ucchange ţhapetvā agamāsi, sunakho tāyeva saddhiŋ gato. Sā sāmikassa yāguŋ datvā tucchakuţaŋ ādāya ekaŋ udakaţţhānaŋ gantvā kuţaŋ vālukāya pūretvā samīpe oloketvā ţhitassa sunakhassa saddamakāsi. Sunakho ‘cirassaŋ vata me ajja madhurakathā laddhā’ ti nanguţţhaŋ cālento taŋ upasankami. Sā taŋ gīvāyaŋ daļhaŋ gahetvā ekāya rajjukoţiyā kuţaŋ bandhitvā ekaŋ rajjukoţiŋ sunakhassa gīvāyaŋ bandhitvā kuţaŋ udakābhimukhaŋ pavaţţesi. Sunakho kuţaŋ anubandhanto udake patitvā tattheva kālamakāsi. Sā tassa kammassa vipākena dīgharattaŋ niraye paccitvā vipākāvasesena attabhāvasate vālukakuţaŋ gīvāyaŋ bandhitvā udake pakkhittā kālamakāsīti.

Tumhehipi, bhikkhave, attanā katakammameva anubhūtaŋ. Atītasmiñhi bārāņasivāsino satta gopālakadārakā ekasmiŋ aţavipadese sattāhavārena gāviyo vicarantā ekadivasaŋ gāviyo vicāretvā āgacchantā ekaŋ mahāgodhaŋ disvā anubandhiŋsu. Godhā palāyitvā ekaŋ vammikaŋ pāvisi. Tassa pana vammikassa satta chiddāni, dārakā ‘mayaŋ dāni gahetuŋ na sakkhissāma, sve āgantvā gaņhissāmā’ ti ekeko ekekaŋ sākhabhangamuţţhiŋ ādāya sattapi janā satta chiddāni pidahitvā pakkamiŋsu Te punadivase taŋ godhaŋ amanasikatvā aññasmiŋ padese gāviyo vicāretvā sattame divase gāviyo ādāya gacchantā taŋ vammikaŋ disvā satiŋ paţilabhitvā ‘kā nu kho tassā godhāya pavattī’ ti attanā attanā pidahitāni chiddāni vivariŋsu. Godhā jīvite nirālayā hutvā aţţhicammāvasesā pavedhamānā nikkhami. Te taŋ disvā anukampaŋ katvā ‘mā naŋ māretha, sattāhaŋ chinnabhattā jātā’ ti tassā piţţhiŋ parimajjitvā ‘sukhena gacchāhī’ ti vissajjesuŋ. Te godhāya amāritattā niraye tāva na pacciŋsu. Te pana satta janā ekato hutvā cuddasasu attabhāvesu satta satta divasāni chinnabhattā ahesuŋ. Tadā, bhikkhave, tumhehi sattahi gopālakehi hutvā taŋ kammaŋ katanti. Evaŋ satthā tehi puţţhapuţţhaŋ pañhaŋ byākāsi.

Atheko (p. 2.028) bhikkhu satthāraŋ āha– ‘kiŋ pana, bhante, pāpakammaŋ katvā ākāse uppatitassapi samuddaŋ pakkhandassāpi pabbatantaraŋ paviţţhassāpi mokkho natthī’ ti. Satthā ‘evametaŋ, bhikkhave, ākāsādīsupi ekapadesopi natthi, yattha ţhito pāpakammato mucceyyā’ ti vatvā anusandhiŋ ghaţetvā dhammaŋ desento imaŋ gāthamāha–

127. 
‘Na antalikkhe na samuddamajjhe, na pabbatānaŋ vivaraŋ pavissa.


Na vijjatī so jagatippadeso, yatthaţţhito mucceyya pāpakammā’ ti.

Tassattho– sace hi koci ‘iminā upāyena pāpakammato muccissāmī’ ti antalikkhe vā nisīdeyya, caturāsītiyojanasahassagambhīraŋ mahāsamuddaŋ vā paviseyya, pabbatantare vā nisīdeyya, neva pāpakammato mucceyya. Puratthimādīsu jagatipadesesu pathavībhāgesu na so vālaggamattopi okāso atthi, yattha ţhito pāpakammato muccituŋ sakkuņeyyāti.

Desanāvasāne te bhikkhū sotāpattiphalādīni pāpuņiŋsu, sampattamahājanassāpi sātthikā dhammadesanā ahosīti.

Tayojanavatthu ekādasamaŋ.

12. Suppabuddhasakyavatthu
Na antalikkheti imaŋ dhammadesanaŋ satthā nigrodhārāme viharanto suppabuddhaŋ sakkaŋ ārabbha kathesi.

So kira ‘ayaŋ mama dhītaraŋ chađđetvā nikkhanto ca, mama puttaŋ pabbājetvā tassa veriţţhāne ţhito cā’ ti imehi dvīhi kāraņehi satthari āghātaŋ bandhitvā ekadivasaŋ ‘na dānissa nimantanaţţhānaŋ gantvā bhuñjituŋ dassāmī’ ti gamanamaggaŋ pidahitvā antaravīthiyaŋ suraŋ pivanto nisīdi. Athassa satthari bhikkhusanghaparivute taŋ ţhānaŋ āgate ‘satthā āgato’ ti ārocesuŋ (p. 2.029) So āha– ‘purato gacchāti tassa vadetha, nāyaŋ mayā mahallakataro, nāssa maggaŋ dassāmī’ ti punappunaŋ vuccamānopi tatheva vatvā nisīdi. Satthā mātulassa santikā maggaŋ alabhitvā tato nivatti. Sopi ekaŋ carapurisaŋ pesesi ‘gaccha, tassa kathaŋ sutvā ehī’ ti. Satthāpi nivattanto sitaŋ katvā ānandattherena ‘ko nu kho, bhante, sitassa pātukammassa paccayo’ ti puţţho āha– ‘passasi, ānanda, suppabuddhan’ ti. Passāmi, bhanteti. Bhāriyaŋ tena kammaŋ kataŋ mādisassa buddhassa maggaŋ adentena, ito sattame divase heţţhāpāsāde sopānapādamūle pathaviŋ pavisissatīti. Carapuriso taŋ kathaŋ sutvā suppabuddhassa santikaŋ gantvā ‘kiŋ mama bhāgineyyena nivattantena vuttan’ ti puţţho yathāsutaŋ ārocesi. So tassa vacanaŋ sutvā ‘na dāni mama bhāgineyyassa kathāya doso atthi, addhā yaŋ so vadati, taŋ tatheva hoti. Evaŋ santepi naŋ idāni musāvādena niggaņhissāmi. So hi maŋ “sattame divase pathaviŋ pavisissatī” ti aniyamena avatvā “heţţhāpāsāde sopānapādamūle pathaviŋ pavisissatī”‘ ti āha. ‘Ito dāni paţţhāyāhaŋ taŋ ţhānaŋ na gamissāmi, atha naŋ tasmiŋ ţhāne pathaviŋ apavisitvā musāvādena niggaņhissāmī’ ti attano upabhogajātaŋ sabbaŋ sattabhūmikapāsādassa upari āropetvā sopānaŋ harāpetvā dvāraŋ pidahāpetvā ekekasmiŋ dvāre dve dve malle ţhapetvā ‘sacāhaŋ pamādena heţţhā orohitukāmo homi, nivāreyyātha man’ ti vatvā sattame pāsādatale sirigabbhe nisīdi. Satthā taŋ pavattiŋ sutvā, ‘bhikkhave, suppabuddho na kevalaŋ pāsādatale vehāsaŋ uppatitvā ākāse vā nisīdatu, nāvāya vā samuddaŋ pakkhandatu, pabbatantaraŋ vā pavisatu, buddhānaŋ kathāya dvidhābhāvo nāma natthi, mayā vuttaţţhāneyeva so pathaviŋ pavisissatī’ ti vatvā anusandhiŋ ghaţetvā dhammaŋ desento imaŋ gāthamāha–

128. 
‘Na antalikkhe na samuddamajjhe, na pabbatānaŋ vivaraŋ pavissa.


Na vijjatī so jagatippadeso, yatthaţţhitaŋ nappasaheyya maccū’ ti.

Tattha (p. 2.030) yattha ţhitaŋ nappasaheyya, maccūti yasmiŋ padese ţhitaŋ maraņaŋ nappasaheyya nābhibhaveyya, kesaggamattopi pathavippadeso natthi. Sesaŋ purimasadisamevāti.

Desanāvasāne bahū sotāpattiphalādīni pāpuņiŋsūti.

Sattame divase satthu bhikkhācāramaggassa niruddhavelāya heţţhāpāsāde suppabuddhassa mangalasso uddāmo hutvā taŋ taŋ bhittiŋ pahari. So upari nisinnovassa saddaŋ sutvā ‘kimetan’ ti pucchi. ‘Mangalasso uddāmo’ ti. So panasso suppabuddhaŋ disvāva sannisīdati. Atha naŋ so gaņhitukāmo hutvā nisinnaţţhānā uţţhāya dvārābhimukho ahosi, dvārāni sayameva vivaţāni, sopānaŋ sakaţţhāneyeva ţhitaŋ. Dvāre ţhitā mallā taŋ gīvāyaŋ gahetvā heţţhābhimukhaŋ khipiŋsu. Etenupāyena sattasupi talesu dvārāni sayameva vivaţāni, sopānāni yathāţhāne ţhitāni. Tattha tattha mallā taŋ gīvāyameva gahetvā heţţhābhimukhaŋ khipiŋsu. Atha naŋ heţţhāpāsāde sopānapādamūlaŋ sampattameva mahāpathavī vivaramānā bhijjitvā sampaţicchi, so gantvā avīcimhi nibbattīti.

Suppabuddhasakyavatthu dvādasamaŋ.

Pāpavaggavaņņanā niţţhitā.

Navamo vaggo.

10. Daņđavaggo

1. Chabbaggiyabhikkhuvatthu
Sabbe (p. 2.031) tasantīti imaŋ dhammadesanaŋ satthā jetavane viharanto chabbaggiye bhikkhū ārabbha kathesi.

Ekasmiñhi samaye sattarasavaggiyehi senāsane paţijaggite chabbaggiyā bhikkhū ‘nikkhamatha, mayaŋ mahallakatarā, amhākaŋ etaŋ pāpuņātī’ ti vatvā tehi ‘na mayaŋ dassāma, amhehi paţhamaŋ paţijaggitan’ ti vutte te bhikkhū pahariŋsu. Sattarasavaggiyā maraņabhayatajjitā mahāviravaŋ viraviŋsu. Satthā tesaŋ saddaŋ sutvā ‘kiŋ idan’ ti pucchitvā ‘idaŋ nāmā’ ti ārocite ‘na, bhikkhave, ito paţţhāya bhikkhunā nāma evaŋ kattabbaŋ, yo karoti, so imaŋ nāma āpattiŋ āpajjatī’ ti pahāradānasikkhāpadaŋ (pāci. 449ādayo) paññāpetvā, ‘bhikkhave, bhikkhunā nāma “yathā ahaŋ, tatheva aññepi daņđassa tasanti, maccuno bhāyantī” ti ñatvā paro na paharitabbo, na ghātetabbo’ ti vatvā anusandhiŋ ghaţetvā dhammaŋ desento imaŋ gāthamāha–

129. 
‘Sabbe tasanti daņđassa, sabbe bhāyanti maccuno;


Attānaŋ upamaŋ katvā, na haneyya na ghātaye’ ti.

Tattha sabbe tasantīti sabbepi sattā attani daņđe patante tassa daņđassa tasanti. Maccunoti maraņassāpi bhāyantiyeva. Imissā ca desanāya byañjanaŋ niravasesaŋ, attho pana sāvaseso. Yathā hi raññā ‘sabbe sannipatantū’ ti bheriyā carāpitāyapi rājamahāmatte ţhapetvā sesā sannipatanti, evamidha ‘sabbe tasantī’ ti vuttepi hatthājāneyyo assājāneyyo usabhājāneyyo khīņāsavoti ime cattāro ţhapetvā avasesāva tasantīti veditabbā. Imesu hi khīņāsavo sakkāyadiţţhiyā pahīnattā maraņakasattaŋ apassanto na bhāyati, itare tayo sakkāyadiţţhiyā balavattā attano paţipakkhabhūtaŋ sattaŋ apassantā na bhāyantīti. Na haneyya na ghātayeti yathā ahaŋ (p. 2.032) evaŋ aññepi sattāti neva paraŋ pahareyya na paharāpeyyāti attho.

Desanāvasāne bahū sotāpattiphalādīni pāpuņiŋsūti.

Chabbaggiyabhikkhuvatthu paţhamaŋ.

2. Chabbaggiyabhikkhuvatthu
Sabbe tasantīti imaŋ dhammadesanaŋ satthā jetavane viharanto chabbaggiye bhikkhū ārabbha kathesi.

Teyeva ekasmiñhi samaye teneva kāraņena purimasikkhāpade sattarasavaggiye pahariŋsu. Teneva kāraņena tesaŋ talasattikaŋ uggiriŋsu. Idhāpi satthā tesaŋ saddaŋ sutvā ‘kiŋ idan’ ti pucchitvā ‘idaŋ nāmā’ ti ārocite ‘na, bhikkhave, ito paţţhāya bhikkhunā nāma evaŋ kattabbaŋ, yo karoti, so imaŋ nāma āpattiŋ āpajjatī’ ti talasattikasikkhāpadaŋ (pāci. 454 ādayo) paññāpetvā, ‘bhikkhave, bhikkhunā nāma “yathā ahaŋ, tatheva aññepi daņđassa tasanti, yathā ca mayhaŋ, tatheva nesaŋ jīvitaŋ piyan” ti ñatvā paro na paharitabbo na ghāţetabbo’ ti vatvā anusandhiŋ ghaţetvā dhammaŋ desento imaŋ gāthamāha–

130. 
‘Sabbe tasanti daņđassa, sabbesaŋ jīvitaŋ piyaŋ;


Attānaŋ upamaŋ katvā, na haneyya na ghātaye’ ti.

Tattha sabbesaŋ jīvitaŋ piyanti khīņāsavaŋ ţhapetvā sesasattānaŋ jīvitaŋ piyaŋ madhuraŋ, khīņāsavo pana jīvite vā maraņe vā upekkhakova hoti. Sesaŋ purimasadisamevāti.

Desanāvasāne bahū sotāpattiphalādīni pāpuņiŋsūti.

Chabbaggiyabhikkhuvatthu dutiyaŋ.

3. Sabbahulakumārakavatthu
Sukhakāmāni (p. 2.033) bhūtānīti imaŋ dhammadesanaŋ satthā jetavane viharanto sambahule kumārake ārabbha kathesi.

Ekasmiñhi samaye satthā sāvatthiyaŋ piņđāya pavisanto antarāmagge sambahule kumārake ekaŋ gharasappajātikaŋ ahiŋ daņđakena paharante disvā ‘kumārakā kiŋ karothā’ ti pucchitvā ‘ahiŋ, bhante, daņđakena paharāmā’ ti vutte ‘kiŋ kāraņā’ ti puna pucchitvā ‘đaŋsanabhayena, bhante’ ti vutte ‘tumhe “attano sukhaŋ karissāmā” ti imaŋ paharantā nibbattanibbattaţţhāne sukhalābhino na bhavissatha. Attano sukhaŋ patthentena hi paraŋ paharituŋ na vaţţatī’ ti vatvā anusandhiŋ ghaţetvā dhammaŋ desento imā gāthā abhāsi–

131. 
‘Sukhakāmāni bhūtāni, yo daņđena vihiŋsati;


Attano sukhamesāno, pecca so na labhate sukhaŋ.

132. 
‘Sukhakāmāni bhūtāni, yo daņđena na hiŋsati;


Attano sukhamesāno, pecca so labhate sukhan’ ti.

Tattha yo daņđenāti yo puggalo daņđena vā leđđu-ādīhi vā viheţheti. Pecca so na labhate sukhanti so puggalo paraloke manussasukhaŋ vā dibbasukhaŋ vā paramatthabhūtaŋ vā nibbānasukhaŋ na labhati. Dutiyagāthāya pecca so labhateti so puggalo paraloke vuttappakāraŋ tividhampi sukhaŋ labhatīti attho.

Desanāvasāne pañcasatāpi te kumārakā sotāpattiphale patiţţhahiŋsūti.

Sambahulakumārakavatthu tatiyaŋ.

4. Koņđadhānattheravatthu
Māvoca pharusaŋ kañcīti imaŋ dhammadesanaŋ satthā jetavane viharanto koņđadhānattheraŋ ārabbha kathesi.

Tassa (p. 2.034) kira pabbajitadivasato paţţhāya ekaŋ itthirūpaŋ therena saddhiŋyeva vicarati. Taŋ thero na passati, mahājano pana passati. Antogāmaŋ piņđāya caratopissa manussā ekaŋ bhikkhaŋ datvā, ‘bhante, ayaŋ tumhākaŋ hotu, ayaŋ pana tumhākaŋ sahāyikāyā’ ti vatvā dutiyampi dadanti.

Kiŋ tassa pubbakammanti? Kassapasammāsambuddhakāle kira dve sahāyakā bhikkhū ekamātukucchito nikkhantasadisā ativiya samaggā ahesuŋ. Dīghāyukabuddhakāle ca anusaŋvaccharaŋ vā anuchamāsaŋ vā bhikkhū uposathatthāya sannipatanti. Tasmā tepi ‘uposathaggaŋ gamissāmā’ ti vasanaţţhānā nikkhamiŋsu. Te ekā tāvatiŋsabhavane nibbattadevatā disvā ‘ime bhikkhū ativiya samaggā, sakkā nu kho ime bhinditun’ ti cintetvā attano bālatāya cintitasamanantarameva āgantvā tesu ekena, ‘āvuso, muhuttaŋ āgamehi, sarīrakiccenamhi atthiko’ ti vutte sā devatā ekaŋ manussitthivaņņaŋ māpetvā therassa gacchantaraŋ pavisitvā nikkhamanakāle ekena hatthena kesakalāpaŋ, ekena nivāsanaŋ saņţhāpayamānā tassa piţţhito nikkhami. So taŋ na passati, tamāgamayamāno pana purato ţhitabhikkhu nivattitvā olokayamāno taŋ tathā katvā nikkhamantaŋ passi. Sā tena diţţhabhāvaŋ ñatvā antaradhāyi. Itaro taŋ bhikkhuŋ attano santikaŋ āgatakāle āha– ‘āvuso, sīlaŋ te bhinnan’ ti. ‘Natthāvuso, mayhaŋ evarūpan’ ti. Idāneva te mayā pacchato nikkhamamānā taruņa-itthī idaŋ nāma karontī diţţhā, tvaŋ ‘natthi mayhaŋ evarūpan’ ti kiŋ vadesīti. So asaniyā matthake avatthaţo viya mā maŋ, āvuso, nāsehi, natthi mayhaŋ evarūpanti. Itaro ‘mayā sāmaŋ akkhīhi diţţhaŋ, kiŋ tava saddahissāmī’ ti daņđako viya bhijjitvā pakkāmi, uposathaggepi ‘nāhaŋ iminā saddhiŋ uposathaŋ karissāmī’ ti nisīdi. Itaro ‘mayhaŋ, bhante, sīle aņumattampi kāļaŋ natthī’ ti bhikkhūnaŋ kathesi. Sopi ‘mayā sāmaŋ diţţhan’ ti āha. Devatā taŋ tena saddhiŋ uposathaŋ kātuŋ anicchantaŋ disvā ‘bhāriyaŋ mayā kammaŋ katan’ ti cintetvā– ‘bhante, mayhaŋ ayyassa sīlabhedo natthi, mayā pana vīmaŋsanavasenetaŋ kataŋ, karotha tena (p. 2.035) saddhiŋ uposathan’ ti āha. So tassā ākāse ţhatvā kathentiyā saddahitvā uposathaŋ akāsi na pana there pubbe viya muducitto ahosi. Ettakaŋ devatāya pubbakammaŋ.

Āyupariyosāne pana te therā yathāsukhaŋ devaloke nibbattiŋsu. Devatā apīcimhi nibbattitvā ekaŋ buddhantaraŋ tattha paccitvā imasmiŋ buddhuppāde sāvatthiyaŋ nibbattitvā vuddhimanvāya sāsane pabbajitvā upasampadaŋ labhi. Tassa pabbajitadivasato paţţhāya taŋ itthirūpaŋ tatheva paññāyi. Tenevassa koņđadhānattheroti nāmaŋ kariŋsu. Taŋ tathāvicarantaŋ disvā bhikkhū anāthapiņđikaŋ āhaŋsu– ‘mahāseţţhi, imaŋ dussīlaŋ tava vihārā nīhara. Imañhi nissāya sesabhikkhūnaŋ ayaso uppajjissatī’ ti. Kiŋ pana, bhante, satthā vihāre natthīti? Atthi upāsakāti. Tena hi, bhante, satthāva jānissatīti. Bhikkhū gantvā visākhāyapi tatheva kathesuŋ. Sāpi nesaŋ tatheva paţivacanaŋ adāsi.

Bhikkhūpi tehi asampaţicchitavacanā rañño ārocesuŋ– ‘mahārāja, koņđadhānatthero ekaŋ itthiŋ gahetvā vicaranto sabbesaŋ ayasaŋ uppādesi, taŋ tumhākaŋ vijitā nīharathā’ ti. ‘Kahaŋ pana so, bhante’ ti? ‘Vihāre, mahārājā’ ti. ‘Katarasmiŋ senāsane viharatī’ ti? ‘Asukasmiŋ nāmā’ ti. ‘Tena hi gacchatha, ahaŋ taŋ gaņhissāmī’ ti so sāyanhasamaye vihāraŋ gantvā taŋ senāsanaŋ purisehi parikkhipāpetvā therassa vasanaţţhānābhimukho agamāsi. Thero mahāsaddaŋ sutvā vihārā nikkhamitvā pamukhe aţţhāsi. Tampissa itthirūpaŋ piţţhipasse ţhitaŋ rājā addasa. Thero rañño āgamanaŋ ñatvā vihāraŋ abhiruhitvā nisīdi. Rājā theraŋ na vandi, tampi itthiŋ nāddasa. So dvārantarepi heţţhāmañcepi olokento adisvāva theraŋ āha– ‘bhante, imasmiŋ ţhāne ekaŋ itthiŋ addasaŋ, kahaŋ sā’ ti? ‘Na passāmi, mahārājā’ ti. ‘Idāni mayā tumhākaŋ piţţhipasse ţhitā diţţhā’ ti vuttepi ‘ahaŋ na passāmi’ccevāha. Rājā ‘kiŋ nu kho etan’ ti cintetvā, ‘bhante, ito tāva nikkhamathā’ ti āha. There nikkhamitvā pamukhe ţhite puna sā therassa piţţhipasse aţţhāsi. Rājā taŋ disvā puna uparitalaŋ abhiruhi, tassa āgatabhāvaŋ ñatvā thero nisīdi. Puna rājā taŋ sabbaţţhānesu olokentopi adisvā, ‘bhante, kahaŋ sā itthī’ ti puna theraŋ (p. 2.036) pucchi. Nāhaŋ passāmi mahārājāti. ‘Kiŋ kathetha, bhante, mayā idāneva tumhākaŋ piţţhipasse ţhitā diţţhā’ ti āha. Āma, mahārāja, mahājanopi ‘me pacchato pacchato itthī vicaratī’ ti vadati, ahaŋ pana na passāmīti Rājā ‘paţirūpakena bhavitabban’ ti sallakkhetvā puna theraŋ, ‘bhante, ito tāva otarathā’ ti vatvā there otaritvā pamukhe ţhite puna taŋ tassa piţţhipasse ţhitaŋ disvā uparitalaŋ abhiruhi. Puna nāddasa. So puna theraŋ pucchitvā tena ‘na passāmi’cceva vutte ‘paţirūpakamevetan’ ti niţţhaŋ gantvā theraŋ āha– ‘bhante, evarūpe sankilese tumhākaŋ piţţhito vicarante añño koci tumhākaŋ bhikkhaŋ na dassati, nibaddhaŋ mama gehaŋ pavisatha, ahameva catūhi paccayehi upaţţhahissāmī’ ti theraŋ nimantetvā pakkāmi.

Bhikkhū ‘passathāvuso, rañño pāpakiriyaŋ, “etaŋ vihārato nīharā” ti vutte āgantvā catūhi paccayehi nimantetvā gato’ ti ujjhāyiŋsu. Tampi theraŋ āhaŋsu– ‘ambho, dussīla, idānisi rājakoņđo jāto’ ti. Sopi pubbe bhikkhū kiñci vattuŋ asakkonto ‘tumhe dussīlā, tumhe koņđā, tumhe itthiŋ gahetvā vicarathā’ ti āha. Te gantvā satthu ārocesuŋ– ‘bhante, koņđadhānatthero amhehi vutto amhe “dussīlā” ti-ādīni vatvā akkosatī’ ti. Satthā taŋ pakkosāpetvā pucchi– ‘saccaŋ kira tvaŋ, bhikkhu, evaŋ vadesī’ ti? ‘Saccaŋ, bhante’ ti. ‘Kiŋ kāraņā’ ti? ‘Mayā saddhiŋ kathitakāraņā’ ti. ‘Tumhe, bhikkhave, iminā saddhiŋ kasmā kathethā’ ti. ‘Imassa pacchato itthiŋ vicarantiŋ disvā, bhante’ ti. ‘Ime kira tayā saddhiŋ itthiŋ vicarantiŋ disvā vadanti, tvaŋ kasmā kathesi ete tāva disvā kathenti. Tvaŋ adisvāva imehi saddhiŋ kasmā kathesi, nanu pubbe taveva pāpikaŋ diţţhiŋ nissāya idaŋ jātaŋ, idāni kasmā puna pāpikaŋ diţţhiŋ gaņhāsī’ ti. Bhikkhū ‘kiŋ pana, bhante, iminā pubbe katan’ ti pucchiŋsu. Atha nesaŋ satthā tassa pubbakammaŋ kathetvā ‘bhikkhu idaŋ pāpakammaŋ nissāya tvaŋ imaŋ vippakāraŋ patto, idāni te puna tathārūpaŋ pāpikaŋ diţţhiŋ gahetuŋ na yuttaŋ, mā puna bhikkhūhi saddhiŋ kiñci kathehi, nissaddo mukhavaţţiyaŋ chinnakaŋsathālasadiso hohi, evaŋ karonto nibbānappatto nāma bhavissatī’ ti (p. 2.037) vatvā anusandhiŋ ghaţetvā dhammaŋ desento imā gāthā abhāsi–

133. 
‘Māvoca pharusaŋ kañci, vuttā paţivadeyyu taŋ;


Dukkhā hi sārambhakathā, paţidaņđā phuseyyu taŋ.

134. 
‘Sace neresi attānaŋ, kaŋso upahato yathā;


Esa pattosi nibbānaŋ, sārambho te na vijjatī’ ti.

Tattha māvoca pharusaŋ kañcīti kañci ekapuggalampi pharusaŋ mā avaca. Vuttāti tayā pare ‘dussīlā’ ti vuttā, tampi tatheva paţivadeyyuŋ. Sārambhakathāti esā karaņuttarā yugaggāhakathā nāma dukkhā. Paţidaņđāti kāyadaņđādīhi paraŋ paharantassa tādisā paţidaņđā ca tava matthake pateyyuŋ. Sace neresīti sace attānaŋ niccalaŋ kātuŋ sakkhissasi. Kaŋso upahato yathāti mukhavaţţiyaŋ chinditvā talamattaŋ katvā ţhapitakaŋsathālaŋ viya. Tañhi hatthapādehi vā daņđakena vā pahaţampi saddaŋ na karoti, esa pattosīti sace evarūpo bhavituŋ sakkhissasi, imaŋ paţipadaŋ pūrayamāno idāni appattopi eso nibbānappatto nāma. Sārambho te na vijjatīti evaŋ sante ca pana ‘tvaŋ dussīlo, tumhe dussīlā’ ti-evamādiko uttarakaraņavācālakkhaņo sārambhopi te na vijjati, na bhavissatiyevāti attho.

Desanāvasāne bahū sotāpattiphalādīni pāpuņiŋsu, koņđadhānattheropi satthārā dinna-ovāde ţhatvā arahattaŋ pāpuņi, na cirasseva ākāse uppatitvā paţhamaŋ salākaŋ gaņhīti.

Koņđadhānattheravatthu catutthaŋ.

5. Uposathika-itthīnaŋ vatthu
Yathā daņđenāti imaŋ dhammadesanaŋ satthā pubbārāme viharanto visākhādīnaŋ upāsikānaŋ uposathakammaŋ ārabbha kathesi.

Sāvatthiyaŋ (p. 2.038) kira ekasmiŋ mahā-uposathadivase pañcasatamattā itthiyo uposathikā hutvā vihāraŋ agamiŋsu. Visākhā tāsu mahallakitthiyo upasankamitvā pucchi, ‘ammā, kimatthaŋ uposathikā jātatthā’ ti. Tāhi ‘dibbasampattiŋ patthetvā’ ti vutte majjhimitthiyo pucchi, tāhi ‘sapattivāsā muccanatthāyā’ ti vutte taruņitthiyo pucchi, tāhi ‘paţhamagabbhe puttapaţilābhatthāyā’ ti vutte kumārikāyo pucchi, tāhi ‘taruņabhāveyeva patikulagamanatthāyā’ ti vutte taŋ sabbampi tāsaŋ kathaŋ sutvā tā ādāya satthu santikaŋ gantvā paţipāţiyā ārocesi. Taŋ sutvā satthā ‘visākhe imesaŋ sattānaŋ jāti-ādayo nāma daņđahatthakagopālakasadisā, jāti jarāya santikaŋ, jarā byādhino santikaŋ, byādhi maraņassa santikaŋ pesetvā maraņaŋ kuţhāriyā chindantā viya jīvitaŋ chindati, evaŋ santepi vivaţţaŋ patthentā nāma natthi, vaţţameva pana patthentī’ ti vatvā anusandhiŋ ghaţetvā dhammaŋ desento imaŋ gāthamāha–

135. 
‘Yathā daņđena gopālo, gāvo pājeti gocaraŋ;


Evaŋ jarā ca maccu ca, āyuŋ pājenti pāņinan’ ti.

Tattha pājetīti cheko gopālo kedārantaraŋ pavisantiyo gāvo daņđena nivāretvā teneva pothento sulabhatiņodakaŋ gocaraŋ neti. Āyuŋ pājentīti jīvitindriyaŋ chindanti khepenti. Gopālako viya hi jarā ca maccu ca, gogaņo viya jīvitindriyaŋ, gocarabhūmi viya maraņaŋ. Tattha jāti tāva sattānaŋ jīvitindriyaŋ jarāya santikaŋ pesesi, jarā byādhino santikaŋ byādhi maraņassa santikaŋ. Tameva maraņaŋ kuţhāriyā chedaŋ viya chinditvā gacchatīti idamettha opammasampaţipādanaŋ.

Desanāvasāne bahū sotāpattiphalādīni pāpuņiŋsūti.

Uposathika-itthīnaŋ vatthu pañcamaŋ.

6. Ajagarapetavatthu
Atha (p. 2.039) pāpāni kammānīti imaŋ dhammadesanaŋ satthā veļuvane viharanto ajagarapetaŋ ārabbha kathesi.

Ekasmiñhi samaye mahāmoggallānatthero lakkhaņattherena saddhiŋ gijjhakūţato otaranto dibbena cakkhunā pañcavīsatiyojanikaŋ ajagarapetaŋ nāma addasa. Tassa sīsato aggijālā uţţhahitvā pariyantaŋ gacchanti, pariyantato uţţhahitvā sīsaŋ gacchanti, ubhayato uţţhahitvā majjhe otaranti. Thero taŋ disvā sitaŋ pātvākāsi. Lakkhaņattherena sitakāraņaŋ puţţho ‘akālo, āvuso, imassa pañhassa veyyākaraņāya, satthu santike maŋ puccheyyāsī’ ti vatvā rājagahe piņđāya caritvā satthu santikaŋ gatakāle lakkhaņattherena puţţho āha– ‘tatrāhaŋ, āvuso, ekaŋ petaŋ addasaŋ, tassa evarūpo nāma attabhāvo, ahaŋ taŋ disvā “na vata me evarūpo attabhāvo diţţhapubbo” ti sitaŋ pātvākāsin’ ti. Satthā ‘cakkhubhūtā vata, bhikkhave, sāvakā viharantī’ ti-ādīni (pārā. 228 saŋ. ni. 2.202) vadanto therassa kathaŋ patiţţhāpetvā ‘mayāpi eso, bhikkhave, peto bodhimaņđeyeva diţţho, “ye ca pana me vacanaŋ na saddaheyyuŋ, tesaŋ taŋ ahitāya assā” ti na kathesiŋ, idāni moggallānaŋ sakkhiŋ labhitvā kathemī’ ti vatvā bhikkhūhi tassa pubbakammaŋ puţţho byākāsi–

Kassapabuddhakāle kira sumangalaseţţhi nāma suvaņņiţţhakāhi bhūmiŋ santharitvā vīsati-usabhaţţhāne tattakeneva dhanena vihāraŋ kāretvā tāvattakeneva vihāramahaŋ kāresi. So ekadivasaŋ pātova satthu santikaŋ gacchanto nagaradvāre ekissā sālāya kāsāvaŋ sasīsaŋ pārupitvā kalalamakkhitehi pādehi nipannaŋ ekaŋ coraŋ disvā ‘ayaŋ kalalamakkhitapādo rattiŋ vicaritvā divā nipannamanusso bhavissatī’ ti āha. Coro mukhaŋ vivaritvā seţţhiŋ disvā ‘hotu, jānissāmi te kattabban’ ti āghātaŋ bandhitvā sattakkhattuŋ khettaŋ jhāpesi, sattakkhattuŋ vaje gunnaŋ pāde chindi, sattakkhattuŋ gehaŋ jhāpesi, so ettakenāpi kopaŋ nibbāpetuŋ asakkonto tassa cūļūpaţţhākena saddhiŋ mittasanthavaŋ katvā ‘kiŋ (p. 2.040) te seţţhino piyan’ ti puţţho ‘gandhakuţito aññaŋ tassa piyataraŋ natthī’ ti sutvā ‘hotu, gandhakuţiŋ jhāpetvā kopaŋ nibbāpessāmī’ ti satthari piņđāya paviţţhe pānīyaparibhojanīyaghaţe bhinditvā gandhakuţiyaŋ aggiŋ adāsi. Seţţhi ‘gandhakuţi kira jhāyatī’ ti sutvā āgacchanto jhāmakāle āgantvā gandhakuţiŋ jhāmaŋ olokento vālaggamattampi domanassaŋ akatvā vāmabāhuŋ samañjitvā dakkhiņena hatthena mahā-apphoţanaŋ apphoţesi. Atha naŋ samīpe ţhitā pucchiŋsu– ‘kasmā, sāmi, ettakaŋ dhanaŋ vissajjetvā katagandhakuţiyā jhāmakāle apphoţesī’ ti? So āha– ‘ettakaŋ me, tātā, aggi-ādīhi asādhāraņe buddhassa sāsane dhanaŋ nidahituŋ laddhaŋ, “punapi ettakaŋ dhanaŋ vissajjetvā satthu gandhakuţiŋ kātuŋ labhissāmī” ti tuţţhamānaso apphoţesin’ ti. So puna tattakaŋ dhanaŋ vissajjetvā gandhakuţiŋ kāretvā vīsatisahassabhikkhuparivārassa satthuno dānaŋ adāsi. Taŋ disvā coro cintesi– ‘ahaŋ imaŋ amāretvā mankukātuŋ na sakkhissāmi, hotu, māressāmi nan’ ti nivāsanantare churikaŋ bandhitvā sattāhaŋ vihāre vicarantopi okāsaŋ na labhi. Mahāseţţhipi satta divasāni buddhappamukhassa bhikkhusanghassa dānaŋ datvā satthāraŋ vanditvā āha– ‘bhante, mama ekena purisena sattakkhattuŋ khettaŋ jhāpitaŋ, sattakkhattuŋ vaje gunnaŋ pādā chinnā, sattakkhattuŋ gehaŋ jhāpitaŋ, idāni gandhakuţipi teneva jhāpitā bhavissati, ahaŋ imasmiŋ dāne paţhamaŋ pattiŋ tassa dammī’ ti.

Taŋ sutvā coro ‘bhāriyaŋ vata me kammaŋ kataŋ, evaŋ aparādhakārake mayi imassa kopamattampi natthi, imasmimpi dāne mayhameva paţhamaŋ pattiŋ deti, ahaŋ imasmiŋ dubbhāmi, evarūpaŋ me purisaŋ akhamāpentassa devadaņđopi me matthake pateyyā’ ti gantvā seţţhissa pādamūle nipajjitvā ‘khamāhi me, sāmī’ ti vatvā ‘kiŋ idan’ ti vutte, ‘sāmi, evaŋ ayuttakaŋ kammaŋ mayā kataŋ, tassa me khamāhī’ ti āha. Atha naŋ seţţhi ‘tayā me idañcidañca katan’ ti sabbaŋ pucchitvā ‘āma, mayā katan’ ti vutte, ‘tvaŋ mayā na diţţhapubbo, kasmā me kujjhitvā evamakāsī’ ti pucchi. So ekadivasaŋ nagarā nikkhantena tena vuttavacanaŋ sāretvā ‘iminā me kāraņena kopo uppādito’ ti āha. Seţţhi attanā vuttaŋ saritvā ‘āma, tāta, vuttaŋ mayā (p. 2.041) taŋ me khamāhī’ ti coraŋ khamāpetvā ‘uţţhehi, tāta, khamāmi te, gaccha, tātā’ ti āha. Sace me, sāmi, khamasi, saputtadāraŋ maŋ gehe dāsaŋ karohīti. Tāta, tvaŋ mayā ettake kathite evarūpaŋ chedanaŋ akāsi, gehe vasantena pana saddhiŋ na sakkā kiñci kathetuŋ, na me tayā gehe vasantena kiccaŋ atthi, khamāmi te, gaccha, tātāti. Coro taŋ kammaŋ katvā āyupariyosāne avīcimhi nibbatto dīgharattaŋ tattha paccitvā vipākāvasesena idāni gijjhakūţe pabbate paccatīti.

Evaŋ satthā tassa pubbakammaŋ kathetvā, ‘bhikkhave, bālā nāma pāpāni kammāni karontā na bujjhanti, pacchā pana attanā katakammehi đayhamānā attanāva attano dāvaggisadisāva hontī’ ti vatvā anusandhiŋ ghaţetvā dhammaŋ desento imaŋ gāthamāha–

136. 
‘Atha pāpāni kammāni, karaŋ bālo na bujjhati;


Sehi kammehi dummedho, aggiđađđhova tappatī’ ti.

Tattha atha pāpānīti na kevalaŋ bālo kodhavasena pāpāni karoti, karontopi pana na bujjhatīti attho. Pāpaŋ karonto ca ‘pāpaŋ karomī’ ti abujjhanako nāma natthi. ‘Imassa kammassa evarūpo nāma vipāko’ ti ajānanatāya ‘na bujjhatī’ ti vuttaŋ. Sehīti so tehi attano santakehi kammehi dummedho nippañño puggalo niraye nibbattitvā aggiđađđhova tappatīti attho.

Desanāvasāne bahū sotāpattiphalādīni pāpuņiŋsūti.

Ajagarapetavatthu chaţţhaŋ.

7. Mahāmoggallānattheravatthu
Yo daņđenāti imaŋ dhammadesanaŋ satthā veļuvane viharanto mahāmoggallānattheraŋ ārabbha kathesi.

Ekasmiñhi samaye titthiyā sannipatitvā mantesuŋ– ‘jānāthāvuso, “kena kāraņena samaņassa gotamassa lābhasakkāro mahā hutvā nibbatto” ti (p. 2.042) Mayaŋ na jānāma, tumhe pana jānāthāti. Āma, jānāma, mahāmoggallānaŋ nāma ekaŋ nissāya uppanno. So hi devalokaŋ gantvā devatāhi katakammaŋ pucchitvā āgantvā manussānaŋ katheti “idaŋ nāma katvā evarūpaŋ sampattiŋ labhantī” ti. Niraye nibbattānampi kammaŋ pucchitvā āgantvā manussānaŋ katheti “idaŋ nāma katvā evarūpaŋ dukkhaŋ anubhavantī” ti. Manussā tassa kathaŋ sutvā mahantaŋ lābhasakkāraŋ abhiharanti, sace taŋ māretuŋ sakkhissāma, so lābhasakkāro amhākaŋ nibbattissatī’ ti. Te ‘attheko upāyo’ ti sabbe ekacchandā hutvā ‘yankiñci katvā taŋ mārāpessāmā’ ti attano upaţţhāke samādapetvā kahāpaņasahassaŋ labhitvā purisaghātakammaŋ katvā carante core pakkosāpetvā ‘mahāmoggallānatthero nāma kāļasilāyaŋ vasati, tattha gantvā taŋ mārethā’ ti tesaŋ kahāpaņe adaŋsu. Corā dhanalobhena sampaţicchitvā ‘theraŋ māressāmā’ ti gantvā tassa vasanaţţhānaŋ parivāresuŋ. Thero tehi parikkhittabhāvaŋ ñatvā kuñcikacchiddena nikkhamitvā pakkāmi. Te corā taŋ divasaŋ theraŋ adisvā punekadivasaŋ gantvā parikkhipiŋsu. Thero ñatvā kaņņikāmaņđalaŋ bhinditvā ākāsaŋ pakkhandi. Evaŋ te paţhamamāsepi majjhimamāsepi theraŋ gahetuŋ nāsakkhiŋsu. Pacchimamāse pana sampatte thero attanā katakammassa ākađđhanabhāvaŋ ñatvā na apagacchi. Corā gantvā theraŋ gahetvā taņđulakaņamattānissa aţţhīni karontā bhindiŋsu. Atha naŋ ‘mato’ ti saññāya ekasmiŋ gumbapiţţhe khipitvā pakkamiŋsu.

Thero ‘satthāraŋ passitvāva parinibbāyissāmī’ ti attabhāvaŋ jhānaveţhanena veţhetvā thiraŋ katvā ākāsena satthu santikaŋ gantvā satthāraŋ vanditvā, ‘bhante, parinibbāyissāmī’ ti āha. ‘Parinibbāyissasi, moggallānā’ ti? ‘Āma, bhante’ ti. ‘Kattha gantvā’ ti? ‘Kāļasilāpadesaŋ, bhante’ ti. Tena hi, moggallāna, mayhaŋ dhammaŋ kathetvā yāhi. Tādisassa hi me sāvakassa idāni dassanaŋ natthīti. So ‘evaŋ karissāmi, bhante’ ti satthāraŋ vanditvā ākāsaŋ uppatitvā parinibbānadivase sāriputtatthero viya nānappakārā iddhiyo katvā dhammaŋ kathetvā satthāraŋ vanditvā (p. 2.043) kāļasilāţaviŋ gantvā parinibbāyi. ‘Theraŋ kira corā māresun’ ti ayampi kathā sakalajambudīpe patthari. Rājā ajātasattu core pariyesanatthāya carapurise payojesi. Tesupi coresu surāpāne suraŋ pivantesu eko ekassa piţţhiŋ paharitvā pātesi. So taŋ santejjetvā ‘ambho dubbinīta, tvaŋ kasmā me piţţhiŋ pātesī’ ti āha. Kiŋ pana hare duţţhacora, tayā mahāmoggallānatthero paţhamaŋ pahaţoti? Kiŋ pana mayā pahaţabhāvaŋ tvaŋ na jānāsīti? Iti nesaŋ ‘mayā pahaţo, mayā pahaţo’ ti vadantānaŋ vacanaŋ sutvā te carapurisā te sabbe core gahetvā rañño ārocesuŋ. Rājā core pakkosāpetvā pucchi– ‘tumhehi thero mārito’ ti? ‘Āma, devā’ ti. ‘Kena tumhe uyyojitā’ ti? ‘Naggasamaņakehi, devā’ ti. Rājā pañcasate naggasamaņake gāhāpetvā pañcasatehi corehi saddhiŋ rājangaņe nābhippamāņesu āvāţesu nikhaņāpetvā palālehi paţicchādāpetvā aggiŋ dāpesi Atha nesaŋ jhāmabhāvaŋ ñatvā ayanangalehi kasāpetvā sabbe khaņđākhaņđikaŋ kārāpesi.

Bhikkhū dhammasabhāyaŋ kathaŋ samuţţhāpesuŋ– ‘mahāmoggallānatthero attano ananurūpameva maraņaŋ patto’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, moggallāno imasseva attabhāvassa ananurūpaŋ maraņaŋ patto, pubbe pana tena katassa kammassa anurūpameva maraņaŋ patto’ ti vatvā ‘kiŋ panassa, bhante, pubbakamman’ ti puţţho vitthāretvā kathesi–

Atīte kira bārāņasivāsī eko kulaputto sayameva koţţanapacanādīni kammāni karonto mātāpitaro paţijaggi. Athassa mātāpitaro naŋ, ‘tāta, tvaŋ ekakova gehe ca araññe ca kammaŋ karonto kilamasi, ekaŋ te kumārikaŋ ānessāmā’ ti vatvā, ‘ammatātā, na mayhaŋ evarūpāyattho, ahaŋ yāva tumhe jīvatha, tāva vo sahatthā upaţţhahissāmī’ ti tena paţikkhittā punappunaŋ taŋ yācitvā kumārikaŋ ānayiŋsu. Sā katipāhameva te upaţţhahitvā pacchā tesaŋ dassanampi anicchantī ‘na sakkā tava mātāpitūhi saddhiŋ ekaţţhāne vasitun’ ti ujjhāyitvā tasmiŋ (p. 2.044) attano kathaŋ aggaņhante tassa bahigatakāle makacivākakhaņđāni ca yāgupheņañca gahetvā tattha tattha ākiritvā tenāgantvā ‘kiŋ idan’ ti puţţhā āha– ‘imesaŋ andhamahallakānaŋ etaŋ kammaŋ, sabbaŋ gehaŋ kiliţţhaŋ karontā vicaranti, na sakkā etehi saddhiŋ ekaţţhāne vasitun’ ti. Evaŋ tāya naŋ punappunaŋ kathayamānāya evarūpopi pūritapāramī satto mātāpitūhi saddhiŋ bhijji. So ‘hotu, jānissāmi nesaŋ kattabban’ ti te bhojetvā, ‘ammatātā, asukaţţhāne nāma tumhākaŋ ñātakā āgamanaŋ paccāsīsanti, tattha gamissāmā’ ti te yānakaŋ āropetvā ādāya gacchanto aţavimajjhaŋ pattakāle, ‘tāta, rasmiyo gaņhātha, gāvo patodasaññāya gamissanti, imasmiŋ ţhāne corā vasanti, ahaŋ otarāmī’ ti pitu hatthe rasmiyo datvā otaritvā gacchanto saddaŋ parivattetvā corānaŋ uţţhitasaddamakāsi. Mātāpitaro saddaŋ sutvā ‘corā uţţhitā’ ti saññāya, ‘tāta, mayaŋ mahallakā, tvaŋ attānameva rakkhāhī’ ti āhaŋsu. So mātāpitaro tathāviravantepi corasaddaŋ karonto koţţetvā māretvā aţaviyaŋ khipitvā paccāgami.

Satthā idaŋ tassa pubbakammaŋ kathetvā, ‘bhikkhave, moggallāno ettakaŋ kammaŋ katvā anekavassasatasahassāni niraye paccitvā vipākāvasesena attabhāvasate evameva koţţetvā saŋcuņņito maraņaŋ patto. Evaŋ moggallānena attano kammānurūpameva maraņaŋ laddhaŋ, pañcahi corasatehi saddhiŋ labhiŋsu. Appaduţţhesu hi padussanto dasahi kāraņehi anayabyasanaŋ pāpuņātiyevā’ ti vatvā anusandhiŋ ghaţetvā dhammaŋ desento imā gāthā abhāsi–

137. 
‘Yo daņđena adaņđesu, appaduţţhesu dussati.


Dasannamaññataraŋ ţhānaŋ, khippameva nigacchati.

138. 
‘Vedanaŋ pharusaŋ jāniŋ, sarīrassa va bhedanaŋ;


Garukaŋ vāpi ābādhaŋ, cittakkhepaŋ va pāpuņe.

139. 
‘Rājato (p. 2.045) vā upasaggaŋ, abbhakkhānaŋ va dāruņaŋ;


Parikkhayaŋ va ñātīnaŋ, bhogānaŋ va pabhanguraŋ.

140. 
‘Atha vāssa agārāni, aggi đahati pāvako;


Kāyassa bhedā duppañño, nirayaŋ sopapajjatī’ ti.

Tattha adaņđesūti kāyadaņđādirahitesu khīņāsavesu. Appaduţţhesūti paresu vā attani vā niraparādhesu. Dasannamaññataraŋ ţhānanti dasasu dukkhakāraņesu aññataraŋ kāraņaŋ. Vedananti sīsarogādibhedaŋ pharusaŋ vedanaŋ. Jāninti kicchādhigatassa dhanassa jāniŋ. Bhedananti hatthacchedādikaŋ sarīrabhedanaŋ. Garukanti pakkhahata-ekacakkhukapīţhasappikuņībhāvakuţţharogādibhedaŋ garukābādhaŋ vā. Cittakkhepanti ummādaŋ. Upasagganti yasavilopasenāpatiţţhānādi-acchindanādikaŋ rājato upasaggaŋ vā. Abbhakkhānanti adiţţha-asuta-acintitapubbaŋ ‘idaŋ sandhicchedādikammaŋ, idaŋ vā rājāparādhitakammaŋ tayā katan’ ti evarūpaŋ dāruņaŋ abbhakkhānaŋ vā. Parikkhayaŋ va ñātīnanti attano avassayo bhavituŋ samatthānaŋ ñātīnaŋ parikkhayaŋ vā. Pabhanguranti pabhangubhāvaŋ pūtibhāvaŋ. Yaŋ hissa gehe dhaññaŋ, taŋ pūtibhāvaŋ āpajjati, suvaņņaŋ angārabhāvaŋ, muttā kappāsaţţhibhāvaŋ, kahāpaņaŋ kapālakhaņđādibhāvaŋ, dvipadacatuppadā kāņakuņādibhāvanti attho. Aggi đahatīti ekasaŋvacchare dvattikkhattuŋ aññasmiŋ đāhake avijjamānepi asani-aggi vā patitvā đahati, attanova dhammatāya uţţhito pāvako vā đahatiyeva. Nirayanti diţţheva dhamme imesaŋ dasannaŋ ţhānānaŋ aññataraŋ patvāpi ekaŋsena samparāye pattabbaŋ dassetuŋ ‘nirayaŋ sopapajjatī’ ti vuttaŋ.

Desanāvasāne bahū sotāpattiphalādīni pāpuņiŋsūti.

Mahāmoggallānattheravatthu sattamaŋ.

8. Bahubhaņđikabhikkhuvatthu
Na naggacariyāti imaŋ dhammadesanaŋ satthā jetavane viharanto bahubhaņđikaŋ bhikkhuŋ ārabbha kathesi.

Sāvatthivāsī (p. 2.046) kireko kuţumbiko bhariyāya kālakatāya pabbaji. So pabbajanto attano pariveņañca aggisālañca bhaņđagabbhañca kāretvā sabbampi bhaņđagabbhaŋ sappimadhutelādīhi pūretvā pabbaji, pabbajitvā ca pana attano dāse pakkosāpetvā yathārucikaŋ āhāraŋ pacāpetvā bhuñjati. Bahubhaņđo ca bahuparikkhāro ca ahosi. Rattiŋ aññaŋ nivāsanapārupanaŋ hoti, divā aññaŋ nivāsanapārupanaŋ hoti, divā aññaŋ vihārapaccante vasati. Tassekadivasaŋ cīvarapaccattharaņāni sukkhāpentassa senāsanacārikaŋ āhiņđantā bhikkhū passitvā ‘kassimāni, āvuso’ ti pucchitvā ‘mayhan’ ti vutte, ‘āvuso, bhagavatā ticīvarāni anuññātāni, tvañca pana evaŋ appicchassa buddhassa sāsane pabbajitvā evaŋ bahuparikkhāro jāto’ ti taŋ satthu santikaŋ netvā, ‘bhante ayaŋ bhikkhu atibahubhaņđo’ ti ārocesuŋ. Satthā ‘saccaŋ kira taŋ bhikkhū’ ti pucchitvā ‘saccaŋ, bhante’ ti vutte āha– ‘kasmā pana tvaŋ, bhikkhu, mayā appicchatāya dhamme desite evaŋ bahubhaņđo jāto’ ti. So tāvattakeneva kupito ‘iminā dāni nīhārena carissāmī’ ti pārupanaŋ chađđetvā parisamajjhe ekacīvaro aţţhāsi. Atha naŋ satthā upatthambhayamāno nanu tvaŋ bhikkhu pubbe hirottappagavesako dakarakkhasakālepi hirottappaŋ gavesamāno dvādasa vassāni vihāsi, kasmā idāni evaŋ garuke buddhasāsane pabbajitvā catuparisamajjhe pārupanaŋ chađđetvā hirottappaŋ pahāya ţhitosīti. So satthu vacanaŋ sutvā hirottappaŋ paccupaţţhāpetvā taŋ cīvaraŋ pārupitvā satthāraŋ vanditvā ekamantaŋ nisīdi. Bhikkhū tassa atthassa āvibhāvatthaŋ bhagavantaŋ yāciŋsu. Bhagavā atītaŋ āharitvā kathesi–

Atīte kira bārāņasirañño aggamahesiyā kucchismiŋ bodhisatto paţisandhiŋ gaņhi. Tassa nāmaggahaņadivase mahiŋsakumāroti nāmaŋ kariŋsu. Tassa kaniţţhabhātā candakumāro nāma ahosi. Tesaŋ mātari kālakatāya rājā aññaŋ aggamahesiţţhāne ţhapesi. Sāpi puttaŋ vijāyi, sūriyakumārotissa nāmaŋ kariŋsu. Taŋ disvā rājā tuţţho ‘puttassa te varaŋ dammī’ ti āha. Sāpi kho, ‘deva, icchitakāle gaņhissāmī’ ti vatvā puttassa vayappattakāle rājānaŋ āha– ‘devena mayhaŋ puttassa jātakāle varo dinno, idāni me puttassa rajjaŋ dehī’ ti (p. 2.047) Rājā ‘mama dve puttā aggikkhandhā viya jalantā vicaranti, na sakkā tassa rajjaŋ dātun’ ti paţikkhipitvāpi taŋ punappunaŋ yācamānameva disvā ‘ayaŋ me puttānaŋ anatthampi kareyyā’ ti putte pakkosāpetvā, ‘tātā, ahaŋ sūriyakumārassa jātakāle varaŋ adāsiŋ, idānissa mātā rajjaŋ yācati, ahaŋ tassa na dātukāmo, tassa mātā tumhākaŋ anatthampi kareyya, gacchatha tumhe, araññe vasitvā mamaccayenāgantvā rajjaŋ gaņhathā’ ti uyyojesi. Te pitaraŋ vanditvā pāsādā otarante rājangaņe kīļamāno sūriyakumāro disvā taŋ kāraņaŋ ñatvā tehi saddhiŋ nikkhami. Tesaŋ himavantaŋ paviţţhakāle bodhisatto maggā okkamma aññatarasmiŋ rukkhamūle nisīditvā sūriyakumāraŋ āha– ‘tāta, etaŋ saraŋ gantvā nhatvā ca pivitvā ca amhākampi paduminipaņņehi udakaŋ āharā’ ti. So pana saro vessavaņņassa santikā ekena dakarakkhasena laddho hoti. Vessavaņņo ca taŋ āha – ‘ţhapetvā devadhammajānanake ye ca aññe imaŋ saraŋ otaranti, te khādituŋ labhasī’ ti. Tato paţţhāya so taŋ saraŋ otiņņotiņņe devadhamme pucchitvā ajānante khādati, sūriyakumāropi taŋ saraŋ avīmaŋsitvāva otari, tena ca ‘devadhamme jānāsī’ ti pucchito ‘devadhammā nāma candimasūriyā’ ti āha. Atha naŋ ‘tvaŋ devadhamme na jānāsī’ ti udakaŋ pavesetvā attano bhavane ţhapesi. Bodhisattopi taŋ cirāyantaŋ disvā candakumāraŋ pesesi. Sopi tena ‘devadhamme jānāsī’ ti pucchito ‘devadhammā nāma catasso disā’ ti āha. Dakarakkhaso tampi udakaŋ pavesetvā tattheva ţhapesi.

Bodhisatto tasmimpi cirāyante ‘antarāyena bhavitabban’ ti sayaŋ gantvā dvinnampi otaraņapadaŋyeva disvā ‘ayaŋ saro rakkhasapariggahito’ ti ñatvā khaggaŋ sannayhitvā dhanuŋ gahetvā aţţhāsi. Rakkhaso taŋ anotarantaŋ disvā vanakammikapurisavesenāgantvā āha – ‘bho purisa, tvaŋ maggakilanto, kasmā imaŋ saraŋ otaritvā nhatvā ca pivitvā ca bhisamulālaŋ khāditvā pupphāni pilandhitvā na gacchasī’ ti. Bodhisatto taŋ disvāva ‘esa so yakkho’ ti ñatvā ‘tayā me bhātaro gahitā’ ti āha. Āma, mayā gahitāti. Kiŋ kāraņāti? Ahaŋ imaŋ saraŋ otiņņotiņņe labhāmīti (p. 2.048) Kiŋ pana sabbeva labhasīti? Devadhammajānanake ţhapetvā avasese labhāmīti. Atthi pana te devadhammehi atthoti? Āma, atthīti. Ahaŋ kathessāmīti. Tena hi kathehīti. Na sakkā kiliţţhena gattena kathetunti. Yakkho bodhisattaŋ nhāpetvā pānīyaŋ pāyetvā alankaritvā alankatamaņđapamajjhe pallankaŋ āropetvā sayamassa pādamūle nisīdi. Atha naŋ bodhisatto ‘sakkaccaŋ suņāhī’ ti vatvā imaŋ gāthamāha–

‘Hiri-ottappasampannā, sukkadhammasamāhitā;

Santo sappurisā loke, devadhammāti vuccare’ ti. (jā. 1.1.6).

Yakkho imaŋ dhammadesanaŋ sutvā pasanno bodhisattaŋ āha– ‘paņđita, ahaŋ te pasanno, ekaŋ bhātaraŋ dammi, kataraŋ ānemī’ ti? ‘Kaniţţhaŋ ānehī’ ti. Paņđita, tvaŋ kevalaŋ devadhamme jānāsiyeva, na pana tesu vattasīti. Kiŋ kāraņāti? Yasmā jeţţhaŋ ţhapetvā kaniţţhaŋ āharāpento jeţţhāpacāyikakammaŋ na karosīti, devadhamme cāhaŋ yakkha jānāmi, tesu ca vattāmi. Mayañhi etaŋ nissāya imaŋ araññaŋ paviţţhā. Etassa hi atthāya amhākaŋ pitaraŋ etassa mātā rajjaŋ yāci, amhākaŋ pana pitā taŋ varaŋ adatvā amhākaŋ anurakkhaņatthāya araññe vāsaŋ anujāni, so kumāro anivattitvā amhehi saddhiŋ āgato. ‘Taŋ araññe eko yakkho khādī’ ti vuttepi na koci saddahissati. Tenāhaŋ garahabhayabhīto tamevāharāpemīti. Yakkho bodhisattassa pasīditvā ‘sādhu paņđita, tvameva devadhamme jānāsi, devadhammesu ca vattasī’ ti dve bhātaro ānetvā adāsi. Atha naŋ bodhisatto yakkhabhāve ādīnavaŋ kathetvā pañcasu sīlesu patiţţhāpesi. So tena susaŋvihitārakkho tasmiŋ araññe vasitvā pitari kālakate yakkhaŋ ādāya bārāņasiŋ gantvā rajjaŋ gahetvā candakumārassa uparajjaŋ, sūriyakumārassa senāpatiţţhānaŋ datvā yakkhassa ramaņīye ţhāne āyatanaŋ kārāpetvā yathā so lābhaggappatto hoti, tathā akāsi.

Satthā (p. 2.049) imaŋ dhammadesanaŋ āharitvā jātakaŋ samodhānesi ‘tadā rakkhaso bahubhaņđikabhikkhu ahosi, sūriyakumāro ānando, candakumāro sāriputto, mahiŋsakumāro pana ahamevā’ ti. Evaŋ satthā jātakaŋ kathetvā ‘evaŋ tvaŋ, bhikkhu, pubbe devadhamme gavesamāno hiri-ottappasampanno vicaritvā idāni catuparisamajjhe iminā nīhārena ţhatvā mama purato “appicchomhī” ti vadanto ayuttaŋ akāsi. Na hi sāţakapaţikkhepādimattena samaņo nāma hotī’ ti vatvā anusandhiŋ ghaţetvā dhammaŋ desento imaŋ gāthamāha–

141. 
‘Na naggacariyā na jaţā na pankā, nānāsakā thaņđilasāyikā vā.


Rajojallaŋ ukkuţikappadhānaŋ, sodhenti maccaŋ avitiņņakankhan’ ti.

Tattha nānāsakāti na anasakā, bhattapaţikkhepakāti attho. Thaņđilasāyikāti bhūmisayanā. Rajojallanti kaddamalepanākārena sarīre sannihitarajo Ukkuţikappadhānanti ukkuţikabhāvena āraddhavīriyaŋ. Idaŋ vuttaŋ hoti– yo hi macco ‘evaŋ ahaŋ lokanissaraņasankhātaŋ suddhiŋ pāpuņissāmī’ ti imesu naggacariyādīsu yaŋ kiñci samādāya vatteyya, so kevalaŋ micchādassanañceva vađđheyya, kilamathassa ca bhāgī assa. Na hi etāni susamādinnānipi aţţhavatthukāya kankhāya avitiņņabhāvena avitiņņakankhaŋ maccaŋ sodhentīti.

Desanāvasāne bahū sotāpattiphalādīni pāpuņiŋsūti.

Bahubhaņđikabhikkhuvatthu aţţhamaŋ.

9. Santatimahāmattavatthu
Alankato cepīti imaŋ dhammadesanaŋ satthā jetavane viharanto santatimahāmattaŋ ārabbha kathesi.

So hi ekasmiŋ kāle rañño pasenadikosalassa paccantaŋ kupitaŋ vūpasametvā āgato. Athassa rājā tuţţho satta divasāni rajjaŋ datvā ekaŋ (p. 2.050) naccagītakusalaŋ itthiŋ adāsi. So satta divasāni surāmadamatto hutvā sattame divase sabbālankārapaţimaņđito hatthikkhandhavaragato nhānatitthaŋ gacchanto satthāraŋ piņđāya pavisantaŋ dvārantare disvā hatthikkhandhavaragatova sīsaŋ cāletvā vanditvā pakkāmi. Satthā sitaŋ katvā ‘ko nu kho, bhante, sitapātukaraņe hetū’ ti ānandattherena puţţho sitakāraņaŋ ācikkhanto āha– ‘passānanda, santatimahāmattaŋ, ajja sabbābharaņapaţimaņđitova mama santikaŋ āgantvā catuppadikagāthāvasāne arahattaŋ patvā sattatālamatte ākāse nisīditvā parinibbāyissatī’ ti. Mahājano therena saddhiŋ kathentassa satthu vacanaŋ assosi. Tattha micchādiţţhikā cintayiŋsu– ‘passatha samaņassa gotamassa kiriyaŋ, mukhappattameva bhāsati, ajja kira esa evaŋ surāmadamatto yathālankatova etassa santike dhammaŋ sutvā parinibbāyissati, ajjeva taŋ musāvādena niggaņhissāmā’ ti. Sammādiţţhikā cintesuŋ– ‘aho buddhānaŋ mahānubhāvatā, ajja buddhalīļañceva santatimahāmattalīļañca daţţhuŋ labhissāmā’ ti.

Santatimahāmattopi nhānatitthe divasabhāgaŋ udakakīļaŋ kīļitvā uyyānaŋ gantvā āpānabhūmiyaŋ nisīdi. Sāpi itthī rangamajjhaŋ otaritvā naccagītaŋ dassetuŋ ārabhi. Tassā sarīralīļāya dassanatthaŋ sattāhaŋ appāhāratāya taŋ divasaŋ naccagītaŋ dassayamānāya antokucchiyaŋ satthakavātā samuţţhāya hadayamaŋsaŋ kantitvā agamaŋsu. Sā tankhaņaññeva mukhena ceva akkhīhi ca vivaţehi kālamakāsi. Santatimahāmatto ‘upadhāretha nan’ ti vatvā ‘niruddhā, sāmī’ ti ca vuttamatteyeva balavasokena abhibhūto tankhaņaññevassa sattāhaŋ pītasurā tattakapāle udakabindu viya parikkhayaŋ agamāsi. So ‘na me imaŋ sokaŋ aññe nibbāpetuŋ sakkhissanti aññatra tathāgatenā’ ti balakāyaparivuto sāyanhasamaye satthu santikaŋ gantvā vanditvā evamāha– ‘bhante, “evarūpo me soko uppanno, taŋ me tumhe nibbāpetuŋ sakkhissathā” ti āgatomhi, paţisaraņaŋ me hothā’ ti. Atha naŋ satthā ‘sokaŋ nibbāpetuŋ samatthasseva santikaŋ āgatosi. Imissā hi itthiyā imināva ākārena matakāle (p. 2.051) tava rodantassa paggharita-assūni catunnaŋ mahāsamuddānaŋ udakato atirekatarānī’ ti vatvā imaŋ gāthamāha–

‘Yaŋ pubbe taŋ visosehi, pacchā te māhu kiñcanaŋ;

Majjhe ce no gahessasi, upasanto carissasī’ ti. (su. ni. 955 1105 cūļani. jatukaņņimāņavapucchāniddesa 68).

Gāthāpariyosāne santatimahāmatto arahattaŋ patvā attano āyusankhāraŋ olokento tassa appavattanabhāvaŋ ñatvā satthāraŋ āha– ‘bhante, parinibbānaŋ me anujānāthā’ ti. Satthā tena katakammaŋ jānantopi ‘musāvādena niggaņhanatthaŋ sannipatitā micchādiţţhikā okāsaŋ na labhissanti, “buddhalīļañceva santatimahāmattalīļañca passissāmā” ti sannipatitā sammādiţţhikā iminā katakammaŋ sutvā puññesu ādaraŋ karissantī’ ti sallakkhetvā ‘tena hi tayā katakammaŋ mayhaŋ kathehi, kathento ca bhūmiyaŋ ţhito akathetvā sattatālamatte ākāse ţhito kathehī’ ti āha. So ‘sādhu, bhante’ ti satthāraŋ vanditvā ekatālappamāņaŋ uggamma orohitvā puna satthāraŋ vanditvā uggacchanto paţipāţiyā sattatālappamāņe ākāse pallankena nisīditvā ‘suņātha me, bhante, pubbakamman’ ti vatvā āha –

Ito ekanavutikappe vipassīsammāsambuddhakāle ahaŋ bandhumatinagare ekasmiŋ kule nibbattitvā cintesiŋ– ‘kiŋ nu kho paresaŋ chedaŋ vā pīļaŋ vā akaraņakamman’ ti upadhārento dhammaghosakakammaŋ disvā tato paţţhāya taŋ kammaŋ karonto mahājanaŋ samādapetvā ‘puññāni karotha, uposathadivasesu uposathaŋ samādiyatha, dānaŋ detha, dhammaŋ suņātha, buddharatanādīhi sadisaŋ aññaŋ nāma natthi, tiņņaŋ ratanānaŋ sakkāraŋ karothā’ ti ugghosento vicarāmi. Tassa mayhaŋ saddaŋ sutvā buddhapitā bandhumatimahārājā maŋ pakkosāpetvā, ‘tāta, kiŋ karonto vicarasī’ ti pucchitvā, ‘deva, tiņņaŋ ratanānaŋ guņaŋ pakāsetvā mahājanaŋ puññakammesu samādapento vicarāmī’ ti vutte, ‘kattha nisinno vicarasī’ ti maŋ pucchitvā ‘padasāva, devā’ ti mayā vutte, ‘tāta, na tvaŋ evaŋ vicarituŋ arahasi, imaŋ pupphadāmaŋ pilandhitvā assapiţţhe nisinnova vicarā’ ti mayhaŋ muttādāmasadisaŋ pupphadāmaŋ datvā dantaŋ assaŋ adāsi. Atha maŋ raññā dinnaparihārena tatheva ugghosetvā (p. 2.052) vicarantaŋ puna rājā pakkosāpetvā, ‘tāta, kiŋ karonto vicarasī’ ti pucchitvā ‘tadeva, devā’ ti vutte, ‘tāta, assopi te nānucchaviko, idha nisīditvā vicarā’ ti catusindhavayuttarathaŋ adāsi. Tatiyavārepi me rājā saddaŋ sutvā pakkosāpetvā, ‘tāta, kiŋ karonto vicarasī’ ti pucchitvā ‘tadeva, devā’ ti vutte, ‘tāta, rathopi te nānucchaviko’ ti mayhaŋ mahantaŋ bhogakkhandhaŋ mahāpasādhanañca datvā ekañca hatthiŋ adāsi. Svāhaŋ sabbābharaņapaţimaņđito hatthikkhandhe nisinno asīti vassasahassāni dhammaghosakakammaŋ akāsiŋ, tassa me ettakaŋ kālaŋ kāyato candanagandho vāyati, mukhato uppalagandho vāyati. Idaŋ mayā katakammanti.

Evaŋ so attano pubbakammaŋ kathetvā ākāse nisinnova tejodhātuŋ samāpajjitvā parinibbāyi. Sarīre aggijālā uţţhahitvā maŋsalohitaŋ jhāpesi, sumanapupphāni viya dhātuyo avasissiŋsu. Satthā suddhavatthaŋ pasāresi, dhātuyo tattha patiŋsu. Tā patte pakkhipitvā catumahāpathe thūpaŋ kāresi ‘mahājano vanditvā puññabhāgī bhavissatī’ ti. Bhikkhū dhammasabhāyaŋ kathaŋ samuţţhāpesuŋ, ‘āvuso, santatimahāmatto gāthāvasāne arahattaŋ patvā alankatapaţiyattoyeva ākāse nisīditvā parinibbuto, kiŋ nu kho etaŋ “samaņo” ti vattuŋ vaţţati udāhu brāhmaņo’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, mama puttaŋ “samaņo” tipi vattuŋ vaţţati, “brāhmaņo” tipi vattuŋ vaţţatiyevā’ ti vatvā dhammaŋ desento imaŋ gāthamāha–

142. 
Alankato cepi samaŋ careyya,


Santo danto niyato brahmacārī.


Sabbesu bhūtesu nidhāya daņđaŋ,


So brāhmaņo so samaņo sa bhikkhū’ ti.

Tattha alankatoti vatthābharaņehi paţimaņđito. Tassattho – vatthālankārādīhi alankato cepi puggalo kāyādīhi samaŋ careyya, rāgādivūpasamena santo indriyadamanena danto catumagganiyamena niyato seţţhacariyāya (p. 2.053) brahmacārī kāyadaņđādīnaŋ oropitatāya sabbesu bhūtesu nidhāya daņđaŋ. So evarūpo bāhitapāpattā brāhmaņotipi samitapāpattā samaņotipi bhinnakilesattā bhikkhūtipi vattabboyevāti.

Desanāvasāne bahū sotāpattiphalādīni pāpuņiŋsūti.

Santatimahāmattavatthu navamaŋ.

10. Pilotikatissattheravatthu
Hirīnisedhoti imaŋ dhammadesanaŋ satthā jetavane viharanto pilotikattheraŋ ārabbha kathesi.

Ekasmiñhi samaye ānandatthero ekaŋ pilotikakhaņđanivatthaŋ kapālaŋ ādāya bhikkhāya carantaŋ dārakaŋ disvā ‘kiŋ te evaŋ vicaritvā jīvanato pabbajjā na uttaritarā’ ti vatvā, ‘bhante, ko maŋ pabbājessatī’ ti vutte ‘ahaŋ pabbājessāmī’ ti taŋ ādāya gantvā sahatthā nhāpetvā kammaţţhānaŋ datvā pabbājesi. Tañca pana nivatthapilotikakhaņđaŋ pasāretvā olokento parissāvanakaraņamattampi gayhūpagaŋ kañci padesaŋ adisvā kapālena saddhiŋ ekissā rukkhasākhāya ţhapesi. So pabbajitvā laddhūpasampado buddhānaŋ uppannalābhasakkāraŋ paribhuñjamāno mahagghāni cīvarāni acchādetvā vicaranto thūlasarīro hutvā ukkaņţhitvā ‘kiŋ me janassa saddhādeyyaŋ nivāsetvā vicaraņena, attano pilotikameva nivāsessāmī’ ti taŋ ţhānaŋ gantvā pilotikaŋ gahetvā ‘ahirika nillajja evarūpānaŋ vatthānaŋ acchādanaţţhānaŋ pahāya imaŋ pilotikakhaņđaŋ nivāsetvā kapālahattho bhikkhāya carituŋ gacchasī’ ti taŋ ārammaņaŋ katvā attanāva attānaŋ ovadi, ovadantasseva panassa cittaŋ sannisīdi. So taŋ pilotikaŋ tattheva paţisāmetvā nivattitvā vihārameva gato. So katipāhaccayena punapi ukkaņţhitvā tatheva vatvā nivatti, punapi tathevāti. Taŋ evaŋ aparāparaŋ vicarantaŋ disvā bhikkhū ‘kahaŋ (p. 2.054) āvuso, gacchasī’ ti pucchanti. So ‘ācariyassa santikaŋ gacchāmāvuso’ ti vatvā eteneva nīhārena attano pilotikakhaņđameva ārammaņaŋ katvā attānaŋ nisedhetvā katipāheneva arahattaŋ pāpuņi. Bhikkhū āhaŋsu– ‘kiŋ, āvuso, na dāni ācariyassa santikaŋ gacchasi, nanu ayaŋ te vicaraņamaggo’ ti. Āvuso, ācariyena saddhiŋ saŋsagge sati gatomhi, idāni pana me chinno saŋsaggo, tenassa santikaŋ na gacchāmīti. Bhikkhū tathāgatassa ārocesuŋ– ‘bhante, pilotikatthero aññaŋ byākarotī’ ti. Kimāha, bhikkhaveti? Idaŋ nāma, bhanteti. Taŋ sutvā satthā ‘āma, bhikkhave, mama putto saŋsagge sati ācariyassa santikaŋ gato, idāni panassa saŋsaggo chinno, attanāva attānaŋ nisedhetvā arahattaŋ patto’ ti vatvā imā gāthā abhāsi–

143. 
‘Hirīnisedho puriso, koci lokasmiŋ vijjati;


Yo niddaŋ apabodheti, asso bhadro kasāmiva.

144. 
‘Asso yathā bhadro kasāniviţţho,


Ātāpino saŋvegino bhavātha.


Saddhāya sīlena ca vīriyena ca,


Samādhinā dhammavinicchayena ca.


Sampannavijjācaraņā patissatā,


Jahissatha dukkhamidaŋ anappakan’ ti.

Tattha anto uppannaŋ akusalavitakkaŋ hiriyā nisedhetīti hirīnisedho. Koci lokasminti evarūpo puggalo dullabho, kocideva lokasmiŋ vijjati. Yo niddanti appamatto samaņadhammaŋ karonto attano uppannaŋ niddaŋ apaharanto bujjhatīti apabodheti. Kasāmivāti yathā bhadro asso attani patamānaŋ kasaŋ apaharati, attani patituŋ na deti. Yo evaŋ niddaŋ apabodheti, so dullabhoti attho.

Dutiyagāthāya ayaŋ sankhepattho– ‘bhikkhave, yathā bhadro asso pamādamāgamma kasāya niviţţho, ahampi nāma kasāya pahaţo’ ti aparabhāge ātappaŋ karoti, evaŋ tumhepi ātāpino saŋvegino bhavatha (p. 2.055) evaŋbhūtā lokiyalokuttarāya duvidhāya saddhāya ca catupārisuddhisīlena ca kāyikacetasikavīriyena ca aţţhasamāpattisamādhinā ca kāraņākāraņajānanalakkhaņena dhammavinicchayena ca samannāgatā hutvā tissannaŋ vā aţţhannaŋ vā vijjānaŋ, pañcadasannañca caraņānaŋ sampattiyā sampannavijjācaraņā Upaţţhitasatitāya patissatā hutvā idaŋ anappakaŋ vaţţadukkhaŋ pajahissathāti.

Desanāvasāne bahū sotāpattiphalādīni pāpuņiŋsūti.

Pilotikatissattheravatthu dasamaŋ.

11. Sukhasāmaņeravatthu
Udakañhi nayantīti imaŋ dhammadesanaŋ satthā jetavane viharanto sukhasāmaņeraŋ ārabbha kathesi.

Atītasmiñhi bārāņasiseţţhino gandhakumāro nāma putto ahosi. Rājā tassa pitari kālakate taŋ pakkosāpetvā samassāsetvā mahantena sakkārena tasseva seţţhiţţhānaŋ adāsi. So tato paţţhāya gandhaseţţhīti paññāyi. Athassa bhaņđāgāriko dhanagabbhadvāraŋ vivaritvā, ‘sāmi, idaŋ te ettakaŋ pitu dhanaŋ, ettakaŋ pitāmahādīnan’ ti nīharitvā dassesi. So taŋ dhanarāsiŋ oloketvā āha– ‘kiŋ pana te imaŋ dhanaŋ gahetvā na gamiŋsū’ ti. ‘Sāmi, dhanaŋ gahetvā gatā nāma natthi. Attanā kataŋ kusalākusalameva hi ādāya sattā gacchantī’ ti. So cintesi– ‘te bālatāya dhanaŋ saņţhāpetvā pahāya gatā, ahaŋ panetaŋ gahetvāva gamissāmī’ ti. Evaŋ pana cintento ‘dānaŋ vā dassāmi, pūjaŋ vā karissāmī’ ti acintetvā ‘idaŋ sabbaŋ khāditvāva gamissāmī’ ti cintesi. So satasahassaŋ vissajjetvā phalikamayaŋ nhānakoţţhakaŋ kāresi, satasahassaŋ datvā phalikamayameva nhānaphalakaŋ, satasahassaŋ datvā nisīdanapallankaŋ, satasahassaŋ datvā bhojanapātiŋ, satasahassameva datvā bhojanaţţhāne maņđapaŋ kārāpesi, satasahassaŋ datvā bhojanapātiyā āsittakūpadhānaŋ kāresi, satasahasseneva gehe (p. 2.056) sīhapañjaraŋ saņţhāpesi, attano pātarāsatthāya sahassaŋ adāsi, sāyamāsatthāyapi sahassameva. Puņņamadivase pana bhojanatthāya satasahassaŋ dāpesi, taŋ bhattaŋ bhuñjanadivase satasahassaŋ vissajjetvā nagaraŋ alankaritvā bheriŋ carāpesi– ‘gandhaseţţhissa kira bhattabhuñjanākāraŋ olokentū’ ti.

Mahājano mañcātimañce bandhitvā sannipati. Sopi satasahassagghanake nhānakoţţhake satasahassagghanake phalake nisīditvā soļasahi gandhodakaghaţehi nhatvā taŋ sīhapañjaraŋ vivaritvā tasmiŋ pallanke nisīdi. Athassa tasmiŋ āsittakūpadhāne taŋ pātiŋ ţhapetvā satasahassagghanakaŋ bhojanaŋ vađđhesuŋ. So nāţakaparivuto evarūpāya sampattiyā taŋ bhojanaŋ bhuñjati. Aparena samayena eko gāmikamanusso attano paribbayāharaņatthaŋ dāru-ādīni yānake pakkhipitvā nagaraŋ gantvā sahāyakassa gehe nivāsaŋ gaņhi. Tadā pana puņņamadivaso hoti. ‘Gandhaseţţhino bhuñjanalīļaŋ olokentū’ ti nagare bheriŋ carāpesi. Atha naŋ sahāyako āha– ‘samma, gandhaseţţhino te bhuñjanalīļaŋ diţţhapubban’ ti. ‘Na diţţhapubbaŋ, sammā’ ti. ‘Tena hi ehi, gacchāma, ayaŋ nagare bherī carati, etassa mahāsampattiŋ passāmā’ ti nagaravāsī janapadavāsiŋ gahetvā agamāsi. Mahājanopi mañcātimañce abhiruhitvā passati. Gāmavāsī bhattagandhaŋ ghāyitvāva nagaravāsiŋ āha– ‘mayhaŋ etāya pātiyā bhattapiņđe pipāsā jātā’ ti. Samma, mā etaŋ patthayi, na sakkā laddhunti. Samma, alabhanto na jīvissāmīti. So taŋ paţibāhituŋ asakkonto parisapariyante ţhatvā ‘paņamāmi te, sāmī’ ti tikkhattuŋ mahāsaddaŋ nicchāretvā ‘ko eso’ ti vutte ahaŋ, sāmīti. ‘Kimetan’ ti. ‘Ayaŋ eko gāmavāsī tumhākaŋ pātiyaŋ bhattapiņđe pipāsaŋ upādesi, ekaŋ bhattapiņđaŋ dāpethā’ ti. ‘Na sakkā laddhun’ ti. ‘Kiŋ, samma, sutaŋ te’ ti? ‘Sutaŋ me, apica labhanto jīvissāmi, alabhantassa me maraņaŋ bhavissatī’ ti. So punapi viravi– ‘ayaŋ kira, sāmi, alabhanto marissati, jīvitamassa dethā’ ti. Ambho bhattapiņđo nāma satampi agghati, satadvayampi agghati. Yo yo yācati, tassa tassa dadamāno ahaŋ kiŋ bhuñjissāmīti? Sāmi, ayaŋ alabhanto marissati, jīvitamassa dethāti. Na sakkāva mudhā laddhuŋ, yadi pana (p. 2.057) alabhanto na jīvati, tīņi saŋvaccharāni mama gehe bhatiŋ karotu, evamassa bhattapātiŋ dāpessāmīti. Gāmavāsī taŋ sutvā ‘evaŋ hotu, sammā’ ti sahāyakaŋ vatvā puttadāraŋ pahāya ‘bhattapāti-atthāya tīņi saŋvaccharāni bhatiŋ karissāmī’ ti seţţhissa gehaŋ pāvisi. So bhatiŋ karonto sabbakiccāni sakkaccaŋ akāsi. Gehe vā araññe vā rattiŋ vā divā vā sabbāni kattabbakammāni katāneva paññāyiŋsu. ‘Bhattabhatiko’ ti ca vutte sakalanagarepi paññāyi. Athassa divase paripuņņe bhattaveyyāvaţiko ‘bhattabhatikassa, sāmi, divaso puņņo, dukkaraŋ tena kataŋ tīņi saŋvaccharāni bhatiŋ karontena, ekampi kammaŋ na kopitapubban’ ti āha.

Athassa seţţhi attano sāyapātarāsatthāya dve sahassāni, tassa pātarāsatthāya sahassanti tīņi sahassāni dāpetvā āha– ‘ajja mayhaŋ kattabbaŋ parihāraŋ tasseva karothā’ ti. Vatvā ca pana ţhapetvā ekaŋ cintāmaņiŋ nāma piyabhariyaŋ avasesajanampi ‘ajja tameva parivārethā’ ti vatvā sabbasampattiŋ tassa niyyādesi. So seţţhino nhānodakena tasseva koţţhake tasmiŋ phalake nisinno nhatvā tasseva nivāsanasāţake nivāsetvā tasseva pallanke nisīdi. Seţţhipi nagare bheriŋ carāpesi– ‘bhattabhatiko gandhaseţţhissa gehe tīņi saŋvaccharāni bhatiŋ katvā pātiŋ labhi, tassa bhuñjanasampattiŋ olokentū’ ti. Mahājano mañcātimañce abhiruhitvā passati, gāmavāsissa olokitolokitaţţhānaŋ kampanākārappattaŋ ahosi. Nāţakā parivāretvā aţţhasuŋ, tassa purato bhattapātiŋ vađđhetvā ţhapayiŋsu. Athassa hatthadhovanavelāya gandhamādane eko paccekabuddho sattame divase samāpattito vuţţhāya ‘kattha nu kho ajja bhikkhācāratthāya gacchāmī’ ti upadhārento bhattabhatikaŋ addasa. Atha so ‘ayaŋ tīņi saŋvaccharāni bhatiŋ katvā bhattapātiŋ labhi, atthi nu kho etassa saddhā, natthī’ ti upadhārento ‘atthī’ ti ñatvā ‘saddhāpi ekacce sangahaŋ kātuŋ na sakkonti, sakkhissati nu kho me sangahaŋ kātun’ ti cintetvā ‘sakkhissati ceva mama ca sangahakaraņaŋ nissāya mahāsampattiŋ labhissatī’ ti (p. 2.058) ñatvā cīvaraŋ pārupitvā pattamādāya vehāsaŋ abbhuggantvā parisantarena gantvā tassa purato ţhitameva attānaŋ dassesi.

So paccekabuddhaŋ disvā cintesi– ‘ahaŋ pubbe adinnabhāvena ekissā bhattapātiyā atthāya tīņi saŋvaccharāni paragehe bhatiŋ akāsiŋ, idāni me idaŋ bhattaŋ ekaŋ rattindivaŋ rakkheyya, sace pana naŋ ayyassa dassāmi, anekānipi kappakoţisahassāni rakkhissati ayyasseva naŋ dassāmī’ ti. So tīņi saŋvaccharāni bhatiŋ katvā laddhabhattapātito ekapiņđampi mukhe aţţhapetvā taņhaŋ vinodetvā sayameva pātiŋ ukkhipitvā paccekabuddhassa santikaŋ gantvā pātiŋ aññassa hatthe datvā pañcapatiţţhitena vanditvā pātiŋ vāmahatthena gahetvā dakkhiņahatthena tassa patte bhattaŋ ākiri. Paccekabuddho bhattassa upađđhasesakāle pattaŋ hatthena pidahi. Atha naŋ so āha– ‘bhante, ekova paţiviso na sakkā dvidhā kātuŋ, mā maŋ idhalokena sangaņhatha, paralokena sangahameva karotha, sāvasesaŋ akatvā niravasesameva dassāmī’ ti. Attano hi thokampi anavasesetvā dinnaŋ niravasesadānaŋ nāma, taŋ mahapphalaŋ hoti. So tathā karonto sabbaŋ datvā puna vanditvā āha– ‘bhante, ekaŋ bhattapātiŋ nissāya tīņi saŋvaccharāni me paragehe bhatiŋ karontena dukkhaŋ anubhūtaŋ, idāni me nibbattanibbattaţţhāne sukhameva hotu, tumhehi diţţhadhammasseva bhāgī assan’ ti. Paccekabuddho ‘evaŋ hotu, cintāmaņi viya te sabbakāmadado manosankappā puņņacando viya pūrentū’ ti anumodanaŋ karonto–

‘Icchitaŋ patthitaŋ tuyhaŋ, sabbameva samijjhatu;

Sabbe pūrentu sankappā, cando pannaraso yathā.

‘Icchitaŋ patthikaŋ tuyhaŋ, khippameva samijjhatu;

Sabbe pūrentu sankappā, maņi jotiraso yathā’ ti. –

Vatvā ‘ayaŋ mahājano yāva gandhamādanapabbatagamanā maŋ passanto tiţţhatū’ ti adhiţţhāya ākāsena gandhamādanaŋ agamāsi.

Mahājanopi (p. 2.059) naŋ passantova aţţhāsi. So tattha gantvā taŋ piņđapātaŋ pañcasatānaŋ paccekabuddhānaŋ vibhajitvā adāsi. Sabbe attano pahonakaŋ gaņhiŋsu. ‘Appo piņđapāto kathaŋ pahosī’ ti na cintetabbaŋ. Cattāri hi acinteyyāni (a. ni. 4.77) vuttāni, tatrāyaŋ paccekabuddhavisayoti. Mahājano paccekabuddhānaŋ piņđapātaŋ vibhajitvā diyyamānaŋ disvā sādhukārasahassāni pavattesi, asanisatanipākasaddo viya ahosi. Taŋ sutvā gandhaseţţhi cintesi – ‘bhattabhatiko mayā dinnasampattiŋ dhāretuŋ nāsakkhi maññe, tenāyaŋ mahājano parihāsaŋ karonto sannipatito nadatī’ ti. So tappavattijānanatthaŋ manusse pesesi. Te āgantvā ‘sampattidhārakā nāma, sāmi, evaŋ hontū’ ti vatvā taŋ pavattiŋ ārocesuŋ. Seţţhi taŋ sutvāva pañcavaņņāya pītiyā phuţţhasarīro hutvā ‘aho dukkaraŋ tena kataŋ, ahaŋ ettakaŋ kālaŋ evarūpāya sampattiyā ţhito kiñci dātuŋ nāsakkhin’ ti taŋ pakkosāpetvā ‘saccaŋ kira tayā idaŋ nāma katan’ ti pucchitvā ‘āma, sāmī’ ti vutte, ‘handa, sahassaŋ gahetvā tava dāne mayhampi pattiŋ dehī’ ti āha. So tathā akāsi. Seţţhipissa sabbaŋ attano santakaŋ majjhe bhinditvā adāsi.

Catasso hi sampadā nāma– vatthusampadā, paccayasampadā, cetanāsampadā, guņātirekasampadāti. Tattha nirodhasamāpattiraho arahā vā anāgāmī vā dakkhiņeyyo vatthusampadā nāma. Paccayānaŋ dhammena samena uppatti paccayasampadā nāma. Dānato pubbe dānakāle pacchā bhāgeti tīsu kālesu cetanāya somanassasahagatañāņasampayuttabhāvo cetanāsampadā nāma. Dakkhiņeyyassa samāpattito vuţţhitabhāvo guņātirekasampadā nāmāti. Imassa ca khīņāsavo paccekabuddho dakkhiņeyyā, bhatiŋ katvā laddhabhāvena paccayo dhammato uppanno, tīsu kālesu parisuddhā cetanā, samāpattito vuţţhitamatto paccekabuddho guņātirekoti catassopi sampadā nipphannā. Etāsaŋ ānubhāvena diţţheva dhamme mahāsampattiŋ pāpuņanti. Tasmā so seţţhino santikā sampattiŋ labhi. Aparabhāge (p. 2.060) ca rājāpi iminā katakammaŋ sutvā taŋ pakkosāpetvā sahassaŋ datvā pattiŋ gahetvā tuţţhamānaso mahantaŋ bhogakkhandhaŋ datvā seţţhiţţhānaŋ adāsi. Bhattabhatikaseţţhītissa nāmaŋ akāsi. So gandhaseţţhinā saddhiŋ sahāyo hutvā ekato khādanto pivanto yāvatāyukaŋ ţhatvā tato cuto devaloke nibbattitvā ekaŋ buddhantaraŋ dibbasampattiŋ anubhavitvā imasmiŋ buddhuppāde sāvatthiyaŋ sāriputtattherassūpaţţhākakule paţisandhiŋ gaņhi. Athassa mātā laddhagabbhaparihārā katipāhaccayena ‘aho vatāhaŋ pañcasatehi bhikkhūhi saddhiŋ sāriputtattherassa satarasabhojanaŋ datvā kāsāyavatthanivatthā suvaņņasarakaŋ ādāya āsanapariyante nisinnā tesaŋ bhikkhūnaŋ ucchiţţhāvasesakaŋ paribhuñjeyyan’ ti dohaļinī hutvā tatheva katvā dohaļaŋ paţivinodesi. Sā sesamangalesupi tathārūpameva dānaŋ datvā puttaŋ vijāyitvā nāmaggahaņadivase ‘puttassa me, bhante, sikkhāpadāni dethā’ ti theraŋ āha. Thero ‘kimassa nāman’ ti pucchi. ‘Bhante, puttassa me paţisandhiggahaņato paţţhāya imasmiŋ gehe kassaci dukkhaŋ nāma na bhūtapubbaŋ, tenevassa sukhakumāroti nāmaŋ bhavissatī’ ti vutte tadevassa nāmaŋ gahetvā sikkhāpadāni adāsi.

Tadā evañcassa mātu ‘nāhaŋ mama puttassa ajjhāsayaŋ bhindissāmī’ ti cittaŋ uppajji. Sā tassa kaņņavijjhanamangalādīsupi tatheva dānaŋ adāsi. Kumāropi sattavassikakāle ‘icchāmahaŋ, amma, therassa santike pabbajitun’ ti āha. Sā ‘sādhu, tāta, nāhaŋ tava ajjhāsayaŋ bhindissāmī’ ti theraŋ nimantetvā bhojetvā, ‘bhante, putto me pabbajituŋ icchati, imāhaŋ sāyanhasamaye vihāraŋ ānessāmī’ ti theraŋ uyyojetvā ñātake sannipātetvā ‘puttassa me gihikāle kattabbaŋ kiccaŋ ajjeva karissāmā’ ti vatvā puttaŋ alankaritvā mahantena sirisobhaggena vihāraŋ netvā therassa niyyādesi. Theropi taŋ, ‘tāta, pabbajjā nāma dukkarā sakkhissasi abhiramitun’ ti vatvā ‘karissāmi vo, bhante, ovādan’ ti vutte kammaţţhānaŋ datvā pabbājesi. Mātāpitaropissa pabbajjāya sakkāraŋ karontā antovihāreyeva sattāhaŋ buddhappamukhassa bhikkhusanghassa satarasabhojanaŋ datvā sāyaŋ attano gehaŋ agamaŋsu. Aţţhame divase sāriputtatthero bhikkhusanghe gāmaŋ paviţţhe vihāre kattabbakiccaŋ katvā sāmaņeraŋ pattacīvaraŋ gāhāpetvā (p. 2.061) gāmaŋ piņđāya pāvisi. Sāmaņero antarāmagge mātikādīni disvā paņđitasāmaņero viya pucchi. Theropi tassa tatheva byākāsi. Sāmaņero tāni kāraņāni sutvā ‘sace tumhe attano pattacīvaraŋ gaņheyyātha, ahaŋ nivatteyyan’ ti vatvā therena tassa ajjhāsayaŋ abhinditvā, ‘sāmaņera, dehi mama pattacīvaran’ ti pattacīvare gahite theraŋ vanditvā nivattamāno, ‘bhante, mayhaŋ āhāraŋ āharamāno satarasabhojanaŋ āhareyyāthā’ ti āha. Kuto taŋ labhissāmīti? Attano puññena alabhanto mama puññena labhissatha, bhanteti. Athassa thero kuñcikaŋ datvā gāmaŋ piņđāya pāvisi. Sopi vihāraŋ āgantvā therassa gabbhaŋ vivaritvā pavisitvā dvāraŋ pidhāya attano kāye ñāņaŋ otāretvā nisīdi.

Tassa guņatejena sakkassa āsanaŋ uņhākāraŋ dassesi. Sakko ‘kiŋ nu kho etan’ ti olokento sāmaņeraŋ disvā ‘sukhasāmaņero attano upajjhāyassa pattacīvaraŋ datvā “samaņadhammaŋ karissāmī” ti nivatto, mayā tattha gantuŋ vaţţatī’ ti cintetvā cattāro mahārāje pakkosāpetvā ‘gacchatha, tātā, vihārassūpavane dussaddake sakuņe palāpethā’ ti uyyojesi. Te tathā katvā sāmantā ārakkhaŋ gaņhiŋsu. Candimasūriye ‘attano vimānāni gahetvā tiţţhathā’ ti āņāpesi. Tepi tathā kariŋsu. Sayampi āviñchanaţţhāne ārakkhaŋ gaņhi. Vihāro sannisinno niravo ahosi. Sāmaņero ekaggacittena vipassanaŋ vađđhetvā tīņi maggaphalāni pāpuņi. Thero ‘sāmaņerena “satarasabhojanaŋ āhareyyāthā” ti vuttaŋ, kassa nu kho ghare sakkā laddhun’ ti olokento ekaŋ ajjhāsayasampannaŋ upaţţhākatulaŋ disvā tattha gantvā, ‘bhante, sādhu vo kataŋ ajja idhāgacchantehī’ ti tehi tuţţhamānasehi pattaŋ gahetvā nisīdāpetvā yāgukhajjakaŋ datvā yāva bhattakālaŋ dhammakathaŋ yācito tesaŋ sāraņīyadhammakathaŋ kathetvā kālaŋ sallakkhetvā desanaŋ niţţhāpesi. Athassa satarasabhojanaŋ datvā taŋ ādāya gantukāmaŋ theraŋ disvā ‘bhuñjatha, bhante, aparampi te dassāmā’ ti theraŋ bhojetvā puna pattapūraŋ adaŋsu. Thero taŋ ādāya ‘sāmaņero me chāto’ ti turitaturito (p. 2.062) vihāraŋ pāyāsi. Taŋ divasaŋ satthā pātova nikkhamitvā gandhakuţiyaŋ nisinnova āvajjesi– ‘ajja sukhasāmaņero upajjhāyassa pattacīvaraŋ datvā “samaņadhammaŋ karissāmī” ti nivatto, nipphannaŋ nu kho tassa kiccan’ ti. So tiņņaŋyeva maggaphalānaŋ pattabhāvaŋ disvā uttaripi upadhārento ‘sakkhissatāyaŋ ajja arahattaŋ pāpuņituŋ sāriputto pana “sāmaņero me chāto” ti vegena bhattaŋ ādāya nikkhamati, sace imasmiŋ arahattaŋ appatte bhattaŋ āharissati, imassa antarāyo bhavissati, mayā gantvā dvārakoţţhake ārakkhaŋ gaņhituŋ vaţţatī’ ti cintetvā gandhakuţito nikkhamitvā dvārakoţţhake ţhatvā ārakkhaŋ gaņhi.

Theropi bhattaŋ āhari. Atha naŋ heţţhā vuttanayeneva cattāro pañhe pucchi. Pañhavissajjanāvasāne sāmaņero arahattaŋ pāpuņi. Satthā theraŋ āmantetvā ‘gaccha, sāriputta, sāmaņerassa te bhattaŋ dehī’ ti āha. Thero gantvā dvāraŋ ākoţesi. Sāmaņeropi nikkhamitvā upajjhāyassa vattaŋ katvā ‘bhattakiccaŋ karohī’ ti vutte therassa bhattena anatthikabhāvaŋ ñatvā sattavassikakumāro tankhaņaññeva arahattaŋ patto nīcāsanaţţhānaŋ paccavekkhanto bhattakiccaŋ katvā pattaŋ dhovi. Tasmiŋ kāle cattāro mahārājāno ārakkhaŋ vissajjesuŋ. Candimasūriyāpi vimānāni muñciŋsu. Sakkopi āviñchanaţţhāne ārakkhaŋ vissajjesi. Sūriyo nabhamajjhaŋ atikkantoyeva paññāyi. Bhikkhū ‘sāyanho paññāyati, sāmaņerena ca idāneva bhattakiccaŋ kataŋ, kiŋ nu kho ajja pubbaņho balavā jāto, sāyanho mando’ ti vadiŋsu. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā, ‘bhante, ajja pubbaņho balavā jāto, sāyanho mando, sāmaņerena ca idāneva bhattakiccaŋ kataŋ, atha ca pana sūriyo nabhamajjhaŋ atikkantoyeva paññāyatī’ ti vutte, ‘bhikkhave, evamevaŋ hoti puññavantānaŋ samaņadhammakaraņakāle. Ajja hi cattāro mahārājāno sāmantā ārakkhaŋ gaņhiŋsu, candimasūriyā vimānāni gahetvā aţţhaŋsu, sakko āviñchanake ārakkhaŋ gaņhi, ahampi dvārakoţţhake ārakkhaŋ gaņhiŋ, ajja sukhasāmaņero mātikāya udakaŋ harante, usukāre usuŋ ujuŋ karonte (p. 2.063) tacchake cakkādīni karonte disvā attānaŋ dametvā arahattaŋ patto’ ti vatvā imaŋ gāthamāha–

145. 
‘Udakañhi nayanti nettikā, usukārā namayanti tejanaŋ.


Dāruŋ namayanti tacchakā, attānaŋ damayanti subbatā’ ti.

Tattha subbatāti suvadā, sukhena ovaditabbā anusāsitabbāti attho. Sesaŋ heţţhā vuttanayameva.

Desanāvasāne bahū sotāpattiphalādīni pāpuņiŋsūti.

Sukhasāmaņeravatthu ekādasamaŋ.

Daņđavaggavaņņanā niţţhitā.

Dasamo vaggo.

11. Jarāvaggo

1. Visākhāya sahāyikānaŋ vatthu
Ko (p. 2.064) nu hāso kimānandoti imaŋ dhammadesanaŋ satthā jetavane viharanto visākhāya sahāyikāyo ārabbha kathesi.

Sāvatthiyaŋ kira pañcasatā kulaputtā ‘evaŋ imā appamādavihāriniyo bhavissantī’ ti attano attano bhariyāyo visākhaŋ mahā-upāsikaŋ sampaţicchāpesuŋ. Tā uyyānaŋ vā vihāraŋ vā gacchantiyo tāya saddhiŋyeva gacchanti. Tā ekasmiŋ kāle ‘sattāhaŋ surāchaņo bhavissatī’ ti chaņe sanghuţţhe attano attano sāmikānaŋ suraŋ paţiyādesuŋ. Te sattāhaŋ surāchaņaŋ kīļitvā aţţhame divase kammantabheriyā nikkhantāya kammante agamaŋsu. Tāpi itthiyo ‘mayaŋ sāmikānaŋ sammukhā suraŋ pātuŋ na labhimhā, avasesā surā ca atthi, idaŋ yathā te na jānanti, tathā pivissāmā’ ti visākhāya santikaŋ gantvā ‘icchāma, ayye, uyyānaŋ daţţhun’ ti vatvā ‘sādhu, ammā, tena hi kattabbakiccāni katvā nikkhamathā’ ti vutte tāya saddhiŋ gantvā paţicchannākārena suraŋ nīharāpetvā uyyāne pivitvā mattā vicariŋsu. Visākhāpi ‘ayuttaŋ imāhi kataŋ, idāni maŋ “samaņassa gotamassa sāvikā visākhā suraŋ pivitvā vicaratī” ti titthiyāpi garahissantī’ ti cintetvā tā itthiyo āha– ‘ammā ayuttaŋ vo kataŋ, mamapi ayaso uppādito, sāmikāpi vo kujjhissanti, idāni kiŋ karissathā’ ti. Gilānālayaŋ dassayissāma, ayyeti. Tena hi paññāyissatha sakena kammenāti. Tā gehaŋ gantvā gilānālayaŋ kariŋsu. Atha tāsaŋ sāmikā ‘itthannāmā ca itthannāmā ca kahan’ ti pucchitvā ‘gilānā’ ti sutvā ‘addhā etāhi avasesasurā pītā bhavissantī’ ti sallakkhetvā tā pothetvā anayabyasanaŋ pāpesuŋ. Tā aparasmimpi chaņavāre tatheva suraŋ pivitukāmā visākhaŋ upasankamitvā, ‘ayye, uyyānaŋ no nehī’ ti vatvā ‘pubbepi me tumhehi ayaso uppādito, gacchatha, na vo ahaŋ nessāmī’ ti tāya paţikkhittā ‘idāni evaŋ na karissāmā’ ti sammantayitvā puna taŋ upasankamitvā āhaŋsu, ‘ayye (p. 2.065) buddhapūjaŋ kātukāmāmhā, vihāraŋ no nehī’ ti. Idāni ammā yujjati, gacchatha, parivacchaŋ karothāti. Tā cankoţakehi gandhamālādīni gāhāpetvā surāpuņņe muţţhivārake hatthehi olambetvā mahāpaţe pārupitvā visākhaŋ upasankamitvā tāya saddhiŋ vihāraŋ pavisamānā ekamantaŋ gantvā muţţhivārakeheva suraŋ pivitvā vārake chađđetvā dhammasabhāyaŋ satthu purato nisīdiŋsu

Visākhā ‘imāsaŋ, bhante, dhammaŋ kathethā’ ti āha. Tāpi madavegena kampamānasarīrā ‘iccāma, gāyāmā’ ti cittaŋ uppādesuŋ. Athekā mārakāyikā devatā ‘imāsaŋ sarīre adhimuccitvā samaņassa gotamassa purato vippakāraŋ dassessāmī’ ti cintetvā tāsaŋ sarīre adhimucci. Tāsu ekaccā satthu purato pāņiŋ paharitvā hasituŋ, ekaccā naccituŋ ārabhiŋsu. Satthā ‘kiŋ idan’ ti āvajjento taŋ kāraņaŋ ñatvā ‘na idāni mārakāyikānaŋ otāraŋ labhituŋ dassāmi. Na hi mayā ettakaŋ kālaŋ pāramiyo pūrentena mārakāyikānaŋ otāralābhatthāya pūritā’ ti tā saŋvejetuŋ bhamukalomato rasmiyo vissajjesi, tāvadeva andhakāratimisā ahosi. Tā bhītā ahesuŋ maraņabhayatajjitā. Tena tāsaŋ kucchiyaŋ surā jīri. Satthā nisinnapallanke antarahito sinerumuddhani ţhatvā uņņālomato rasmiŋ vissajjesi, tankhaņaŋyeva candasahassuggamanaŋ viya ahosi. Atha satthā tā itthiyo āmantetvā ‘tumhehi mama santikaŋ āgacchamānāhi pamattāhi āgantuŋ na vaţţati. Tumhākañhi pamādeneva mārakāyikā devatā otāraŋ labhitvā tumhe hasādīnaŋ akaraņaţţhāne hasādīni kārāpesi, idāni tumhehi rāgādīnaŋ aggīnaŋ nibbāpanatthāya ussāhaŋ kātuŋ vaţţatī’ ti vatvā imaŋ gāthamāha –

146. 
‘Ko nu hāso kimānando, niccaŋ pajjalite sati;


Andhakārena onaddhā, padīpaŋ na gavesathā’ ti.

Tattha ānandoti tuţţhi. Idaŋ vuttaŋ hoti– imasmiŋ lokasannivāse rāgādīhi ekādasahi aggīhi niccaŋ pajjalite sati ko nu tumhākaŋ hāso vā (p. 2.066) tuţţhi vā? Nanu esa akattabbarūpoyeva. Aţţhavatthukena hi avijjāndhakārena onaddhā tumhe tasseva andhakārassa vidhamanatthāya kiŋ kāraņā ñāņappadīpaŋ na gavesatha na karothāti.

Desanāvasāne pañcasatāpi tā itthiyo sotāpattiphale patiţţhahiŋsu.

Satthā tāsaŋ acalasaddhāya patiţţhitabhāvaŋ ñatvā sinerumatthakā otaritvā buddhāsane nisīdi. Atha naŋ visākhā āha– ‘bhante, surā nāmesā pāpikā. Evarūpā hi nāma imā itthiyo tumhādisassa buddhassa purato nisīditvā iriyāpathamattampi saņţhāpetuŋ asakkontiyo uţţhāya pāņiŋ paharitvā hasanagītanaccādīni ārabhiŋsū’ ti. Satthā ‘āma, visākhe, pāpikā eva esā surā nāma. Etañhi nissāya aneke sattā anayabyasanaŋ pattā’ ti vatvā ‘kadā panesā, bhante, uppannā’ ti vutte tassā uppattiŋ vitthārena kathetuŋ atītaŋ āharitvā kumbhajātakaŋ (jā. 1.16.33ādayo) kathesīti.

Visākhāya sahāyikānaŋ vatthu paţhamaŋ.

2. Sirimāvatthu
Passa cittakatanti imaŋ dhammadesanaŋ satthā veļuvane viharanto sirimaŋ ārabbha kathesi.

Sā kira rājagahe abhirūpā gaņikā. Ekasmiŋ pana antovasse sumanaseţţhiputtassa bhariyāya puņņakaseţţhissa dhītāya uttarāya nāma upāsikāya aparajjhitvā taŋ pasādetukāmā tassā gehe bhikkhusanghena saddhiŋ katabhattakiccaŋ satthāraŋ khamāpetvā taŋ divasaŋ dasabalassa bhattānumodanaŋ sutvā–

‘Akkodhena jine kodhaŋ, asādhuŋ sādhunā jine;

Jine kadariyaŋ dānena, saccenālikavādinan’ ti. (jā. 1.2.2 dha. pa. 223)–

Gāthāpariyosāne (p. 2.067) sotāpattiphalaŋ pāpuņi. Ayamettha sankhepo, vitthārakathā pana kodhavagge anumodanagāthāvaņņanāyameva āvibhavissati. Evaŋ sotāpattiphalaŋ pattā pana sirimā dasabalaŋ nimantetvā punadivase mahādānaŋ datvā sanghassa aţţhakabhattaŋ nibaddhaŋ dāpesi. Ādito paţţhāya nibaddhaŋ aţţha bhikkhū gehaŋ gacchanti. ‘Sappiŋ gaņhatha, khīraŋ gaņhathā’ ti-ādīni vatvā tesaŋ patte pūreti. Ekena laddhaŋ tiņņampi catunnampi pahoti. Devasikaŋ soļasakahāpaņaparibbayena piņđapāto dīyati. Athekadivasaŋ eko bhikkhu tassā gehe aţţhakabhattaŋ bhuñjitvā tiyojanamatthake ekaŋ vihāraŋ agamāsi. Atha naŋ sāyaŋ therupaţţhāne nisinnaŋ pucchiŋsu– ‘āvuso, kahaŋ bhikkhaŋ gahetvā āgatosī’ ti. Sirimāya aţţhakabhattaŋ me bhuttanti. Manāpaŋ katvā deti, āvusoti. ‘Na sakkā tassā bhattaŋ vaņņetuŋ, ativiya paņītaŋ katvā deti, ekena laddhaŋ tiņņampi catunnampi pahoti, tassā pana deyyadhammatopi dassanameva uttaritaraŋ. Sā hi itthī evarūpā ca evarūpā cā’ ti tassā guņe vaņņesi.

Atheko bhikkhu tassā guņakathaŋ sutvā adassaneneva sinehaŋ uppādetvā ‘mayā gantvā taŋ daţţhuŋ vaţţatī’ ti attano vassaggaŋ kathetvā taŋ bhikkhuŋ ţhitikaŋ pucchitvā ‘sve, āvuso, tasmiŋ gehe tvaŋ sanghatthero hutvā aţţhakabhattaŋ labhissasī’ ti sutvā tankhaņaññeva pattacīvaraŋ ādāya pakkantopi pātova aruņe uggate salākaggaŋ pavisitvā ţhito sanghatthero hutvā tassā gehe aţţhakabhattaŋ labhi. Yo pana bhikkhu hiyyo bhuñjitvā pakkāmi, tassa gatavelāyameva assā sarīre rogo uppajji. Tasmā sā ābharaņāni omuñcitvā nipajji. Athassā dāsiyo aţţhakabhattaŋ labhitvā āgate bhikkhū disvā ārocesuŋ. Sā sahatthā patte gahetvā nisīdāpetuŋ vā parivisituŋ vā asakkontī dāsiyo āņāpesi– ‘ammā patte gahetvā, ayye, nisīdāpetvā yāguŋ pāyetvā khajjakaŋ datvā bhattavelāya patte pūretvā dethā’ ti. Tā ‘sādhu, ayye’ ti bhikkhū pavesetvā yāguŋ pāyetvā khajjakaŋ datvā bhattavelāya bhattassa patte pūretvā tassā ārocayiŋsu. Sā ‘maŋ pariggahetvā netha, ayye, vandissāmī’ ti vatvā tāhi pariggahetvā bhikkhūnaŋ santikaŋ nītā vedhamānena sarīrena bhikkhū vandi. So bhikkhu taŋ oloketvā (p. 2.068) cintesi– ‘gilānāya tāva evarūpā ayaŋ etissā rūpasobhā, arogakāle pana sabbābharaņapaţimaņđitāya imissā kīdisī rūpasampattī’ ti. Athassa anekavassakoţisannicito kileso samudācari, so aññāņī hutvā bhattaŋ bhuñjituŋ asakkonto pattamādāya vihāraŋ gantvā pattaŋ pidhāya ekamante ţhapetvā cīvaraŋ pattharitvā nipajji.

Atha naŋ eko sahāyako bhikkhu yācantopi bhojetuŋ nāsakkhi. So chinnabhatto ahosi. Taŋ divasameva sāyanhasamaye sirimā kālamakāsi. Rājā satthu sāsanaŋ pesesi– ‘bhante, jīvakassa kaniţţhabhaginī, sirimā, kālamakāsī’ ti. Satthā taŋ sutvā rañño sāsanaŋ pahiņi ‘sirimāya jhāpanakiccaŋ natthi, āmakasusāne taŋ yathā kākasunakhādayo na khādanti, tathā nipajjāpetvā rakkhāpethā’ ti. Rājāpi tathā akāsi. Paţipāţiyā tayo divasā atikkantā, catutthe divase sarīraŋ uddhumāyi, navahi vaņamukhehi puļavā pagghariŋsu sakalasarīraŋ bhinnaŋ sālibhattacāţi viya ahosi. Rājā nagare bheriŋ carāpesi– ‘ţhapetvā geharakkhake dārake sirimāya dassanatthaŋ anāgacchantānaŋ aţţha kahāpaņāni daņđo’ ti. Satthu santi kañca pesesi– ‘buddhappamukho kira bhikkhusangho sirimāya dassanatthaŋ āgacchatū’ ti. Satthā bhikkhūnaŋ ārocesi– ‘sirimāya dassanatthaŋ gamissāmā’ ti. Sopi daharabhikkhu cattāro divase kassaci vacanaŋ aggahetvā chinnabhattova nipajji. Patte bhattaŋ pūtikaŋ jātaŋ, patte malaŋ uţţhahi. Atha naŋ so sahāyako bhikkhu upasankamitvā, ‘āvuso, satthā sirimāya dassanatthaŋ gacchatī’ ti āha. So tathā chātajjhattopi ‘sirimā’ ti vuttapadeyeva sahasā uţţhahitvā ‘kiŋ bhaņasī’ ti āha. ‘Satthā sirimaŋ daţţhuŋ gacchati, tvampi gamissasī’ ti vutte, ‘āma, gamissāmī’ ti bhattaŋ chađđetvā pattaŋ dhovitvā thavikāya pakkhipitvā bhikkhusanghena saddhiŋ agamāsi. Satthā bhikkhusanghaparivuto ekapasse aţţhāsi, bhikkhunisanghopi rājaparisāpi upāsakaparisāpi upāsikāparisāpi ekekapasse aţţhaŋsu

Satthā rājānaŋ pucchi– ‘kā esā, mahārājo’ ti. Bhante, jīvakassa bhaginī, sirimā, nāmāti. Sirimā, esāti. Āma, bhanteti. Tena (p. 2.069) hi nagare bheriŋ carāpehi ‘sahassaŋ datvā sirimaŋ gaņhantū’ ti. Rājā tathā kāresi. Ekopi “han” ti vā “hun” ti vā vadanto nāma nāhosi. Rājā satthu ārocesi– ‘na gaņhanti, bhante’ ti. Tena hi, mahārāja, agghaŋ ohārehīti. Rājā ‘pañcasatāni datvā gaņhantū’ ti bheriŋ carāpetvā kañci gaņhanakaŋ adisvā ‘ađđhateyyāni satāni, dve satāni, sataŋ, paņņāsaŋ, pañcavīsati kahāpaņe, dasa kahāpaņe, pañca kahāpaņe, ekaŋ kahāpaņaŋ ađđhaŋ, pādaŋ, māsakaŋ, kākaņikaŋ datvā sirimaŋ gaņhantū’ ti bheriŋ carāpesi. Koci taŋ na icchi. ‘Mudhāpi gaņhantū’ ti bheriŋ carāpesi. “Han” ti vā “hun” ti vā vadanto nāma nāhosi. Rājā ‘mudhāpi, bhante, gaņhanto nāma natthī’ ti āha. Satthā ‘passatha, bhikkhave, mahājanassa piyaŋ mātugāmaŋ, imasmiŋyeva nagare sahassaŋ datvā pubbe ekadivasaŋ labhiŋsu, idāni mudhā gaņhantopi natthi, evarūpaŋ nāma rūpaŋ khayavayappattaŋ, passatha, bhikkhave, āturaŋ attabhāvan’ ti vatvā imaŋ gāthamāha–

147. 
‘Passa cittakataŋ bimbaŋ, arukāyaŋ samussitaŋ;


Āturaŋ bahusankappaŋ, yassa natthi dhuvaŋ ţhitī’ ti.

Tattha cittakatanti katacittaŋ, vatthābharaņamālālattakādīhi vicittanti attho. Bimbanti dīghādiyuttaţţhānesu dīghādīhi angapaccangehi saņţhitaŋ attabhāvaŋ. Arukāyanti navannaŋ vaņamukhānaŋ vasena arubhūtaŋ kāyaŋ. Samussitanti tīhi aţţhisatehi samussitaŋ. Āturanti sabbakālaŋ iriyāpathādīhi pariharitabbatāya niccagilānaŋ. Bahusankappanti mahājanena bahudhā sankappitaŋ. Yassa natthi dhuvaŋ ţhitīti yassa dhuvabhāvo vā ţhitibhāvo vā natthi, ekantena bhedanavikiraņaviddhaŋsanadhammamevetaŋ, imaŋ passathāti attho.

Desanāvasāne caturāsītiyā pāņasahassānaŋ dhammābhisamayo ahosi, sopi bhikkhu sotāpattiphale patiţţhahīti.

Sirimāvatthu dutiyaŋ.

3. Uttarātherīvatthu
Parijiņņamidanti (p. 2.070) imaŋ dhammadesanaŋ satthā jetavane viharanto uttarātheriŋ nāma bhikkhuniŋ ārabbha kathesi.

Therī kira vīsavassasatikā jātiyā piņđāya caritvā laddhapiņđapātā antaravīthiyaŋ ekaŋ bhikkhuŋ disvā piņđapātena āpucchitvā tassa apaţikkhipitvā gaņhantassa sabbaŋ datvā nirāhārā ahosi. Evaŋ dutiyepi tatiyepi divase tasseva bhikkhuno tasmiŋyeva ţhāne bhattaŋ datvā nirāhārā ahosi, catutthe divase pana piņđāya carantī ekasmiŋ sambādhaţţhāne satthāraŋ disvā paţikkamantī olambantaŋ attano cīvarakaņņaŋ akkamitvā saņţhātuŋ asakkontī parivattitvā pati. Satthā tassā santikaŋ gantvā, ‘bhagini, parijiņņo te attabhāvo na cirasseva bhijjissatī’ ti vatvā imaŋ gāthamāha–

148. 
‘Parijiņņamidaŋ rūpaŋ, roganīļaŋ pabhanguraŋ;


Bhijjati pūtisandeho, maraņantañhi jīvitan’ ti.

Tassattho– bhagini idaŋ tava sarīrasankhātaŋ rūpaŋ mahallakabhāvena parijiņņaŋ, tañca kho sabbarogānaŋ nivāsaţţhānaţţhena roganīļaŋ, yathā kho pana taruņopi singālo ‘jarasingālo’ ti vuccati, taruņāpi gaļocīlatā ‘pūtilatā’ ti vuccati, evaŋ tadahujātaŋ suvaņņavaņņampi samānaŋ niccaŋ paggharaņaţţhena pūtitāya pabhanguraŋ, so esa pūtiko samāno tava deho bhijjati, na cirasseva bhijjissatīti veditabbo. Kiŋ kāraņā? Maraņantañhi jīvitaŋ yasmā sabbasattānaŋ jīvitaŋ maraņapariyosānamevāti vuttaŋ hoti.

Desanāvasāne sā therī sotāpattiphalaŋ pattā, mahājanassāpi sātthikā dhammadesanā ahosīti.

Uttarātherīvatthu tatiyaŋ.

4. Sambahula-adhimānikabhikkhuvatthu
Yānimānīti (p. 2.071) imaŋ dhammadesanaŋ satthā jetavane viharanto sambahule adhimānike bhikkhū ārabbha kathesi.

Pañcasatā kira bhikkhū satthu santike kammaţţhānaŋ gahetvā araññaŋ pavisitvā ghaţentā vāyamantā jhānaŋ nibbattetvā ‘kilesānaŋ asamudācārena pabbajitakiccaŋ no nipphannaŋ, attanā paţiladdhaguņaŋ satthu ārocessāmā’ ti āgamiŋsu. Satthā tesaŋ bahidvārakoţţhakaŋ pattakāleyeva ānandattheraŋ āha– ‘ānanda, etesaŋ bhikkhūnaŋ pavisitvā mayā diţţhena kammaŋ natthi, āmakasusānaŋ gantvā tato āgantvā maŋ passantū’ ti. Thero gantvā tesaŋ tamatthaŋ ārocesi. Te ‘kiŋ amhākaŋ āmakasusānenā’ ti avatvāva ‘dīghadassinā buddhena kāraņaŋ diţţhaŋ bhavissatī’ ti āmakasusānaŋ gantvā tattha kuņapāni passantā ekāhadvīhapatitesu kuņapesu āghātaŋ paţilabhitvā taŋ khaņaŋ patitesu allasarīresu rāgaŋ uppādayiŋsu, tasmiŋ khaņe attano sakilesabhāvaŋ jāniŋsu. Satthā gandhakuţiyaŋ nisinnova obhāsaŋ pharitvā tesaŋ bhikkhūnaŋ sammukhe kathento viya ‘nappatirūpaŋ nu kho, bhikkhave, tumhākaŋ evarūpaŋ aţţhisanghātaŋ disvā rāgaratiŋ uppādetun’ ti vatvā imaŋ gāthamāha–

149. 
‘Yānimāni apatthāni, alābūneva sārade;


Kāpotakāni aţţhīni, tāni disvāna kā ratī’ ti.

Tattha apatthānīti chađđitāni. Sāradeti saradakāle vātātapapahatāni tattha tattha vippakiņņa-alābūni viya. Kāpotakānīti kapotakavaņņāni. Tāni disvānāti tāni evarūpāni aţţhīni disvā tumhākaŋ kā rati, nanu appamattakampi kāmaratiŋ kātuŋ na vaţţatiyevāti attho.

Desanāvasāne te bhikkhū yathāţhitāva arahattaŋ patvā bhagavantaŋ abhitthavamānā āgantvā vandiŋsūti.

Sambahula-adhimānikabhikkhuvatthu catutthaŋ.

5. Janapadakalyāņī rūpanandātherīvatthu
Aţţhīnaŋ (p. 2.072) nagaraŋ katanti imaŋ dhammadesanaŋ satthā jetavane viharanto janapadakalyāņiŋ rūpanandātheriŋ ārabbha kathesi.

Sā kira ekadivasaŋ cintesi– ‘mayhaŋ jeţţhabhātiko rajjasiriŋ pahāya pabbajitvā loke aggapuggalo buddho jāto, puttopissa rāhulakumāro pabbajito, bhattāpi me pabbajito, mātāpi me pabbajitā, ahampi ettake ñātijane pabbajite gehe kiŋ karissāmi, pabbajissāmā’ ti. Sā bhikkhunupassayaŋ gantvā pabbaji ñātisineheneva, no saddhāya, abhirūpatāya pana rūpanandāti paññāyi. ‘Satthā kira “rūpaŋ aniccaŋ dukkhaŋ anattā, vedanā… saññā… sankhārā… viññāņaŋ aniccaŋ dukkhaŋ anattā” ti vadetī’ ti sutvā sā evaŋ dassanīye pāsādike mamapi rūpe dosaŋ katheyyāti satthu sammukhībhāvaŋ na gacchati. Sāvatthivāsino pātova dānaŋ datvā samādinnuposathā suddhuttarāsangā gandhamālādihatthā sāyanhasamaye jetavane sannipatitvā dhammaŋ suņanti. Bhikkhunisanghopi satthu dhammadesanāya uppannacchando vihāraŋ gantvā dhammaŋ suņāti. Dhammaŋ sutvā nagaraŋ pavisanto satthu guņakathaŋ kathentova pavisati.

Catuppamāņike hi lokasannivāse appakāva te sattā, yesaŋ tathāgataŋ passantānaŋ pasādo na uppajjati. Rūpappamāņikāpi hi tathāgatassa lakkhaņānubyañjanapaţimaņđitaŋ suvaņņavaņņaŋ sarīraŋ disvā pasīdanti, ghosappamāņikāpi anekāni jātisatāni nissāya pavattaŋ satthu guņaghosañceva aţţhangasamannāgataŋ dhammadesanāghosañca sutvā pasīdanti, lūkhappamāņikāpissa cīvarādilūkhataŋ paţicca pasīdanti, dhammappamāņikāpi ‘evarūpaŋ dasabalassa sīlaŋ, evarūpo samādhi, evarūpā paññā, bhagavā sīlādīhi guņehi asamo appaţipuggalo’ ti pasīdanti. Tesaŋ tathāgatassa guņaŋ kathentānaŋ mukhaŋ nappahoti. Rūpanandā bhikkhunīnañceva upāsikānañca santikā tathāgatassa guņakathaŋ sutvā cintesi– ‘ativiya me bhātikassa vaņņaŋ kathentiyeva. Ekadivasampi me rūpe dosaŋ kathento kittakaŋ kathessati. Yaŋnūnāhaŋ bhikkhunīhi saddhiŋ gantvā attānaŋ adassetvāva tathāgataŋ passitvā dhammamassa suņitvā āgaccheyyan’ ti. Sā ‘ahampi ajja dhammassavanaŋ gamissāmī’ ti bhikkhunīnaŋ ārocesi.

Bhikkhuniyo (p. 2.073) ‘cirassaŋ vata rūpanandāya satthu upaţţhānaŋ gantukāmatā uppannā, ajja satthā imaŋ nissāya vicitradhammadesanaŋ nānānayaŋ desessatī’ ti tuţţhamānasā taŋ ādāya nikkhamiŋsu. Sā nikkhantakālato paţţhāya ‘ahaŋ attānaŋ neva dassessāmī’ ti cintesi. Satthā ‘ajja rūpanandā mayhaŋ upaţţhānaŋ āgamissati, kīdisī nu kho tassā dhammadesanā sappāyā’ ti cintetvā ‘rūpagarukā esā attabhāve balavasinehā, kaņţakena kaņţakuddharaņaŋ viya rūpenevassā rūpamadanimmadanaŋ sappāyan’ ti sanniţţhānaŋ katvā tassā vihāraŋ pavisanasamaye ekaŋ pana abhirūpaŋ itthiŋ soļasavassuddesikaŋ rattavatthanivatthaŋ sabbābharaņapaţimaņđitaŋ bījaniŋ gahetvā attano santike ţhatvā bījayamānaŋ iddhibalena abhinimmini. Taŋ kho pana itthiŋ satthā ceva passati rūpanandā ca. Sā bhikkhunīhi saddhiŋ vihāraŋ pavisitvā bhikkhunīnaŋ piţţhipasse ţhatvā pañcapatiţţhitena satthāraŋ vanditvā bhikkhunīnaŋ antare nisinnā pādantato paţţhāya satthāraŋ olokentī lakkhaņavicittaŋ anubyañjanasamujjalaŋ byāmappabhāparikkhittaŋ satthu sarīraŋ disvā puņņacandasassirikaŋ mukhaŋ olokentī samīpe ţhitaŋ itthirūpaŋ addasa Sā taŋ oloketvā attabhāvaŋ olokentī suvaņņarājahaŋsiyā purato kākīsadisaŋ attānaŋ avamaññi. Iddhimayarūpaŋ diţţhakālato paţţhāyeva hi tassā akkhīni bhamiŋsu. Sā ‘aho imissā kesā sobhanā, aho nalāţaŋ sobhanan’ ti sabbesaŋ sārīrappadesānaŋ rūpasiriyā samākađđhitacittā tasmiŋ rūpe balavasinehā ahosi.

Satthā tassā tattha abhiratiŋ ñatvā dhammaŋ desentova taŋ rūpaŋ soļasavassuddesikabhāvaŋ atikkamitvā vīsativassuddesikaŋ katvā dassesi. Rūpanandā oloketvā ‘na vatidaŋ rūpaŋ purimasadisan’ ti thokaŋ virattacittā ahosi. Satthā anukkameneva tassā itthiyā sakiŋ vijātavaņņaŋ majjhimitthivaņņaŋ jarājiņņamahallikitthivaņņañca dassesi. Sāpi anupubbeneva ‘idampi antarahitaŋ, idampi antarahitan’ ti jarājiņņakāle taŋ virajjamānā khaņđadantiŋ palitasiraŋ obhaggaŋ gopānasivankaŋ daņđaparāyaņaŋ pavedhamānaŋ disvā ativiya virajji. Atha satthā taŋ byādhinā abhibhūtaŋ katvā dassesi. Sā tankhaņaññeva daņđañca tālavaņţañca chađđetvā mahāviravaŋ (p. 2.074) viravamānā bhūmiyaŋ patitvā sake muttakarīse nimuggā aparāparaŋ parivatti. Rūpanandā tampi disvā ativiya virajji. Satthāpi tassā itthiyā maraņaŋ dassesi. Sā tankhaņaŋyeva uddhumātakabhāvaŋ āpajji, navahi vaņamukhehi pubbavaţţiyo ceva puļavā ca pagghariŋsu, kākādayo sannipatitvā vilumpiŋsu. Rūpanandāpi taŋ oloketvā ‘ayaŋ itthī imasmiŋyeva ţhāne jaraŋ pattā, byādhiŋ pattā, maraņaŋ pattā, imassāpi me attabhāvassa evameva jarābyādhimaraņāni āgamissantī’ ti attabhāvaŋ aniccato passi. Aniccato diţţhattā eva pana dukkhato anattato diţţhoyeva hoti. Athassā tayo bhavā ādittā gehā viya gīvāya baddhakuņapaŋ viya ca upaţţhahiŋsu, kammaţţhānābhimukhaŋ cittaŋ pakkhandi. Satthā tāya aniccato diţţhabhāvaŋ ñatvā ‘sakkhissati nu kho sayameva attano patiţţhaŋ kātun’ ti olokento ‘na sakkhissati, bahiddhā paccayaŋ laddhuŋ vaţţatī’ ti cintetvā tassā sappāyavasena dhammaŋ desento āha–

‘Āturaŋ asuciŋ pūtiŋ, passa nande samussayaŋ;

Uggharantaŋ paggharantaŋ, bālānaŋ abhipatthitaŋ.

‘Yathā idaŋ tathā etaŋ, yathā etaŋ tathā idaŋ;

Dhātuto suññato passa, mā lokaŋ punarāgami.

Bhave chandaŋ virājetvā, upasanto carissatī’ ti.–

Itthaŋ sudaŋ bhagavā nandaŋ bhikkhuniŋ ārabbha imā gāthāyo abhāsitthāti. Nandā desanānusārena ñāņaŋ pesetvā sotāpattiphalaŋ pāpuņi. Athassā upari tiņņaŋ maggaphalānaŋ vipassanāparivāsatthāya suññatākammaţţhānaŋ kathetuŋ, ‘nande, mā “imasmiŋ sarīre sāro atthī” ti saññaŋ kari. Appamattakopi hi ettha sāro natthi, tīņi aţţhisatāni ussāpetvā kataŋ aţţhinagarametan’ ti vatvā imaŋ gāthamāha–

150. 
‘Aţţhīnaŋ nagaraŋ kataŋ, maŋsalohitalepanaŋ;


Yattha jarā ca maccu ca, māno makkho ca ohito’ ti.

Tassattho– yatheva hi pubbaņņāparaņņādīnaŋ odahanatthāya kaţţhāni ussāpetvā vallīhi bandhitvā mattikāya vilimpetvā nagarasankhātaŋ bahiddhā gehaŋ (p. 2.075) karonti, evamidaŋ ajjhattikampi tīņi aţţhisatāni ussāpetvā nhāruvinaddhaŋ maŋsalohitalepanaŋ tacapaţicchannaŋ jīraņalakkhaņāya jarāya maraņalakkhaņassa maccuno ārohasampadādīni paţicca maññanalakkhaņassa mānassa sukatakāraņavināsanalakkhaņassa makkhassa ca odahanatthāya nagaraŋ kataŋ. Evarūpo eva hi ettha kāyikacetasiko ābādho ohito, ito uddhaŋ kiñci gayhūpagaŋ natthīti.

Desanāvasāne sā therī arahattaŋ pāpuņi, mahājanassāpi sātthikā dhammadesanā ahosīti.

Janapadakalyāņī rūpanandātherīvatthu pañcamaŋ.

6. Mallikādevīvatthu
Jīranti veti imaŋ dhammadesanaŋ satthā jetavane viharanto mallikaŋ deviŋ ārabbha kathesi.

Sā kira ekadivasaŋ nhānakoţţhakaŋ paviţţhā mukhaŋ dhovitvā onatasarīrā janghaŋ dhovituŋ ārabhi. Tāya ca saddhiŋyeva paviţţho eko vallabhasunakho atthi. So taŋ tathā onataŋ disvā asaddhammasanthavaŋ kātuŋ ārabhi. Sā phassaŋ sādiyantī aţţhāsi. Rājāpi uparipāsāde vātapānena olokento taŋ disvā tato āgatakāle ‘nassa, vasali, kasmā evarūpamakāsī’ ti āha. Kiŋ mayā kataŋ, devāti. Sunakhena saddhiŋ santhavoti. Natthetaŋ, devāti. Mayā sāmaŋ diţţhaŋ, nāhaŋ tava saddahissāmi, nassa, vasalīti. ‘Mahārāja, yo koci imaŋ koţţhakaŋ paviţţho iminā vātapānena olokentassa ekova dvidhā paññāyatī’ ti abhūtaŋ kathesi. Deva, sace me saddahasi, etaŋ koţţhakaŋ pavisa, ahaŋ taŋ iminā vātapānena olokessāmīti. Rājā mūļhadhātuko tassā vacanaŋ saddahitvā koţţhakaŋ pāvisi. Sāpi kho devī vātapāne ţhatvā olokentī ‘andhabāla, mahārāja, kiŋ nāmetaŋ, ajikāya saddhiŋ santhavaŋ karosī’ ti āha. ‘Nāhaŋ, bhadde, evarūpaŋ karomī’ ti ca vuttepi ‘mayā sāmaŋ diţţhaŋ, nāhaŋ tava saddahissāmī’ ti āha.

Taŋ (p. 2.076) sutvā rājā ‘addhā imaŋ koţţhakaŋ paviţţho ekova dvidhā paññāyatī’ ti saddahi. Mallikā cintesi– ‘ayaŋ rājā andhabālatāya mayā vañcito, pāpaŋ me kataŋ, ayañca me abhūtena abbhācikkhito, idaŋ me kammaŋ satthāpi jānissati, dve aggasāvakāpi asīti mahāsāvakāpi jānissanti, aho vata me bhāriyaŋ kammaŋ katan’ ti. Ayaŋ kira rañño asadisadāne sahāyikā ahosi. Tattha ca ekadivasaŋ katapariccāgo dhanassa cuddasakoţi-agghanako ahosi. Tathāgatassa setacchattaŋ nisīdanapallanko ādhārako pādapīţhanti imāni pana cattāri anagghāneva ahesuŋ. Sā maraņakāle evarūpaŋ mahāpariccāgaŋ nānussaritvā tadeva pāpakammaŋ anussarantī kālaŋ katvā avīcimhi nibbatti. Rañño pana sā ativiya piyā ahosi. So balavasokābhibhūto tassā sarīrakiccaŋ kāretvā ‘nibbattaţţhānamassā pucchissāmī’ ti satthu santikaŋ agamāsi. Satthā yathā so āgatakāraņaŋ na sarati, tathā akāsi. So satthu santike sāraņīyadhammakathaŋ sutvā gehaŋ paviţţhakāle saritvā ‘ahaŋ bhaņe mallikāya nibbattaţţhānaŋ pucchissāmīti satthu santikaŋ gantvā pamuţţho, sve puna pucchissāmī’ ti punadivasepi agamāsi. Satthāpi paţipāţiyā satta divasāni yathā so na sarati tathā akāsi. Sāpi sattāhameva niraye paccitvā aţţhame divase tato cutā tusitabhavane nibbatti. Kasmā panassa satthā asaraņabhāvaŋ akāsīti? Sā kira tassa ativiya piyā ahosi manāpā, tasmā tassā niraye nibbattabhāvaŋ sutvā ‘sace evarūpā saddhāsampannā niraye nibbattā, dānaŋ datvā kiŋ karissāmī’ ti micchādiţţhiŋ gahetvā pañcannaŋ bhikkhusatānaŋ gehe pavattaŋ niccabhattaŋ harāpetvā niraye nibbatteyya, tenassa satthā sattāhaŋ asaraņabhāvaŋ katvā aţţhame divase piņđāya caranto sayameva rājakuladvāraŋ agamāsi.

Rājā ‘satthā āgato’ ti sutvā nikkhamitvā pattaŋ ādāya pāsādaŋ abhiruhituŋ ārabhi. Satthā pana rathasālāya nisīdituŋ ākāraŋ dassesi. Rājā satthāraŋ tattheva nisīdāpetvā yāgukhajjakena paţimānetvā vanditvā nisinnova ahaŋ, bhante, mallikāya deviyā nibbattaţţhānaŋ pucchissāmīti gantvā pamuţţho, kattha nu kho sā, bhante, nibbattāti. Tusitabhavane, mahārājāti, bhante, tāya tusitabhavane anibbattantiyā ko añño nibbattissati (p. 2.077) bhante, natthi tāya sadisā itthī. Tassā hi nisinnaţţhānādīsu ‘sve tathāgatassa idaŋ dassāmi, idaŋ karissāmī’ ti dānasaŋvidhānaŋ ţhapetvā aññaŋ kiccameva natthi, bhante, tassā paralokaŋ gatakālato paţţhāya sarīraŋ me na vahatīti. Atha naŋ satthā ‘mā cintayi, mahārāja, sabbesaŋ dhuvadhammo ayan’ ti vatvā ‘ayaŋ, mahārāja, ratho kassā’ ti pucchi. Taŋ sutvā rājā sirasmiŋ añjaliŋ patiţţhāpetvā ‘pitāmahassa me, bhante’ ti āha. ‘Ayaŋ kassā’ ti? ‘Pitu me, bhante’ ti. ‘Ayaŋ pana ratho kassā’ ti? ‘Mama, bhante’ ti. Evaŋ vutte satthā, ‘mahārāja, tava pitāmahassa ratho tenevākārena tava pitu rathaŋ na pāpuņi, tava pitu ratho tava rathaŋ na pāpuņi, evarūpassa nāma kaţţhakalingarassāpi jarā āgacchati, kimangaŋ pana attabhāvassa. Mahārāja, sappurisadhammasseva hi jarā natthi, sattā pana ajīrakā nāma natthī’ ti vatvā imaŋ gāthamāha–

151. 
‘Jīranti ve rājarathā sucittā,


Atho sarīrampi jaraŋ upeti.


Satañca dhammo na jaraŋ upeti,


Santo have sabbhi pavedayantī’ ti.

Tattha veti nipāto. Sucittāti sattahi ratanehi aparehi ca rathālankārehi suţţhu cittitā rājūnaŋ rathāpi jīranti. Sarīrampīti na kevalaŋ rathā eva, idaŋ suppaţijaggitaŋ sarīrampi khaņđiccādīni pāpuņantaŋ jaraŋ upeti. Satañcāti buddhādīnaŋ pana santānaŋ navavidho lokuttaradhammo ca kiñci upaghātaŋ na upetīti na jaraŋ upeti nāma. Pavedayantīti evaŋ santo buddhādayo sabbhi paņđitehi saddhiŋ kathentīti attho.

Desanāvasāne bahū sotāpattiphalādīni pāpuņiŋsūti.

Mallikādevīvatthu chaţţhaŋ.

7. Lāļudāyittheravatthu
Appassutāyanti imaŋ dhammadesanaŋ satthā jetavane viharanto lāļudāyittheraŋ ārabbha kathesi.

So (p. 2.078) kira mangalaŋ karontānaŋ gehaŋ gantvā ‘ tirokuţţesu tiţţhantī’ ti-ādinā (khu. pā. 7.1 pe. va. 14) nayena avamangalaŋ katheti, avamangalaŋ karontānaŋ gehaŋ gantvā tirokuţţādīsu kathetabbesu ‘dānañca dhammacariyā cā’ ti-ādinā (khu. pā. 5.7 su. ni. 266) nayena mangalagāthā vā ‘yaŋ kiñci vittaŋ idha vā huraŋ vā’ ti ratanasuttaŋ (khu. pā. 6.3 su. ni. 226) vā katheti. Evaŋ tesu tesu ţhānesu ‘aññaŋ kathessāmī’ ti aññaŋ kathentopi ‘aññaŋ kathemī’ ti na jānāti. Bhikkhū tassa kathaŋ sutvā satthu ārocesuŋ– ‘kiŋ, bhante, lāļudāyissa mangalāmangalaţţhānesu gamanena, aññasmiŋ kathetabbe aññameva kathetī’ ti. Satthā ‘na, bhikkhave, idānevesa evaŋ katheti, pubbepi aññasmiŋ kathetabbe aññameva kathesī’ ti vatvā atītaŋ āhari–

Atīte kira bārāņasiyaŋ aggidattassa nāma brāhmaņassa putto somadattakumāro nāma rājānaŋ upaţţhahi. So raññā piyo ahosi manāpo. Brāhmaņo pana kasikammaŋ nissāya jīvati. Tassa dveyeva goņā ahesuŋ. Tesu eko mato. Brāhmaņo puttaŋ āha– ‘tāta, somadatta, rājānaŋ me yācitvā ekaŋ goņaŋ āharā’ ti. Somadatto ‘sacāhaŋ rājānaŋ yācissāmi, lahubhāvo me paññāyissatī’ ti cintetvā ‘tumheyeva, tāta, rājānaŋ yācathā’ ti vatvā ‘tena hi, tāta, maŋ gahetvā yāhī’ ti vutto cintesi– ‘ayaŋ brāhmaņo dandhapañño abhikkamādivacanamattampi na jānāti, aññasmiŋ vattabbe aññameva vadati, sikkhāpetvā pana naŋ nessāmī’ ti. So taŋ ādāya bīraņatthambhakaŋ nāma susānaŋ gantvā tiņakalāpe bandhitvā ‘ayaŋ rājā, ayaŋ uparājā, ayaŋ senāpatī’ ti nāmāni katvā paţipāţiyā pitu dassetvā ‘tumhehi rājakulaŋ gantvā evaŋ abhikkamitabbaŋ, evaŋ paţikkamitabbaŋ, evaŋ nāma rājā vattabbo, evaŋ nāma uparājā, rājānaŋ pana upasankamitvā “jayatu bhavaŋ, mahārājā” ti vatvā evaŋ ţhatvā imaŋ gāthaŋ vatvā goņaŋ yāceyyāthā’ ti gāthaŋ uggaņhāpesi–

‘Dve me goņā mahārāja, yehi khettaŋ kasāmase;

Tesu eko mato deva, dutiyaŋ dehi khattiyā’ ti.

So hi saŋvaccharamattena taŋ gāthaŋ paguņaŋ katvā paguņabhāvaŋ puttassa ārocetvā ‘tena hi, tāta, kañcideva paņņākāraŋ ādāya āgacchatha, ahaŋ (p. 2.079) purimataraŋ gantvā rañño santike ţhassāmī’ ti vutte ‘sādhu, tātā’ ti paņņākāraŋ gahetvā somadattassa rañño santike ţhitakāle ussāhappatto rājakulaŋ gantvā raññā tuţţhacittena katapaţisammodano, ‘tāta, cirassaŋ vata āgatattha, idamāsanaŋ nisīditvā vadatha, yenattho’ ti vutte imaŋ gāthamāha–

‘Dve me goņā mahārāja, yehi khettaŋ kasāmase;

Tesu eko mato deva, dutiyaŋ gaņha khattiyā’ ti.

Raññā ‘kiŋ vadesi, tāta, puna vadehī’ ti vuttepi tameva gāthaŋ āha. Rājā tena virajjhitvā kathitabhāvaŋ ñatvā sitaŋ katvā, ‘somadatta, tumhākaŋ gehe bahū maññe goņā’ ti vatvā ‘tumhehi dinnā bahū bhavissanti, devā’ ti vutte bodhisattassa tussitvā brāhmaņassa soļasa goņe alankārabhaņđakaŋ nivāsagāmañcassa brahmadeyyaŋ datvā mahantena yasena brāhmaņaŋ uyyojesīti.

Satthā imaŋ dhammadesanaŋ āharitvā ‘tadā rājā ānando ahosi, brāhmaņo lāļudāyī, somadatto pana ahamevā’ ti jātakaŋ samodhānetvā ‘na, bhikkhave, idāneva, pubbepesa attano appassutatāya aññasmiŋ vattabbe aññameva vadati. Appassutapuriso hi balibaddasadiso nāma hotī’ ti vatvā imaŋ gāthamāha–

152. 
‘Appassutāyaŋ puriso, balibaddova jīrati;


Maŋsāni tassa vađđhanti, paññā tassa na vađđhatī’ ti.

Tattha appassutāyanti ekassa vā dvinnaŋ vā paņņāsakānaŋ. Atha vā pana vaggānaŋ sabbantimena paricchedena ekassa vā dvinnaŋ vā suttantānaŋ vāpi abhāvena appassuto ayaŋ. Kammaţţhānaŋ pana uggahetvā anuyuñjanto bahussutova. Balibaddova jīratīti yathā hi balibaddo jīramāno vađđhamāno neva mātu, na pitu, na sesañātakānaŋ atthāya vađđhati, atha kho niratthakameva jīrati, evamevaŋ ayampi na upajjhāyavattaŋ karoti, na ācariyavattaŋ, na āgantukavattādīni, na bhāvanārāmataŋ anuyuñjati, niratthakameva jīrati, maŋsāni tassa vađđhantīti yathā balibaddassa ‘yuganangalādīni vahituŋ asamattho eso’ ti araññe vissaţţhassa tattheva vicarantassa (p. 2.080) khādantassa pivantassa maŋsāni vađđhanti, evameva imassāpi upajjhāyādīhi vissaţţhassa sanghaŋ nissāya cattāro paccaye labhitvā uddhavirecanādīni katvā kāyaŋ posentassa maŋsāni vađđhanti, thūlasarīro hutvā vicarati. Paññā tassāti lokiyalokuttarā panassa paññā ekangulamattāpi na vađđhati, araññe pana gacchalatādīni viya cha dvārāni nissāya taņhā ceva navavidhamāno ca vađđhatīti attho.

Desanāvasāne mahājano sotāpattiphalādīni pāpuņīti.

Lāļudāyittheravatthu sattamaŋ.

8. Udānavatthu
Anekajātisaŋsāranti imaŋ dhammadesanaŋ satthā bodhirukkhamūle nisinno udānavasena udānetvā aparabhāge ānandattherena puţţho kathesi.

So hi bodhirukkhamūle nisinno sūriye anatthangateyeva mārabalaŋ viddhaŋsetvā paţhamayāme pubbenivāsapaţicchādakaŋ tamaŋ padāletvā majjhimayāme dibbacakkhuŋ visodhetvā pacchimayāme sattesu kāruññataŋ paţicca paccayākāre ñāņaŋ otāretvā taŋ anulomapaţilomavasena sammasanto aruņuggamanavelāya sammāsambodhiŋ abhisambujjhitvā anekehi buddhasatasahassehi avijahitaŋ udānaŋ udānento imā gāthā abhāsi–

153. 
‘Anekajātisaŋsāraŋ, sandhāvissaŋ anibbisaŋ;


Gahakāraŋ gavesanto, dukkhā jāti punappunaŋ.

154. 
‘Gahakāraka diţţhosi, puna gehaŋ na kāhasi.


Sabbā te phāsukā bhaggā, gahakūţaŋ visankhataŋ.


Visankhāragataŋ cittaŋ, taņhānaŋ khayamajjhagā’ ti.

Tattha gahakāraŋ gavesantoti ahaŋ imassa attabhāvasankhātassa gehassa kārakaŋ taņhāvađđhakiŋ gavesanto yena ñāņena sakkā taŋ daţţhuŋ (p. 2.081) tassa bodhiñāņassatthāya dīpankarapādamūle katābhinīhāro ettakaŋ kālaŋ anekajātisaŋsāraŋ anekajātisatasahassasankhātaŋ imaŋ saŋsāravaţţaŋ anibbisaŋ taŋ ñāņaŋ avindanto alabhantoyeva sandhāvissaŋ saŋsariŋ, aparāparaŋ anuvicarinti attho. Dukkhā jāti punappunanti idaŋ gahakārakagavesanassa kāraņavacanaŋ. Yasmā jarābyādhimaraņamissitāya jāti nāmesā punappunaŋ upagantuŋ dukkhā, na ca sā tasmiŋ adiţţhe nivattati. Tasmā taŋ gavesanto sandhāvissanti attho. Diţţhosīti sabbaññutaññāņaŋ paţivijjhantena mayā idāni diţţhosi. Puna gehanti puna imasmiŋ saŋsāravaţţe attabhāvasankhātaŋ mama gehaŋ na kāhasi. Sabbā te phāsukā bhaggāti tava sabbā avasesā kilesaphāsukā mayā bhaggā. Gahakūţaŋ visankhatanti imassa tayā katassa attabhāvagehassa avijjāsankhātaŋ kaņņikamaņđalampi mayā viddhaŋsitaŋ. Visankhāragataŋ cittanti idāni mama cittaŋ visankhāraŋ nibbānaŋ ārammaņakaraņavasena gataŋ anupaviţţhaŋ. Taņhānaŋ khayamajjhagāti taņhānaŋ khayasankhātaŋ arahattaŋ adhigatosmīti.

Udānavatthu aţţhamaŋ.

9. Mahādhanaseţţhiputtavatthu
Acaritvāti imaŋ dhammadesanaŋ satthā isipatane migadāye viharanto mahādhanaseţţhiputtaŋ ārabbha kathesi.

So kira bārāņasiyaŋ asītikoţivibhave kule nibbatti. Athassa mātāpitaro cintesuŋ– ‘amhākaŋ kule mahābhogakkhandho, puttassa no hatthe ţhapetvā yathāsukhaŋ paribhogaŋ karissāma, aññena kammena kiccaŋ natthī’ ti. Taŋ naccagītavāditamattameva sikkhāpesuŋ. Tasmiŋyeva nagare aññasmiŋ asītikoţivibhave kule ekā dhītāpi nibbatti. Tassāpi mātāpitaro tatheva cintetvā taŋ naccagītavāditamattameva sikkhāpesuŋ. Tesaŋ vayappattānaŋ āvāhavivāho ahosi. Atha nesaŋ aparabhāge mātāpitaro kālamakaŋsu. Dve-asītikoţidhanaŋ ekasmiŋyeva gehe ahosi. Seţţhiputto divasassa tikkhattuŋ rañño (p. 2.082) upaţţhānaŋ gacchati. Atha tasmiŋ nagare dhuttā cintesuŋ – ‘sacāyaŋ seţţhiputto surāsoņđo bhavissati, amhākaŋ phāsukaŋ bhavissati, uggaņhāpema naŋ surāsoņđabhāvan’ ti. Te suraŋ ādāya khajjakamaŋse ceva loņasakkharā ca dussante bandhitvā mūlakande gahetvā tassa rājakulato āgacchantassa maggaŋ olokayamānā nisīditvā taŋ āgacchantaŋ disvā suraŋ pivitvā loņasakkharaŋ mukhe khipitvā mūlakandaŋ đaŋsitvā ‘vassasataŋ jīva sāmi, seţţhiputta, taŋ nissāya mayaŋ khādanapivanasamatthā bhaveyyāmā’ ti āhaŋsu. So tesaŋ vacanaŋ sutvā pacchato āgacchantaŋ cūļūpaţţhākaŋ pucchi – ‘kiŋ ete pivantī’ ti. Ekaŋ pānakaŋ, sāmīti. Manāpajātikaŋ etanti. Sāmi, imasmiŋ jīvaloke iminā sadisaŋ pātabbayuttakaŋ nāma natthīti. So ‘evaŋ sante mayāpi pātuŋ vaţţatī’ ti thokaŋ thokaŋ āharāpetvā pivati. Athassa nacirasseva te dhuttā pivanabhāvaŋ ñatvā taŋ parivārayiŋsu. Gacchante kāle parivāro mahā ahosi. So satenapi satadvayenapi suraŋ āharāpetvā pivanto iminā anukkameneva nisinnaţţhānādīsu kahāpaņarāsiŋ ţhapetvā suraŋ pivanto ‘iminā mālā āharatha, iminā gandhe, ayaŋ jano jute cheko, ayaŋ nacce, ayaŋ gīte, ayaŋ vādite. Imassa sahassaŋ detha, imassa dve sahassānī’ ti evaŋ vikiranto nacirasseva attano santakaŋ asītikoţidhanaŋ khepetvā ‘khīņaŋ te, sāmi, dhanan’ ti vutte kiŋ bhariyāya me santakaŋ natthīti. Atthi, sāmīti Tena hi taŋ āharathāti. Tampi tatheva khepetvā anupubbena khetta-ārāmuyyānayoggādikampi antamaso bhājanabhaņđakampi attharaņapāvuraņanisīdanampi sabbaŋ attano santakaŋ vikkiņitvā khādi. Atha naŋ mahallakakāle yehissa kulasantakaŋ gehaŋ vikkiņitvā gahitaŋ, te taŋ gehā nīhariŋsu. So bhariyaŋ ādāya parajanassa gehabhittiŋ nissāya vasanto kapālakhaņđaŋ ādāya bhikkhāya caritvā janassa ucchiţţhakaŋ bhuñjituŋ ārabhi.

Atha naŋ ekadivasaŋ āsanasālāya dvāre ţhatvā daharasāmaņerehi diyyamānaŋ ucchiţţhakabhojanaŋ paţiggaņhantaŋ disvā satthā sitaŋ pātvākāsi. Atha naŋ ānandatthero sitakāraņaŋ pucchi. Satthā sitakāraņaŋ kathento ‘passānanda, imaŋ mahādhanaseţţhiputtaŋ imasmiŋ nagare dve-asītikoţidhanaŋ (p. 2.083) khepetvā bhariyaŋ ādāya bhikkhāya carantaŋ. Sace hi ayaŋ paţhamavaye bhoge akhepetvā kammante payojayissa, imasmiŋyeva nagare aggaseţţhi abhavissa. Sace pana nikkhamitvā pabbajissa, arahattaŋ pāpuņissa, bhariyāpissa anāgāmiphale patiţţhahissa. Sace majjhimavaye bhoge akhepetvā kammante payojayissa, dutiyaseţţhi abhavissa, nikkhamitvā pabbajanto anāgāmī abhavissa. Bhariyāpissa sakadāgāmiphale patiţţhahissa. Sace pacchimavaye bhoge akhepetvā kammante payojayissa, tatiyaseţţhi abhavissa, nikkhamitvā pabbajantopi sakadāgāmī abhavissa bhariyāpissa sotāpattiphale patiţţhahissa. Idāni panesa gihibhogatopi parihīno sāmaññatopi. Parihāyitvā ca pana sukkhapallale koñcasakuņo viya jāto’ ti vatvā imā gāthā abhāsi –

155. 
‘Acaritvā brahmacariyaŋ, aladdhā yobbane dhanaŋ;


Jiņņakoñcāva jhāyanti, khīņamaccheva pallale.

156. 
‘Acaritvā brahmacariyaŋ, aladdhā yobbane dhanaŋ;


Senti cāpātikhīņāva, purāņāni anutthunan’ ti.

Tattha acaritvāti brahmacariyavāsaŋ avasitvā. Yobbaneti anuppanne vā bhoge uppādetuŋ uppanne vā bhoge rakkhituŋ samatthakāle dhanampi alabhitvā. Khīņamaccheti te evarūpā bālā udakassa abhāvā khīņamacche pallale parikkhīņapattā jiņņakoñcā viya avajhāyanti. Idaŋ vuttaŋ hoti– pallale udakassa abhāvo viya hi imesaŋ vasanaţţhānassa abhāvo, macchānaŋ khīņabhāvo viya imesaŋ bhogānaŋ abhāvo, khīņapattānaŋ koñcānaŋ uppatitvā gamanābhāvo viya imesaŋ idāni jalathalapathādīhi bhoge saņţhāpetuŋ asamatthabhāvo. Tasmā te khīņapattā koñcā viya ettheva bajjhitvā avajhāyantīti. Cāpātikhīņāvāti cāpato atikhīņā, cāpā vinimuttāti attho. Idaŋ vuttaŋ hoti– yathā cāpā vinimuttā sarā yathāvegaŋ gantvā patitā, taŋ gahetvā ukkhipante asati tattheva upacikānaŋ bhattaŋ honti, evaŋ imepi tayo (p. 2.084) vaye atikkantā idāni attānaŋ uddharituŋ asamatthatāya maraņaŋ upagamissanti. Tena vuttaŋ– ‘senti cāpātikhīņāvā’ ti. Purāņāni anutthunanti ‘iti amhehi khāditaŋ iti pītan’ ti pubbe katāni khāditapivitanaccagītavāditādīni anutthunantā socantā anusocantā sentīti.

Desanāvasāne bahū sotāpattiphalādīni pāpuņiŋsūti.

Mahādhanaseţţhiputtavatthu navamaŋ.

Jarāvaggavaņņanā niţţhitā.

Ekādasamo vaggo.

12. Attavaggo

1. Bodhirājakumāravatthu
Attānañceti (p. 2.085) imaŋ dhammadesanaŋ satthā bhesakaļāvane viharanto bodhirājakumāraŋ ārabbha kathesi.

So kira pathavītale aññehi pāsādehi asadisarūpaŋ ākāse uppatamānaŋ viya kokanudaŋ nāma pāsādaŋ kāretvā vađđhakiŋ pucchi– ‘kiŋ tayā aññatthāpi evarūpo pāsādo katapubbo, udāhu paţhamasippameva te idan’ ti. ‘Paţhamasippameva, devā’ ti ca vutte cintesi– ‘sace ayaŋ aññassapi evarūpaŋ pāsādaŋ karissati, ayaŋ pāsādo anacchariyo bhavissati. Imaŋ mayā māretuŋ vā hatthapāde vāssa chindituŋ akkhīni vā uppāţetuŋ vaţţati, evaŋ aññassa pāsādaŋ na karissatī’ ti. So tamatthaŋ attano piyasahāyakassa sañjīvakaputtassa nāma māņavakassa kathesi. So cintesi– ‘nissaŋsayaŋ esa vađđhakiŋ nāsessati, anaggho sippī, so mayi passante mā nassatu, saññamassa dassāmī’ ti. So taŋ upasankamitvā ‘pāsāde te kammaŋ niţţhitaŋ, no’ ti pucchitvā ‘niţţhitan’ ti vutte ‘rājakumāro taŋ nāsetukāmo attānaŋ rakkheyyāsī’ ti āha Vađđhakīpi ‘bhaddakaŋ te, sāmi, kataŋ mama ārocentena, ahamettha kattabbaŋ jānissāmī’ ti vatvā ‘kiŋ, samma, amhākaŋ pāsāde kammaŋ niţţhitan’ ti rājakumārena puţţho ‘na tāva, deva, niţţhitaŋ, bahu avasiţţhan’ ti āha. Kiŋ kammaŋ nāma avasiţţhanti? Pacchā, deva, ācikkhissāmi, dārūni tāva āharāpethāti. Kiŋ dārūni nāmāti? Nissārāni sukkhadārūni, devāti. So āharāpetvā adāsi. Atha naŋ āha– ‘deva, te ito paţţhāya mama santikaŋ nāgantabbaŋ. Kiŋ kāraņā? Sukhumakammaŋ karontassa hi aññehi saddhiŋ sallapantassa me kammavikkhepo hoti, āhāravelāyaŋ pana me bhariyāva āhāraŋ āharissatī’ ti. Rājakumāropi ‘sādhū’ ti paţissuņi. Sopi ekasmiŋ gabbhe nisīditvā tāni dārūni tacchetvā attano puttadārassa anto nisīdanayoggaŋ garuļasakuņaŋ katvā āhāravelāya pana bhariyaŋ āha– ‘gehe vijjamānakaŋ sabbaŋ vikkiņitvā hiraññasuvaņņaŋ (p. 2.086) gaņhāhī’ ti. Rājakumāropi vađđhakissa anikkhamanatthāya gehaŋ parikkhipitvā ārakkhaŋ ţhapesi. Vađđhakīpi sakuņassa niţţhitakāle ‘ajja sabbepi dārake gahetvā āgaccheyyāsī’ ti bhariyaŋ vatvā bhuttapātarāso puttadāraŋ sakuņassa kucchiyaŋ nisīdāpetvā vātapānena nikkhamitvā palāyi. So tesaŋ, ‘deva, vađđhakī palāyatī’ ti kandantānaŋyeva gantvā himavante otaritvā ekaŋ nagaraŋ māpetvā kaţţhavāhanarājā nāma jāto.

Rājakumāropi ‘pāsādamahaŋ karissāmī’ ti satthāraŋ nimantetvā pāsāde catujjātiyagandhehi paribhaņđikaŋ katvā paţhama-ummārato paţţhāya celapaţikaŋ patthari. So kira aputtako, tasmā ‘sacāhaŋ puttaŋ vā dhītaraŋ vā lacchāmi, satthā imaŋ akkamissatī’ ti cintetvā patthari. So satthari āgate satthāraŋ pañcapatiţţhitena vanditvā pattaŋ gahetvā ‘pavisatha, bhante’ ti āha. Satthā na pāvisi, so dutiyampi tatiyampi yāci. Satthā apavisitvāva ānandattheraŋ olokesi. Thero olokitasaññāyeva vatthānaŋ anakkamanabhāvaŋ ñatvā taŋ ‘saŋharatu, rājakumāra, dussāni, na bhagavā celapaţikaŋ akkamissati, pacchimajanataŋ tathāgato oloketī’ ti dussāni saŋharāpesi. So dussāni saŋharitvā satthāraŋ antonivesanaŋ pavesatvā yāgukhajjakena sammānetvā ekamantaŋ nisinno vanditvā āha – ‘bhante, ahaŋ tumhākaŋ upakārako tikkhattuŋ saraņaŋ gato, kucchigato ca kiramhi ekavāraŋ saraņaŋ gato, dutiyaŋ taruņadārakakāle, tatiyaŋ viññubhāvaŋ pattakāle. Tassa me kasmā celapaţikaŋ na akkamitthā’ ti? ‘Kiŋ pana tvaŋ, kumāra, cintetvā celāni attharī’ ti? ‘Sace puttaŋ vā dhītaraŋ vā lacchāmi, satthā me celapaţikaŋ akkamissatī’ ti idaŋ cintetvā, bhanteti. Tenevāhaŋ taŋ na akkaminti. ‘Kiŋ panāhaŋ, bhante, puttaŋ vā dhītaraŋ vā neva lacchāmī’ ti? ‘Āma, kumārā’ ti. ‘Kiŋ kāraņā’ ti? ‘Purimaka-attabhāve jāyāya saddhiŋ pamādaŋ āpannattā’ ti. ‘Kasmiŋ kāle, bhante’ ti? Athassa satthā atītaŋ āharitvā dassesi–

Atīte kira anekasatā manussā mahatiyā nāvāya samuddaŋ pakkhandiŋsu. Nāvā samuddamajjhe bhijji. Dve jayampatikā ekaŋ phalakaŋ gahetvā antaradīpakaŋ pavisiŋsu, sesā sabbe tattheva mariŋsu. Tasmiŋ kho pana dīpake (p. 2.087) mahāsakuņasangho vasati. Te aññaŋ khāditabbakaŋ adisvā chātajjhattā sakuņa-aņđāni angāresu pacitvā khādiŋsu, tesu appahontesu sakuņacchāpe gahetvā khādiŋsu. Evaŋ paţhamavayepi majjhimavayepi pacchimavayepi khādiŋsuyeva. Ekasmimpi vaye appamādaŋ nāpajjiŋsu, ekopi ca nesaŋ appamādaŋ nāpajji.

Satthā idaŋ tassa pubbakammaŋ dassetvā ‘sace hi tvaŋ, kumāra, tadā ekasmimpi vaye bhariyāya saddhiŋ appamādaŋ āpajjissa, ekasmimpi vaye putto vā dhītā vā uppajjeyya. Sace pana vo ekopi appamatto abhavissa, taŋ paţicca putto vā dhītā vā uppajjissa. Kumāra, attānañhi piyaŋ maññamānena tīsupi vayesu appamattena attā rakkhitabbo, evaŋ asakkontena ekavayepi rakkhitabboyevā’ ti vatvā imaŋ gāthamāha–

157. 
‘Attānañce piyaŋ jaññā, rakkheyya naŋ surakkhitaŋ;


Tiņņaŋ aññataraŋ yāmaŋ, paţijaggeyya paņđito’ ti.

Tattha yāmanti satthā attano dhammissaratāya desanākusalatāya ca idha tiņņaŋ vayānaŋ aññataraŋ vayaŋ yāmanti katvā desesi, tasmā evamettha attho veditabbo. Sace attānaŋ piyaŋ jāneyya, rakkheyya naŋ surakkhitanti yathā so surakkhito hoti, evaŋ naŋ rakkheyya. Tattha sace gīhī samāno ‘attānaŋ rakkhissāmī’ ti uparipāsādatale susaŋvutaŋ gabbhaŋ pavisitvā sampannārakkho hutvā vasantopi, pabbajito hutvā susaŋvute pihitadvāravātapāne leņe viharantopi attānaŋ na rakkhatiyeva. Gihī pana samāno yathābalaŋ dānasīlādīni puññāni karonto, pabbajito vā pana vattapaţivattapariyattimanasikāresu ussukkaŋ āpajjanto attānaŋ rakkhati nāma. Evaŋ tīsu vayesu asakkonto aññatarasmimpi vaye paņđitapuriso attānaŋ paţijaggatiyeva. Sace hi gihibhūto paţhamavaye khiđđāpasutatāya kusalaŋ kātuŋ na sakkoti, majjhimavaye appamattena hutvā kusalaŋ kātabbaŋ. Sace majjhimavaye puttadāraŋ posento kusalaŋ kātuŋ na sakkoti, pacchimavaye kātabbameva. Evampi karontena attā paţijaggitova hoti. Evaŋ akarontassa pana attā piyo nāma na hoti, apāyaparāyaņameva naŋ karoti. Sace pana (p. 2.088) pabbajito paţhamavaye sajjhāyaŋ karonto dhārento vācento vattapaţivattaŋ karonto pamādaŋ āpajjati, majjhimavaye appamattena samaņadhammo kātabbo. Sace paţhamavaye uggahitapariyattiyā aţţhakathaŋ vinicchayaŋ kāraņākāraņañca pucchanto majjhimavaye pamādaŋ āpajjati, pacchimavaye appamattena samaņadhammo kātabboyeva. Evampi karontena attā paţijaggitova hoti. Evaŋ akarontassa pana attā piyo nāma na hoti, pacchānutāpeneva naŋ tāpetīti.

Desanāvasāne bodhirājakumāro sotāpattiphale patiţţhahi, sampattaparisāyapi sātthikā dhammadesanā ahosīti.

Bodhirājakumāravatthu paţhamaŋ.

2. Upanandasakyaputtattheravatthu
Attānameva paţhamanti imaŋ dhammadesanaŋ satthā jetavane viharanto upanandaŋ sakyaputtaŋ ārabbha kathesi.

So kira thero dhammakathaŋ kathetuŋ cheko. Tassa appicchatādipaţisaŋyuttaŋ dhammakathaŋ sutvā bahū bhikkhu taŋ ticīvarehi pūjetvā dhutangāni samādiyiŋsu. Tehi vissaţţhaparikkhāre soyeva gaņhi. So ekasmiŋ antovasse upakaţţhe janapadaŋ agamāsi. Atha naŋ ekasmiŋ vihāre daharasāmaņerā dhammakathikapemena, ‘bhante, idha vassaŋ upethā’ ti vadiŋsu. ‘Idha kittakaŋ vassāvāsikaŋ labbhatī’ ti pucchitvā tehi ‘ekeko sāţako’ ti vutte tattha upāhanā ţhapetvā aññaŋ vihāraŋ agamāsi Dutiyaŋ vihāraŋ gantvā ‘idha kiŋ labbhatī’ ti pucchitvā ‘dve sāţakā’ ti vutte kattarayaţţhiŋ ţhapesi. Tatiyaŋ vihāraŋ gantvā ‘idha kiŋ labbhatī’ ti pucchitvā ‘tayo sāţakā’ ti vutte tattha udakatumbaŋ ţhapesi. Catutthaŋ vihāraŋ gantvā ‘idha kiŋ labbhatī’ ti pucchitvā ‘cattāro sāţakā’ ti vutte ‘sādhu idha vasissāmī’ ti tattha vassaŋ upagantvā gahaţţhānañceva bhikkhūnañca dhammakathaŋ kathesi. Te naŋ bahūhi vatthehi ceva cīvarehi ca pūjesuŋ. So vuţţhavasso itaresupi vihāresu sāsanaŋ pesetvā ‘mayā parikkhārassa ţhapitattā vassāvāsikaŋ laddhabbaŋ, taŋ me pahiņantū’ ti sabbaŋ āharāpetvā yānakaŋ pūretvā pāyāsi.

Athekasmiŋ (p. 2.089) vihāre dve daharabhikkhū dve sāţake ekañca kambalaŋ labhitvā ‘tuyhaŋ sāţakā hontu, mayhaŋ kambalo’ ti bhājetuŋ asakkontā maggasamīpe nisīditvā vivadanti. Te taŋ theraŋ āgacchantaŋ disvā, ‘bhante, tumhe no bhājetvā dethā’ ti vadiŋsu. Tumheyeva bhājethāti. Na sakkoma, bhante, tumheyeva no bhājetvā dethāti. Tena hi mama vacane ţhassathāti. Āma, ţhassāmāti. ‘Tena hi sādhū’ ti tesaŋ dve sāţake datvā ‘ayaŋ dhammakathaŋ kathentānaŋ amhākaŋ pārupanāraho’ ti mahagghaŋ kambalaŋ ādāya pakkāmi. Daharabhikkhū vippaţisārino hutvā satthu santikaŋ gantvā tamatthaŋ ārocesuŋ. Satthā ‘na, bhikkhave, idāneva tumhākaŋ santakaŋ gahetvā tumhe vippaţisārino karoti, pubbepi akāsiyevā’ ti vatvā atītaŋ āhari –

Atītasmiŋ anutīracārī ca gambhīracārī cāti dve uddā mahantaŋ rohitamacchaŋ labhitvā ‘mayhaŋ sīsaŋ hotu, tava nanguţţhan’ ti vivādāpannā bhājetuŋ asakkontā ekaŋ singālaŋ disvā āhaŋsu– ‘mātula, imaŋ no bhājetvā dehī’ ti. Ahaŋ raññā vinicchayaţţhāne ţhapito, tattha ciraŋ nisīditvā janghavihāratthāya āgatomhi, idāni me okāso natthīti. Mātula, mā evaŋ karotha, bhājetvā eva no dethāti. Mama vacane ţhassathāti. Ṭhassāma, mātulāti. ‘Tena hi sādhū’ ti so sīsaŋ chinditvā ekamante akāsi, nanguţţhaŋ ekamante. Katvā ca pana, ‘tātā, yena vo anutīre caritaŋ, so nanguţţhaŋ gaņhātu. Yena gambhīre caritaŋ, tassa sīsaŋ hotu. Ayaŋ pana majjhimo khaņđo mama vinicchayadhamme ţhitassa bhavissatī’ ti te saññāpento–

‘Anutīracāri nanguţţhaŋ, sīsaŋ gambhīracārino;

Accāyaŋ majjhimo khaņđo, dhammaţţhassa bhavissatī’ ti. (jā. 1.7.33)–

Imaŋ gāthaŋ vatvā majjhimakhaņđaŋ ādāya pakkāmi. Tepi vippaţisārino taŋ oloketvā aţţhaŋsu.

Satthā imaŋ atītaŋ dassetvā ‘evamesa atītepi tumhe vippaţisārino akāsiyevā’ ti te bhikkhū saññāpetvā upanandaŋ garahanto, ‘bhikkhave (p. 2.090) paraŋ ovadantena nāma paţhamameva attā patirūpe patiţţhāpetabbo’ ti vatvā imaŋ gāthamāha–

158. 
‘Attānameva paţhamaŋ, patirūpe nivesaye;


Athaññamanusāseyya, na kilisseyya paņđito’ ti.

Tattha patirūpe nivesayeti anucchavike guņe patiţţhāpeyya. Idaŋ vuttaŋ hoti– yo appicchatādiguņehi vā ariyavaŋsapaţipadādīhi vā paraŋ anusāsitukāmo, so attānameva paţhamaŋ tasmiŋ guņe patiţţhāpeyya. Evaŋ patiţţhāpetvā athaññaŋ tehi guņehi anusāseyya. Attānañhi tattha anivesetvā kevalaŋ parameva anusāsamāno parato nindaŋ labhitvā kilissati nāma, tattha attānaŋ nivesetvā anusāsamāno parato pasaŋsaŋ labhati, tasmā na kilissati nāma. Evaŋ karonto paņđito na kilisseyyāti.

Desanāvasāne te bhikkhū sotāpattiphale patiţţhahiŋsu, mahājanassāpi sātthikā dhammadesanā ahosīti.

Upanandasakyaputtattheravatthu dutiyaŋ.

3. Padhānikatissattheravatthu
Attānañceti imaŋ dhammadesanaŋ satthā jetavane viharanto padhānikatissattheraŋ ārabbha kathesi.

So kira satthu santike kammaţţhānaŋ gahetvā pañcasate bhikkhū ādāya araññe vassaŋ upagantvā, ‘āvuso, dharamānakassa buddhassa santike vo kammaţţhānaŋ gahitaŋ, appamattāva samaņadhammaŋ karothā’ ti ovaditvā sayaŋ gantvā nipajjitvā supati. Te bhikkhū paţhamayāme cankamitvā majjhimayāme vihāraŋ pavisanti. So niddāyitvā pabuddhakāle tesaŋ santikaŋ gantvā ‘kiŋ tumhe “nipajjitvā niddāyissāmā” ti āgatā, sīghaŋ nikkhamitvā samaņadhammaŋ karothā’ ti vatvā sayaŋ gantvā tatheva supati. Itare majjhimayāme bahi cankamitvā pacchimayāme vihāraŋ pavisanti. So punapi pabujjhitvā tesaŋ santikaŋ gantvā te vihārā nīharitvā sayaŋ puna gantvā tatheva supati. Tasmiŋ niccakālaŋ evaŋ karonte te bhikkhū sajjhāyaŋ vā kammaţţhānaŋ (p. 2.091) vā manasikātuŋ nāsakkhiŋsu, cittaŋ aññathattaŋ agamāsi. Te ‘amhākaŋ ācariyo ativiya āraddhavīriyo, pariggaņhissāma nan’ ti pariggaņhantā tassa kiriyaŋ disvā ‘naţţhamhā, āvuso, ācariyo no tuccharavaŋ ravatī’ ti vadiŋsu. Tesaŋ ativiya niddāya kilamantānaŋ ekabhikkhupi visesaŋ nibbattetuŋ nāsakkhi. Te vuţţhavassā satthu santikaŋ gantvā satthārā katapaţisanthārā ‘kiŋ, bhikkhave, appamattā hutvā samaņadhammaŋ karitthā’ ti pucchitā tamatthaŋ ārocesuŋ. Satthā ‘na, bhikkhave, idāneva, pubbepesa tumhākaŋ antarāyamakāsiyevā’ ti vatvā tehi yācito–

‘Amātāpitarasaŋvađđho, anācerakule vasaŋ;

Nāyaŋ kālaŋ akālaŋ vā, abhijānāti kukkuţo’ ti. (jā. 1.1.119)–

Imaŋ akālarāvikukkuţajātakaŋ vitthāretvā kathesi. ‘Tadā hi so kukkuţo ayaŋ padhānikatissatthero ahosi, ime pañca satā bhikkhū te māņavā ahesuŋ, disāpāmokkho ācariyo ahamevā’ ti satthā imaŋ jātakaŋ vitthāretvā, ‘bhikkhave, paraŋ ovadantena nāma attā sudanto kātabbo. Evaŋ ovadanto hi sudanto hutvā dameti nāmā’ ti vatvā imaŋ gāthamāha–

159. 
‘Attānañce tathā kayirā, yathāññamanusāsati;


Sudanto vata dametha, attā hi kira duddamo’ ti.

Tassattho– yo hi bhikkhu ‘paţhamayāmādīsu cankamitabban’ ti vatvā paraŋ ovadati, sayaŋ cankamanādīni adhiţţhahanto attānañce tathā kayirā, yathāññamanusāsati, evaŋ sante sudanto vata damethāti yena guņena paraŋ anusāsati, tena attanā sudanto hutvā dameyya. Attā hi kira duddamoti ayañhi attā nāma duddamo. Tasmā yathā so sudanto hoti, tathā dametabboti.

Desanāvasāne pañca satāpi te bhikkhū arahattaŋ pāpuņiŋsūti.

Padhānikatissattheravatthu tatiyaŋ.

4. Kumārakassapamātutherīvatthu
Attā (p. 2.092) hi attano nāthoti imaŋ dhammadesanaŋ satthā jetavane viharanto kumārakassapattherassa mātaraŋ ārabbha kathesi.

Sā kira rājagahanagare seţţhidhītā viññutaŋ pattakālato paţţhāya pabbajjaŋ yāci. Atha sā punappunaŋ yācamānāpi mātāpitūnaŋ santikā pabbajjaŋ alabhitvā vayappattā patikulaŋ gantvā patidevatā hutvā agāraŋ ajjhāvasi. Athassā na cirasseva kucchismiŋ gabbho patiţţhahi. Sā gabbhassa patiţţhitabhāvaŋ ajānitvāva sāmikaŋ ārādhetvā pabbajjaŋ yāci. Atha naŋ so mahantena sakkārena bhikkhunupassayaŋ netvā ajānanto devadattapakkhikānaŋ bhikkhunīnaŋ santike pabbājesi. Aparena samayena bhikkhuniyo tassā gabbhinibhāvaŋ ñatvā tāhi ‘kiŋ idan’ ti vuttā nāhaŋ, ayye, jānāmi ‘kimetaŋ’, sīlaŋ vata me arogamevāti. Bhikkhuniyo taŋ devadattassa santikaŋ netvā ‘ayaŋ bhikkhunī saddhāpabbajitā, imissā mayaŋ gabbhassa patiţţhitabhāvaŋ jānāma, kālaŋ na jānāma, kiŋ dāni karomā’ ti pucchiŋsu. Devadatto ‘mā mayhaŋ ovādakārikānaŋ bhikkhunīnaŋ ayaso uppajjatū’ ti ettakameva cintetvā ‘uppabbājetha nan’ ti āha. Taŋ sutvā sā daharā mā maŋ, ayye, nāsetha, nāhaŋ devadattaŋ uddissa pabbajitā, etha, maŋ satthu santikaŋ jetavanaŋ nethāti. Tā taŋ ādāya jetavanaŋ gantvā satthu ārocesuŋ. Satthā ‘tassā gihikāle gabbho patiţţhito’ ti jānantopi paravādamocanatthaŋ rājānaŋ pasenadikosalaŋ mahā-anāthapiņđikaŋ cūļa-anāthapiņđikaŋ visākhā-upāsikaŋ aññāni ca mahākulāni pakkosāpetvā upālittheraŋ āņāpesi– ‘gaccha, imissā daharāya bhikkhuniyā catuparisamajjhe kammaŋ parisodhehī’ ti. Thero rañño purato visākhaŋ pakkosāpetvā taŋ adhikaraņaŋ paţicchāpesi. Sā sāņipākāraŋ parikkhipāpetvā antosāņiyaŋ tassā hatthapādanābhi-udarapariyosānāni oloketvā māsadivase samānetvā ‘gihibhāve imāya gabbho laddho’ ti ñatvā therassa tamatthaŋ ārocesi. Athassā thero parisamajjhe parisuddhabhāvaŋ patiţţhāpesi. Sā aparena samayena padumuttarabuddhassa pādamūle patthitapatthanaŋ mahānubhāvaŋ puttaŋ vijāyi.

Athekadivasaŋ (p. 2.093) rājā bhikkhunupassayasamīpena gacchanto dārakasaddaŋ sutvā ‘kiŋ idan’ ti pucchitvā, ‘deva, ekissā bhikkhuniyā putto jāto, tassesa saddo’ ti vutte taŋ kumāraŋ attano gharaŋ netvā dhātīnaŋ adāsi. Nāmaggahaņadivase cassa kassapoti nāmaŋ katvā kumāraparihārena vađđhitattā kumārakassapoti sañjāniŋsu. So kīļāmaņđale dārake paharitvā ‘nimmātāpitikenamhā pahaţā’ ti vutte rājānaŋ upasankamitvā, ‘deva, maŋ “nimmātāpitiko” ti vadanti, mātaraŋ me ācikkhathā’ ti pucchitvā raññā dhātiyo dassetvā ‘imā te mātaro’ ti vutte ‘na ettikā me mātaro, ekāya me mātarā bhavitabbaŋ, taŋ me ācikkhathā’ ti āha. Rājā ‘na sakkā imaŋ vañcetun’ ti cintetvā, tāta, tava mātā bhikkhunī, tvaŋ mayā bhikkhunupassayā ānītoti. So tāvatakeneva samuppannasaŋvego hutvā, ‘tāta, pabbājetha man’ ti āha. Rājā ‘sādhu, tātā’ ti taŋ mahantena sakkārena satthu santike pabbājesi. So laddhūpasampado kumārakassapattheroti paññāyi. So satthu santike kammaţţhānaŋ gahetvā araññaŋ pavisitvā vāyamitvā visesaŋ nibbattetuŋ asakkonto ‘puna kammaţţhānaŋ visesetvā gahessāmī’ ti satthu santikaŋ gantvā andhavane vihāsi.

Atha naŋ kassapabuddhakāle ekato samaņadhammaŋ katvā anāgāmiphalaŋ patvā brahmaloke nibbattabhikkhu brahmalokato āgantvā pannarasa pañhe pucchitvā ‘ime pañhe ţhapetvā satthāraŋ añño byākātuŋ samattho nāma natthi, gaccha, satthu santike imesaŋ atthaŋ uggaņhā’ ti uyyojesi. So tathā katvā pañhavissajjanāvasāne arahattaŋ pāpuņi. Tassa pana nikkhantadivasato paţţhāya dvādasa vassāni mātubhikkhuniyā akkhīhi assūni pavattiŋsu. Sā puttaviyogadukkhitā assutinteneva mukhena bhikkhāya caramānā antaravīthiyaŋ theraŋ disvāva, ‘putta puttā’ ti viravantī taŋ gaņhituŋ upadhāvamānā parivattitvā pati. Sā thanehi khīraŋ muñcantehi uţţhahitvā allacīvarā gantvā theraŋ gaņhi. So cintesi– ‘sacāyaŋ mama santikā madhuravacanaŋ labhissati, vinassissati. Thaddhameva katvā imāya saddhiŋ sallapissāmī’ ti. Atha naŋ āha– ‘kiŋ karontī vicarasi, sinehamattampi chindituŋ na sakkosī’ ti. Sā ‘aho kakkhaļā therassa (p. 2.094) kathā’ ti cintetvā ‘kiŋ vadesi, tātā’ ti vatvā punapi tena tatheva vuttā cintesi– ‘ahaŋ imassa kāraņā dvādasa vassāni assūni sandhāretuŋ na sakkomi, ayaŋ panevaŋ thaddhahadayo, kiŋ me iminā’ ti puttasinehaŋ chinditvā taŋdivasameva arahattaŋ pāpuņi.

Aparena samayena dhammasabhāyaŋ kathaŋ samuţţhāpesuŋ– ‘āvuso, devadattena evaŋ upanissayasampanno kumārakassapo ca therī ca nāsitā, satthā pana tesaŋ patiţţhā jāto, aho buddhā nāma lokānukampakā’ ti Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva ahaŋ imesaŋ paccayo patiţţhā jāto, pubbepi nesaŋ ahaŋ patiţţhā ahosiŋyevā’ ti vatvā–

‘Nigrodhameva seveyya, na sākhamupasaŋvase;

Nigrodhasmiŋ mataŋ seyyo, yañce sākhasmi jīvitan’ ti. (jā. 1.1.12 1.10.81)–

Imaŋ nigrodhajātakaŋ vitthārena kathetvā ‘tadā sākhamigo devadatto ahosi, parisāpissa devadattaparisā, vārappattā migadhenu therī ahosi, putto kumārakassapo, gabbhinīmigiyā jīvitaŋ pariccajitvā gato nigrodhamigarājā pana ahamevā’ ti jātakaŋ samodhānetvā puttasinehaŋ chinditvā theriyā attanāva attano patiţţhānakatabhāvaŋ pakāsento, ‘bhikkhave, yasmā parassa attani ţhitena saggaparāyaņena vā maggaparāyaņena vā bhavituŋ na sakkā, tasmā attāva attano nātho, paro kiŋ karissatī’ ti vatvā imaŋ gāthamāha –

160. 
‘Attā hi attano nātho, ko hi nātho paro siyā;


Attanā hi sudantena, nāthaŋ labhati dullabhan’ ti.

Tattha nāthoti patiţţhā. Idaŋ vuttaŋ hoti– yasmā attani ţhitena attasampannena kusalaŋ katvā saggaŋ vā pāpuņituŋ, maggaŋ vā bhāvetuŋ, phalaŋ vā sacchikātuŋ sakkā Tasmā hi attāva attano patiţţhā hoti, paro ko nāma kassa patiţţhā siyā. Attanā eva hi sudantena nibbisevanena (p. 2.095) arahattaphalasankhātaŋ dullabhaŋ nāthaŋ labhati. Arahattañhi sandhāya idha ‘nāthaŋ labhati dullabhan’ ti vuttaŋ.

Desanāvasāne bahū sotāpattiphalādīni pāpuņiŋsūti.

Kumārakassapamātutherīvatthu catutthaŋ.

5. Mahākāla-upāsakavatthu
Attanā hi kataŋ pāpanti imaŋ dhammadesanaŋ satthā jetavane viharanto ekaŋ mahākālaŋ nāma sotāpanna-upāsakaŋ ārabbha kathesi.

So kira māsassa aţţhadivasesu uposathiko hutvā vihāre sabbarattiŋ dhammakathaŋ suņāti. Atha rattiŋ corā ekasmiŋ gehe sandhiŋ chinditvā bhaņđakaŋ gahetvā lohabhājanasaddena pabuddhehi sāmikehi anubaddhā gahitabhaņđaŋ chađđetvā palāyiŋsu. Sāmikāpi te anubandhiŋsuyeva, te disā pakkhandiŋsu. Eko pana vihāramaggaŋ gahetvā mahākālassa rattiŋ dhammakathaŋ sutvā pātova pokkharaņitīre mukhaŋ dhovantassa purato bhaņđikaŋ chađđetvā palāyi. Core anubandhitvā āgatamanussā bhaņđikaŋ disvā ‘tvaŋ no gehasandhiŋ chinditvā bhaņđikaŋ haritvā dhammaŋ suņanto viya vicarasī’ ti taŋ gahetvā pothetvā māretvā chađđetvā agamiŋsu. Atha naŋ pātova pānīyaghaţaŋ ādāya gatā daharasāmaņerā disvā ‘vihāre dhammakathaŋ sutvā sayita-upāsako ayuttaŋ maraņaŋ labhatī’ ti vatvā satthu ārocesuŋ. Satthā ‘āma, bhikkhave, imasmiŋ attabhāve kālena appatirūpaŋ maraņaŋ laddhaŋ, pubbe katakammassa pana tena yuttameva laddhan’ ti vatvā tehi yācito tassa pubbakammaŋ kathesi–

Atīte kira bārāņasirañño vijite ekassa paccantagāmassa aţavimukhe corā paharanti. Rājā aţavimukhe ekaŋ rājabhaţaŋ ţhapesi, so bhatiŋ gahetvā manusse orato pāraŋ neti, pārato oraŋ āneti. Atheko manusso abhirūpaŋ attano bhariyaŋ cūļayānakaŋ āropetvā (p. 2.096) taŋ ţhānaŋ agamāsi. Rājabhaţo taŋ itthiŋ disvāva sañjātasineho tena ‘aţaviŋ no sāmi, atikkāmehī’ ti vuttepi ‘idāni vikālo, pātova atikkāmessāmī’ ti āha. So sakālo, sāmi, idāneva no nehīti. Nivatta, bho, amhākaŋyeva gehe āhāro ca nivāso ca bhavissatīti. So neva nivattituŋ icchi. Itaro purisānaŋ saññaŋ datvā yānakaŋ nivattāpetvā anicchantasseva dvārakoţţhake nivāsaŋ datvā āhāraŋ paţiyādāpesi. Tassa pana gehe ekaŋ maņiratanaŋ atthi. So taŋ tassa yānakantare pakkhipāpetvā paccūsakāle corānaŋ paviţţhasaddaŋ kāresi. Athassa purisā ‘maņiratanaŋ, sāmi, corehi haţan’ ti ārocesuŋ. So gāmadvāresu ārakkhaŋ ţhapetvā ‘antogāmato nikkhamante vicinathā’ ti āha. Itaropi pātova yānakaŋ yojetvā pāyāsi. Athassa yānakaŋ sodhentā attanā ţhapitaŋ maņiratanaŋ disvā santajjetvā ‘tvaŋ maņiŋ gahetvā palāyasī’ ti pothetvā ‘gahito no, sāmi, coro’ ti gāmabhojakassa dassesuŋ. So ‘bhatakassa vata me gehe nivāsaŋ datvā bhattaŋ dinnaŋ, maņiŋ gahetvā gato, gaņhatha naŋ pāpapurisan’ ti pothāpetvā māretvā chađđāpesi. Idaŋ tassa pubbakammaŋ. So tato cuto avīcimhi nibbattitvā tattha dīgharattaŋ paccitvā vipākāvasesena attabhāvasate tatheva pothito maraņaŋ pāpuņi.

Evaŋ satthā mahākālassa pubbakammaŋ dassetvā, ‘bhikkhave, evaŋ ime satte attanā katapāpakammameva catūsu apāyesu abhimatthatī’ ti vatvā imaŋ gāthamāha–

161. 
‘Attanā hi kataŋ pāpaŋ, attajaŋ attasambhavaŋ;


Abhimatthati dummedhaŋ, vajiraŋvasmamayaŋ maņin’ ti.

Tattha vajiraŋvasmamayaŋ maņinti vajiraŋva asmamayaŋ maņiŋ. Idaŋ vuttaŋ hoti– yathā pāsāņamayaŋ pāsāņasambhavaŋ vajiraŋ tameva asmamayaŋ maņiŋ attano uţţhānaţţhānasankhātaŋ pāsāņamaņiŋ khāditvā chiddaŋ chiddaŋ khaņđaŋ khaņđaŋ katvā aparibhogaŋ karoti, evameva attanā kataŋ attani jātaŋ attasambhavaŋ (p. 2.097) pāpaŋ dummedhaŋ nippaññaŋ puggalaŋ catūsu apāyesu abhimatthati kantati viddhaŋsetīti.

Desanāvasāne sampattabhikkhū sotāpattiphalādīni pāpuņiŋsūti.

Mahākāla-upāsakavatthu pañcamaŋ.

6. Devadattavatthu
Yassa accantadussīlyanti imaŋ dhammadesanaŋ satthā veļuvane viharanto devadattaŋ ārabbha kathesi.

Ekasmiñhi divase bhikkhū dhammasabhāyaŋ kathaŋ samuţţhāpesuŋ – ‘āvuso, devadatto dussīlo pāpadhammo dussīlyakāraņena vađđhitāya taņhāya ajātasattuŋ sangaņhitvā mahantaŋ lābhasakkāraŋ nibbattetvā ajātasattuŋ pituvadhe samādapetvā tena saddhiŋ ekato hutvā nānappakārena tathāgatassa vadhāya parisakkatī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva, pubbepi devadatto nānappakārena mayhaŋ vadhāya parisakkatī’ ti vatvā kurungamigajātakādīni (jā. 1.2.111-2) kathetvā, ‘bhikkhave, accantadussīlapuggalaŋ nāma dussīlyakāraņā uppannā taņhā māluvā viya sālaŋ pariyonandhitvā sambhañjamānā nirayādīsu pakkhipatī’ ti vatvā imaŋ gāthāmāha–

162. 
‘Yassa accantadussīlyaŋ, māluvā sālamivotthataŋ.


Karoti so tathattānaŋ, yathā naŋ icchatī diso’ ti.

Tattha accantadussīlyanti ekantadussīlabhāvo. Gihī vā jātito paţţhāya dasa akusalakammapathe karonto, pabbajito vā upasampannadivasato paţţhāya garukāpattiŋ āpajjamāno accantadussīlo nāma. Idha pana yo dvīsu tīsu attabhāvesu dussīlo, etassa gatiyā āgataŋ dussīlabhāvaŋ sandhāyetaŋ vuttaŋ. Dussīlabhāvoti cettha dussīlassa cha (p. 2.098) dvārāni nissāya uppannā taņhā veditabbā. Māluvā sālamivotthatanti yassa puggalassa taŋ taņhāsankhātaŋ dussīlyaŋ yathā nāma māluvā sālaŋ ottharantī deve vassante pattehi udakaŋ sampaţicchitvā sambhañjanavasena sabbatthakameva pariyonandhati, evaŋ attabhāvaŋ otthataŋ pariyonandhitvā ţhitaŋ. So māluvāya sambhañjitvā bhūmiyaŋ pātiyamāno rukkho viya tāya dussīlyasankhātāya taņhāya sambhañjitvā apāyesu pātiyamāno, yathā naŋ anatthakāmo diso icchati, tathā attānaŋ karoti nāmāti attho.

Desanāvasāne bahū sotāpattiphalādīni pāpuņiŋsūti.

Devadattavatthu chaţţhaŋ.

7. Sanghabhedaparisakkanavatthu
Sukarānīti imaŋ dhammadesanaŋ satthā veļuvane viharanto sanghabhedaparisakkanaŋ ārabbha kathesi.

Ekadivasañhi devadatto sanghabhedāya parisakkanto āyasmantaŋ ānandaŋ piņđāya carantaŋ disvā attano adhippāyaŋ ārocesi. Taŋ sutvā thero satthu santikaŋ gantvā bhagavantaŋ etadavoca– ‘idhāhaŋ, bhante, pubbaņhasamayaŋ nivāsetvā pattacīvaramādāya rājagahaŋ piņđāya pāvisiŋ. Addasā kho maŋ, bhante, devadatto rājagahe piņđāya carantaŋ. Disvā yenāhaŋ tenupasankami, upasankamitvā maŋ etadavoca– “ajjatagge dānāhaŋ, āvuso ānanda, aññatreva bhagavatā aññatra bhikkhusanghena uposathaŋ karissāmi sanghakammañcā” ti. Ajja bhagavā devadatto sanghaŋ bhindissati, uposathañca karissati sanghakammāni cā’ ti. Evaŋ vutte satthā–

‘Sukaraŋ sādhunā sādhu, sādhu pāpena dukkaraŋ;

Pāpaŋ pāpena sukaraŋ, pāpamariyehi dukkaran’ ti. (udā. 48)–

Imaŋ (p. 2.099) udānaŋ udānetvā, ‘ānanda, attano ahitakammaŋ nāma sukaraŋ, hitakammameva dukkaran’ ti vatvā imaŋ gāthamāha–

163. 
‘Sukarāni asādhūni, attano ahitāni ca;


Yaŋ ve hitañca sādhuñca, taŋ ve paramadukkaran’ ti.

Tassattho– yāni kammāni asādhūni sāvajjāni apāyasaŋvattanikattāyeva attano ahitāni ca honti, tāni sukarāni Yaŋ pana sugatisaŋvattanikattā attano hitañca anavajjatthena sādhuñca sugatisaŋvattanikañceva nibbānasaŋvattanikañca kammaŋ, taŋ pācīnaninnāya gangāya ubbattetvā pacchāmukhakaraņaŋ viya atidukkaranti.

Desanāvasāne bahū sotāpattiphalādīni pāpuņiŋsūti.

Sanghabhedaparisakkanavatthu sattamaŋ.

8. Kālattheravatthu
Yo sāsananti imaŋ dhammadesanaŋ satthā jetavane viharanto kālattheraŋ ārabbha kathesi.

Sāvatthiyaŋ kirekā itthī mātuţţhāne ţhatvā taŋ theraŋ upaţţhahi. Tassā paţivissakagehe manussā satthu santike dhammaŋ sutvā āgantvā ‘aho buddhā nāma acchariyā, aho dhammadesanā madhurā’ ti pasaŋsanti. Sā itthī tesaŋ kathaŋ sutvā, ‘bhante, ahampi satthu dhammadesanaŋ sotukāmā’ ti tassa ārocesi. So ‘tattha mā gamī’ ti taŋ nivāresi. Sā punadivase punadivasepīti yāvatatiyaŋ tena nivāriyamānāpi sotukāmāva ahosi. Kasmā so panetaŋ nivāresīti? Evaŋ kirassa ahosi– ‘satthu santike dhammaŋ sutvā mayi bhijjissatī’ ti. Sā ekadivasaŋ pātova bhuttapātarāsā uposathaŋ samādiyitvā, ‘amma, sādhukaŋ ayyaŋ pariviseyyāsī’ ti dhītaraŋ āņāpetvā vihāraŋ agamāsi. Dhītāpissā taŋ bhikkhuŋ āgatakāle parivisitvā ‘kuhiŋ mahā-upāsikā’ ti vuttā ‘dhammassavanāya (p. 2.100) vihāraŋ gatā’ ti āha. So taŋ sutvāva kucchiyaŋ uţţhitena đāhena santappamāno ‘idāni sā mayi bhinnā’ ti vegena gantvā satthu santike dhammaŋ suņamānaŋ disvā satthāraŋ āha, ‘bhante, ayaŋ itthī dandhā sukhumaŋ dhammakathaŋ na jānāti, imissā khandhādipaţisaŋyuttaŋ sukhumaŋ dhammakathaŋ akathetvā dānakathaŋ vā sīlakathaŋ vā kathetuŋ vaţţatī’ ti. Satthā tassajjhāsayaŋ viditvā ‘tvaŋ duppañño pāpikaŋ diţţhiŋ nissāya buddhānaŋ sāsanaŋ paţikkosasi. Attaghātāyeva vāyamasī’ ti vatvā imaŋ gāthamāha–

164. 
‘Yo sāsanaŋ arahataŋ, ariyānaŋ dhammajīvinaŋ;


Paţikkosati dummedho, diţţhiŋ nissāya pāpikaŋ.


Phalāni kaţţhakasseva, attaghātāya phallatī’ ti.

Tassattho– yo dummedho puggalo attano sakkārahānibhayena pāpikaŋ diţţhiŋ nissāya ‘dhammaŋ vā sossāma, dānaŋ vā dassāmā’ ti vadante paţikkosanto arahataŋ ariyānaŋ dhammajīvinaŋ buddhānaŋ sāsanaŋ paţikkosati, tassa taŋ paţikkosanaŋ sā ca pāpikā diţţhi veļusankhātassa kaţţhakassa phalāni viya hoti. Tasmā yathā kaţţhako phalāni gaņhanto attaghātāya phallati, attano ghātatthameva phalati, evaŋ sopi attaghātāya phallatīti. Vuttampi cetaŋ–


‘Phalaŋ ve kadaliŋ hanti, phalaŋ veļuŋ phalaŋ naļaŋ;


Sakkāro kāpurisaŋ hanti, gabbho assatariŋ yathā’ ti. (cūļava. 335 a. ni. 4.68).

Desanāvasāne upāsikā sotāpattiphale patiţţhahi, sampattaparisāyapi sātthikā dhammadesanā ahosīti.

Kālattheravatthu aţţhamaŋ.

9. Cūļakāla-upāsakavatthu
Attanā (p. 2.101) hi katanti imaŋ dhammadesanaŋ satthā jetavane viharanto cūļakālaŋ upāsakaŋ ārabbha kathesi.

Ekadivasañhi mahākālavatthusmiŋ vuttanayeneva umangacorā sāmikehi anubaddhā rattiŋ vihāre dhammakathaŋ sutvā pātova vihārā nikkhamitvā sāvatthiŋ āgacchantassa tassa upāsakassa purato bhaņđikaŋ chađđetvā palāyiŋsu. Manussā taŋ disvā ‘ayaŋ rattiŋ corakammaŋ katvā dhammaŋ suņanto viya carati, gaņhatha nan’ ti taŋ pothayiŋsu. Kumbhadāsiyo udakatitthaŋ gacchamānā taŋ disvā ‘apetha, sāmi, nāyaŋ evarūpaŋ karotī’ ti taŋ mocesuŋ. So vihāraŋ gantvā, ‘bhante, ahamhi manussehi nāsito, kumbhadāsiyo me nissāya jīvitaŋ laddhan’ ti bhikkhūnaŋ ārocesi. Bhikkhū tathāgatassa tamatthaŋ ārocesuŋ. Satthā tesaŋ kathaŋ sutvā, ‘bhikkhave, cūļakāla-upāsako kumbhadāsiyo ceva nissāya, attano ca akaraņabhāvena jīvitaŋ labhi. Ime hi nāma sattā attanā pāpakammaŋ katvā nirayādīsu attanāva kilissanti, kusalaŋ katvā pana sugatiñceva nibbānañca gacchantā attanāva visujjhantī’ ti vatvā imaŋ gāthamāha–

165. 
‘Attanā hi kataŋ pāpaŋ, attanā sankilissati;


Attanā akataŋ pāpaŋ, attanāva visujjhati.


Suddhī asuddhi paccattaŋ, nāñño aññaŋ visodhaye’ ti.

Tassattho yena attanā akusalakammaŋ kataŋ hoti, so catūsu apāyesu dukkhaŋ anubhavanto attanāva sankilissati. Yena pana attanā akataŋ pāpaŋ, so sugatiñceva nibbānañca gacchanto attanāva visujjhati. Kusalakammasankhātā suddhi akusalakammasankhātā ca asuddhi paccattaŋ kārakasattānaŋ attaniyeva vipaccati. Añño puggalo aññaŋ puggalaŋ na visodhaye neva visodheti, na kilesetīti vuttaŋ hoti.

Desanāvasāne (p. 2.102) cūļakālo sotāpattiphale patiţţhahi, sampattaparisāyapi sātthikā dhammadesanā ahosīti.

Cūļakāla-upāsakavatthu navamaŋ.

10. Attadatthattheravatthu
Attadatthanti imaŋ dhammadesanaŋ satthā jetavane viharanto attadatthattheraŋ ārabbha kathesi.

Satthārā hi parinibbānakāle, ‘bhikkhave, ahaŋ ito catumāsaccayena parinibbāyissāmī’ ti vutte uppannasaŋvegā sattasatā puthujjanā bhikkhū satthu santikaŋ avijahitvā ‘kiŋ nu kho, āvuso, karissāmā’ ti sammantayamānā vicaranti. Attadatthatthero pana cintesi– ‘satthā kira catumāsaccayena parinibbāyissati, ahañcamhi avītarāgo, satthari dharamāneyeva arahattatthāya vāyamissāmī’ ti. So bhikkhūnaŋ santikaŋ na gacchati. Atha naŋ bhikkhū ‘kasmā, āvuso, tvaŋ neva amhākaŋ santikaŋ āgacchasi, na kiñci mantesī’ ti vatvā satthu santikaŋ netvā ‘ayaŋ, bhante, evaŋ nāma karotī’ ti ārocayiŋsu. So satthārāpi ‘kasmā evaŋ karosī’ ti vutte ‘tumhe kira, bhante, catumāsaccayena parinibbāyissatha, ahaŋ tumhesu dharantesuyeva arahattappattiyā vāyamissāmī’ ti. Satthā tassa sādhukāraŋ datvā, ‘bhikkhave, yassa mayi sineho atthi, tena attadatthena viya bhavituŋ vaţţati. Na hi gandhādīhi pūjentā maŋ pūjenti, dhammānudhammapaţipattiyā pana maŋ pūjenti. Tasmā aññenapi attadatthasadiseneva bhavitabban’ ti vatvā imaŋ gāthamāha–

166. 
‘Attadatthaŋ paratthena, bahunāpi na hāpaye;


Attadatthamabhiññāya, sadatthapasuto siyā’ ti.

Tassattho– gihibhūtā tāva kākaņikamattampi attano atthaŋ sahassamattenāpi parassa atthena na hāpaye. Kākaņikamattenāpi hissa attadatthova khādanīyaŋ vā bhojanīyaŋ vā nipphādeyya, na parattho. Idaŋ (p. 2.103) pana evaŋ akathetvā kammaţţhānasīsena kathitaŋ, tasmā ‘attadatthaŋ na hāpemī’ ti bhikkhunā nāma sanghassa uppannaŋ cetiyapaţisankharaņādikiccaŋ vā upajjhāyādivattaŋ vā na hāpetabbaŋ. Ābhisamācārikavattañhi pūrentoyeva ariyaphalādīni sacchikaroti, tasmā ayampi attadatthova. Yo pana accāraddhavipassako ‘ajja vā suve vā’ ti paţivedhaŋ patthayamāno vicarati, tena upajjhāyavattādīnipi hāpetvā attano kiccameva kātabbaŋ. Evarūpañhi attadatthamabhiññāya ‘ayaŋ me attano attho’ ti sallakkhetvā sadatthapasuto siyāti tasmiŋ sake atthe uyyuttapayutto bhaveyyāti.

Desanāvasāne so thero arahatte patiţţhahi, sampattabhikkhūnampi sātthikā dhammadesanā ahosīti.

Attadatthattheravatthu dasamaŋ.

Attavaggavaņņanā niţţhitā.

Dvādasamo vaggo.

13. Lokavaggo

1. Daharabhikkhuvatthu
Hīnaŋ (p. 2.104) dhammanti imaŋ dhammadesanaŋ satthā jetavane viharanto aññataraŋ daharabhikkhuŋ ārabbha kathesi.

Aññataro kira thero daharabhikkhunā saddhiŋ pātova visākhāya gehaŋ agamāsi. Visākhāya gehe pañcasatānaŋ bhikkhūnaŋ dhuvayāgu niccapaññattā hoti. Thero tattha yāguŋ pivitvā daharabhikkhuŋ nisīdāpetvā sayaŋ aññaŋ gehaŋ agamāsi. Tena ca samayena visākhāya puttassa dhītā ayyikāya ţhāne ţhatvā bhikkhūnaŋ veyyāvaccaŋ karoti. Sā tassa daharassa udakaŋ parissāventī cāţiyaŋ attano mukhanimittaŋ disvā hasi, daharopi taŋ oloketvā hasi. Sā taŋ hasamānaŋ disvā ‘chinnasīso hasatī’ ti āha. Atha naŋ daharo ‘tvaŋ chinnasīsā, mātāpitaropi te chinnasīsā’ ti akkosi. Sā rodamānā mahānase ayyikāya santikaŋ gantvā ‘kiŋ idaŋ, ammā’ ti vutte tamatthaŋ ārocesi. Sā daharassa santikaŋ āgantvā, ‘bhante, mā kujjhi, na etaŋ chinnakesanakhassa chinnanivāsanapārupanassa majjhe chinnakapālaŋ ādāya bhikkhāya carantassa ayyassa agarukan’ ti āha. Daharo āma, upāsike, tvaŋ mama chinnakesādibhāvaŋ jānāsi, imissā maŋ ‘chinnasīso’ ti katvā akkosituŋ vaţţissatīti. Visākhā neva daharaŋ saññāpetuŋ asakkhi, napi dārikaŋ. Tasmiŋ khaņe thero āgantvā ‘kimidaŋ upāsike’ ti pucchitvā tamatthaŋ sutvā daharaŋ ovadanto āha– ‘apehi, āvuso, nāyaŋ chinnakesanakhavatthassa majjhe chinnakapālaŋ ādāya bhikkhāya carantassa akkoso, tuņhī hohī’ ti. Āma, bhante, kiŋ tumhe attano upaţţhāyikaŋ atajjetvā maŋ tajjetha, maŋ ‘chinnasīso’ ti akkosituŋ vaţţissatīti. Tasmiŋ khaņe satthā āgantvā ‘kiŋ idan’ ti pucchi. Visākhā ādito paţţhāya taŋ pavattiŋ ārocesi. Satthā tassa daharassa sotāpattiphalūpanissayaŋ disvā ‘mayā imaŋ daharaŋ anuvattituŋ vaţţatī’ ti cintetvā visākhaŋ āha– ‘kiŋ pana visākhe tava dārikāya chinnakesādimattakeneva mama sāvake (p. 2.105) chinnasīse katvā akkosituŋ vaţţatī’ ti? Daharo tāvadeva uţţhāya añjaliŋ paggahetvā ‘bhante, etaŋ pañhaŋ tumheva suţţhu jānātha, amhākaŋ upajjhāyo ca upāsikā ca suţţhu na jānantī’ ti āha. Satthā daharassa attano anukulabhāvaŋ ñatvā ‘kāmaguņaŋ ārabbha hasanabhāvo nāma hīno dhammo, hīnañca nāma dhammaŋ sevituŋ pamādena saddhiŋ saŋvasituŋ na vaţţatī’ ti vatvā imaŋ gāthamāha–

167. 
‘Hīnaŋ dhammaŋ na seveyya, pamādena na saŋvase.


Micchādiţţhiŋ na seveyya, na siyā lokavađđhano’ ti.

Tattha hīnaŋ dhammanti pañcakāmaguņaŋ dhammaŋ. So hi hīno dhammo na antamaso oţţhagoņādīhipi paţisevitabbo. Hīnesu ca nirayādīsu ţhānesu nibbattāpetīti hīno nāma, taŋ na seveyya. Pamādenāti sativossaggalakkhaņena pamādenāpi na saŋvase. Na seveyyāti micchādiţţhimpi na gaņheyya. Lokavađđhanoti yo hi evaŋ karoti, so lokavađđhano nāma hoti. Tasmā evaŋ akaraņena na siyā lokavađđhanoti.

Desanāvasāne so daharo sotāpattiphale patiţţhahi, sampattānampi sātthikā dhammadesanā ahosīti.

Daharabhikkhuvatthu paţhamaŋ.

2. Suddhodanavatthu
Uttiţţheti imaŋ dhammadesanaŋ satthā nigrodhārāme viharanto pitaraŋ ārabbha kathesi.

Ekasmiñhi samaye satthā paţhamagamanena kapilapuraŋ gantvā ñātīhi katapaccuggamano nigrodhārāmaŋ patvā ñātīnaŋ mānabhindanatthāya ākāse ratanacankamaŋ māpetvā tattha cankamanto dhammaŋ desesi. Ñātī pasannacittā suddhodanamahārājānaŋ ādiŋ katvā vandiŋsu. Tasmiŋ ñātisamāgame pokkharavassaŋ vassi. Taŋ ārabbha mahājanena kathāya (p. 2.106) samuţţhāpitāya ‘na, bhikkhave, idāneva, pubbepi mayhaŋ ñātisamāgame pokkharavassaŋ vassiyevā’ ti vatvā vessantarajātakaŋ (jā. 2.22.1655ādayo) kathesi. Dhammadesanaŋ sutvā pakkamantesu ñātīsu ekopi satthāraŋ na nimantesi. Rājāpi ‘mayhaŋ putto mama gehaŋ anāgantvā kahaŋ gamissatī’ ti animantetvāva agamāsi. Gantvā ca pana gehe vīsatiyā bhikkhusahassānaŋ yāgu-ādīni paţiyādāpetvā āsanāni paññāpesi. Punadivase satthā piņđāya pavisanto ‘kiŋ nu kho atītabuddhā pitu nagaraŋ patvā ujukameva ñātikulaŋ pavisiŋsu, udāhu paţipāţiyā piņđāya cariŋsū’ ti āvajjento ‘paţipāţiyā cariŋsū’ ti disvā paţhamagehato paţţhāya piņđāya caranto pāyāsi. Rāhulamātā pāsādatale nisinnāva disvā taŋ pavattiŋ rañño ārocesi. Rājā sāţakaŋ saņţhāpento vegena nikkhamitvā satthāraŋ vanditvā– ‘putta, kasmā maŋ nāsesi, ativiya te piņđāya carantena lajjā uppāditā, yuttaŋ nāma vo imasmiŋyeva nagare suvaņņasivikādīhi vicaritvā piņđāya carituŋ, kiŋ maŋ lajjāpesī’ ti? ‘Nāhaŋ taŋ, mahārāja, lajjāpemi, attano pana kulavaŋsaŋ anuvattāmī’ ti. ‘Kiŋ pana, tāta, piņđāya caritvā jīvanavaŋso mama vaŋso’ ti? ‘Neso, mahārāja, tava vaŋso, mama paneso vaŋso. Anekāni hi buddhasahassāni piņđāya caritvāva jīviŋsū’ ti vatvā dhammaŋ desento imā gāthā abhāsi–

168. 
‘Uttiţţhe nappamajjeyya, dhammaŋ sucaritaŋ care;


Dhammacārī sukhaŋ seti, asmiŋ loke paramhi ca.

169. 
‘Dhammaŋ care sucaritaŋ, na naŋ duccaritaŋ care;


Dhammacārī sukhaŋ seti, asmiŋ loke paramhi cā’ ti.

Tattha uttiţţheti uţţhahitvā paresaŋ gharadvāre ţhatvā gahetabbapiņđe. Nappamajjeyyāti piņđacārikavattañhi hāpetvā paņītabhojanāni pariyesanto uttiţţhe pamajjati nāma, sapadānaŋ piņđāya caranto pana na pamajjati nāma. Evaŋ karonto uttiţţhe nappamajjeyya. Dhammanti anesanaŋ pahāya (p. 2.107) sapadānaŋ caranto tameva bhikkhācariyadhammaŋ sucaritaŋ care. Sukhaŋ setīti desanāmattametaŋ, evaŋ panetaŋ bhikkhācariyadhammaŋ caranto dhammacārī idha loke catūhi iriyāpathehi sukhaŋ viharatīti attho. Na naŋ duccaritanti vesiyādibhede agocare caranto bhikkhācariyadhammaŋ duccaritaŋ carati nāma. Evaŋ acaritvā dhammaŋ care sucaritaŋ, na naŋ duccaritaŋ care. Sesaŋ vuttatthameva.

Desanāvasāne rājā sotāpattiphale patiţţhahi, sampattānampi sātthikā dhammadesanā ahosīti.

Suddhodanavatthu dutiyaŋ.

3. Pañcasatavipassakabhikkhuvatthu
Yathā pubbuļakanti imaŋ dhammadesanaŋ satthā jetavane viharanto pañcasate vipassake bhikkhū ārabbha kathesi.

Te kira satthu santike kammaţţhānaŋ gahetvā araññaŋ pavisitvā ghaţentā vāyamantā appavisesā ‘visesetvā kammaţţhānaŋ gahessāmā’ ti satthu santikaŋ āgacchantā antarāmagge marīcikammaţţhānaŋ bhāventāva āgamiŋsu Tesaŋ vihāraŋ paviţţhakkhaņeyeva devo vassi. Te tattha tattha pamukhesu ţhatvā dhārāvegena uţţhahitvā bhijjante pubbaļake disvā ‘ayampi attabhāvo uppajjitvā bhijjanatthena pubbuļakasadisoyevā’ ti ārammaņaŋ gaņhiŋsu. Satthā gandhakuţiyaŋ nisinnova te bhikkhū oloketvā tehi saddhiŋ kathento viya obhāsaŋ pharitvā imaŋ gāthamāha–

170. 
‘Yathā pubbuļakaŋ passe, yathā passe marīcikaŋ;


Evaŋ lokaŋ avekkhantaŋ, maccurājā na passatī’ ti.

Tattha marīcikanti mayūkhaŋ. Te hi dūratova gehasaņţhānādivasena upaţţhitāpi upagacchantānaŋ agayhūpagā rittakā tucchakāva. Tasmā yathā uppajjitvā (p. 2.108) bhijjanatthena pubbuļakaŋ rittatucchādibhāveneva passeyya, evaŋ khandhādilokaŋ avekkhantaŋ maccurājā na passatīti attho.

Desanāvasāne te bhikkhū ţhitaţţhāneyeva arahattaŋ pāpuņiŋsūti.

Pañcasatavipassakabhikkhuvatthu tatiyaŋ.

4. Abhayarājakumāravatthu
Etha passathimaŋ lokanti imaŋ dhammadesanaŋ satthā veļuvane viharanto abhayarājakumāraŋ ārabbha kathesi.

Tassa kira paccantaŋ vūpasametvā āgatassa pitā bimbisāro tussitvā ekaŋ naccagītakusalaŋ nāţakitthiŋ datvā sattāhaŋ rajjamadāsi. So sattāhaŋ gehā bahi anikkhantova rajjasiriŋ anubhavitvā aţţhame divase nadītitthaŋ gantvā nhatvā uyyānaŋ pavisitvā santatimahāmatto viya tassā itthiyā naccagītaŋ passanto nisīdi. Sāpi tankhaņaññeva santatimahāmattassa nāţakitthī viya satthakavātānaŋ vasena kālamakāsi. Kumāro tassā kālakiriyāya uppannasoko ‘na me imaŋ sokaŋ ţhapetvā satthāraŋ añño nibbāpetuŋ sakkhissatī’ ti satthāraŋ upasankamitvā, ‘bhante, sokaŋ me nibbāpethā’ ti āha. Satthā taŋ samassāsetvā ‘tayā hi, kumāra, imissā itthiyā evameva matakāle rodantena pavattitānaŋ assūnaŋ anamatagge saŋsāre pamāņaŋ natthī’ ti vatvā tāya desanāya sokassa tanubhāvaŋ ñatvā, ‘kumāra, mā soci, bālajanānaŋ saŋsīdanaţţhānametan’ ti vatvā imaŋ gāthamāha–

171. 
‘Etha passathimaŋ lokaŋ, cittaŋ rājarathūpamaŋ;


Yattha bālā visīdanti, natthi sango vijānatan’ ti.

Tattha te passathāti rājakumārameva sandhāyāha. Imaŋ lokanti imaŋ khandhalokādisankhātaŋ attabhāvaŋ. Cittanti sattaratanādivicittaŋ rājarathaŋ viya vatthālankārādicittitaŋ. Yattha bālāti yasmiŋ attabhāve bālā evaŋ (p. 2.109) visīdanti. Vijānatanti vijānantānaŋ paņđitānaŋ ettha rāgasangādīsu ekopi sango natthīti attho.

Desanāvasāne rājakumāro sotāpattiphale patiţţhahi, sampattānampi sātthikā dhammadesanā ahosīti.

Abhayarājakumāravatthu catutthaŋ.

5. Sammajjanattheravatthu
Yo ca pubbeti imaŋ dhammadesanaŋ satthā jetavane viharanto sammajjanattheraŋ ārabbha kathesi.

So kira pāto vā sāyaŋ vāti velaŋ pamāņaŋ akatvā abhikkhaņaŋ sammajjantova vicarati. So ekadivasaŋ sammajjaniŋ gahetvā divāţţhāne nisinnassa revatattherassa santikaŋ gantvā ‘ayaŋ mahākusīto janassa saddhādeyyaŋ bhuñjitvā āgantvā nisīdati, kiŋ nāmetassa sammajjaniŋ gahetvā ekaŋ ţhānaŋ sammajjituŋ na vaţţatī’ ti āha. Thero ‘ovādamassa dassāmī’ ti cintetvā ehāvusoti. Kiŋ, bhanteti? Gaccha nhatvā ehīti. So tathā akāsi. Atha naŋ thero ekamantaŋ nisīdāpetvā ovadanto āha– ‘āvuso, bhikkhunā nāma na sabbakālaŋ sammajjantena vicarituŋ vaţţati, pāto eva pana sammajjitvā piņđāya caritvā piņđapātapaţikkantena āgantvā rattiţţhāne vā divāţţhāne vā nisinnena dvattiŋsākāraŋ sajjhāyitvā attabhāve khayavayaŋ paţţhapetvā sāyanhe uţţhāya sammajjituŋ vaţţati, niccakālaŋ asammajjitvā attanopi nāma okāso kātabbo’ ti. So therassa ovāde ţhatvā na cirasseva arahattaŋ pāpuņi. Taŋ taŋ ţhānaŋ uklāpaŋ ahosi. Atha naŋ bhikkhū āhaŋsu– ‘āvuso sammajjanatthera, taŋ taŋ ţhānaŋ uklāpaŋ kasmā na sammajjasī’ ti? ‘Bhante, mayā pamādakāle evaŋ kataŋ, idānāmhi appamatto’ ti. Bhikkhū ‘ayaŋ thero aññaŋ byākarotī’ ti satthu ārocesuŋ. Satthā ‘āma, bhikkhave, mama putto pubbe pamādakāle sammajjanto vicari, idāni pana maggaphalasukhena vītināmento na sammajjatī’ ti vatvā imaŋ gāthamāha–

172. 
‘Yo (p. 2.110) ca pubbe pamajjitvā, pacchā so nappamajjati.


Somaŋ lokaŋ pabhāseti, abbhā muttova candimā’ ti.

Tassattho– yo puggalo pubbe vattapaţivattakaraņena vā sajjhāyādīhi vā pamajjitvā pacchā maggaphalasukhena vītināmento nappamajjati, so abbhādīhi mutto candova okāsalokaŋ maggañāņena imaŋ khandhādilokaŋ obhāseti, ekālokaŋ karotīti.

Desanāvasāne bahū sotāpattiphalādīni pāpuņiŋsūti.

Sammajjanattheravatthu pañcamaŋ.

6. Angulimālattheravatthu
Yassa pāpanti imaŋ dhammadesanaŋ satthā jetavane viharanto angulimālattheraŋ ārabbha kathesi. Vatthu angulimālasuttantavaseneva (ma. ni. 2.347ādayo) veditabbaŋ.

Thero pana satthu santike pabbajitvā arahattaŋ pāpuņi. Atha kho āyasmā angulimālo rahogato paţisallīno vimuttisukhapaţisaŋvedī. Tāyaŋ velāyaŋ imaŋ udānaŋ udānesi–

‘Yo ca pubbe pamajjitvā, pacchā so nappamajjati;

Somaŋ lokaŋ pabhāseti, abbhā muttova candimā’ ti. –

Ādinā nayena udānaŋ udānetvā anupādisesāya nibbānadhātuyā parinibbuto. Bhikkhū ‘kahaŋ nu kho, āvuso, thero uppanno’ ti dhammasabhāyaŋ kathaŋ samuţţhāpesuŋ? Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā, ‘bhante, angulimālattherassa nibbattaţţhānakathāyā’ ti vutte ‘parinibbuto ca, bhikkhave, mama putto’ ti. ‘Bhante, ettake manusse māretvā parinibbuto’ ti? ‘Āma, bhikkhave, so pubbe ekaŋ kalyāņamittaŋ alabhitvā ettakaŋ pāpamakāsi, pacchā pana kalyāņamittapaccayaŋ labhitvā appamatto ahosi. Tenassa taŋ pāpakammaŋ kusalena pihitan’ ti vatvā imaŋ gāthamāha–

173. 
‘Yassa (p. 2.111) pāpaŋ kataŋ kammaŋ, kusalena pidhīyati;


Somaŋ lokaŋ pabhāseti, abbhā muttova candimā’ ti.

Tattha kusalenāti arahattamaggaŋ sandhāya vuttaŋ. Sesaŋ uttānatthamevāti.

Desanāvasāne bahū sotāpattiphalādīni pāpuņiŋsūti.

Angulimālattheravatthu chaţţhaŋ.

7. Pesakāradhītāvatthu
Andhabhūtoti imaŋ dhammadesanaŋ satthā aggāļave cetiye viharanto ekaŋ pesakāradhītaraŋ ārabbha kathesi.

Ekadivasañhi āļavivāsino satthari āļaviŋ sampatte nimantetvā dānaŋ adaŋsu. Satthā bhattakiccāvasāne anumodanaŋ karonto ‘addhuvaŋ me jīvitaŋ, dhuvaŋ me maraņaŋ, avassaŋ mayā maritabbameva maraņapariyosānaŋ me jīvitaŋ, jīvitameva aniyataŋ, maraņaŋ niyatanti evaŋ maraņassatiŋ bhāvetha. Yesañhi maraņassati abhāvitā, te pacchime kāle āsīvisaŋ disvā bhīta-adaņđapuriso viya santāsappattā bheravaravaŋ ravantā kālaŋ karonti. Yesaŋ pana maraņassati bhāvitā, te dūratova āsīvisaŋ disvā daņđakena gahetvā chađđetvā ţhitapuriso viya pacchime kāle na santasanti, tasmā maraņassati bhāvetabbā’ ti āha. Taŋ dhammadesanaŋ sutvā avasesajanā sakiccappasutāva ahesuŋ. Ekā pana soļasavassuddesikā pesakāradhītā ‘aho buddhānaŋ kathā nāma acchariyā, mayā pana maraņassatiŋ bhāvetuŋ vaţţatī’ ti rattindivaŋ maraņassatimeva bhāvesi. Satthāpi tato nikkhamitvā jetavanaŋ agamāsi. Sāpi kumārikā tīņi vassāni maraņassatiŋ bhāvesiyeva.

Athekadivasaŋ satthā paccūsasamaye lokaŋ olokento taŋ kumārikaŋ attano ñāņajālassa antopaviţţhaŋ disvā ‘kiŋ nu kho bhavissatī’ ti upadhārento ‘imāya kumārikāya mama dhammadesanāya sutadivasato paţţhāya tīņi vassāni maraņassati bhāvitā, idānāhaŋ tattha gantvā imaŋ kumārikaŋ cattāro pañhe pucchitvā tāya vissajjentiyā (p. 2.112) catūsu ţhānesu sādhukāraŋ datvā imaŋ gāthaŋ bhāsissāmi. Sā gāthāvasāne sotāpattiphale patiţţhahissati, taŋ nissāya mahājanassāpi sātthikā dhammadesanā bhavissatī’ ti ñatvā pañcasatabhikkhuparivāro jetavanā nikkhamitvā anupubbena aggāļavavihāraŋ agamāsi. Āļavivāsino ‘satthā āgato’ ti sutvā taŋ vihāraŋ gantvā nimantayiŋsu. Tadā sāpi kumārikā satthu āgamanaŋ sutvā ‘āgato kira mayhaŋ pitā, sāmi, ācariyo puņņacandamukho mahāgotamabuddho’ ti tuţţhamānasā ‘ito me tiņņaŋ saŋvaccharānaŋ matthake suvaņņavaņņo satthā diţţhapubbo, idānissa suvaņņavaņņaŋ sarīraŋ daţţhuŋ madhurojañca varadhammaŋ sotuŋ labhissāmī’ ti cintesi. Pitā panassā sālaŋ gacchanto āha – ‘amma, parasantako me sāţako āropito, tassa vidatthimattaŋ aniţţhitaŋ, taŋ ajja niţţhāpessāmi, sīghaŋ me tasaraŋ vaţţetvā āhareyyāsī’ ti. Sā cintesi– ‘ahaŋ satthu dhammaŋ sotukāmā, pitā ca maŋ evaŋ āha. Kiŋ nu kho satthu dhammaŋ suņāmi, udāhu pitu tasaraŋ vaţţetvā harāmī’ ti? Athassā etadahosi ‘pitā maŋ tasare anāhariyamāne potheyyapi pahareyyapi, tasmā tasaraŋ vaţţetvā tassa datvā pacchā dhammaŋ sossāmī’ ti pīţhake nisīditvā tasaraŋ vaţţesi.

Āļavivāsinopi satthāraŋ parivisitvā pattaŋ gahetvā anumodanatthāya aţţhaŋsu. Satthā ‘yamahaŋ kuladhītaraŋ nissāya tiŋsayojanamaggaŋ āgato, sā ajjāpi okāsaŋ na labhati. Tāya okāse laddhe anumodanaŋ karissāmī’ ti tuņhībhūto ahosi. Evaŋ tuņhībhūtampi satthāraŋ sadevake loke koci kiñci vattuŋ na visahati. Sāpi kho kumārikā tasaraŋ vaţţetvā pacchiyaŋ ţhapetvā pitu santikaŋ gacchamānā parisapariyante ţhatvā satthāraŋ olokayamānāva aţţhāsi. Satthāpi gīvaŋ ukkhipitvā taŋ olokesi. Sā olokitākāreneva aññāsi– ‘satthā evarūpāya parisāya majjhe nisīditvāva maŋ olokento mamāgamanaŋ paccāsīsati, attano santikaŋ āgamanameva paccāsīsatī’ ti. Sā tasarapacchiŋ ţhapetvā satthu santikaŋ agamāsi. Kasmā pana naŋ satthā olokesīti? Evaŋ kirassa ahosi ‘esā ettova gacchamānā puthujjanakālakiriyaŋ (p. 2.113) katvā aniyatagatikā bhavissati, mama santikaŋ āgantvā gacchamānā sotāpattiphalaŋ patvā niyatagatikā hutvā tusitavimāne nibbattissatī’ ti. Tassā kira taŋ divasaŋ maraņato mutti nāma natthi. Sā olokitasaññāņeneva satthāraŋ upasankamitvā chabbaņņaraŋsīnaŋ antaraŋ pavisitvā vanditvā ekamantaŋ aţţhāsi. Tathārūpāya parisāya majjhe nisīditvā tuņhībhūtaŋ satthāraŋ vanditvā ţhitakkhaņeyeva taŋ āha– ‘kumārike, kuto āgacchasī’ ti? ‘Na jānāmi, bhante’ ti. ‘Kattha gamissasī’ ti? ‘Na jānāmi, bhante’ ti. ‘Na jānāsī’ ti? ‘Jānāmi, bhante’ ti. ‘Jānāsī’ ti? ‘Na jānāmi, bhante’ ti. Iti naŋ satthā cattāro pañhe pucchi. Mahājano ujjhāyi– ‘ambho, passatha, ayaŋ pesakāradhītā sammāsambuddhena saddhiŋ icchiticchitaŋ kathesi, nanu nāma imāya “kuto āgacchasī” ti vutte “pesakāragehato” ti vattabbaŋ. “Kahaŋ gacchasī” ti vutte “pesakārasālan” ti vattabbaŋ siyā’ ti.

Satthā mahājanaŋ nissaddaŋ katvā, ‘kumārike, tvaŋ kuto āgacchasī’ ti vutte ‘kasmā na jānāmīti vadesī’ ti pucchi. Bhante, tumhe mama pesakāragehato āgatabhāvaŋ jānātha, ‘kuto āgatāsī’ ti pucchantā pana ‘kuto āgantvā idha nibbattāsī’ ti pucchatha. Ahaŋ pana na jānāmi ‘kuto ca āgantvā idha nibbattāmhī’ ti. Athassā satthā ‘sādhu sādhu, kumārike, mayā pucchitapañhova tayā vissajjito’ ti paţhamaŋ sādhukāraŋ datvā uttarimpi pucchi– ‘kattha gamissasīti puna puţţhā kasmā “na jānāmī” ti vadesī’ ti? Bhante, tumhe maŋ tasarapacchiŋ gahetvā pesakārasālaŋ gacchantiŋ jānātha, ‘ito gantvā kattha nibbattissasī’ ti pucchatha. Ahañca ito cutā na jānāmi ‘kattha gantvā nibbattissāmī’ ti. Athassā satthā ‘mayā pucchitapañhoyeva tayā vissajjito’ ti dutiyaŋ sādhukāraŋ datvā uttarimpi pucchi– ‘atha kasmā “na jānāsī” ti puţţhā “jānāmī” ti vadesī’ ti? ‘Maraņabhāvaŋ jānāmi, bhante, tasmā evaŋ vademī’ ti. Athassā satthā ‘mayā pucchitapañhoyeva tayā vissajjito’ ti tatiyaŋ sādhukāraŋ datvā uttarimpi pucchi– ‘atha kasmā “jānāsī” ti puţţhā “na jānāmī” ti vadesī’ ti. Mama maraņabhāvameva ahaŋ jānāmi, bhante, ‘rattindivapubbaņhādīsu pana asukakāle nāma marissāmī’ ti na (p. 2.114) jānāmi, tasmā evaŋ vademīti. Athassā satthā ‘mayā pucchitapañhoyeva tayā vissajjito’ ti catutthaŋ sādhukāraŋ datvā parisaŋ āmantetvā ‘ettakaŋ nāma tumhe imāya kathitaŋ na jānātha, kevalaŋ ujjhāyatheva. Yesañhi paññācakkhu natthi, te andhā eva Yesaŋ paññācakkhu atthi, te eva cakkhumanto’ ti vatvā imaŋ gāthamāha–

174. 
‘Andhabhūto ayaŋ loko, tanukettha vipassati;


Sakuņo jālamuttova, appo saggāya gacchatī’ ti.

Tattha andhabhūto ayaŋ lokoti ayaŋ lokiyamahājano paññācakkhuno abhāvena andhabhūto. Tanuketthāti tanuko ettha, na bahu jano aniccādivasena vipassati. Jālamuttovāti yathā chekena sākuņikena jālena ottharitvā gayhamānesu vaţţakesu kocideva jālato muccati. Sesā antojālameva pavisanti. Tathā maraņajālena otthaţesu sattesu bahū apāyagāmino honti, appo kocideva satto saggāya gacchati, sugatiŋ vā nibbānaŋ vā pāpuņātīti attho.

Desanāvasāne kumārikā sotāpattiphale patiţţhahi, mahājanassāpi sātthikā dhammadesanā ahosīti.

Sāpi tasarapacchiŋ gahetvā pitu santikaŋ agamāsi, sopi nisinnakova niddāyi. Tassā asallakkhetvāva tasarapacchiŋ upanāmentiyā tasarapacchi vemakoţiyaŋ paţihaññitvā saddaŋ kurumānā pati. So pabujjhitvā gahitanimitteneva vemakoţiŋ ākađđhi. Vemakoţi gantvā taŋ kumārikaŋ ure pahari, sā tattheva kālaŋ katvā tusitabhavane nibbatti. Athassā pitā taŋ olokento sakalasarīrena lohitamakkhitena patitvā mataŋ addasa. Athassa mahāsoko uppajji. So ‘na mama sokaŋ añño nibbāpetuŋ sakkhissatī’ ti rodanto satthu santikaŋ gantvā tamatthaŋ ārocetvā, ‘bhante, sokaŋ me nibbāpethā’ ti āha. Satthā taŋ samassāsetvā ‘mā soci, upāsaka. Anamataggasmiñhi saŋsāre tava evameva dhītu maraņakāle paggharita-assu catunnaŋ mahāsamuddānaŋ udakato atirekataran’ ti vatvā anamataggakathaŋ kathesi (p. 2.115) So tanubhūtasoko satthāraŋ pabbajjaŋ yācitvā laddhūpasampado na cirasseva arahattaŋ pāpuņīti.

Pesakāradhītāvatthu sattamaŋ.

8. Tiŋsabhikkhuvatthu
Haŋsādiccapatheti imaŋ dhammadesanaŋ satthā jetavane viharanto tiŋsa bhikkhū ārabbha kathesi.

Ekasmiñhi divase tiŋsamattā disāvāsikā bhikkhū satthāraŋ upasankamiŋsu. Ānandatthero satthu vattakaraņavelāya āgantvā te bhikkhū disvā ‘satthārā imehi saddhiŋ paţisanthāre kate vattaŋ karissāmī’ ti dvārakoţţhake aţţhāsi. Satthāpi tehi saddhiŋ paţisanthāraŋ katvā tesaŋ sāraņīyadhammaŋ kathesi. Taŋ sutvā te sabbepi arahattaŋ patvā uppatitvā ākāsena agamiŋsu. Ānandatthero tesu cirāyantesu satthāraŋ upasankamitvā, ‘bhante, idāneva tiŋsamattā bhikkhū āgatā, te kuhin’ ti pucchi. ‘Gatā, ānandā’ ti. ‘Katarena maggena, bhante’ ti? ‘Ākāsenānandā’ ti. ‘Kiŋ pana te, bhante, khīņāsavā’ ti? ‘Āmānanda, mama santike dhammaŋ sutvā arahattaŋ pattā’ ti. Tasmiŋ pana khaņe ākāsena haŋsā āgamiŋsu. Satthā ‘yassa kho panānanda, cattāro iddhipādā subhāvitā, so haŋsā viya ākāsena gacchatī’ ti vatvā imaŋ gāthamāha–

175. 
‘Haŋsādiccapathe yanti, ākāse yanti iddhiyā;


Nīyanti dhīrā lokamhā, jetvā māraŋ savāhinin’ ti.

Tassattho– ime haŋsā ādiccapathe ākāse gacchanti. Yesaŋ iddhipādā subhāvitā, tepi ākāse yanti iddhiyā. Dhīrā paņđitā savāhiniŋ māraŋ jetvā imamhā vaţţalokā nīyanti, nibbānaŋ pāpuņantīti attho.

Desanāvasāne bahū sotāpattiphalādīni pāpuņiŋsūti.

Tiŋsabhikkhuvatthu aţţhamaŋ.

9. Ciñcamāņavikāvatthu
Ekaŋ (p. 2.116) dhammanti dhammadesanaŋ satthā jetavane viharanto ciñcamāņavikaŋ ārabbha kathesi.

Paţhamabodhiyañhi dasabalassa puthubhūtesu sāvakesu appamāņesu devamanussesu ariyabhūmiŋ okkantesu patthaţe guņasamudaye mahālābhasakkāro udapādi. Titthiyā sūriyuggamane khajjopanakasadisā ahesuŋ hatalābhasakkārā. Te antaravīthiyaŋ ţhatvā ‘kiŋ samaņo gotamova buddho, mayampi buddhā, kiŋ tasseva dinnaŋ mahapphalaŋ, amhākampi dinnaŋ mahapphalameva, amhākampi detha sakkarothā’ ti evaŋ manusse viññāpentāpi lābhasakkāraŋ alabhitvā raho sannipatitvā ‘kena nu kho upāyena samaņassa gotamassa manussānaŋ antare avaņņaŋ uppādetvā lābhasakkāraŋ nāseyyāmā’ ti cintayiŋsu.

Tadā sāvatthiyaŋ ciñcamāņavikā nāmekā paribbājikā uttamarūpadharā sobhaggappattā devaccharā viya. Assā sarīrato rasmiyo niccharanti. Atheko kharamantī evamāha– ‘ciñcamāņavikaŋ paţicca samaņassa gotamassa avaņņaŋ uppādetvā lābhasakkāraŋ nāsessāmā’ ti. Te ‘attheko upāyo’ ti sampaţicchiŋsu. Atha sā titthiyārāmaŋ gantvā vanditvā aţţhāsi, titthiyā tāya saddhiŋ na kathesuŋ. Sā ‘ko nu kho me doso’ ti yāvatatiyaŋ ‘vandāmi, ayyā’ ti vatvā, ‘ayyā, ko nu kho me doso, kiŋ mayā saddhiŋ na kathethā’ ti āha. ‘Bhagini, samaņaŋ gotamaŋ amhe viheţhayantaŋ hatalābhasakkāre katvā vicarantaŋ na jānāsī’ ti? ‘Na jānāmi, ayyā, kiŋ panettha mayā kattabban’ ti. ‘Sace tvaŋ, bhagini, amhākaŋ sukhamicchasi, attānaŋ paţicca samaņassa gotamassa avaņņaŋ uppādetvā lābhasakkāraŋ nāsehī’ ti.

Sā ‘sādhu, ayyā, mayhaŋveso bhāro, mā cintayitthā’ ti vatvā pakkamitvā itthimāyāsu kusalatāya tato paţţhāya sāvatthivāsīnaŋ dhammakathaŋ sutvā jetavanā nikkhamanasamaye indagopakavaņņaŋ paţaŋ pārupitvā gandhamālādihatthā jetavanābhimukhī gacchati. ‘Imāya velāya kuhiŋ gacchasī’ ti vutte, ‘kiŋ tumhākaŋ mama gamanaţţhānenā’ ti vatvā jetavanasamīpe titthiyārāme vasitvā pātova ‘aggavandanaŋ vandissāmā’ ti nagarā nikkhamante upāsakajane (p. 2.117) jetavanassa antovuţţhā viya hutvā nagaraŋ pavisati. ‘Kuhiŋ vuţţhāsī’ ti vutte, ‘kiŋ tumhākaŋ mama vuţţhaţţhānenā’ ti vatvā māsaddhamāsaccayena pucchiyamānā jetavane samaņena gotamena saddhiŋ ekagandhakuţiyā vuţţhāmhīti. Puthujjanānaŋ ‘saccaŋ nu kho etaŋ, no’ ti kankhaŋ uppādetvā temāsacatumāsaccayena pilotikāhi udaraŋ veţhetvā gabbhinivaņņaŋ dassetvā upari rattapaţaŋ pārupitvā ‘samaņaŋ gotamaŋ paţicca gabbho uppanno’ ti andhabāle saddahāpetvā aţţhanavamāsaccayena udare dārumaņđalikaŋ bandhitvā upari paţaŋ pārupitvā hatthapādapiţţhiyo gohanukena koţţāpetvā ussade dassetvā kilantindriyā hutvā sāyanhasamaye tathāgate alankatadhammāsane nisīditvā dhammaŋ desente dhammasabhaŋ gantvā tathāgatassa purato ţhatvā, ‘mahāsamaņa, mahājanassa tāva dhammaŋ desesi, madhuro te saddo, samphusitaŋ dantāvaraņaŋ. Ahaŋ pana taŋ paţicca gabbhaŋ labhitvā paripuņņagabbhā jātā, neva me sūtigharaŋ jānāsi, sappitelādīni sayaŋ akaronto upaţţhākānampi aññataraŋ kosalarājānaŋ vā anāthapiņđikaŋ vā visākhaŋ upāsikaŋ vā “imissā ciñcamāņavikāya kattabbayuttakaŋ karohī” ti na vadesi, abhiramituŋyeva jānāsi, gabbhaparihāraŋ na jānāsī’ ti gūthapiņđaŋ gahetvā candamaņđalaŋ dūsetuŋ vāyamantī viya parisamajjhe tathāgataŋ akkosi. Tathāgato dhammakathaŋ ţhapetvā sīho viya abhinadanto, ‘bhagini, tayā kathitassa tathabhāvaŋ vā vitathabhāvaŋ vā ahameva ca tvañca jānāmā’ ti āha. ‘Āma, mahāsamaņa, tayā ca mayā ca ñātabhāvenetaŋ jātan’ ti.

Tasmiŋ khaņe sakkassa āsanaŋ uņhākāraŋ dassesi. So āvajjamāno ‘ciñcamāņavikā tathāgataŋ abhūtena akkosatī’ ti ñatvā ‘idaŋ vatthuŋ sodhessāmī’ ti catūhi devaputtehi saddhiŋ āgami. Devaputtā mūsikapotakā hutvā dārumaņđalikassa bandhanarajjuke ekappahāreneva chindiŋsu, pārutapaţaŋ vāto ukkhipi, dārumaņđalikaŋ patamānaŋ tassā pādapiţţhiyaŋ pati ubho aggapādā chijjiŋsu. Manussā ‘dhī kāļakaņņi, sammāsambuddhaŋ akkosī’ ti sīse kheļaŋ pātetvā leđđudaņđādihattā jetavanā nīhariŋsu. Athassā tathāgatassa cakkhupathaŋ atikkantakāle mahāpathavī bhijjitvā (p. 2.118) vivaramadāsi, avīcito aggijālā uţţhahi. Sā kuladattiyaŋ kambalaŋ pārupamānā viya gantvā avīcimhi nibbatti. Aññatitthiyānaŋ lābhasakkāro parihāyi, dasabalassa bhiyyosomattāya vađđhi. Punadivase dhammasabhāyaŋ kathaŋ samuţţhāpesuŋ, ‘āvuso, ciñcamāņavikā evaŋ uļāraguņaŋ aggadakkhiņeyyaŋ sammāsambuddhaŋ abhūtena akkositvā mahāvināsaŋ pattā’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva, pubbepi esā maŋ abhūtena akkositvā vināsaŋ pattāyevā’ ti vatvā–

‘Nādaţţhā parato dosaŋ, aņuŋ thūlāni sabbaso;

Issaro paņaye daņđaŋ, sāmaŋ appaţivekkhiyā’ ti.–

Imaŋ dvādasanipāte mahāpadumajātakaŋ (jā. 1.12.106) vitthāretvā kathesi–

Tadā kiresā mahāpadumakumārassa bodhisattassa mātu sapattī rañño aggamahesī hutvā mahāsattaŋ asaddhammena nimantetvā tassa manaŋ alabhitvā attanāva attani vippakāraŋ katvā gilānālayaŋ dassetvā ‘tava putto maŋ anicchantiŋ imaŋ vippakāraŋ pāpesī’ ti rañño ārocesi. Rājā kuddho mahāsattaŋ corapapāte khipi. Atha naŋ pabbatakucchiyaŋ adhivatthā devatā paţiggahetvā nāgarājassa phaņagabbhe patiţţhapesi. Nāgarājā taŋ nāgabhavanaŋ netvā upađđharajjena sammānesi. So tattha saŋvaccharaŋ vasitvā pabbajitukāmo himavantappadesaŋ patvā pabbajitvā jhānābhiññāyo nibbattesi. Atha naŋ eko vanacarako disvā rañño ārocesi. Rājā tassa santikaŋ gantvā katapaţisanthāro sabbaŋ taŋ pavattiŋ ñatvā mahāsattaŋ rajjena nimantetvā tena ‘mayhaŋ rajjena kiccaŋ natthi, tvaŋ pana dasa rājadhamme akopetvā agatigamanaŋ pahāya dhammena rajjaŋ kārehī’ ti ovadito uţţhāyāsanā roditvā nagaraŋ gacchanto antarāmagge amacce pucchi– ‘ahaŋ kaŋ nissāya evaŋ ācārasampannena puttena viyogaŋ patto’ ti? ‘Aggamahesiŋ nissāya, devā’ ti. Rājā taŋ uddhaŋpādaŋ gahetvā corapapāte khipāpetvā nagaraŋ pavisitvā dhammena rajjaŋ kāresi. Tadā mahāpadumakumāro satthā ahosi, mātu sapattī ciñcamāņavikāti.

Satthā (p. 2.119) imamatthaŋ pakāsetvā, ‘bhikkhave, ekaŋ dhammañhi saccavacanaŋ pahāya musāvāde patiţţhitānaŋ vissaţţhaparalokānaŋ akattabbapāpakammaŋ nāma natthī’ ti vatvā imaŋ gāthamāha–

176. 
‘Ekaŋ dhammaŋ atītassa, musāvādissa jantuno;


Vitiņņaparalokassa, natthi pāpaŋ akāriyan’ ti.

Tattha ekaŋ dhammanti saccaŋ. Musāvādissāti yassa dasasu vacanesu ekampi saccaŋ natthi, evarūpassa musāvādino Vitiņņaparalokassāti vissaţţhaparalokassa. Evarūpo hi manussasampattiŋ devasampattiŋ avasāne nibbānasampattinti imā tissopi sampattiyo na passati. Natthi pāpanti tassa evarūpassa idaŋ nāma pāpaŋ akattabbanti natthi.

Desanāvasāne bahū sotāpattiphalādīni pāpuņiŋsūti.

Ciñcamāņavikāvatthu navamaŋ.

10. Asadisadānavatthu
Na ve kadariyāti imaŋ dhammadesanaŋ satthā jetavane viharanto asadisadānaŋ ārabbha kathesi.

Ekasmiñhi samaye satthā cārikaŋ caritvā pañcasatabhikkhuparivāro jetavanaŋ pāvisi. Rājā vihāraŋ gantvā satthāraŋ nimantetvā punadivase āgantukadānaŋ sajjetvā ‘dānaŋ me passantū’ ti nāgare pakkosi. Nāgarā āgantvā rañño dānaŋ disvā punadivase satthāraŋ nimantetvā dānaŋ sajjetvā ‘amhākampi dānaŋ, devo, passatū’ ti rañño pahiņiŋsu. Rājā tesaŋ dānaŋ disvā ‘imehi mama dānato uttaritaraŋ kataŋ, puna dānaŋ karissāmī’ ti punadivasepi dānaŋ sajjesi. Nāgarāpi taŋ disvā punadivase sajjayiŋsu. Evaŋ neva rājā nāgare parājetuŋ sakkoti, na nāgarā rājānaŋ. Atha chaţţhe vāre nāgarā sataguņaŋ sahassaguņaŋ vađđhetvā yathā na sakkā hoti ‘idaŋ nāma imesaŋ dāne natthī’ ti vattuŋ, evaŋ dānaŋ sajjayiŋsu. Rājā taŋ disvā ‘sacāhaŋ imesaŋ dānato uttaritaraŋ kātuŋ na sakkhissāmi, kiŋ me jīvitenā’ ti upāyaŋ cintento nipajji. Atha naŋ mallikā (p. 2.120) devī upasankamitvā, ‘kasmā, mahārāja, evaŋ nipannosi, kena te indriyāni kilantāni viyā’ ti pucchi. Rājā āha– ‘na dāni tvaŋ, devi, jānāsī’ ti. ‘Na jānāmi, devā’ ti. So tassā tamatthaŋ ārocesi.

Atha naŋ mallikā āha– ‘deva, mā cintayi, kahaŋ tayā pathavissaro rājā nāgarehi parājiyamāno diţţhapubbo vā sutapubbo vā, ahaŋ te dānaŋ saŋvidahissāmī’ ti. Itissa asadisadānaŋ saŋvidahitukāmatāya evaŋ vatvā, mahārāja, sālakalyāņipadarehi pañcannaŋ bhikkhusatānaŋ anto āvaţţe nisīdanamaņđapaŋ kārehi, sesā bahi-āvaţţe nisīdissanti. Pañca setacchattasatāni kārehi, tāni gahetvā pañcasatā hatthī pañcannaŋ bhikkhusatānaŋ matthake dhārayamānā ţhassanti. Aţţha vā dasa vā rattasuvaņņanāvāyo kārehi, tā maņđapamajjhe bhavissanti. Dvinnaŋ dvinnaŋ bhikkhūnaŋ antare ekekā khattiyadhītā nisīditvā gandhe pisissati, ekekā khattiyadhītā bījanaŋ ādāya dve dve bhikkhū bījamānā ţhassati, sesā khattiyadhītaro pise pise gandhe haritvā suvaņņanāvāsu pakkhipissanti, tāsu ekaccā khattiyadhītaro nīluppalakalāpe gahetvā suvaņņanāvāsu pakkhittagandhe āloļetvā vāsaŋ gāhāpessanti. Nāgarānañhineva khattiyadhītaro atthi, na setacchattāni, na hatthino ca. Imehi kāraņehi nāgarā parājissanti, evaŋ karohi, mahārājāti. Rājā ‘sādhu, devi, kalyāņaŋ te kathitan’ ti tāya kathitaniyāmena sabbaŋ kāresi. Ekassa pana bhikkhuno eko hatthi nappahosi. Atha rājā mallikaŋ āha– ‘bhadde, ekassa bhikkhuno eko hatthi nappahoti, kiŋ karissāmā’ ti. ‘Kiŋ, deva, pañca hatthisatāni natthī’ ti? ‘Atthi, devi, avasesā duţţhahatthino, te bhikkhū disvāva verambhavātā viya caņđā hontī’ ti. ‘Deva, ahaŋ ekassa duţţhahatthipotakassa chattaŋ gahetvā tiţţhanaţţhānaŋ jānāmī’ ti. ‘Kattha naŋ ţhapessāmā’ ti? ‘Ayyassa angulimālassa santike’ ti. Rājā tathā kāresi. Hatthipotako vāladhiŋ antarasatthimhi pakkhipitvā ubho kaņņe pātetvā akkhīni nimiletvā aţţhāsi. Mahājano ‘evarūpassa nāma caņđahatthino ayamākāro’ ti hatthimeva olokesi.

Rājā buddhappamukhaŋ bhikkhusanghaŋ parivisitvā satthāraŋ vanditvā, ‘bhante, yaŋ imasmiŋ dānagge kappiyabhaņđaŋ vā akappiyabhaņđaŋ vā, sabbaŋ taŋ tumhākameva dammī’ ti āha (p. 2.121) Tasmiŋ pana dāne ekadivaseneva pariccattaŋ cuddasakoţidhanaŋ hoti. Satthu pana setacchattaŋ nisīdanapallanko ādhārako pādapīţhikāti cattāri anagghāneva. Puna evarūpaŋ katvā buddhānaŋ dānaŋ nāma dātuŋ samattho nāhosi, teneva taŋ ‘asadisadānan’ ti paññāyi. Taŋ kira sabbabuddhānaŋ ekavāraŋ hotiyeva, sabbesaŋ pana itthīyeva saŋvidahati. Rañño pana kāļo ca juņho cāti dve amaccā ahesuŋ. Tesu kāļo cintesi– ‘aho rājakulassa parihāni, ekadivaseneva cuddasakoţidhanaŋ khayaŋ gacchati, ime imaŋ dānaŋ bhuñjitvā gantvā nipannā niddāyissanti, aho naţţhaŋ rājakulan’ ti. Juņho cintesi– ‘aho rañño dānaŋ sudinnaŋ. Na hi sakkā rājabhāve aţţhitena evarūpaŋ dānaŋ dātuŋ, sabbasattānaŋ pattiŋ adento nāma natthi, ahaŋ panidaŋ dānaŋ anumodāmī’ ti.

Satthu bhattakiccāvasāne rājā anumodanatthāya pattaŋ gaņhi. Satthā cintesi– ‘raññā mahoghaŋ pavattentena viya mahādānaŋ dinnaŋ, asakkhi nu kho mahājano cittaŋ pasādetuŋ, udāhu no’ ti. So tesaŋ amaccānaŋ cittācāraŋ ñatvā ‘sace rañño dānānucchavikaŋ anumodanaŋ karissāmi, kāļassa muddhā sattadhā phalissati, juņho sotāpattiphale patiţţhahissatī’ ti ñatvā kāļe anukampaŋ paţicca evarūpaŋ dānaŋ datvā ţhitassa rañño catuppadikaŋ gāthameva vatvā uţţhāyāsanā vihāraŋ gato. Bhikkhū angulimālaŋ pucchiŋsu– ‘na kiŋ nu kho, āvuso, duţţhahatthiŋ chattaŋ dhāretvā ţhitaŋ disvā bhāyī’ ti? ‘Na bhāyiŋ, āvuso’ ti. Te satthāraŋ upasankamitvā āhaŋsu– ‘angulimālo, bhante, aññaŋ byākarosī’ ti. Satthā ‘na, bhikkhave angulimālo bhāyati. Khīņāsava-usabhānañhi antare jeţţhaka-usabhā mama puttasadisā bhikkhū na bhāyantī’ ti vatvā brāhmaņavagge imaŋ gāthamāha–

‘Usabhaŋ pavaraŋ vīraŋ, mahesiŋ vijitāvinaŋ;

Anejaŋ nhātakaŋ buddhaŋ, tamahaŋ brūmi brāhmaņan’ ti. (dha. pa. 422 su. ni. 651).

Rājāpi domanassappatto ‘evarūpāya nāma parisāya dānaŋ datvā ţhitassa mayhaŋ anucchavikaŋ anumodanaŋ akatvā gāthameva vatvā satthā uţţhāyāsanā gato. Mayā satthu anucchavikaŋ dānaŋ akatvā ananucchavikaŋ kataŋ bhavissati (p. 2.122) kappiyabhaņđaŋ adatvā akappiyabhaņđaŋ vā dinnaŋ bhavissati, satthārā me kupitena bhavitabbaŋ. Evañhi asadisadānaŋ nāma, dānānurūpaŋ anumodanaŋ kātuŋ vaţţatī’ ti vihāraŋ gantvā satthāraŋ vanditvā etadavoca– ‘kiŋ nu kho me, bhante, dātabbayuttakaŋ dānaŋ na dinnaŋ, udāhu dānānurūpaŋ kappiyabhaņđaŋ adatvā akappiyabhaņđameva dinnan’ ti. ‘Kimetaŋ mahārājā’ ti? ‘Na me tumhehi dānānucchavikā anumodanā katā’ ti? ‘Mahārāja, anucchavikameva te dānaŋ dinnaŋ. Etañhi asadisadānaŋ nāma, ekassa buddhassa ekavārameva sakkā dātuŋ, puna evarūpaŋ nāma dānaŋ duddadan’ ti. ‘Atha kasmā, bhante, me dānānurūpaŋ anumodanaŋ na karitthā’ ti? ‘Parisāya asuddhattā, mahārājā’ ti. ‘Ko nu kho, bhante, parisāya doso’ ti? Athassa satthā dvinnampi amaccānaŋ cittācāraŋ ārocetvā kāļe anukampaŋ paţicca anumodanāya akatabhāvaŋ ācikkhi. Rājā ‘saccaŋ kira te, kāļa, evaŋ cintitan’ ti pucchitvā ‘saccan’ ti vutte ‘tava santakaŋ aggahetvā mama puttadārehi saddhiŋ mayi attano santakaŋ dente tuyhaŋ kā pīļā. Gaccha, bho, yaŋ te mayā dinnaŋ, taŋ dinnameva hotu, raţţhato pana me nikkhamā’ ti taŋ raţţhā nīharitvā juņhaŋ pakkosāpetvā ‘saccaŋ kira te evaŋ cintitan’ ti pucchitvā ‘saccan’ ti vutte, ‘sādhu, mātula, pasannosmi, tvaŋ mama parijanaŋ gahetvā mayā dinnaniyāmeneva satta divasāni dānaŋ dehī’ ti sattāhaŋ rajjaŋ niyyādetvā satthāraŋ āha– ‘passatha, bhante, bālassa karaņaŋ, mayā evaŋ dinnadāne pahāramadāsī’ ti. Satthā ‘āma, mahārāja, bālā nāma parassa dānaŋ anabhinanditvā duggatiparāyaņā honti, dhīrā pana paresampi dānaŋ anumoditvā saggaparāyaņā eva hontī’ ti vatvā imaŋ gāthamāha –

177. 
‘Na ve kadariyā devalokaŋ vajanti, bālā have nappasaŋsanti dānaŋ.


Dhīro ca dānaŋ anumodamāno, teneva so hoti sukhī paratthā’ ti.

Tattha kadariyāti thaddhamaccharino. Bālāti idhalokaparalokaŋ ajānanakā. Dhīroti paņđito. Sukhī paratthāti teneva so dānānumodanapuññena paraloke dibbasampattiŋ anubhavamāno sukhī hotīti.

Desanāvasāne (p. 2.123) juņho sotāpattiphale patiţţhahi, sampattaparisāyapi sātthikā dhammadesanā ahosi, juņhopi sotāpanno hutvā sattāhaŋ raññā dinnaniyāmeneva dānaŋ adāsīti.

Asadisadānavatthu dasamaŋ.

11. Anāthapiņđakaputtakālavatthu
Pathabyā ekarajjenāti imaŋ dhammadesanaŋ satthā jetavane viharanto kālaŋ nāma anāthapiņđikassa puttaŋ ārabbha kathesi.

So kira tathāvidhassa saddhāsampannassa seţţhino putto hutvā neva satthu santikaŋ gantuŋ, na gehaŋ āgatakāle daţţhuŋ, na dhammaŋ sotuŋ, na sanghassa veyyāvaccaŋ kātuŋ icchati. Pitarā ‘mā evaŋ, tāta, karī’ ti vuttopi tassa vacanaŋ na suņāti. Athassa pitā cintesi – ‘ayaŋ evarūpaŋ diţţhiŋ gahetvā vicaranto avīciparāyaņo bhavissati, na kho panetaŋ patirūpaŋ, yaŋ mayi passante mama putto nirayaŋ gaccheyya. Imasmiŋ kho pana loke dhanadānena abhijjanakasatto nāma natthi, dhanena naŋ bhindissāmī’ ti. Atha naŋ āha– ‘tāta, uposathiko hutvā vihāraŋ gantvā dhammaŋ sutvā ehi, kahāpaņasataŋ te dassāmī’ ti. Dassatha, tātāti. Dassāmi, puttāti. So yāvatatiyaŋ paţiññaŋ gahetvā uposathiko hutvā vihāraŋ agamāsi. Dhammassavanena panassa kiccaŋ natthi, yathāphāsukaţţhāne sayitvā pātova gehaŋ agamāsi. Athassa pitā ‘putto me uposathiko ahosi, sīghamassa yāgu-ādīni āharathā’ ti vatvā dāpesi. So ‘kahāpaņe aggahetvā na bhuñjissāmī’ ti āhaţāhaţaŋ paţikkhipi. Athassa pitā pīļaŋ asahanto kahāpaņabhaņđaŋ dāpesi. So taŋ hatthena gahetvāva āhāraŋ paribhuñji.

Atha naŋ punadivase seţţhi, ‘tāta, kahāpaņasahassaŋ te dassāmi, satthu purato ţhatvā ekaŋ dhammapadaŋ uggaņhitvā āgaccheyyāsī’ ti pesesi. Sopi vihāraŋ gantvā satthu purato ţhatvāva ekameva padaŋ uggaņhitvā palāyitukāmo ahosi. Athassa satthā asallakkhaņākāraŋ akāsi. So taŋ padaŋ asallakkhetvā uparipadaŋ uggaņhissāmīti ţhatvā assosiyeva (p. 2.124) Uggaņhissāmīti suņantova kira sakkaccaŋ suņāti nāma. Evañca kira suņantānaŋ dhammo sotāpattimaggādayo deti. Sopi uggaņhissāmīti suņāti, satthāpissa asallakkhaņākāraŋ karoti. So ‘uparipadaŋ uggaņhissāmī’ ti ţhatvā suņantova sotāpattiphale patiţţhāsi.

So punadivase buddhappamukhena bhikkhusanghena saddhiŋyeva sāvatthiŋ pāvisi. Mahāseţţhi taŋ disvā ‘ajja mama puttassa ākāro ruccatī’ ti cintesi. Tassapi etadahosi– ‘aho vata me pitā ajja satthu santike kahāpaņe na dadeyya, kahāpaņakāraņā mayhaŋ uposathikabhāvaŋ paţicchādeyyā’ ti. Satthā panassa hiyyova kahāpaņassa kāraņā uposathikabhāvaŋ aññāsi. Mahāseţţhi, buddhappamukhassa bhikkhusanghassa yāguŋ dāpetvā puttassapi dāpesi. So nisīditvā tuņhībhūtova yāguŋ pivi, khādanīyaŋ khādi, bhattaŋ bhuñji. Mahāseţţhi satthu bhattakiccāvasāne puttassa purato sahassabhaņđikaŋ ţhapāpetvā, ‘tāta, mayā te “sahassaŋ dassāmī” ti vatvā uposathaŋ samādāpetvā vihāraŋ pahito. Idaŋ te sahassan’ ti āha. So satthu purato kahāpaņe diyyamāne disvā lajjanto ‘alaŋ me kahāpaņehī’ ti vatvā, ‘gaņha, tātā’ ti vuccamānopi na gaņhi. Athassa pitā satthāraŋ vanditvā, ‘bhante, ajja me puttassa ākāro ruccatī’ ti vatvā ‘kiŋ, mahāseţţhī’ ti vutte ‘mayā esa purimadivase “kahāpaņasataŋ te dassāmī” ti vatvā vihāraŋ pesito. Punadivase kahāpaņe aggahetvā bhuñjituŋ na icchi, ajja pana diyyamānepi kahāpaņe na icchatī’ ti āha. Satthā ‘āma, mahāseţţhi, ajja tava puttassa cakkavattisampattitopi devalokabrahmalokasampattīhipi sotāpattiphalameva varan’ ti vatvā imaŋ gāthamāha–

178. 
‘Pathabyā ekarajjena, saggassa gamanena vā;


Sabbalokādhipaccena, sotāpattiphalaŋ varan’ ti.

Tattha pathabyā ekarajjenāti cakkavattirajjena. Saggassa gamanena vāti chabbīsatividhassa saggassa adhigamanena. Sabbalokādhipaccenāti na ekasmiŋ ettake (p. 2.125) loke nāgasupaņņavemānikapetehi saddhiŋ, sabbasmiŋ loke ādhipaccena. Sotāpattiphalaŋ varanti yasmā ettake ţhāne rajjaŋ kāretvāpi nirayādīhi amuttova hoti, sotāpanno pana pihitāpāyadvāro hutvā sabbadubbalopi aţţhame bhave na nibbattati, tasmā sotāpattiphalameva varaŋ uttamanti attho.

Desanāvasāne bahū sotāpattiphalādīni pāpuņiŋsūti.

Anāthapiņđakaputtakālavatthu ekādasamaŋ.

Lokavaggavaņņanā niţţhitā.

Terasamo vaggo.

14. Buddhavaggo

1. Māradhītaravatthu
Yassa (p. 2.126) jitanti imaŋ dhammadesanaŋ satthā bodhimaņđe viharanto māradhītaro ārabbha kathesi. Desanaŋ pana sāvatthiyaŋ samuţţhāpetvā puna kururaţţhe māgaņđiyabrāhmaņassa kathesi.

Kururaţţhe kira māgaņđiyabrāhmaņassa dhītā māgaņđiyāyeva nāma ahosi uttamarūpadharā. Taŋ patthayamānā anekabrāhmaņamahāsālā ceva khattiyamahāsālā ca ‘dhītaraŋ no detū’ ti māgaņđiyassa pahiņiŋsu. Sopi ‘na tumhe mayhaŋ dhītu anucchavikā’ ti sabbe paţikkhipateva. Athekadivasaŋ satthā paccūsasamaye lokaŋ volokento attano ñāņajālassa anto paviţţhaŋ māgaņđiyabrāhmaņaŋ disvā ‘kiŋ nu kho bhavissatī’ ti upadhārento brāhmaņassa ca brāhmaņiyā ca tiņņaŋ maggaphalānaŋ upanissayaŋ addasa. Brāhmaņopi bahigāme nibaddhaŋ aggiŋ paricarati. Satthā pātova pattacīvaramādāya taŋ ţhānaŋ agamāsi. Brāhmaņo satthu rūpasiriŋ olokento ‘imasmiŋ loke iminā sadiso puriso nāma natthi, ayaŋ mayhaŋ dhītu anucchaviko, imassa me dhītaraŋ dassāmā’ ti cintetvā satthāraŋ āha – ‘samaņa, mama ekā dhītā atthi, ahaŋ tassā anucchavikaŋ purisaŋ apassanto taŋ na kassaci adāsiŋ, tvaŋ panassā anucchaviko, ahaŋ te dhītaraŋ pādaparicārikaŋ katvā dātukāmo, yāva naŋ ānemi, tāva idheva tiţţhāhī’ ti. Satthā tassa kathaŋ sutvā neva abhinandi, na paţikkosi.

Brāhmaņopi gehaŋ gantvā brāhmaņiŋ āha– ‘bhoti, ajja me dhītu anucchaviko puriso diţţho, tassa naŋ dassāmā’ ti dhītaraŋ alankārāpetvā ādāya brāhmaņiyā saddhiŋ taŋ ţhānaŋ agamāsi. Mahājanopi kutūhalajāto nikkhami. Satthā brāhmaņena vuttaţţhāne aţţhatvā tattha padacetiyaŋ dassetvā aññasmiŋ ţhāne aţţhāsi. Buddhānaŋ kira padacetiyaŋ ‘idaŋ asuko nāma passatū’ ti adhiţţhahitvā akkantaţţhāneyeva paññāyati, sesaţţhāne taŋ passanto nāma natthi. Brāhmaņo attanā saddhiŋ (p. 2.127) gacchamānāya brāhmaņiyā ‘kahaŋ so’ ti puţţho ‘imasmiŋ ţhāne tiţţhāhīti taŋ avacan’ ti olokento padavalañjaŋ disvā ‘idamassa padan’ ti dassesi. Sā lakkhaņamantakusalatāya ‘na idaŋ, brāhmaņa, kāmabhogino padan’ ti vatvā brāhmaņena, ‘bhoti, tvaŋ udakapātimhi susumāraŋ passasi, mayā so samaņo diţţho “dhītaraŋ te dassāmī” ti vutto, tenāpi adhivāsitan’ ti vutte, ‘brāhmaņa, kiñcāpi tvaŋ evaŋ vadesi, idaŋ pana nikkilesasseva padan’ ti vatvā imaŋ gāthamāha–

‘Rattassa hi ukkuţikaŋ padaŋ bhave,

Duţţhassa hoti sahasānupīļitaŋ.

Mūļhassa hoti avakađđhitaŋ padaŋ,

Vivaţţacchadassa idamīdisaŋ padan’ ti. (visuddhi. 1.45 a. ni. aţţha. 1.1.260-261 dha. pa. aţţha. 1.sāmāvatīvatthu).

Atha naŋ brāhmaņo, ‘bhoti, mā viravi, tuņhībhūtāva ehī’ ti gacchanto satthāraŋ disvā ‘ayaŋ so puriso’ ti tassā dassetvā satthāraŋ upasankamitvā, ‘samaņa, dhītaraŋ te dassāmī’ ti āha. Satthā ‘na me tava dhītāya attho’ ti avatvā, ‘brāhmaņa, ekaŋ te kāraņaŋ kathessāmi, suņissasī’ ti vatvā ‘kathehi, bho samaņa, suņissāmī’ ti vutte abhinikkhamanato paţţhāya atītaŋ āharitvā dassesi.

Tatrāyaŋ sankhepakathā– mahāsatto rajjasiriŋ pahāya kaņţakaŋ āruyha channasahāyo abhinikkhamanto nagaradvāre ţhitena mārena ‘siddhattha, nivatta, ito te sattame divase cakkaratanaŋ pātubhavissatī’ ti vutte, ‘ahametaŋ, māra, jānāmi, na me tenattho’ ti āha. Atha kimatthāya nikkhamasīti? Sabbaññutaññāņatthāyāti. ‘Tena hi sace ajjato paţţhāya kāmavitakkādīnaŋ ekampi vitakkaŋ vitakkessasi, jānissāmi te kattabban’ ti āha. So tato paţţhāya otārāpekkho satta vassāni mahāsattaŋ anubandhi.

Satthāpi chabbassāni dukkarakārikaŋ caritvā paccattapurisakāraŋ nissāya bodhimūle sabbaññutaññāņaŋ paţivijjhitvā vimuttisukhaŋ paţisaŋvedayamāno pañcamasattāhe ajapālanigrodhamūle nisīdi. Tasmiŋ samaye māro ‘ahaŋ (p. 2.128) ettakaŋ kālaŋ anubandhitvā otārāpekkhopi imassa kiñci khalitaŋ nāddasaŋ, atikkanto idāni esa mama visayan’ ti domanassappatto mahāmagge nisīdi. Athassa taņhā aratī ragāti imā tisso dhītaro ‘pitā no na paññāyati, kahaŋ nu kho etarahī’ ti olokayamānā taŋ tathā nisinnaŋ disvā upasankamitvā ‘kasmā tāta, dukkhī dummanosī’ ti pucchiŋsu. So tāsaŋ tamatthaŋ ārocesi. Atha naŋ tā āhaŋsu– ‘tāta, mā cintayi, mayaŋ taŋ attano vase katvā ānessāmā’ ti. ‘Na sakkā ammā, esa kenaci vase kātunti. ‘Tāta, mayaŋ itthiyo nāma idāneva naŋ rāgapāsādīhi bandhitvā ānessāma, tumhe mā cintayitthā’ ti satthāraŋ upasankamitvā ‘pāde te, samaņa, paricāremā’ ti āhaŋsu. Satthā neva tāsaŋ vacanaŋ manasākāsi, na akkhīni ummīletvā olokesi.

Puna māradhītaro ‘uccāvacā kho purisānaŋ adhippāyā, kesañci kumārikāsu pemaŋ hoti, kesañci paţhamavaye ţhitāsu, kesañci majjhimavaye ţhitāsu, kesañci pacchimavaye ţhitāsu, nānappakārehi taŋ palobhessāmā’ ti ekekā kumārikavaņņādivasena sataŋ sataŋ attabhāve abhinimminitvā kumāriyo, avijātā, sakiŋ vijātā, duvijātā, majjhimitthiyo, mahallakitthiyo ca hutvā chakkhattuŋ bhagavantaŋ upasankamitvā ‘pāde te, samaņa, paricāremā’ ti āhaŋsu. Tampi bhagavā na manasākāsi yathā taŋ anuttare upadhisankhaye vimuttoti. Atha satthā ettakenapi tā anugacchantiyo ‘apetha, kiŋ disvā evaŋ vāyamatha, evarūpaŋ nāma vītarāgānaŋ purato kātuŋ na vaţţati. Tathāgatassa pana rāgādayo pahīnā. Kena taŋ kāraņena attano vasaŋ nessathā’ ti vatvā imā gāthā abhāsi–

179. 
‘Yassa jitaŋ nāvajīyati,


Jitaŋ yassa noyāti koci loke.


Taŋ buddhamanantagocaraŋ,


Apadaŋ kena padena nessatha.

180. 
‘Yassa (p. 2.129) jālinī visattikā,


Taņhā natthi kuhiñci netave.


Taŋ buddhamanantagocaraŋ,


Apadaŋ kena padena nessathā’ ti.

Tattha yassa jitaŋ nāvajīyatīti yassa sammāsambuddhassa tena tena maggena jitaŋ rāgādikilesajātaŋ puna asamudācaraņato nāvajīyati, dujjitaŋ nāma na hoti. Noyātīti na uyyāti, yassa jitaŋ kilesajātaŋ rāgādīsu koci eko kilesopi loke pacchato vattī nāma na hoti, nānubandhatīti attho. Anantagocaranti anantārammaņassa sabbaññutaññāņassa vasena apariyanta gocaraŋ. Kena padenāti yassa hi rāgapadādīsu ekapadampi atthi, taŋ tumhe tena padena nessatha. Buddhassa pana ekapadampi natthi, taŋ apadaŋ buddhaŋ tumhe kena padena nessatha.

Dutiyagāthāya taņhā nāmesā saŋsibbitapariyonandhanaţţhena jālamassā atthītipi jālakārikātipi jālūpamātipi jālinī. Rūpādīsu ārammaņesu visattatāya visattamanatāya visāharatāya visapupphatāya visaphalatāya visaparibhogatāya visattikā. Sā evarūpā taņhā yassa kuhiñci bhave netuŋ natthi, taŋ tumhe apadaŋ buddhaŋ kena padena nessathāti attho.

Desanāvasāne bahūnaŋ devatānaŋ dhammābhisamayo ahosi. Māradhītaropi tattheva antaradhāyiŋsu.

Satthā imaŋ dhammadesanaŋ āharitvā, ‘māgaņđiya, ahaŋ pubbe imā tisso māradhītaro addasaŋ semhādīhi apalibuddhena suvaņņakkhandhasadisena attabhāvena samannāgatā, tadāpi methunasmiŋ chando nāhosiyeva. Tava dhītu sarīraŋ dvattiŋsākārakuņapaparipūraŋ bahivicitto viya asucighaţo. Sace hi mama pādo asucimakkhito bhaveyya, ayañca ummāraţţhāne tiţţheyya, tathāpissā sarīre ahaŋ pāde na phuseyyan’ ti vatvā imaŋ gāthamāha–


‘Disvāna (p. 2.130) taņhaŋ aratiŋ ragañca,


Nāhosi chando api methunasmiŋ.


Kimevidaŋ muttakarīsapuņņaŋ,


Pādāpi naŋ samphusituŋ na icche’ ti. (su. ni. 841 mahāni. 70).

Desanāvasāne ubhopi jayampatikā anāgāmiphale patiţţhahiŋsūti.

Māradhītaravatthu paţhamaŋ.

2. Devorohaņavatthu
Ye jhānapasutā dhīrāti imaŋ dhammadesanaŋ satthā sankassanagaradvāre bahū devamanusse ārabbha kathesi. Desanā pana rājagahe samuţţhitā.

Ekasmiñhi samaye rājagahaseţţhi parissayamocanatthañceva pamādena galitānaŋ ābharaņādīnaŋ rakkhaņatthañca jālakaraņđakaŋ parikkhipāpetvā gangāya udakakīļaŋ kīļi. Atheko rattacandanarukkho gangāya uparitīre jāto gangodakena dhotamūlo patitvā tattha tattha pāsāņesu saŋbhajjamāno vippakiri. Tato ekā ghaţappamāņā ghaţikā pāsāņehi ghaŋsiyamānā udaka-ūmīhi pothiyamānā maţţhā hutvā anupubbena vuyhamānā sevālapariyonaddhā āgantvā tassa jāle laggi. Seţţhi ‘kimetan’ ti vatvā ‘rukkhaghaţikā’ ti sutvā taŋ āharāpetvā ‘kiŋ nāmetan’ ti upadhāraņatthaŋ vāsikaņņena tacchāpesi. Tāvadeva alattakavaņņaŋ rattacandanaŋ paññāyi. Seţţhi pana neva sammādiţţhi na micchādiţţhi, majjhattadhātuko. So cintesi– ‘mayhaŋ gehe rattacandanaŋ bahu, kiŋ nu kho iminā karissāmī’ ti. Athassa etadahosi– ‘imasmiŋ loke “mayaŋ arahanto mayaŋ arahanto” ti vattāro bahū, ahaŋ ekaŋ arahantampi na passāmi. Gehe bhamaŋ yojetvā pattaŋ likhāpetvā sikkāya ţhapetvā veļuparamparāya saţţhihatthamatte ākāse olambāpetvā “sace arahā atthi, imaŋ ākāsenāgantvā gaņhātū” ti vakkhāmi. Yo taŋ gahessati, taŋ saputtadāro saraņaŋ gamissāmī’ ti. So cintitaniyāmeneva pattaŋ likhāpetvā veļuparamparāya ussāpetvā ‘yo imasmiŋ loke arahā, so ākāsenāgantvā imaŋ pattaŋ gaņhātū’ ti āha.

Cha (p. 2.131) satthāro ‘amhākaŋ esa anucchaviko, amhākameva naŋ dehī’ ti vadiŋsu. So ‘ākāsenāgantvā gaņhathā’ ti āha. Atha chaţţhe divase nigaņţho nāţaputto antevāsike pesesi– ‘gacchatha, seţţhiŋ evaŋ vadetha– “amhākaŋ ācariyasseva anucchavikoyaŋ, mā appamattakassa kāraņā ākāsenāgamanaŋ kari, dehi kira me taŋ pattan”‘ ti Te gantvā seţţhiŋ tathā vadiŋsu. Seţţhi ‘ākāsenāgantvā gaņhituŋ samatthova gaņhātū’ ti āha. Nāţaputto sayaŋ gantukāmo antevāsikānaŋ saññaŋ adāsi– ‘ahaŋ ekaŋ hatthañca pādañca ukkhipitvā uppatitukāmo viya bhavissāmi, tumhe maŋ, “ācariya, kiŋ karotha, dārumayapattassa kāraņā paţicchannaŋ arahattaguņaŋ mahājanassa mā dassayitthā” ti vatvā maŋ hatthesu ca pādesu ca gahetvā ākađđhantā bhūmiyaŋ pāteyyāthā’ ti. So tattha gantvā seţţhiŋ āha, ‘mahāseţţhi, mayhaŋ ayaŋ patto anucchaviko, aññesaŋ nānucchaviko, mā te appamattakassa kāraņā mama ākāse uppatanaŋ rucci, dehi me pattan’ ti. Bhante, ākāse uppatitvāva gaņhathāti. Tato nāţaputto ‘tena hi apetha apethā’ ti antevāsike apanetvā ‘ākāse uppatissāmī’ ti ekaŋ hatthañca pādañca ukkhipi. Atha naŋ antevāsikā, ‘ācariya, kiŋ nāmetaŋ karotha, chavassa lāmakassa dārumayapattassa kāraņā paţicchannaguņena mahājanassa dassitena ko attho’ ti taŋ hatthapādesu gahetvā ākađđhitvā bhūmiyaŋ pātesuŋ. So seţţhiŋ āha– ‘ime, mahāseţţhi, uppatituŋ na denti, dehi me pattan’ ti. Uppatitvā gaņhatha, bhanteti. Evaŋ titthiyā cha divasāni vāyamitvāpi taŋ pattaŋ na labhiŋsuyeva.

Sattame divase āyasmato mahāmoggallānassa ca āyasmato piņđolabhāradvājassa ca ‘rājagahe piņđāya carissāmā’ ti gantvā ekasmiŋ piţţhipāsāņe ţhatvā cīvaraŋ pārupanakāle dhuttakā kathaŋ samuţţhāpesuŋ ‘ambho pubbe cha satthāro loke “mayaŋ arahantamhā” ti vicariŋsu., Rājagahaseţţhino pana ajja sattamo divaso pattaŋ ussāpetvā “sace arahā atthi, ākāsenāgantvā gaņhātū” ti vadantassa, ekopi “ahaŋ arahā” ti ākāse uppatanto natthi. Ajja no loke arahantānaŋ natthibhāvo ñāto’ ti. Taŋ kathaŋ sutvā āyasmā (p. 2.132) mahāmoggallāno āyasmantaŋ piņđolabhāradvājaŋ āha– ‘sutaŋ te, āvuso bhāradvāja, imesaŋ vacanaŋ, ime buddhassa sāsanaŋ pariggaņhantā viya vadanti. Tvañca mahiddhiko mahānubhāvo, gaccha taŋ pattaŋ ākāsena gantvā gaņhāhī’ ti. Āvuso mahāmoggallāna, tvaŋ iddhimantānaŋ aggo, tvaŋ etaŋ gaņhāhi, tayi pana aggaņhante ahaŋ gaņhissāmīti. ‘Gaņhāvuso’ ti vutte āyasmā piņđolabhāradvājo abhiññāpādakaŋ catutthajjhānaŋ samāpajjitvā uţţhāya tigāvutaŋ piţţhipāsāņaŋ pādantena paţicchādento tulapicu viya ākāse uţţhāpetvā rājagahanagarassa upari sattakkhattuŋ anupariyāyi. So tigāvutapamāņassa nagarassa pidhānaŋ viya paññāyi. Nagaravāsino ‘pāsāņo no avattharitvā gaņhātī’ ti bhītā suppādīni matthake katvā tattha tattha nilīyiŋsu Sattame vāre thero piţţhipāsāņaŋ bhinditvā attānaŋ dassesi. Mahājano theraŋ disvā, ‘bhante piņđolabhāradvāja, tava pāsāņaŋ daļhaŋ katvā gaņha, mā no sabbe nāsayī’ ti. Thero pāsāņaŋ pādantena khipitvā vissajjesi. So gantvā yathāţhāneyeva patiţţhāsi. Thero seţţhissa gehamatthake aţţhāsi. Taŋ disvā seţţhi urena nipajjitvā ‘otaratha sāmī’ ti vatvā ākāsato otiņņaŋ theraŋ nisīdāpetvā pattaŋ otārāpetvā catumadhurapuņņaŋ katvā therassa adāsi. Thero pattaŋ gahetvā vihārābhimukho pāyāsi. Athassa ye araññagatā vā suññāgāragatā vā taŋ pāţihāriyaŋ nāddasaŋsu. Te sannipatitvā, ‘bhante, amhākampi pāţihāriyaŋ dassehī’ ti theraŋ anubandhiŋsu. So tesaŋ tesaŋ pāţihāriyaŋ dassetvā vihāraŋ agamāsi.

Satthā taŋ anubandhitvā unnādentassa mahājanassa saddaŋ sutvā, ‘ānanda, kasseso saddo’ ti pucchitvā, ‘bhante, piņđolabhāradvājena ākāse uppatitvā candanapatto gahito, tassa santike eso saddo’ ti sutvā bhāradvājaŋ pakkosāpetvā ‘saccaŋ kira tayā evaŋ katan’ ti pucchitvā ‘saccaŋ, bhante’ ti vutte, ‘kasmā te, bhāradvāja, evaŋ katan’ ti theraŋ garahitvā taŋ pattaŋ khaņđākhaņđaŋ bhedāpetvā bhikkhūnaŋ añjanapisanatthāya dāpetvā pāţihāriyassa akaraņatthāya sāvakānaŋ sikkhāpadaŋ (cūļava. 252) paññāpesi.

Titthiyā (p. 2.133) ‘samaņo kira gotamo taŋ pattaŋ bhedāpetvā pāţihāriyassa akaraņatthāya sāvakānaŋ sikkhāpadaŋ paññāpesī’ ti sutvā ‘samaņassa gotamassa sāvakā paññattaŋ sikkhāpadaŋ jīvitahetupi nātikkamanti, samaņopi gotamo taŋ rakkhissateva. Idāni amhehi okāso laddho’ ti nagaravīthīsu ārocentā vicariŋsu ‘mayaŋ attano guņaŋ rakkhantā pubbe dārumayapattassa kāraņā attano guņaŋ mahājanassa na dassayimhā, samaņassa gotamassa sāvakā pattakamattassa kāraņā attano guņaŋ mahājanassa dassesuŋ. Samaņo gotamo attano paņđitatāya pattaŋ bhedāpetvā sikkhāpadaŋ paññāpesi, idāni mayaŋ teneva saddhiŋ pāţihāriyaŋ karissāmā’ ti.

Rājā bimbisāro taŋ kathaŋ sutvā satthu santikaŋ gantvā ‘tumhehi kira, bhante, pāţihāriyassa akaraņatthāya sāvakānaŋ sikkhāpadaŋ paññattan’ ti? ‘Āma, mahārājā’ ti. Idāni titthiyā ‘tumhehi saddhiŋ pāţihāriyaŋ karissāmā’ ti vadanti, kiŋ idāni karissathāti? ‘Tesu karontesu karissāmi, mahārājā’ ti. Nanu tumhehi sikkhāpadaŋ paññattanti. Nāhaŋ, mahārāja, attano sikkhāpadaŋ paññāpesiŋ, taŋ mameva sāvakānaŋ paññattanti. Tumhe ţhapetvā aññattha sikkhāpadaŋ paññattaŋ nāma hoti, bhanteti. Tena hi, mahārāja, tamevettha paţipucchāmi, ‘atthi pana te, mahārāja, vijite uyyānan’ ti. ‘Atthi, bhante’ ti. ‘Sace te, mahārāja, uyyāne mahājano ambādīni khādeyya, kimassa kattabban’ ti? ‘Daņđo, bhante’ ti. ‘Tvaŋ pana khādituŋ labhasī’ ti? ‘Āma, bhante, mayhaŋ daņđo natthi, ahaŋ attano santakaŋ khādituŋ labhāmī’ ti. ‘Mahārāja, yathā tava tiyojanasatike rajje āņā pavattati, attano uyyāne ambādīni khādantassa daņđo natthi, aññesaŋ atthi, evaŋ mamapi cakkavāļakoţisatasahasse āņā pavattati, attano sikkhāpadapaññattiyā atikkamo nāma natthi, aññesaŋ pana atthi, karissāmahaŋ pāţihāriyan’ ti. Titthiyā taŋ kathaŋ sutvā ‘idānamhā naţţhā, samaņena kira gotamena sāvakānaŋyeva sikkhāpadaŋ paññattaŋ, na attano. Sayameva kira pāţihāriyaŋ kattukāmo, kiŋ nu kho karomā’ ti mantayiŋsu.

Rājā satthāraŋ pucchi– ‘bhante, kadā pāţihāriyaŋ karissathā’ ti. ‘Ito catumāsaccayena āsāļhipuņņamāyaŋ, mahārājā’ ti. ‘Kattha karissatha, bhante’ ti (p. 2.134) ‘Sāvatthiŋ nissāya, mahārājā’ ti. ‘Kasmā pana satthā evaŋ dūraţţhānaŋ apadisī’ ti? ‘Yasmā taŋ sabbabuddhānaŋ mahāpāţihāriyakaraņaţţhānaŋ, apica mahājanassa sannipātanatthāyapi dūraţţhānameva apadisī’ ti. Titthiyā taŋ kathaŋ sutvā ‘ito kira catunnaŋ māsānaŋ accayena samaņo gotamo sāvatthiyaŋ pāţihāriyaŋ karissati, idāni taŋ amuñcitvāva anubandhissāma, mahājano amhe disvā “kiŋ idan” ti pucchissati. Athassa vakkhāma “mayaŋ samaņena gotamena saddhiŋ pāţihāriyaŋ karissāmā” ti vadimhā. So palāyati, mayamassa palāyituŋ adatvā anubandhāmā’ ti. Satthā rājagahe piņđāya caritvā nikkhami. Titthiyāpissa pacchatova nikkhamitvā bhattakiccaţţhāne vasanti. Vasitaţţhāne punadivase pātarāsaŋ karonti. Te manussehi ‘kimidan’ ti pucchitā heţţhā cintitaniyāmeneva ārocesuŋ Mahājanopi ‘pāţihāriyaŋ passissāmā’ ti anubandhi.

Satthā anupubbena sāvatthiŋ pāpuņi. Titthiyāpi tena saddhiŋyeva gantvā upaţţhāke samādapetvā satasahassaŋ labhitvā khadirathambhehi maņđapaŋ kāretvā nīluppalehi chādāpetvā ‘idha pāţihāriyaŋ karissāmā’ ti nisīdiŋsu. Rājā pasenadi kosalo satthāraŋ upasankamitvā, ‘bhante, titthiyehi maņđapo kārito, ahampi tumhākaŋ maņđapaŋ karissāmī’ ti. ‘Alaŋ, mahārāja, atthi mayhaŋ maņđapakārako’ ti. ‘Bhante, maŋ ţhapetvā ko añño kātuŋ sakkhissatī’ ti? ‘Sakko, devarājā’ ti. ‘Kahaŋ pana, bhante, pāţihāriyaŋ karissathā’ ti? ‘Kaņđambarukkhamūle, mahārājā’ ti. Titthiyā ‘ambarukkhamūle kira pāţihāriyaŋ karissatī’ ti sutvā attano upaţţhākānaŋ ārocetvā yojanabbhantare ţhāne antamaso tadahujātampi ambapotakaŋ uppāţetvā araññe khipāpesuŋ.

Satthā āsāļhipuņņamadivase antonagaraŋ pāvisi. Raññopi uyyānapālo kaņđo nāma ekaŋ pingalakipillikehi katapattapuţassa antare mahantaŋ ambapakkaŋ disvā tassa gandharasalobhena sampatante vāyase palāpetvā rañño khādanatthāya ādāya gacchanto antarāmagge satthāraŋ disvā cintesi– ‘rājā imaŋ ambaŋ khāditvā mayhaŋ aţţha vā soļasa vā kahāpaņe dadeyya, taŋ me ekattabhāvepi jīvitavuttiyā nālaŋ. Sace panāhaŋ satthu imaŋ dassāmi, avassaŋ taŋ me dīghakālaŋ hitāvahaŋ bhavissatī’ ti. So taŋ ambapakkaŋ satthu upanāmesi. Satthā ānandattheraŋ olokesi (p. 2.135) Athassa thero catumahārājadattiyaŋ pattaŋ nīharitvā hatthe ţhapesi. Satthā pattaŋ upanāmetvā ambapakkaŋ paţiggahetvā tattheva nisīdanākāraŋ dassesi. Thero cīvaraŋ paññāpetvā adāsi. Athassa tasmiŋ nisinne thero pānīyaŋ parissāvetvā ambapakkaŋ madditvā pānakaŋ katvā adāsi. Satthā ambapānakaŋ pivitvā kaņđaŋ āha– ‘imaŋ ambaţţhiŋ idheva paŋsuŋ viyūhitvā ropehī’ ti. So tathā akāsi. Satthā tassa upari hatthaŋ dhovi. Hatthe dhovitamatteyeva nangalasīsamattakkhandho hutvā ubbedhena paņņāsahattho ambarukkho uţţhahi. Catūsu disāsu ekekā, uddhaŋ ekāti pañca mahāsākhā paņņāsahatthā ahesuŋ. So tāvadeva pupphaphalasañchanno hutvā ekekasmiŋ ţhāne paripakka-ambapiņđidharo ahosi. Pacchato āgacchantā bhikkhū ambapakkāni khādantā eva āgamiŋsu. Rājā ‘evarūpo kira ambarukkho uţţhito’ ti sutvā ‘mā naŋ koci chindī’ ti ārakkhaŋ ţhapesi. So pana kaņđena ropitattā kaņđambarukkhotveva paññāyi. Dhuttakāpi ambapakkāni khāditvā ‘hare duţţhatitthiyā “samaņo kira gotamo kaņđambarukkhamūle pāţihāriyaŋ karissatī” ti tumhehi yojanabbhantare tadahujātāpi ambapotakā uppāţāpitā, kaņđambo nāma ayan’ ti vatvā te ucchiţţha-ambaţţhīhi pahariŋsu.

Sakko vātavalāhakaŋ devaputtaŋ āņāpesi ‘ titthiyānaŋ maņđapaŋ vātehi uppāţetvā ukkārabhūmiyaŋ khipāpehī’ ti. So tathā akāsi. Sūriyampi devaputtaŋ āņāpesi ‘sūriyamaņđalaŋ nikađđhanto tāpehī’ ti. So tathā akāsi. Puna vātavalāhakaŋ āņāpesi ‘vātamaņđalaŋ uţţhāpento yāhī’ ti. So tathā karonto titthiyānaŋ paggharitasedasarīre rajovaţţiyā okiri. Te tambamattikasadisā ahesuŋ. Vassavalāhakampi āņāpesi ‘mahantāni bindūni pātehī’ ti. So tathā akāsi. Atha nesaŋ kāyo kabaragāvisadiso ahosi. Te nigaņţhā lajjamānā hutvā sammukhasammukhaţţhāneneva palāyiŋsu. Evaŋ palāyantesu purāņakassapassa upaţţhāko eko kassako ‘idāni me ayyānaŋ pāţihāriyakaraņavelā, gantvā pāţihāriyaŋ passissāmī’ ti goņe vissajjetvā pātova ābhataŋ yāgukuţañceva yottakañca gahetvā āgacchanto purāņaŋ tathā palāyantaŋ disvā, bhante (p. 2.136) ajja “ayyānaŋ pāţihāriyaŋ passissāmī” ti āgacchāmi, tumhe kahaŋ gacchathā’ ti. Kiŋ te pāţihāriyena, imaŋ kuţañca yottañca dehīti. So tena dinnaŋ kuţañca yottañca ādāya nadītīraŋ gantvā kuţaŋ yottena attano gīvāya bandhitvā lajjanto kiñci akathetvā rahade patitvā udakapubbuļe uţţhāpento kālaŋ katvā avīcimhi nibbatti.

Sakko ākāse ratanacankamaŋ māpesi. Tassa ekā koţi pācīnacakkavāļamukhavaţţiyaŋ ahosi, ekā pacchimacakkavāļamukhavaţţiyaŋ. Satthā sannipatitāya chattiŋsayojanikāya parisāya vađđhamānakacchāyāya ‘idāni pāţihāriyakaraņavelā’ ti gandhakuţito nikkhamitvā pamukhe aţţhāsi. Atha naŋ gharaņī nāma iddhimantī ekā anāgāmi-upāsikā upasankamitvā, ‘bhante, mādisāya dhītari vijjamānāya tumhākaŋ kilamanakiccaŋ natthi, ahaŋ pāţihāriyaŋ karissāmī’ ti āha. ‘Kathaŋ tvaŋ karissasi, gharaņī’ ti? ‘Bhante, ekasmiŋ cakkavāļagabbhe mahāpathaviŋ udakaŋ katvā udakasakuņikā viya nimujjitvā pācīnacakkavāļamukhavaţţiyaŋ attānaŋ dassessāmi, tathā pacchima-uttaradakkhiņacakkavāļamukhavaţţiyaŋ, tathā majjhe’. Mahājano maŋ disvā ‘kā esā’ ti vutte vakkhati ‘gharaņī nāmesā, ayaŋ tāva ekissā itthiyā ānubhāvo, buddhānubhāvo pana kīdiso bhavissatī’ ti Evaŋ titthiyā tumhe adisvāva palāyissantīti. Atha naŋ satthā ‘jānāmi te gharaņī evarūpaŋ pāţihāriyaŋ kātuŋ samatthabhāvaŋ, na panāyaŋ tavatthāya baddho mālāpuţo’ ti vatvā paţikkhipi. Sā ‘na me satthā anujānāti, addhā mayā uttaritaraŋ pāţihāriyaŋ kātuŋ samattho añño atthī’ ti ekamantaŋ aţţhāsi. Satthāpi ‘evameva tesaŋ guņo pākaţo bhavissatīti evaŋ chattiŋsayojanikāya parisāya majjhe sīhanādaŋ nadissatī’ ti maññamāno aparepi pucchi– ‘tumhe kathaŋ pāţihāriyaŋ karissathā’ ti. Te ‘evañca evañca karissāma, bhante’ ti satthu purato ţhitāva sīhanādaŋ nadiŋsu. Tesu kira cūļa-anāthapiņđiko ‘mādise anāgāmi-upāsake putte vijjamāne satthu kilamanakiccaŋ natthī’ ti cintetvā ‘ahaŋ, bhante, pāţihāriyaŋ karissāmī’ ti vatvā ‘kathaŋ karissasī’ ti puţţho ‘ahaŋ, bhante, dvādasayojanikaŋ brahmattabhāvaŋ nimminitvā imissā parisāya majjhe mahāmeghagajjitasadisena saddena brahma-apphoţanaŋ nāma apphoţessāmī’ ti. Mahājano ‘kiŋ nāmeso saddo’ ti pucchitvā ‘cūļa-anāthapiņđikassa kira (p. 2.137) brahma-apphoţanasaddo nāmā’ ti vakkhati. Titthiyā ‘gahapatikassa kira tāva eso ānubhāvo, buddhānubhāvo kīdiso bhavissatī’ ti tumhe adisvāva palāyissantīti. Satthā ‘jānāmi te ānubhāvan’ ti tassapi tatheva vatvā pāţihāriyakaraņaŋ nānujāni.

Athekā paţisambhidappattā sattavassikā cīrasāmaņerī kira nāma satthāraŋ vanditvā ‘ahaŋ, bhante, pāţihāriyaŋ karissāmī’ ti āha. ‘Kathaŋ karissasi cīre’ ti? ‘Bhante, sineruñca cakkavāļapabbatañca himavantañca āharitvā imasmiŋ ţhāne paţipāţiyā ţhapetvā ahaŋ haŋsasakuņī viya tato tato nikkhamitvā asajjamānā gamissāmi, mahājano maŋ disvā “kā esā” ti pucchitvā “cīrasāmaņerī” ti vakkhati. Titthiyā “sattavassikāya tāva sāmaņeriyā ayamānubhāvo, buddhānubhāvo kīdiso bhavissatī” ti tumhe adisvāva palāyissantī’ ti. Ito paraŋ evarūpāni vacanāni vuttānusāreneva veditabbāni. Tassāpi bhagavā ‘jānāmi te ānubhāvan’ ti vatvā pāţihāriyakaraņaŋ nānujāni. Atheko paţisambhidappatto khīņāsavo cundasāmaņero nāma jātiyā sattavassiko satthāraŋ vanditvā ‘ahaŋ bhagavā pāţihāriyaŋ karissāmī’ ti vatvā ‘kathaŋ karissasī’ ti puţţho āha– ‘ahaŋ, bhante, jambudīpassa dhajabhūtaŋ mahājamburukkhaŋ khandhe gahetvā cāletvā mahājambupesiyo āharitvā imaŋ parisaŋ khādāpessāmi, pāricchattakakusumāni ca āharitvā tumhe vandissāmī’ ti. Satthā ‘jānāmi te ānubhāvan’ ti tassa pāţihāriyakaraņaŋ paţikkhipi.

Atha uppalavaņņā therī satthāraŋ vanditvā ‘ahaŋ, bhante, pāţihāriyaŋ karissāmī’ ti vatvā ‘kathaŋ karissasī’ ti puţţhā āha – ‘ahaŋ, bhante, samantā dvādasayojanikaŋ parisaŋ dassetvā āvaţţato chattiŋsayojanāya parisāya parivuto cakkavattirājā hutvā āgantvā tumhe vandissāmī’ ti Satthā ‘jānāmi te ānubhāvan’ ti tassāpi pāţihāriyakaraņaŋ paţikkhipi. Atha mahāmoggallānatthero bhagavantaŋ vanditvā ‘ahaŋ, bhante, pāţihāriyaŋ karissāmī’ ti vatvā ‘kathaŋ karissasī’ ti puţţho āha– ‘ahaŋ, bhante, sinerupabbatarājānaŋ dantantare ţhapetvā māsasāsapabījaŋ viya khādissāmī’ ti. ‘Aññaŋ kiŋ karissasī’ ti? ‘Imaŋ mahāpathaviŋ kaţasārakaŋ viya saŋvellitvā angulantare nikkhipissāmī’ ti. ‘Aññaŋ kiŋ karissasī’ ti? ‘Mahāpathaviŋ kulālacakkaŋ viya parivattetvā mahājanaŋ pathavojaŋ (p. 2.138) khādāpessāmī’ ti. ‘Aññaŋ kiŋ karissasī’ ti? ‘Vāmahatthe pathaviŋ katvā ime satte dakkhiņahatthena aññasmiŋ dīpe ţhapessāmī’ ti. ‘Aññaŋ kiŋ karissasī’ ti? ‘Sineruŋ chattadaņđaŋ viya katvā mahāpathaviŋ ukkhipitvā tassupari ţhapetvā chattahattho bhikkhu viya ekahatthenādāya ākāse cankamissāmī’ ti. Satthā ‘jānāmi te ānubhāvan’ ti tassapi pāţihāriyakaraņaŋ nānujāni. So ‘jānāti maññe satthā mayā uttaritaraŋ pāţihāriyaŋ kātuŋ samatthan’ ti ekamantaŋ aţţhāsi.

Atha naŋ satthā ‘nāyaŋ moggallānaŋ tavatthāya baddho bālāpuţo. Ahañhi asamadhuro, mama dhuraŋ añño vahituŋ samattho nāma natthi. Anacchariyametaŋ, yaŋ idāni mama dhuraŋ vahituŋ samattho nāma bhaveyya. Ahetukatiracchānayoniyaŋ nibbattakālepi mama dhuraŋ añño vahituŋ samattho nāma nāhosiyevā’ ti vatvā ‘kadā pana, bhante’ ti therena puţţho atītaŋ āharitvā–

‘Yato yato garu dhuraŋ, yato gambhīravattanī;

Tadāssu kaņhaŋ yuñjanti, svāssu taŋ vahate dhuran’ ti. –

Idaŋ kaņha-usabhajātakaŋ (jā. 1.1.29) vitthāretvā puna tameva vatthuŋ visesetvā dassento–

‘Manuññameva bhāseyya, nāmanuññaŋ kudācanaŋ;

Manuññaŋ bhāsamānassa, garuŋ bhāraŋ udaddhari.

Dhanañca naŋ alābhesi, tena cattamano ahū’ ti.–

Idaŋ nandivisālajātakaŋ vitthāretvā kathesi. Kathetvā ca pana satthā ratanacankamaŋ abhiruhi, purato dvādasayojanikā parisā ahosi tathā pacchato ca uttarato ca dakkhiņato ca. Ujukaŋ pana catuvīsatiyojanikāya parisāya majjhe bhagavā yamakapāţihāriyaŋ akāsi.

Taŋ pāļito tāva evaŋ veditabbaŋ (paţi. ma. 1.116)– katamaŋ tathāgatassa yamakapāţihāriye ñāņaŋ? Idhaŋ tathāgato yamakapāţihāriyaŋ karoti asādhāraņaŋ sāvakehi, uparimakāyato aggikkhandho pavattati, heţţhimakāyato (p. 2.139) udakadhārā pavattati Heţţhimakāyato aggikkhandho pavattati, uparimakāyato udakadhārā pavattati. Puratthimakāyato, pacchimakāyato; pacchimakāyato, puratthimakāyato; dakkhiņa-akkhito, vāma-akkhito; vāma-akkhito, dakkhiņa-akkhito; dakkhiņakaņņasotato, vāmakaņņasotato; vāmakaņņasotato, dakkhiņakaņņasotato; dakkhiņanāsikāsotato, vāmanāsikāsotato; vāmanāsikāsotato, dakkhiņanāsikāsotato; dakkhiņa-aŋsakūţato, vāma-aŋsakūţato; vāma-aŋsakūţato, dakkhiņa-aŋsakūţato; dakkhiņahatthato, vāmahatthato; vāmahatthato, dakkhiņahatthato; dakkhiņapassato, vāmapassato; vāmapassato, dakkhiņapassato; dakkhiņapādato, vāmapādato; vāmapādato, dakkhiņapādato; angulangulehi, angulantarikāhi; angulantarikāhi, angulangulehi; ekekalomakūpato aggikkhandho pavattati, ekekalomato udakadhārā pavattati. Ekekalomato aggikkhandho pavattati, ekekalomakūpato udakadhārā pavattati channaŋ vaņņānaŋ nīlānaŋ pītakānaŋ lohitakānaŋ odātānaŋ mañjeţţhānaŋ pabhassarānaŋ. Bhagavā cankamati, buddhanimmito tiţţhati vā nisīdati vā seyyaŋ vā kappeti …pe… nimmito seyyaŋ kappeti, bhagavā cankamati vā tiţţhati vā nisīdati vā. Idaŋ tathāgatassa yamakapāţihāriye ñāņanti.

Idaŋ pana pāţihāriyaŋ bhagavā tasmiŋ cankame cankamitvā akāsi. Tassa tejokasiņasamāpattivasena uparimakāyato aggikkhandho pavattati, āpokasiņasamāpattivasena heţţhimakāyato udakadhārā pavattati. Na pana udakadhārāya pavattanaţţhānato aggikkhandho pavattati, aggikkhandhassa pavattanaţţhānato udakadhārā pavattatīti dassetuŋ ‘heţţhimakāyato uparimakāyato’ ti vuttaŋ. Eseva nayo sabbapadesu. Aggikkhandho panettha udakadhārāya asammisso ahosi, tathā udakadhārā aggikkhandhena. Ubhayampi kira cetaŋ yāva brahmalokā uggantvā cakkavāļamukhavaţţiyaŋ patati. ‘Channaŋ vaņņānan’ ti vuttā panassa chabbaņņaraŋsiyo ghaţehi āsiñcamānaŋ vilīnasuvaņņaŋ viya yantanālikato nikkhantasuvaņņarasadhārā viya ca ekacakkavāļagabbhato uggantvā brahmalokaŋ āhacca paţinivattitvā (p. 2.140) cakkavāļamukhavaţţimeva gaņhiŋsu. Ekacakkavāļagabbhaŋ vankagopānasikaŋ viya bodhigharaŋ ahosi ekālokaŋ.

Taŋdivasaŋ satthā cankamitvā pāţihāriyaŋ karonto antarantarā mahājanassa dhammaŋ kathesi. Kathento ca janaŋ nirassāsaŋ akatvā tassa assāsavāraŋ deti. Tasmiŋ khaņe mahājano sādhukāraŋ pavattesi. Tassa sādhukārapavattanakāle satthā tāvamahatiyā parisāya cittaŋ olokento ekekassa soļasannaŋ ākārānaŋ vasena cittācāraŋ aññāsi. Evaŋ lahukaparivattaŋ buddhānaŋ cittaŋ Yo yo yasmiñca dhamme yasmiñca pāţihīre pasanno, tassa tassa ajjhāsayavaseneva dhammañca kathesi, pāţihīrañca akāsi. Evaŋ dhamme desiyamāne pāţihīre ca kariyamāne mahājanassa dhammābhisamayo ahosi. Satthā pana tasmiŋ samāgame attano manaŋ gahetvā aññaŋ pañhaŋ pucchituŋ samatthaŋ adisvā nimmitabuddhaŋ māpesi. Tena pucchitaŋ pañhaŋ satthā vissajjesi, satthārā pucchitaŋ so vissajjesi. Bhagavato cankamanakāle nimmito ţhānādīsu aññataraŋ kappesi, nimmitassa cankamanakāle bhagavā ţhānādīsu aññataraŋ kappesi. Tamatthaŋ dassetuŋ ‘nimmito cankamati vā’ ti-ādi vuttaŋ. Evaŋ karontassa satthu pāţihāriyaŋ disvā dhammakathaŋ sutvā tasmiŋ samāgame vīsatiyā pāņakoţīnaŋ dhammābhisamayo ahosi.

Satthā pāţihīraŋ karontova ‘kattha nu kho atītabuddhā idaŋ pāţihīraŋ katvā vassaŋ upentī’ ti āvajjetvā ‘tāvatiŋsabhavane vassaŋ upagantvā mātu abhidhammapiţakaŋ desentī’ ti disvā dakkhiņapādaŋ ukkhipitvā yugandharamatthake ţhapetvā itaraŋ pādaŋ ukkhipitvā sinerumatthake ţhapesi. Evaŋ aţţhasaţţhiyojanasatasahassaţţhāne tayo padavārā ahesuŋ, dve pādachiddāni. Satthā pādaŋ pasāretvā akkamīti na sallakkhetabbaŋ. Tassa hi pādukkhipanakāleyeva pabbatā pādamūlaŋ āgantvā sampaţicchiŋsu, satthārā akkamanakāle te pabbatā uţţhāya sakaţţhāneyeva aţţhaŋsu. Sakko satthāraŋ disvā cintesi– ‘paņđukambalasilāya maññe satthā imaŋ vassāvāsaŋ upessati, bahūnañca devatānaŋ upakāro bhavissati, satthari panettha vassāvāsaŋ upagate aññā devatā hatthampi ţhapetuŋ na sakkhissanti. Ayaŋ kho (p. 2.141) pana paņđukambalasilā dīghato saţţhiyojanā, vitthārato paņņāsayojanā, puthulato pannarasayojanā, satthari nisinnepi tucchaŋ bhavissatī’ ti. Satthā tassa ajjhāsayaŋ viditvā attano sanghāţiŋ silāsanaŋ paţicchādayamānaŋ khipi. Sakko cintesi– ‘cīvaraŋ tāva paţicchādayamānaŋ khipi, sayaŋ pana parittake ţhāne nisīdissatī’ ti. Satthā tassa ajjhāsayaŋ viditvā nīcapīţhakaŋ mahāpaŋsukūliko viya paņđukambalasilaŋ antocīvarabhogeyeva katvā nisīdi. Mahājanopi tankhaņaññeva satthāraŋ olokento nāddasa, candassa atthangamitakālo viya sūriyassa ca atthangamitakālo viya ahosi. Mahājano–

‘Gato nu cittakūţaŋ vā, kelāsaŋ vā yugandharaŋ;

Na no dakkhemu sambuddhaŋ, lokajeţţhaŋ narāsabhan’ ti. –

Imaŋ gāthaŋ vadanto paridevi. Apare ‘satthā nāma pavivekarato, so “evarūpāya me parisāya evarūpaŋ pāţihīraŋ katan” ti lajjāya aññaŋ raţţhaŋ vā janapadaŋ vā gato bhavissati, na dāni taŋ dakkhissāmā’ ti paridevantā imaŋ gāthamāhaŋsu –

‘Pavivekarato dhīro, nimaŋ lokaŋ punehiti;

Na no dakkhemu sambuddhaŋ, lokajeţţhaŋ narāsabhan’ ti.

Te mahāmoggallānaŋ pucchiŋsu– ‘kahaŋ, bhante, satthā’ ti? So sayaŋ jānantopi ‘paresampi guņā pākaţā hontū’ ti ajjhāsayena ‘anuruddhaŋ pucchathā’ ti āha. Te theraŋ tathā pucchiŋsu– ‘kahaŋ, bhante, satthā’ ti? Tāvatiŋsabhavane paņđukambalasilāyaŋ vassaŋ upagantvā mātu abhidhammapiţakaŋ desetuŋ gatoti. ‘Kadā āgamissati, bhante’ ti? ‘Tayo māse abhidhammapiţakaŋ desetvā mahāpavāraņadivase’ ti. Te ‘satthāraŋ adisvā na gamissāmā’ ti tattheva khandhāvāraŋ bandhiŋsu. Ākāsameva kira nesaŋ chadanaŋ ahosi. Tāya ca mahatiyā parisāya sarīranighaŋso nāma na paññāyi, pathavī vivaraŋ adāsi, sabbattha parisuddhameva bhūmitalaŋ ahosi.

Satthā paţhamameva moggallānattheraŋ avoca– ‘moggallāna, tvaŋ etissāya parisāya dhammaŋ deseyyāsi, cūļa-anāthapiņđiko āhāraŋ dassatī’ ti. Tasmā (p. 2.142) taŋ temāsaŋ cūļa-anāthapiņđikova tassā parisāya yāpanaŋ yāgubhattaŋ khādanīyaŋ tambulatelagandhamālāpilandhanāni ca adāsi. Mahāmoggallāno dhammaŋ desesi, pāţihāriyadassanatthaŋ āgatāgatehi puţţhapañhe ca vissajjesi. Satthārampi mātu abhidhammadesanatthaŋ paņđukambalasilāyaŋ vassaŋ upagataŋ dasasahassacakkavāļadevatā parivārayiŋsu. Tena vuttaŋ–

‘Tāvatiŋse yadā buddho, silāyaŋ paņđukambale;

Pāricchattakamūlamhi, vihāsi purisuttamo.

‘Dasasu lokadhātūsu, sannipatitvāna devatā;

Payirupāsanti sambuddhaŋ, vasantaŋ nāgamuddhani.

‘Na koci devo vaņņena, sambuddhassa virocati;

Sabbe deve atikkamma, sambuddhova virocatī’ ti. (pe. va. 317-319).

Evaŋ sabbā devatā attano sarīrappabhāya abhibhavitvā nisinnassa panassa mātā tusitavimānato āgantvā dakkhiņapasse nisīdi. Indakopi devaputto āgantvā dakkhiņapasseyeva nisīdi, ankuro vāmapasse nisīdi. So mahesakkhāsu devatāsu sannipatantīsu apagantvā dvādasayojanike ţhāne okāsaŋ labhi, indako tattheva nisīdi. Satthā te ubhopi oloketvā attano sāsane dakkhiņeyyapuggalānaŋ dinnadānassa mahapphalabhāvaŋ ñāpetukāmo evamāha – ‘ankura, tayā dīghamantare dasavassasahassaparimāņakāle dvādasayojanikaŋ uddhanapantiŋ katvā mahādānaŋ dinnaŋ, idāni mama samāgamaŋ āgantvā dvādasayojanike ţhāne okāsaŋ labhi, kiŋ nu kho ettha kāraņan’ ti? Vuttampi cetaŋ–

‘Oloketvāna sambuddho, ankurañcāpi indakaŋ;

Dakkhiņeyyaŋ sambhāvento, idaŋ vacanamabravi.

‘Mahādānaŋ (p. 2.143) tayā dinnaŋ, ankura dīghamantare;

Atidūre nisinnosi, āgaccha mama santike’ ti. (pe. va. 321-322).

So saddho pathavītalaŋ pāpuņi. Sabbāpi naŋ sā parisā assosi. Evaŋ vutte–

‘Codito bhāvitattena, ankuro etamabravi;

Kiŋ mayhaŋ tena dānena, dakkhiņeyyena suññataŋ.

‘Ayaŋ so indako yakkho, dajjā dānaŋ parittakaŋ;

Atirocati amhehi, cando tārāgaņe yathā’ ti. (pe. va. 323-324).

Tattha dajjāti datvā. Evaŋ vutte satthā indakaŋ āha– ‘indaka, tvaŋ mama dakkhiņapasse nisinno, kasmā anapagantvāva nisīdasī’ ti? So ‘ahaŋ, bhante, sukhette appakabījaŋ vapanakassako viya dakkhiņeyyasampadaŋ alatthan’ ti dakkhiņeyyaŋ pabhāvento āha–

‘Ujjangale yathā khette, bījaŋ bahumpi ropitaŋ;

Na phalaŋ vipulaŋ hoti, napi toseti kassakaŋ.

‘Tatheva dānaŋ bahukaŋ, dussīlesu patiţţhitaŋ;

Na phalaŋ vipulaŋ hoti, napi toseti dāyakaŋ.

‘Yathāpi bhaddake khette, bījaŋ appampi ropitaŋ.

Sammā dhāraŋ pavecchante, phalaŋ toseti kassakaŋ.

‘Tatheva sīlavantesu, guņavantesu tādisu;

Appakampi kataŋ kāraŋ, puññaŋ hoti mahapphalan’ ti. (pe. va. 325-328).

Kiŋ panetassa pubbakammanti? So kira anuruddhattherassa antogāmaŋ piņđāya paviţţhassa attano ābhataŋ kaţacchubhikkhaŋ dāpesi. Tadā tassa puññaŋ ankurena dasavassasahassāni dvādasayojanikaŋ uddhanapantiŋ katvā dinnadānato mahapphalataraŋ jātaŋ. Tasmā evamāha.

Evaŋ vutte satthā, ‘ankura, dānaŋ nāma viceyya dātuŋ vaţţati, evaŋ taŋ sukhettesu vuttabījaŋ viya mahapphalaŋ hoti. Tvaŋ pana na tathā akāsi, tena te dānaŋ mahapphalaŋ na jātan’ ti imamatthaŋ vibhāvento–

‘Viceyya (p. 2.144) dānaŋ dātabbaŋ, yattha dinnaŋ mahapphalaŋ …pe….

‘Viceyya dānaŋ sugatappasatthaŋ,

Ye dakkhiņeyyā idha jīvaloke.

Etesu dinnāni mahapphalāni,

Bījāni vuttāni yathā sukhette’ ti. (pe. va. 329-330)–

Vatvā uttarimpi dhammaŋ desento imā gāthā abhāsi–

‘ tiņadosāni khettāni, rāgadosā ayaŋ pajā;

Tasmā hi vītarāgesu, dinnaŋ hoti mahapphalaŋ.

‘ tiņadosāni khettāni, dosadosā ayaŋ pajā;

Tasmā hi vītadosesu, dinnaŋ hoti mahapphalaŋ.

‘ tiņadosāni khettāni, mohadosā ayaŋ pajā;

Tasmā hi vītamohesu, dinnaŋ hoti mahapphalaŋ.

‘ tiņadosāni khettāni, icchādosā ayaŋ pajā.

Tasmā hi vigaticchesu, dinnaŋ hoti mahapphalan’ ti.

Desanāvasāne ankuro ca indako ca sotāpattiphale patiţţhahiŋsu, mahājanassāpi sātthikā dhammadesanā ahosīti.

Atha satthā devaparisāya majjhe nisinno mātaraŋ ārabbha ‘kusalā dhammā, akusalā dhammā, abyākatā dhammā’ ti abhidhammapiţakaŋ paţţhapesi. Evaŋ tayo māse nirantaraŋ abhidhammapiţakaŋ kathesi. Kathento pana bhikkhācāravelāya ‘yāva mamāgamanā ettakaŋ nāma dhammaŋ desetū’ ti nimmitabuddhaŋ māpetvā himavantaŋ gantvā nāgalatādantakaţţhaŋ khāditvā anotattadahe mukhaŋ dhovitvā uttarakuruto piņđapātaŋ āharitvā mahāsālamāļake nisinno bhattakiccaŋ akāsi. Sāriputtatthero tattha gantvā satthu vattaŋ karoti. Satthā bhattakiccapariyosāne, ‘sāriputta ajja mayā ettako nāma dhammo bhāsito, tvaŋ attano antevāsikānaŋ bhikkhūnaŋ vācehī’ ti therassa kathesi. Yamakapāţihīre kira pasīditvā pañcasatā kulaputtā therassa santike pabbajiŋsu. Te sandhāya theraŋ (p. 2.145) evamāha. Vatvā ca pana devalokaŋ gantvā nimmitabuddhena desitaţţhānato paţţhāya sayaŋ dhammaŋ desesi. Theropi gantvā tesaŋ bhikkhūnaŋ dhammaŋ desesi. Te satthari devaloke viharanteyeva sattapakaraņikā ahesuŋ.

Te kira kassapabuddhakāle khuddakavagguliyo hutvā ekasmiŋ pabbhāre olambantā dvinnaŋ therānaŋ cankamitvā abhidhammaŋ sajjhāyantānaŋ saddaŋ sutvā sare nimittaŋ aggahesuŋ. Te ‘ime khandhā nāma, imā dhātuyo nāmā’ ti ajānitvā sare nimittagahaņamatteneva tato cutā devaloke nibbattā, ekaŋ buddhantaraŋ dibbasampattiŋ anubhavitvā tato cavitvā sāvatthiyaŋ kulagharesu nibbattā. Yamakapāţihīre uppannapasādā therassa santike pabbajitvā sabbapaţhamaŋ sattapakaraņikā ahesuŋ. Satthāpi teneva nīhārena taŋ temāsaŋ abhidhammaŋ desesi. Desanāvasāne asītikoţisahassānaŋ devatānaŋ dhammābhisamayo ahosi, mahāmāyāpi sotāpattiphale patiţţhahi.

Sāpi kho chattiŋsayojanaparimaņđalā parisā ‘idāni sattame divase mahāpavāraņā bhavissatī’ ti mahāmoggallānattheraŋ upasankamitvā āha– ‘bhante satthu, orohaņadivasaŋ saññātuŋ vaţţati, na hi mayaŋ satthāraŋ adisvā gamissāmā’ ti. Āyasmā mahāmoggallāno taŋ kathaŋ sutvā ‘sādhāvuso’ ti vatvā tattheva pathaviyaŋ nimuggo sinerupādaŋ gantvā ‘maŋ abhiruhantaŋ parisā passatū’ ti adhiţţhāya maņiratanena āvutaŋ paņđukambalasuttaŋ viya paññāyamānarūpova sinerumajjhena abhiruhi. Manussāpi naŋ ‘ekayojanaŋ abhiruļho, dviyojanaŋ abhiruļho’ ti olokayiŋsu. Theropi satthu pāde sīsena ukkhipanto viya abhiruhitvā vanditvā evamāha– ‘bhante, parisā tumhe disvāva gantukāmā, kadā orohissathā’ ti. ‘Kahaŋ pana te, moggallāna, jeţţhabhātiko sāriputto’ ti. ‘Bhante, sankassanagare vassaŋ upagato’ ti. Moggallāna, ahaŋ ito sattame divase mahāpavāraņāya sankassanagaradvāre otarissāmi, maŋ daţţhukāmā tattha āgacchantu, sāvatthito sankassanagaradvāraŋ tiŋsayojanāni, ettake magge kassaci pātheyyakiccaŋ natthi, uposathikā hutvā dhuravihāraŋ dhammassavanatthāya (p. 2.146) gacchantā viya āgaccheyyāthāti tesaŋ āroceyyāsīti. Thero ‘sādhu, bhante’ ti gantvā tathā ārocesi.

Satthā vuţţhavasso pavāretvā sakkassa ārocesi– ‘mahārāja, manussapathaŋ gamissāmī’ ti Sakko suvaņņamayaŋ maņimayaŋ rajatamayanti tīņi sopānāni māpesi. Tesaŋ pādā sankassanagaradvāre patiţţhahiŋsu, sīsāni sinerumuddhani. Tesu dakkhiņapasse suvaņņamayaŋ sopānaŋ devatānaŋ ahosi, vāmapasse rajatamayaŋ sopānaŋ mahābrahmānaŋ ahosi, majjhe maņimayaŋ sopānaŋ tathāgatassa ahosi. Satthāpi sinerumuddhani ţhatvā devorohaņasamaye yamakapāţihāriyaŋ katvā uddhaŋ olokesi, yāva brahmalokā ekangaņā ahesuŋ. Adho olokesi, yāva avīcito ekangaņaŋ ahosi. Disāvidisā olokesi, anekāni cakkavāļasatasahassāni ekangaņāni ahesuŋ. Devā manusse passiŋsu, manussāpi deve passiŋsu, sabbe sammukhāva passiŋsu.

Bhagavā chabbaņņaraŋsiyo vissajjesi. Taŋ divasaŋ buddhasiriŋ oloketvā chattiŋsayojana parimaņđalāya parisāya ekopi buddhabhāvaŋ apatthento nāma natthi. Suvaņņasopānena devā otariŋsu, rajatasopānena mahābrahmāno otariŋsu, maņisopānena sammāsambuddho otari. Pañcasikho gandhabbadevaputto beluvapaņđuvīņaŋ ādāya dakkhiņapasse ţhatvā satthu gandhabbamadhuradibbavīņāya saddena pūjaŋ karonto otari, mātali, sangāhako vāmapasse ţhatvā dibbagandhamālāpupphaŋ gahetvā namassamāno pūjaŋ katvā otari, mahābrahmā chattaŋ dhāresi, suyāmo vālabījaniŋ dhāresi. Satthā iminā parivārena saddhiŋ otaritvā sankassanagaradvāre patiţţhahi. Sāriputtattheropi āgantvā satthāraŋ vanditvā yasmā sāriputtattherena tathārūpāya buddhasiriyā otaranto satthā ito pubbe na diţţhapubbo, tasmā–

‘Na me diţţho ito pubbe, na suto uda kassaci;

Evaŋ vagguvado satthā, tusitā gaņimāgato’ ti. (su. ni. 961 mahāni. 190)–

Ādīhi (p. 2.147) attano tuţţhiŋ pakāsetvā, ‘bhante, ajja sabbepi devamanussā tumhākaŋ pihayanti, patthentī’ ti āha. Atha naŋ satthā, ‘sāriputta, evarūpehi guņehi samannāgatā buddhā devamanussānaŋ piyā hontiyevā’ ti vatvā dhammaŋ desento imaŋ gāthamāha–

181. 
‘Ye jhānapasutā dhīrā, nekkhammūpasame ratā;


Devāpi tesaŋ pihayanti, sambuddhānaŋ satīmatan’ ti.

Tattha ye jhānapasutāti lakkhaņūpanijjhānaŋ ārammaņūpanijjhānanti imesu dvīsu jhānesu āvajjanasamāpajjana-adhiţţhānavuţţhānapaccavekkhaņehi yuttappayuttā. Nekkhammūpasame ratāti ettha pabbajjā nekkhammanti na gahetabbā, kilesavūpasamanibbānaratiŋ pana sandhāyetaŋ vuttaŋ. Devāpīti devāpi manussāpi tesaŋ pihayanti patthenti. Satīmatanti evarūpaguņānaŋ tesaŋ satiyā samannāgatānaŋ sambuddhānaŋ. ‘Aho vata mayaŋ buddhā bhaveyyāmā’ ti buddhabhāvaŋ icchamānā pihayantīti attho.

Desanāvasāne tiŋsamattānaŋ pāņakoţīnaŋ dhammābhisamayo ahosi, therassa saddhivihārikā pañcasatabhikkhū arahatte patiţţhahiŋsu.

Sabbabuddhānaŋ kira avijahitameva yamakapāţihīraŋ katvā devaloke vassaŋ vasitvā sankassanagaradvāre otaraņaŋ. Tattha pana dakkhiņapādassa patiţţhitaţţhānaŋ acalacetiyaţţhānaŋ nāma hoti. Satthā tattha ţhatvā puthujjanādīnaŋ visaye pañhaŋ pucchi, puthujjanā attano visaye pañhe vissajjetvā sotāpannavisaye pañhaŋ vissajjetuŋ nāsakkhiŋsu. Tathā sakadāgāmi-ādīnaŋ visaye sotāpannādayo, mahāmoggallānavisaye sesamahāsāvakā, sāriputtattherassa visaye mahāmoggallāno, buddhavisaye ca sāriputtopi vissajjetuŋ nāsakkhiyeva. So pācīnadisaŋ ādiŋ katvā sabbadisā olokesi, sabbattha ekangaņameva ahosi. Aţţhasu disāsu devamanussā uddhaŋ yāva brahmalokā heţţhā bhūmaţţhā ca yakkhanāgasupaņņā añjaliŋ paggahetvā, ‘bhante, idha tassa pañhassa vissajjetā natthi, ettheva upadhārethā’ ti āhaŋsu. Satthā sāriputto kilamati. Kiñcāpi hesa–


‘Ye (p. 2.148) ca sankhātadhammāse, ye ca sekhā puthū idha;


Tesaŋ me nipako iriyaŋ, puţţho pabrūhi mārisā’ ti. (su. ni. 1044 cūļani. ajitamāņavapucchāniddesa 7)–

Imaŋ buddhavisaye puţţhapañhaŋ sutvā “satthā maŋ sekhāsekhānaŋ āgamanapaţipadaŋ pucchatī” ti pañhe nikkankho, khandhādīsu pana katarena nu kho mukhena imaŋ paţipadaŋ kathento “ahaŋ satthu ajjhāsayaŋ gaņhituŋ na sakkhissāmī” ti mama ajjhāsaye kankhati, so mayā naye adinne kathetuŋ na sakkhissati, nayamassa dassāmīti nayaŋ dassento ‘bhūtamidaŋ, sāriputta, samanupassasī’ ti āha. Evaŋ kirassa ahosi ‘sāriputto mama ajjhāsayaŋ gahetvā kathento khandhavasena kathessatī’ ti. Therassa saha nayadānena so pañho nayasatena nayasahassena nayasatasahassena upaţţhāsi. So satthārā dinnanaye ţhatvā taŋ pañhaŋ kathesi. Ṭhapetvā kira sammāsambuddhaŋ añño sāriputtattherassa paññaŋ pāpuņituŋ samattho nāma natthi. Teneva kira thero satthu purato ţhatvā sīhanādaŋ nadi– ‘ahaŋ, bhante, sakalakappampi deve vuţţhe “ettakāni bindūni mahāsamudde patitāni, ettakāni bhūmiyaŋ, ettakāni pabbate” ti gaņetvā lekhaŋ āropetuŋ samattho’ ti. Satthāpi naŋ ‘jānāmi, sāriputta, gaņetuŋ samatthabhāvan’ ti āha. Tassa āyasmato paññāya upamā nāma natthi. Tenevāha–


‘Gangāya vālukā khīye, udakaŋ khīye mahaņņave;


Mahiyā mattikā khīye, na khīye mama buddhiyā’ ti.

Idaŋ vuttaŋ hoti– sace hi, bhante, buddhisampannalokanātha, mayā ekasmiŋ pañhe vissajjite ekaŋ vā vālukaŋ ekaŋ vā udakabinduŋ ekaŋ vā paŋsukhaņđaŋ akhipitvā pañhānaŋ satena vā sahassenavā satasahassena vā vissajjite gangāya vālukādīsu ekekaŋ ekamante khipeyya, khippataraŋ gangādīsu vālukādayo parikkhayaŋ gaccheyyuŋ, na tveva mama pañhānaŋ vissajjananti. Evaŋ mahāpaññopi hi bhikkhu buddhavisaye pañhassa antaŋ vā koţiŋ vā adisvā satthārā dinnanaye ţhatvāva pañhaŋ vissajjesi. Taŋ sutvā bhikkhū kathaŋ samuţţhāpesuŋ– ‘yaŋ pañhaŋ puţţho sabbopi jano kathetuŋ na sakkhi, taŋ dhammasenāpati sāriputto ekakova kathesī’ ti. Satthā taŋ kathaŋ sutvā ‘na idāneva sāriputto yaŋ pañhaŋ mahājano vissajjetuŋ nāsakkhi (p. 2.149) taŋ vissajjesi, pubbepi anena vissajjitoyevā’ ti vatvā atītaŋ āharituŋ–


‘Parosahassampi samāgatānaŋ,


Kandeyyuŋ te vassasataŋ apaññā.


Ekova seyyo puriso sapañño,


Yo bhāsitassa vijānāti atthan’ ti. (jā. 1.1.99)–

Imaŋ jātakaŋ vitthārena kathesīti.

Devorohaņavatthu dutiyaŋ.

3. Erakapattanāgarājavatthu
Kiccho manussapaţilābhoti imaŋ dhammadesanaŋ satthā bārāņasiyaŋ upanissāya sattasirīsakarukkhamūle viharanto erakapattaŋ nāma nāgarājaŋ ārabbha kathesi.

So kira pubbe kassapabuddhasāsane daharabhikkhu hutvā gangāya nāvaŋ abhiruyha gacchanto ekasmiŋ erakagumbe erakapattaŋ gahetvā nāvāya vegasā gacchamānāyapi na muñci, erakapattaŋ chijjitvā gataŋ. So ‘appamattakaŋ etan’ ti āpattiŋ adesetvā vīsati vassasahassāni araññe samaņadhammaŋ katvāpi maraņakāle erakapattena gīvāya gahito viya āpattiŋ desetukāmopi aññaŋ bhikkhuŋ apassamāno ‘aparisuddhaŋ me sīlan’ ti uppannavippaţisāro tato cavitvā ekarukkhadoņikanāvappamāņo nāgarājā hutvā nibbatti, erakapattotvevassa nāmaŋ ahosi. So nibbattakkhaņeyeva attabhāvaŋ oloketvā ‘ettakaŋ nāma kālaŋ samaņadhammaŋ katvā ahetukayoniyaŋ maņđūkabhakkhaţţhāne nibbattomhī’ ti vippaţisārī ahosi. So aparabhāge ekaŋ dhītaraŋ labhitvā majjhe gangāya udakapiţţhe mahantaŋ phalaŋ ukkhipitvā dhītaraŋ tasmiŋ ţhapetvā naccāpetvā gāyāpesi. Evaŋ kirassa ahosi– ‘addhā ahaŋ idha iminā upāyena buddhe uppanne tassa uppannabhāvaŋ suņissāmī’ ti. Yo me gītassa paţigītaŋ āharati (p. 2.150) tassa mahantena nāgabhavanena saddhiŋ dhītaraŋ dassāmīti anvađđhamāsaŋ uposathadivase taŋ dhītaraŋ phaņe ţhapesi. Sā tattha ţhitā naccantī–

‘Kiŋsu adhippatī rājā, kiŋsu rājā rajjissaro;

Kathaŋsu virajo hoti, kathaŋ bāloti vuccatī’ ti.–

Imaŋ gītaŋ gāyati.

Sakalajambudīpavāsino ‘nāgamāņavikaŋ gaņhissāmā’ ti gantvā attano attano paññābalena paţigītaŋ katvā gāyanti. Sā taŋ paţikkhipati. Tassā anvađđhamāsaŋ phaņe ţhatvā evaŋ gāyantiyāva ekaŋ buddhantaraŋ vītivattaŋ. Atha amhākaŋ satthā loke uppajjitvā ekadivasaŋ paccūsakāle lokaŋ volokento erakapattaŋ ādiŋ katvā uttaramāņavaŋ nāma attano ñāņajālassa anto paviţţhaŋ disvā ‘kiŋ nu kho bhavissatī’ ti āvajjento ‘ajja erakapattassa dhītaraŋ phaņe ţhapetvā naccāpanadivaso, ayaŋ uttaramāņavo mayā dinnaŋ paţigītaŋ gaņhantova sotāpanno hutvā taŋ ādāya nāgarājassa santikaŋ gamissati. So taŋ sutvā “buddho uppanno” ti ñatvā mama santikaŋ āgamissati, ahaŋ tasmiŋ āgate mahāsamāgame gāthaŋ kathessāmi, gāthāpariyosāne caturāsītiyā pāņasahassānaŋ dhammābhisamayo bhavissatī’ ti addasa. So tattha gantvā bārāņasito avidūre satta sirīsakarukkhā atthi, tesu ekassa mūle nisīdi. Jambudīpavāsino gītapaţigītaŋ ādāya sannipatiŋsu. Satthā avidūre ţhāne gacchantaŋ uttaramāņavaŋ disvā ‘ehi, uttarā’ ti āha. ‘Kiŋ, bhante’ ti? ‘Ito tāva ehī’ ti. Atha naŋ āgantvā vanditvā nisinnaŋ āha ‘kahaŋ gacchasī’ ti? ‘Erakapattassa dhītu gāyanaţţhānan’ ti. ‘Jānāsi pana gītapaţigītan’ ti? ‘Jānāmi, bhante’ ti. ‘Vadehi tāva nan’ ti? Atha naŋ attano jānananiyāmeneva vadantaŋ ‘na uttaraŋ etaŋ paţigītaŋ, ahaŋ te paţigītaŋ dassāmi, ādāya naŋ gamissasī’ ti. ‘Sādhu, bhante’ ti. Atha naŋ satthā, uttara, tvaŋ nāgamāņavikāya gītakāle–

‘Chadvārādhippatī rājā, rajjamāno rajjissaro;

Arajjaŋ virajo hoti, rajjaŋ bāloti vuccatī’ ti. –

Imaŋ paţigītaŋ gāyeyyāsīti āha.

Māņavikāya (p. 2.151) gītassa attho– kiŋsu adhippatī rājāti kiŋ adhippati rājā nāma hoti? Kiŋsu rājā rajjissaroti kathaŋ pana rājā rajjissaro nāma hoti? Kathaŋsu virajo hotīti kathaŋ nu kho so rājā virajo nāma hotīti?

Paţigītassa pana attho– chadvārādhippatī rājāti yo channaŋ dvārānaŋ adhippati, ekadvārepi rūpādīhi anabhibhūto, ayaŋ rājā nāma. Rajjamāno rajjissaroti yo pana tesu ārammaņesu rajjati, so rajjamāno rajjissaro nāma. Arajjanti arajjamāno pana virajo nāma hoti. Rajjanti rajjamāno bāloti vuccatīti.

Evamassa satthā paţigītaŋ datvā, uttara, tayā imasmiŋ gīte gāyite imassa gītassa imaŋ paţigītaŋ gāyissati–

‘Kenassu vuyhati bālo, kathaŋ nudati paņđito;

Yogakkhemī kathaŋ hoti, taŋ me akkhāhi pucchito’ ti.

Athassa tvaŋ idaŋ paţigītaŋ gāyeyyāsi–

‘Oghena vuyhati bālo, yogā nudati paņđito;

Sabbayogavisaŋyutto, yogakkhemīti vuccatī’ ti.

Tassattho– ‘kāmoghādinā catubbidhena oghena bālo vuyhati, taŋ oghaŋ paņđito sammappadhānasankhātena yogena nudati. So sabbehi kāmayogādīhi visaŋyutto yogakkhemī nāma vuccatī’ ti.

Uttaro imaŋ paţigītaŋ gaņhantova sotāpattiphale patiţţhahi. So sotāpanno hutvā taŋ gāthaŋ ādāya gantvā, ‘ambho, mayā gītapaţigītaŋ āhaţaŋ, okāsaŋ me dethā’ ti vatvā nirantaraŋ ţhitassa mahājanassa jaņņunā akkamanto agamāsi. Nāgamāņavikā pitu phaņe ţhatvā naccamānā ‘kiŋsu adhippatī rājā’ ti gītaŋ gāyati? Uttaro ‘chadvārādhippatī rājā’ ti paţigītaŋ gāyi. Puna nāgamāņavikā ‘kenassu vuyhatī’ ti tassa gītaŋ gāyati? Athassā paţigītaŋ gāyanto uttaro ‘oghena vuyhatī’ ti imaŋ gāthamāha. Nāgarājā taŋ sutvāva buddhassa uppannabhāvaŋ ñatvā ‘mayā ekaŋ buddhantaraŋ evarūpaŋ padaŋ nāma na sutapubbaŋ, uppanno vata, bho, loke (p. 2.152) buddho’ ti tuţţhamānaso nanguţţhena udakaŋ pahari, mahāvīciyo uţţhahiŋsu, ubho tīrāni bhijjiŋsu. Ito cito ca usabhamatte ţhāne manussā udake nimujjiŋsu. So ettakaŋ mahājanaŋ phaņe ţhapetvā ukkhipitvā thale patiţţhapesi. So uttaraŋ upasankamitvā ‘kahaŋ, sāmi, satthā’ ti pucchi. ‘Ekasmiŋ rukkhamūle nisinno, mahārājā’ ti. So ‘ehi, sāmi, gacchāmā’ ti uttarena saddhiŋ agamāsi. Mahājanopi tena saddhiŋyeva gato. Nāgarājā gantvā chabbaņņaraŋsīnaŋ antaraŋ pavisitvā satthāraŋ vanditvā rodamāno aţţhāsi. Atha naŋ satthā āha– ‘kiŋ idaŋ, mahārājā’ ti? ‘Ahaŋ, bhante, tumhādisassa buddhassa sāvako hutvā vīsati vassasahassāni samaņadhammaŋ akāsiŋ, sopi maŋ samaņadhammo niddhāretuŋ nāsakkhi. Appamattakaŋ erakapattachindanamattaŋ nissāya ahetukapaţisandhiŋ gahetvā urena parisakkanaţţhāne nibbattosmi, ekaŋ buddhantaraŋ neva manussattaŋ labhāmi, na saddhammassavanaŋ, na tumhādisassa buddhassa dassanan’ ti satthā tassa kathaŋ sutvā, ‘mahārāja, manussattaŋ nāma dullabhameva, tathā saddhammassavanaŋ tathā buddhuppādo, idaŋ kicchena kasirena labbhatī’ ti vatvā dhammaŋ desento imaŋ gāthamāha–

182. 
‘Kiccho manussapaţilābho, kicchaŋ maccāna jīvitaŋ;


Kicchaŋ saddhammassavanaŋ, kiccho buddhānamuppādo’ ti.

Tassattho– mahantena hi vāyāmena mahantena kusalena laddhattā manussattapaţilābho nāma kiccho dullabho. Nirantaraŋ kasikammādīni katvā jīvitavuttiŋ ghaţanatopi parittaţţhāyitāyapi maccānaŋ jīvitaŋ kicchaŋ. Anekesupi kappesu dhammadesakassa puggalassa dullabhatāya saddhammassavanampi kicchaŋ. Mahantena vāyāmena abhinīhārassa samijjhanato samiddhābhinīhārassa ca anekehipi kappakoţisahassehi dullabhuppādato buddhānaŋ uppādopi kicchoyeva, ativiya dullabhoti.

Desanāvasāne caturāsītiyā pāņasahassānaŋ dhammābhisamayo ahosi. Nāgarājāpi taŋdivasaŋ sotāpattiphalaŋ labheyya, tiracchānagatattā pana nālattha. So yesu paţisandhigahaņatacajahanavissaţţhaniddokkamanasajātiyāmethunasevanacutisankhātesu pañcasu ţhānesu nāgasarīrameva (p. 2.153) gahetvā kilamanti, tesu akilamanabhāvaŋ patvā māņavarūpeneva vicarituŋ labhatīti.

Erakapattanāgarājavatthu tatiyaŋ.

4. Ānandattherapañhavatthu
Sabbapāpassa akaraņanti imaŋ dhammadesanaŋ satthā jetavane viharanto ānandattherassa pañhaŋ ārabbha kathesi.

Thero kira divāţţhāne nisinno cintesi– ‘satthārā sattannaŋ buddhānaŋ mātāpitaro āyuparicchedo bodhi sāvakasannipāto aggasāvakasannipāto aggasāvaka-upaţţhākoti idaŋ sabbaŋ kathitaŋ, uposatho pana akathito, kiŋ nu kho tesampi ayameva uposatho, añño’ ti? So satthāraŋ upasankamitvā tamatthaŋ pucchi. Yasmā pana tesaŋ buddhānaŋ kālabhedova ahosi, na kathābhedo. Vipassī sammāsambuddho hi sattame sattame saŋvacchare uposathaŋ akāsi. Ekadivasaŋ dinnovādoyeva hissa sattannaŋ saŋvaccharānaŋ alaŋ hoti. Sikhī ceva vessabhū ca chaţţhe chaţţhe saŋvacchare uposathaŋ kariŋsu, kakusandho koņāgamano ca saŋvacchare saŋvacchare. Kassapadasabalo chaţţhe chaţţhe māse uposathaŋ akāsi. Ekadivasaŋ dinnovādo eva hissa channaŋ māsānaŋ alaŋ ahosi. Tasmā satthā tesaŋ imaŋ kālabhedaŋ ārocetvā ‘ovādagāthā pana nesaŋ imāyevā’ ti vatvā sabbesaŋ ekameva uposathaŋ āvi karonto imā gāthā abhāsi–

183. 
‘Sabbapāpassa akaraņaŋ, kusalassa upasampadā;


Sacittapariyodapanaŋ, etaŋ buddhāna sāsanaŋ.

184. 
‘Khantī paramaŋ tapo titikkhā,


Nibbānaŋ paramaŋ vadanti buddhā.


Na hi pabbajito parūpaghātī,


Na samaņo hoti paraŋ viheţhayanto.

185. 
‘Anūpavādo (p. 2.154) anūpaghāto, pātimokkhe ca saŋvaro;


Mattaññutā ca bhattasmiŋ, pantañca sayanāsanaŋ.


Adhicitte ca āyogo, etaŋ buddhāna sāsanan’ ti.

Tattha sabbapāpassāti sabbassa akusalakammassa. Upasampadāti abhinikkhamanato paţţhāya yāva arahattamaggā kusalassa uppādanañceva uppāditassa ca bhāvanā. Sacittapariyodapananti pañcahi nīvaraņehi attano cittassa vodāpanaŋ. Etaŋ buddhāna sāsananti sabbabuddhānaŋ ayamanusiţţhi.

Khantīti yā esā titikkhāsankhātā khantī nāma, idaŋ imasmiŋ sāsane paramaŋ uttamaŋ tapo. Nibbānaŋ paramaŋ vadanti buddhāti buddhā ca paccekabuddhā ca anubuddhā cāti ime tayo buddhā nibbānaŋ uttamantī vadanti. Na hi pabbajitoti pāņi-ādīhi paraŋ apahananto viheţhento parūpaghātī pabbajito nāma na hoti. Na samaņoti vuttanayeneva paraŋ viheţhayanto samaņopi na hotiyeva

Anūpavādoti anūpavādanañceva anūpavādāpanañca. Anūpaghātoti anūpaghātanañceva anūpaghātāpanañca Pātimokkheti jeţţhakasīle. Saŋvaroti pidahanaŋ. Mattaññutāti mattaññubhāvo pamāņajānanaŋ. Pantanti vivittaŋ. Adhicitteti aţţhasamāpattisankhāte adhicitte. Āyogoti payogakaraņaŋ. Etanti etaŋ sabbesaŋ buddhānaŋ sāsanaŋ. Ettha hi anūpavādena vācasikaŋ sīlaŋ kathitaŋ, anūpaghātena kāyikasīlaŋ, ‘pātimokkhe ca saŋvaro’ ti sīlaŋ kathitaŋ, anūpaghātena kāyikasīlaŋ, ‘pātimokkhe ca saŋvaro’ ti iminā pātimokkhasīlañceva indriyasaŋvarañca, mattaññutāya ājīvapārisuddhi ceva paccayasannisitasīlañca, pantasenāsanena sappāyasenāsanaŋ, adhicittena aţţha samāpattiyo. Evaŋ imāya gāthāya tissopi sikkhā kathitā eva hontīti.

Desanāvasāne bahū sotāpattiphalādīni pāpuņiŋsūti.

Ānandattherapañhavatthu catutthaŋ.

5. Anabhiratabhikkhuvatthu
Na (p. 2.155) kahāpaņavassenāti imaŋ dhammadesanaŋ satthā jetavane viharanto ekaŋ anabhiratabhikkhuŋ ārabbha kathesi.

So kira sāsane pabbajitvā laddhūpasampado ‘asukaţţhānaŋ nāma gantvā uddesaŋ uggaņhāhī’ ti upajjhāyena pesito tattha agamāsi. Athassa pituno rogo uppajji. So puttaŋ daţţhukāmo hutvā taŋ pakkosituŋ samatthaŋ kañci alabhitvā puttasokena vippalapantoyeva āsannamaraņo hutvā ‘idaŋ me puttassa pattacīvaramūlaŋ kareyyāsī’ ti kahāpaņasataŋ kaniţţhassa hatthe datvā kālamakāsi. So daharassa āgatakāle pādamūle nipatitvā pavaţţento roditvā, ‘bhante, pitā te vippalapantova kālakato, mayhaŋ pana tena kahāpaņasataŋ hatthe ţhapitaŋ, tena kiŋ karomī’ ti āha. Daharo ‘na me kahāpaņehi attho’ ti paţikkhipitvā aparabhāge cintesi– ‘kiŋ me parakulesu piņđāya caritvā jīvitena, sakkā taŋ kahāpaņasataŋ nissāya jīvituŋ, vibbhamissāmī’ ti. So anabhiratiyā pīļito vissaţţhasajjhāyanakammaţţhāno paņđurogī viya ahosi. Atha naŋ daharasāmaņerā ‘kiŋ idan’ ti pucchitvā ‘ukkaņţhitomhī’ ti vutte ācariyupajjhāyānaŋ ācikkhiŋsu. Atha naŋ te satthu santikaŋ netvā satthu dassesuŋ. Satthā ‘saccaŋ kira tvaŋ ukkaņţhito’ ti pucchitvā, ‘āma, bhante’ ti vutte ‘kasmā evamakāsi, atthi pana te koci jīvitapaccayo’ ti āha. ‘Āma, bhante’ ti. ‘Kiŋ te atthī’ ti? ‘Kahāpaņasataŋ, bhante’ ti. Tena hi katthaci tāva sakkharā āhara, gaņetvā jānissāma ‘sakkā vā tāvattakena jīvituŋ, no vā’ ti. So sakkharā āhari. Atha naŋ satthā āha– ‘paribhogatthāya tāva paņņāsaŋ ţhapehi, dvinnaŋ goņānaŋ atthāya catuvīsati, ettakaŋ nāma bījatthāya, yuganangalatthāya, kuddālavāsipharasu-atthāyā’ ti evaŋ gaņiyamāne taŋ kahāpaņasataŋ nappahoti. Atha naŋ satthā ‘bhikkhu tava kahāpaņā appakā, kathaŋ ete nissāya taņhaŋ pūressasi, atīte kira cakkavattirajjaŋ kāretvā apphoţitamattena dvādasayojanaţţhāne kaţippamāņena ratanavassaŋ vassāpetuŋ samattho yāva chattiŋsa sakkā cavanti, ettakaŋ kālaŋ devarajjaŋ kāretvāpi maraņakāle (p. 2.156) taņhaŋ apūretvāva kālamakāsī’ ti vatvā tena yācito atītaŋ āharitvā mandhātujātakaŋ (jā. 1.3.22) vitthāretvā–

‘Yāvatā candimasūriyā pariharanti, disā bhanti virocanā.

Sabbeva dāsā mandhātu, ye pāņā pathavissitā’ ti. –

Imissā gāthāya anantarā imā dve gāthā abhāsi–

186. 
‘Na kahāpaņavassena, titti kāmesu vijjati;


Appassādā dukhā kāmā, iti viññāya paņđito.

187. 
‘Api dibbesu kāmesu, ratiŋ so nādhigacchati.


Taņhakkhayarato hoti, sammāsambuddhasāvako’ ti.

Tattha kahāpaņavassenāti yaŋ so apphoţetvā sattaratanavassaŋ vassāpesi, taŋ idha kahāpaņavassanti vuttaŋ. Tenapi hi vatthukāmakilesakāmesu titti nāma natthi. Evaŋ duppūrā esā taņhā. Appassādāti supinasadisatāya parittasukhā. Dukhāti dukkhakkhandhādīsu āgatadukkhavasena pana bahudukkhāva. Iti viññāyāti evamete kāme jānitvā. Api dibbesūti sace hi devānaŋ upakappanakakāmehi nimanteyyāpi āyasmā samiddhi viya evampi tesu kāmesu ratiŋ na vindatiyeva. Taņhakkhayaratoti arahatte ceva nibbāne ca abhirato hoti, taŋ patthayamāno viharati. Sammāsambuddhasāvakoti sammāsambuddhena desitassa dhammassa savanena jāto yogāvacarabhikkhūti.

Desanāvasāne so bhikkhu sotāpattiphale patiţţhahi, sampattaparisāyapi sātthikā dhammadesanā ahosīti.

Anabhiratabhikkhuvatthu pañcamaŋ.

6. Aggidattabrāhmaņavatthu
Bahuŋ ve saraņaŋ yantīti imaŋ dhammadesanaŋ satthā jetavane viharanto vālikarāsimhi nisinnaŋ aggidattaŋ nāma kosalarañño purohitaŋ ārabbha kathesi.

So (p. 2.157) kira mahākosalassa purohito ahosi. Atha naŋ pitari kālakate rājā pasenadi kosalo ‘pitu me purohito’ ti gāravena tasmiŋyeva ţhāne ţhapetvā tassa attano upaţţhānaŋ āgatakāle paccuggamanaŋ karoti, ‘ācariya, idha nisīdathā’ ti samānāsanaŋ dāpesi. So cintesi– ‘ayaŋ rājā mayi ativiya gāravaŋ karoti, na kho pana rājūnaŋ niccakālameva sakkā cittaŋ gahetuŋ. Samānavayeneva hi saddhiŋ rajjasukhaŋ nāma sukhaŋ hoti, ahañcamhi mahallako, pabbajituŋ me yuttan’ ti. So rājānaŋ pabbajjaŋ anujānāpetvā nagare bheriŋ carāpetvā sattāhena sabbaŋ attano dhanaŋ dānamukhe vissajjetvā bāhirakapabbajjaŋ pabbaji. Taŋ nissāya dasa purisasahassāni anupabbajiŋsu. So tehi saddhiŋ angamagadhānañca kururaţţhassa ca antare vāsaŋ kappetvā imaŋ ovādaŋ deti, ‘tātā, yassa kāmavitakkādayo uppajjanti, so nadito ekekaŋ vālukapuţaŋ uddharitvā imasmiŋ okiratū’ ti. Te ‘sādhū’ ti paţissuņitvā kāmavitakkādīnaŋ uppannakāle tathā kariŋsu. Aparena samayena mahāvālukarāsi ahosi, taŋ ahichatto nāma nāgarājā paţiggahesi. Angamagadhavāsino ceva kururaţţhavāsino ca māse māse tesaŋ mahantaŋ sakkāraŋ abhiharitvā dānaŋ denti. Atha nesaŋ aggidatto imaŋ ovādaŋ adāsi– ‘pabbataŋ saraņaŋ yātha, vanaŋ saraņaŋ yātha, ārāmaŋ saraņaŋ yātha, rukkhaŋ saraņaŋ yātha, evaŋ sabbadukkhato muccissathā’ ti. Attano antevāsikepi iminā ovādena ovadi.

Bodhisattopi katābhinikkhamano sammāsambodhiŋ patvā tasmiŋ samaye sāvatthiŋ nissāya jetavane viharanto paccūsakāle lokaŋ volokento aggidattabrāhmaņaŋ saddhiŋ antevāsikehi attano ñāņajālassa anto paviţţhaŋ disvā ‘sabbepi ime arahattassa upanissayasampannā’ ti ñatvā sāyanhasamaye mahāmoggallānattheraŋ āha– ‘moggallāna, kiŋ passasi aggidattabrāhmaņaŋ mahājanaŋ atitthe pakkhandāpentaŋ, gaccha tesaŋ ovādaŋ dehī’ ti. Bhante, bahū ete, ekakassa mayhaŋ avisayhā. Sace tumhepi āgamissatha, visayhā bhavissantīti. Moggallāna, ahampi āgamissāmi, tvaŋ purato yāhīti. Thero purato gacchantova cintesi – ‘ete balavanto ceva bahū ca. Sace sabbesaŋ samāgamaţţhāne kiñci (p. 2.158) kathessāmi, sabbepi vaggavaggena uţţhaheyyun’ ti attano ānubhāvena thūlaphusitakaŋ devaŋ vuţţhāpesi. Te thūlaphusitakesu patantesu uţţhāyuţţhāya attano attano paņņasālaŋ pavisiŋsu. Thero aggidattassa brāhmaņassa paņņasāladvāre ţhatvā ‘aggidattā’ ti āha. So therassa saddaŋ sutvā ‘maŋ imasmiŋ loke nāmena ālapituŋ samattho nāma natthi, ko nu kho maŋ nāmena ālapatī’ ti mānathaddhatāya ‘ko eso’ ti āha. ‘Ahaŋ, brāhmaņā’ ti. ‘Kiŋ vadesī’ ti? ‘Ajja me ekarattiŋ idha vasanaţţhānaŋ tvaŋ ācikkhāhī’ ti. ‘Idha vasanaţţhānaŋ natthi, ekassa ekāva paņņasālā’ ti. ‘Aggidatta, manussā nāma manussānaŋ, gāvo gunnaŋ, pabbajitā pabbajitānaŋ santikaŋ gacchanti, mā evaŋ kari, dehi me vasanaţţhānan’ ti. ‘Kiŋ pana tvaŋ pabbajito’ ti? ‘Āma, pabbajitomhī’ ti. ‘Sace pabbajito, kahaŋ te khāribhaņđaŋ, ko pabbajitaparikkhāro’ ti. ‘Atthi me parikkhāro, visuŋ pana naŋ gahetvā vicarituŋ dukkhanti abbhantareneva naŋ gahetvā vicarāmi, brāhmaņā’ ti. So ‘taŋ gahetvā vicarissasī’ ti therassa kujjhi. Atha naŋ so āha– ‘amhe, aggidatta, mā kujjhi, vasanaţţhānaŋ me ācikkhāhī’ ti. Natthi ettha vasanaţţhānanti. Etasmiŋ pana vālukarāsimhi ko vasatīti. Eko, nāgarājāti. Etaŋ me dehīti. Na sakkā dātuŋ, bhāriyaŋ etassa kammanti. Hotu, dehi meti. Tena hi tvaŋ eva jānāhīti.

Thero vālukarāsi-abhimukho pāyāsi. Nāgarājā taŋ āgacchantaŋ disvā ‘ayaŋ samaņo ito āgacchati, na jānāti maññe mama atthibhāvaŋ, dhūmāyitvā naŋ māressāmī’ ti dhūmāyi. Thero ‘ayaŋ nāgarājā “ahameva dhūmāyituŋ sakkomi, aññe na sakkontī” ti maññe sallakkhetī’ ti sayampi dhūmāyi. Dvinnampi sarīrato uggatā dhūmā yāva brahmalokā uţţhahiŋsu. Ubhopi dhūmā theraŋ abādhetvā nāgarājānameva bādhenti. Nāgarājā dhūmavegaŋ sahituŋ asakkonto pajjali. Theropi tejodhātuŋ samāpajjitvā tena saddhiŋyeva pajjali. Aggijālā yāva brahmalokā uţţhahiŋsu. Ubhopi theraŋ abādhetvā nāgarājānameva bādhayiŋsu. Athassa sakalasarīraŋ ukkāhi padittaŋ viya ahosi. Isigaņo oloketvā cintesi– ‘nāgarājā, samaņaŋ jhāpeti, bhaddako vata samaņo amhākaŋ vacanaŋ asutvā naţţho’ ti. Thero nāgarājānaŋ (p. 2.159) dametvā nibbisevanaŋ katvā vālukarāsimhi nisīdi. Nāgarājā vālukarāsiŋ bhogehi parikkhipitvā kūţāgārakucchipamāņaŋ phaņaŋ māpetvā therassa upari dhāresi.

Isigaņā pātova ‘samaņassa matabhāvaŋ vā amatabhāvaŋ vā jānissāmā’ ti therassa santikaŋ gantvā taŋ vālukarāsimatthake nisinnaŋ disvā añjaliŋ paggayha abhitthavantā āhaŋsu– ‘samaņa, kacci nāgarājena na bādhito’ ti. ‘Kiŋ na passatha mama upariphaņaŋ dhāretvā ţhitan’ ti? Te ‘acchariyaŋ vata bho, samaņassa evarūpo nāma nāgarājā damito’ ti theraŋ parivāretvā aţţhaŋsu. Tasmiŋ khaņe satthā āgato. Thero satthāraŋ disvā uţţhāya vandi. Atha naŋ isayo āhaŋsu– ‘ayampi tayā mahantataro’ ti. Eso bhagavā satthā, ahaŋ imassa sāvakoti. Satthā vālukarāsimatthake nisīdi, isigaņo ‘ayaŋ tāva sāvakassa ānubhāvo, imassa pana ānubhāvo kīdiso bhavissatī’ ti añjaliŋ paggayha satthāraŋ abhitthavi. Satthā aggidattaŋ āmantetvā āha– ‘aggidatta, tvaŋ tava sāvakānañca upaţţhākānañca ovādaŋ dadamāno kinti vatvā desī’ ti. ‘Etaŋ pabbataŋ saraņaŋ gacchatha, vanaŋ ārāmaŋ rukkhaŋ saraņaŋ gacchatha. Etāni hi saraņaŋ gato sabbadukkhā pamuccatī’ ti evaŋ tesaŋ ovādaŋ dammīti. Satthā ‘na kho, aggidatta, etāni saraņaŋ gato sabbadukkhā pamuccati, buddhaŋ dhammaŋ sanghaŋ pana saraņaŋ gantvā sakalavaţţadukkhā pamuccatī’ ti vatvā imā gāthā abhāsi–

188. 
‘Bahuŋ ve saraņaŋ yanti, pabbatāni vanāni ca;


Ārāmarukkhacetyāni, manussā bhayatajjitā.

189. 
‘Netaŋ kho saraņaŋ khemaŋ, netaŋ saraņamuttamaŋ;


Netaŋ saraņamāgamma, sabbadukkhā pamuccati.

190. 
‘Yo ca buddhañca dhammañca, sanghañca saraņaŋ gato.


Cattāri ariyasaccāni, sammappaññāya passati.

191. 
‘Dukkhaŋ dukkhasamuppādaŋ, dukkhassa ca atikkamaŋ.


Ariyaŋ caţţhangikaŋ maggaŋ, dukkhūpasamagāminaŋ.

192. 
‘Etaŋ (p. 2.160) kho saraņaŋ khemaŋ, etaŋ saraņamuttamaŋ.


Etaŋ saraņamāgamma, sabbadukkhā pamuccatī’ ti.

Tattha bahunti bahu. Pabbatānīti tattha tattha isigilivepullavebhārādike pabbate ca mahāvanagosingasālavanādīni vanāni ca veļuvanajīvakambavanādayo ārāme ca udenacetiyagotamacetiyādīni rukkhacetyāni ca te te manussā tena tena bhayena tajjitā bhayato muccitukāmā puttalābhādīni vā patthayamānā saraņaŋ yantīti attho. Netaŋ saraņanti etaŋ sabbampi saraņaŋ neva khemaŋ na uttamaŋ, na ca etaŋ paţicca jāti-ādidhammesu sattesu ekopi jāti-ādito sabbadukkhā pamuccatīti attho.

Yo cāti idaŋ akhemaŋ anuttamaŋ saraņaŋ dassetvā khemaŋ uttamaŋ saraņaŋ dassanatthaŋ āraddhaŋ. Tassattho– yo ca gahaţţho vā pabbajito vā ‘itipi so bhagavā arahaŋ sammāsambuddho’ ti-ādikaŋ buddhadhammasanghānussatikammaţţhānaŋ nissāya seţţhavasena buddhañca dhammañca sanghañca saraņaŋ gato, tassapi taŋ saraņagamanaŋ aññatitthiyavandanādīhi kuppati calati. Tassa pana acalabhāvaŋ dassetuŋ maggena āgatasaraņameva pakāsanto cattāri ariyasaccāni sammappaññāya passatīti āha. Yo hi etesaŋ saccānaŋ dassanavasena etāni saraņaŋ gato, etassa etaŋ saraņaŋ khemañca uttamañca, so ca puggalo etaŋ saraņaŋ paţicca sakalasmāpi vaţţadukkhā pamuccati, tasmā etaŋ kho saraņaŋ khemanti-ādi vuttaŋ.

Desanāvasāne sabbepi te isayo saha paţisambhidāhi arahattaŋ patvā satthāraŋ vanditvā pabbajjaŋ yāciŋsu. Satthāpi cīvaragabbhato hatthaŋ pasāretvā ‘etha bhikkhavo, caratha brahmacariyan’ ti āha. Te tankhaņeyeva aţţhaparikkhāradharā vassasaţţhikatherā viya ahesuŋ. So ca sabbesampi angamagadhakururaţţhavāsīnaŋ sakkāraŋ ādāya āgamanadivaso ahosi. Te sakkāraŋ ādāya āgatā sabbepi te isayo pabbajite disvā ‘kiŋ nu kho amhākaŋ aggidattabrāhmaņo mahā, udāhu samaņo gotamo’ ti cintetvā samaņassa gotamassa āgatattā ‘aggidattova mahā’ ti maññiŋsu. Satthā tesaŋ ajjhāsayaŋ oloketvā, ‘aggidatta, parisāya kankhaŋ chindā’ ti āha. So ‘ahampi ettakameva (p. 2.161) paccāsīsāmī’ ti iddhibalena sattakkhattuŋ vehāsaŋ abbhuggantvā punappunaŋ oruyha satthāraŋ vanditvā ‘satthā me, bhante, bhagavā, sāvakohamasmī’ ti vatvā sāvakattaŋ pakāsesīti.

Aggidattabrāhmaņavatthu chaţţhaŋ.

7. Ānandattherapañhavatthu
Dullabhoti imaŋ dhammadesanaŋ satthā jetavane viharanto ānandattherassa pañhaŋ ārabbha kathesi.

Thero hi ekadivasaŋ divāţţhāne nisinno cintesi– ‘hatthājānīyo chaddantakule vā uposathakule vā uppajjati, assājānīyo sindhavakule vā valāhakassarājakule vā, usabho go-ājanīyo dakkhiņapatheti-ādīni vadantena satthārā hatthi-ājānīyādīnaŋ uppattiţţhānādīni kathitāni, purisājānīyo pana kahaŋ nu kho uppajjatī’ ti. So satthāraŋ upasankamitvā vanditvā ekamantaŋ nisīditvā etamatthaŋ pucchi. Satthā, ‘ānanda, purisājānīyo nāma sabbattha nuppajjati, ujukato pana tiyojanasatāyāme vitthārato ađđhateyyasate āvaţţato navayojanasatappamāņe majjhimapadesaţţhāne uppajjati. Uppajjanto ca pana na yasmiŋ vā tasmiŋ vā kule uppajjati, khattiyamahāsālabrāhmaņamahāsālakulānaŋ pana aññatarasmiŋyeva uppajjatī’ ti vatvā imaŋ gāthamāha–

193. 
‘Dullabho purisājañño, na so sabbattha jāyati.


Yattha so jāyatī dhīro, taŋ kulaŋ sukhamedhatī’ ti.

Tattha dullabhoti purisājañño hi dullabho, na hatthi-ājānīyādayo viya sulabho, so sabbattha paccantadese vā nīcakule vā na jāyati, majjhimadesepi mahājanassa abhivādanādisakkārakaraņaţţhāne khattiyabrāhmaņakulānaŋ aññatarasmiŋ kule jāyati. Evaŋ jāyamāno yattha so jāyati dhīro uttamapañño sammāsambuddho taŋ kulaŋ sukhamedhatīti sukhappattameva hotīti attho.

Desanāvasāne bahū sotāpattiphalādīni pāpuņiŋsūti.

Ānandattherapañhavatthu sattamaŋ.

8. Sambahulabhikkhuvatthu
Sukho (p. 2.162) buddhānanti imaŋ dhammadesanaŋ satthā jetavane viharanto sambahulānaŋ bhikkhūnaŋ kathaŋ ārabbha kathesi.

Ekadivasañhi pañcasatabhikkhū upaţţhānasālāyaŋ nisinnā, ‘āvuso, kiŋ nu kho imasmiŋ loke sukhan’ ti kathaŋ samuţţhāpesuŋ? Tattha keci ‘rajjasukhasadisaŋ sukhaŋ nāma natthī’ ti āhaŋsu. Keci kāmasukhasadisaŋ, keci ‘sālimaŋsabhojanādisadisaŋ sukhaŋ nāma natthī’ ti āhaŋsu. Satthā tesaŋ nisinnaţţhānaŋ gantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, kiŋ kathetha? Idañhi sabbampi sukhaŋ vaţţadukkhapariyāpannameva, imasmiŋ loke buddhuppādo dhammassavanaŋ, sanghasāmaggī, sammodamānabhāvoti idameva sukhan’ ti vatvā imaŋ gāthamāha–

194. 
‘Sukho buddhānamuppādo, sukhā saddhammadesanā;


Sukhā sanghassa sāmaggī, samaggānaŋ tapo sukho’ ti.

Tattha buddhānamuppādoti yasmā buddhā uppajjamānā mahājanaŋ rāgakantārādīhi tārenti, tasmā buddhānaŋ uppādo sukho uttamo. Yasmā saddhammadesanaŋ āgamma jāti-ādidhammā sattā jāti-ādīhi muccanti, tasmā saddhammadesanā sukhā. Sāmaggīti samacittatā, sāpi sukhā eva. Samaggānaŋ pana ekacittānaŋ yasmā buddhavacanaŋ vā uggaņhituŋ dhutangāni vā pariharituŋ samaņadhammaŋ vā kātuŋ sakkā, tasmā samaggānaŋ tapo sukhoti vuttaŋ. Tenevāha– ‘yāvakīvañca, bhikkhave, bhikkhū samaggā sannipatissanti, sammaggā vuţţhahissanti, samaggā sanghakaraņīyāni karissanti, vuddhiyeva, bhikkhave, bhikkhūnaŋ pāţikankhā, no parihānī’ ti (dī. ni. 2.136).

Desanāvasāne te bhikkhū arahatte patiţţhahiŋsu, mahājanassāpi sātthikā dhammadesanā ahosīti.

Sambahulabhikkhuvatthu aţţhamaŋ.

9. Kassapadasabalassa suvaņņacetiyavatthu
Pūjāraheti (p. 2.163) imaŋ dhammadesanaŋ satthā cārikaŋ caramāno kassapadasabalassa suvaņņacetiyaŋ ārabbha kathesi.

Tathāgato sāvatthito nikkhamitvā anupubbena bārāņasiŋ gacchanto antarāmagge todeyyagāmassa samīpe mahābhikkhusanghaparivāro aññataraŋ devaţţhānaŋ sampāpuņi. Tatra nisinno sugato dhammabhaņđāgārikaŋ pesetvā avidūre kasikammaŋ karontaŋ brāhmaņaŋ pakkosāpesi So brāhmaņo āgantvā tathāgataŋ anabhivanditvā tameva devaţţhānaŋ vanditvā aţţhāsi. Sugatopi ‘imaŋ padesaŋ kinti maññasi brāhmaņā’ ti āha. Amhākaŋ paveņiyā āgatacetiyaţţhānanti vandāmi, bho gotamāti. ‘Imaŋ ţhānaŋ vandantena tayā sādhu kataŋ brāhmaņā’ ti sugato taŋ sampahaŋsesi. Taŋ sutvā bhikkhū ‘kena nu kho kāraņena bhagavā evaŋ sampahaŋsesī’ ti saŋsayaŋ sañjanesuŋ. Tato tathāgato tesaŋ saŋsayamapanetuŋ majjhimanikāye ghaţikārasuttantaŋ (ma. ni. 2.282ādayo) vatvā iddhānubhāvena kassapadasabalassa yojanubbedhaŋ kanakacetiyaŋ aparañca kanakacetiyaŋ ākāse nimminitvā mahājanaŋ dassetvā, ‘brāhmaņa, evaŋvidhānaŋ pūjārahānaŋ pūjā yuttatarāvā’ ti vatvā mahāparinibbānasutte (dī. ni. 2.206) dassitanayeneva buddhādike cattāro thūpārahe pakāsetvā sarīracetiyaŋ uddissacetiyaŋ paribhogacetiyanti tīņi cetiyāni visesato paridīpetvā imā gāthā abhāsi–

195. 
‘Pūjārahe pūjayato, buddhe yadi ca sāvake;


Papañcasamatikkante, tiņņasokapariddave.

196. 
‘Te tādise pūjayato, nibbute akutobhaye;


Na sakkā puññaŋ sankhātuŋ, imettamapi kenacī’ ti. (apa. thera 1.10.1-2).

Tattha pūjituŋ arahā pūjārahā, pūjituŋ yuttāti attho. Pūjārahe pūjayatoti abhivādanādīhi ca catūhi ca paccayehi pūjentassa. Pūjārahe dasseti buddheti-ādinā. Buddheti sammāsambuddhe. Yadīti yadi vā, atha vāti attho. Tattha paccekabuddheti kathitaŋ hoti, sāvake ca. Papañcasamatikkanteti samatikkantataņhādiţţhimānapapañce. Tiņņasokapariddaveti atikkantasokapariddave (p. 2.164) ime dve atikkanteti attho. Etehi pūjārahattaŋ dassitaŋ.

Teti buddhādayo. Tādiseti vuttagahaņavasena. Nibbuteti rāgādinibbutiyā. Natthi kutoci bhavato vā ārammaņato vā etesaŋ bhayanti akutobhayā, te akutobhaye. Na sakkā puññaŋ sankhātunti puññaŋ gaņetuŋ na sakkā. Kathanti ce? Imettamapi kenacīti imaŋ ettakaŋ, imaŋ ettakanti kenacīti apisaddo idha sambandhitabbo, kenaci puggalena mānena vā. Tattha puggalenāti tena brahmādinā. Mānenāti tividhena mānena tīraņena dhāraņena pūraņena vā. Tīraņaŋ nāma idaŋ ettakanti nayato tīraņaŋ. Dhāraņanti tulāya dhāraņaŋ. Pūraņaŋ nāma ađđhapasatapatthanāļikādivasena pūraņaŋ. Kenaci puggalena imehi tīhi mānehi buddhādike pūjayato puññaŋ vipākavasena gaņetuŋ na sakkā pariyantarahitatoti dvīsu ţhānesu pūjayato kiŋ dānaŋ paţhamaŋ dharamāne buddhādī pūjayato na sakkā puññaŋ sankhātuŋ, puna te tādise kilesaparinibbānanimittena khandhaparinibbānena nibbutepi pūjayato na sakkā sankhātunti bhedā yujjanti. Tena hi vimānavatthumhi–


‘ tiţţhante nibbute cāpi, same citte samaŋ phalaŋ.


Cetopaņidhihetu hi, sattā gacchanti suggatin’ ti. (vi. va. 806).

Desanāvasāne so brāhmaņo sotāpanno ahosīti. Yojanikaŋ kanakacetiyaŋ sattāhamākāseva aţţhāsi, mahantena samāgamo cāhosi, sattāhaŋ cetiyaŋ nānappakārena pūjesuŋ. Tato bhinnaladdhikānaŋ laddhibhedo jāto, buddhānubhāvena taŋ cetiyaŋ sakaţţhānameva gataŋ, tattheva tankhaņe mahantaŋ pāsāņacetiyaŋ ahosi. Tasmiŋ samāgame caturāsītiyā pāņasahassānaŋ dhammābhisamayo ahosīti.

Kassapadasabalassa suvaņņacetiyavatthu navamaŋ.

Buddhavaggavaņņanā niţţhitā.

Cuddasamo vaggo.

Paţhamabhāņavāraŋ niţţhitaŋ.

15. Sukhavaggo

1. Ñā-ātikalahavūpasamanavatthu
Susukhaŋ (p. 2.165) vatāti imaŋ dhammadesanaŋ satthā sakkesu viharanto kalahavūpasamanatthaŋ ñātake ārabbha kathesi.

Sākiyakoliyā kira kapilavatthunagarassa ca koliyanagarassa ca antare rohiņiŋ nāma nadiŋ ekeneva āvaraņena bandhāpetvā sassāni karonti. Atha jeţţhamūlamāse sassesu milāyantesu ubhayanagaravāsikānampi kammakārā sannipatiŋsu. Tattha koliyanagaravāsino āhaŋsu– ‘idaŋ udakaŋ ubhayato hariyamānaŋ neva tumhākaŋ, na amhākaŋ pahossati, amhākaŋ pana sassaŋ eka-udakeneva nipphajjissati, idaŋ udakaŋ amhākaŋ dethā’ ti. Itarepi āhaŋsu– ‘tumhesu koţţhake pūretvā ţhitesu mayaŋ rattasuvaņņanīlamaņikāļakahāpaņe ca gahetvā pacchipasibbakādihatthā na sakkhissāma tumhākaŋ gharadvāre vicarituŋ, amhākampi sassaŋ eka-udakeneva nipphajjissati, idaŋ udakaŋ amhākaŋ dethā’ ti. Na mayaŋ dassāmāti. Mayampi na dassāmāti evaŋ kathaŋ vađđhetvā eko uţţhāya ekassa pahāraŋ adāsi, sopi aññassāti evaŋ aññamaññaŋ paharitvā rājakulānaŋ jātiŋ ghaţţetvā kalahaŋ vađđhayiŋsu.

Koliyakammakārā vadanti– ‘tumhe kapilavatthuvāsike gahetvā gajjatha, ye soņasingālādayo viya attano bhaginīhi saddhiŋ saŋvasiŋsu, etesaŋ hatthino ceva assā ca phalakāvudhāni ca amhākaŋ kiŋ karissantī’ ti. Sākiyakammakārāpi vadanti ‘tumhe idāni kuţţhino dārake gahetvā gajjatha, ye anāthā niggatikā tiracchānā viya kolarukkhe vasiŋsu, etesaŋ hatthino ca assā ca phalakāvudhāni ca amhākaŋ kiŋ karissantī’ ti. Te gantvā tasmiŋ kamme niyuttānaŋ amaccānaŋ kathayiŋsu, amaccā rājakulānaŋ kathesuŋ. Tato sākiyā ‘bhaginīhi saddhiŋ saŋvasitakānaŋ thāmañca balañca dassessāmā’ ti yuddhasajjā nikkhamiŋsu. Koliyāpi ‘kolarukkhavāsīnaŋ thāmañca balañca dassessāmā’ ti yuddhasajjā nikkhamiŋsu.

Satthāpi (p. 2.166) paccūsasamaye lokaŋ volokento ñātake disvā ‘mayi agacchante ime nassissanti, mayā gantuŋ vaţţatī’ ti cintetvā ekakova ākāsena gantvā rohiņinadiyā majjhe ākāse pallankena nisīdi. Ñātakā satthāraŋ disvā āvudhāni chađđetvā vandiŋsu. Atha ne satthā āha– ‘kiŋ kalaho nāmesa, mahārājā’ ti? ‘Na jānāma, bhante’ ti. ‘Ko dāni jānissatī’ ti? Te ‘uparājā jānissati, senāpati jānissatī’ ti iminā upāyena yāva dāsakammakare pucchitvā, ‘bhante, udakakalaho’ ti āhaŋsu. ‘Udakaŋ kiŋ agghati, mahārājā’ ti? ‘Appagghaŋ, bhante’ ti. ‘Khattiyā kiŋ agghanti mahārājā’ ti? ‘Khattiyā nāma anagghā, bhante’ ti. ‘Ayuttaŋ tumhākaŋ appamattataŋ udakaŋ nissāya anagghe khattiye nāsetun’ ti. Te tuņhī ahesuŋ. Atha te satthā āmantetvā ‘kasmā mahārājā evarūpaŋ karotha, mayi asante ajja lohitanadī pavattissati, ayuttaŋ vo kataŋ, tumhe pañcahi verehi saverā viharatha, ahaŋ avero viharāmi. Tumhe kilesāturā hutvā viharatha, ahaŋ anāturo. Tumhe kāmaguņapariyesanussukkā hutvā viharatha, ahaŋ anussukko viharāmī’ ti vatvā imā gāthā abhāsi–

197. 
‘Susukhaŋ vata jīvāma, verinesu averino,


Verinesu manussesu, viharāma averino.

198. 
‘Susukhaŋ vata jīvāma, āturesu anāturā;


Āturesu manussesu, viharāma anāturā.

199. 
‘Susukhaŋ vata jīvāma, ussukesu anussukā;


Ussukesu manussesu, viharāma anussukā’ ti.

Tattha susukhanti suţţhu sukhaŋ. Idaŋ vuttaŋ hoti– ye gihino sandhicchedādivasena, pabbajitā vā pana vejjakammādivasena jīvitavuttiŋ uppādetvā ‘sukhena jīvāmā’ ti vadanti, tehi mayameva susukhaŋ vata jīvāma, ye mayaŋ pañcahi verīhi verinesu manussesu averino, kilesāturesu manussesu nikkilesatāya anāturā, pañcakāmaguņapariyesane ussukesu tāya pariyesanāya abhāvena anussukāti. Sesaŋ uttānatthameva.

Desanāvasāne bahū sotāpattiphalādīni pāpuņiŋsūti.

Ñātikalahavūpasamanavatthu paţhamaŋ.

2. Māravatthu
Susukhaŋ (p. 2.167) vata jīvāmāti imaŋ dhammadesanaŋ satthā pañcasālāya brāhmaņagāme viharanto māraŋ ārabbha kathesi.

Ekadivasañhi satthā pañcasatānaŋ kumārikānaŋ sotāpattimaggassūpanissayaŋ disvā taŋ gāmaŋ upanissāya vihāsi. Tāpi kumārikāyo ekasmiŋ nakkhattadivase nadiŋ gantvā nhatvā alankatapaţiyattā gāmābhimukhiyo pāyiŋsu. Satthāpi taŋ gāmaŋ pavisitvā piņđāya carati. Atha māro sakalagāmavāsīnaŋ sarīre adhimuccitvā yathā satthā kaţacchubhattamattampi na labhati, evaŋ katvā yathādhotena pattena nikkhamantaŋ satthāraŋ gāmadvāre ţhatvā āha– ‘api, samaņa, piņđapātaŋ labhitthā’ ti. ‘Kiŋ pana tvaŋ, pāpima, tathā akāsi, yathāhaŋ piņđaŋ na labheyyan’ ti? ‘Tena hi, bhante, puna pavisathā’ ti. Evaŋ kirassa ahosi– ‘sace puna pavisati, sabbesaŋ sarīre adhimuccitvā imassa purato pāņiŋ paharitvā hassakeļiŋ karissāmī’ ti. Tasmiŋ khaņe tā kumārikāyo gāmadvāraŋ patvā satthāraŋ disvā vanditvā ekamantaŋ aţţhaŋsu. Māropi satthāraŋ āha– ‘api, bhante, piņđaŋ alabhamānā jighacchādukkhena pīļitatthā’ ti. Satthā ‘ajja mayaŋ, pāpima, kiñci alabhitvāpi ābhassaraloke mahābrahmāno viya pītisukheneva vītināmessāmā’ ti vatvā imaŋ gāthamāha–

200. 
‘Susukhaŋ vata jīvāma, yesaŋ no natthi kiñcanaŋ.


Pītibhakkhā bhavissāma, devā ābhassarā yathā’ ti.

Tattha yesaŋ noti yesaŋ amhākaŋ palibujjhanatthena rāgādīsu kiñcanesu ekampi kiñcanaŋ natthi. Pītibhakkhāti yathā ābhassarā devā pītibhakkhā hutvā pītisukheneva vītināmenti, evaŋ mayampi, pāpima, kiñci alabhitvā pītibhakkhā bhavissāmāti attho.

Desanāvasāne pañcasatāpi kumārikāyo sotāpattiphale patiţţhahiŋsūti.

Māravatthu dutiyaŋ.

3. Kosalarañño parājayavatthu
Jayaŋ (p. 2.168) veranti imaŋ dhammadesanaŋ satthā jetavane viharanto kosalarañño parājayaŋ ārabbha kathesi.

So kira kāsikagāmaŋ nissāya bhāgineyyena ajātasattunā saddhiŋ yujjhanto tena tayo vāre parājito tatiyavāre cintesi– ‘ahaŋ khīramukhampi dārakaŋ parājetuŋ nāsakkhiŋ, kiŋ me jīvitenā’ ti. So āhārūpacchedaŋ katvā mañcake nipajji. Athassa sā pavatti sakalanagaraŋ patthari. Bhikkhū tathāgatassa ārocesuŋ– ‘bhante, rājā kira kāsikagāmakaŋ nissāya tayo vāre parājito, so idāni parājitvā āgato “khīramukhampi dārakaŋ parājetuŋ nāsakkhiŋ, kiŋ me jīvitenā” ti āhārūpacchedaŋ katvā mañcake nipanno’ ti. Satthā tesaŋ kathaŋ sutvā, ‘bhikkhave, jinantopi veraŋ pasavati, parājito pana dukkhaŋ setiyevā’ ti vatvā imaŋ gāthamāha–

201. 
‘Jayaŋ veraŋ pasavati, dukkhaŋ seti parājito;


Upasanto sukhaŋ seti, hitvā jayaparājayan’ ti.

Tattha jayanti paraŋ jinanto veraŋ paţilabhati. Parājitoti parena parājito ‘kadā nu kho paccāmittassa piţţhiŋ daţţhuŋ sakkhissāmī’ ti dukkhaŋ seti sabbiriyāpathesu dukkhameva viharatīti attho. Upasantoti abbhantare upasantarāgādikileso khīņāsavo jayañca parājayañca hitvā sukhaŋ seti, sabbiriyāpathesu sukhameva viharatīti attho.

Desanāvasāne bahū sotāpattiphalādīni pāpuņiŋsūti.

Kosalarañño parājayavatthu tatiyaŋ.

4. Aññatarakuladārikāvatthu
Natthi rāgasamoti imaŋ dhammadesanaŋ satthā jetavane viharanto aññataraŋ kuladārikaŋ ārabbha kathesi.

Tassā (p. 2.169) kira mātāpitaro āvāhaŋ katvā mangaladivase satthāraŋ nimantayiŋsu. Satthā bhikkhusanghaparivuto tattha gantvā nisīdi. Sāpi kho vadhukā bhikkhusanghassa udakaparissāvanādīni karontī aparāparaŋ sañcarati. Sāmikopissā taŋ olokento aţţhāsi. Tassa rāgavasena olokentassa anto kileso samudācari. So aññāņābhibhūto neva buddhaŋ upaţţhahi, na asīti mahāthere. Hatthaŋ pasāretvā ‘taŋ vadhukaŋ gaņhissāmī’ ti pana cittaŋ akāsi. Satthā tassajjhāsayaŋ oloketvā yathā taŋ itthiŋ na passati, evamakāsi. So adisvā satthāraŋ olokento aţţhāsi. Satthā tassa oloketvā ţhitakāle ‘kumāraka, na hi rāgagginā sadiso aggi nāma dosakalinā sadiso kali nāma, khandhapariharaņadukkhena sadisaŋ dukkhaŋ nāma atthi, nibbānasukhasadisaŋ sukhampi natthiyevā’ ti vatvā imaŋ gāthamāha–

202. 
‘Natthi rāgasamo aggi, natthi dosasamo kali;


Natthi khandhasamā dukkhā, natthi santiparaŋ sukhan’ ti.

Tattha natthi rāgasamoti dhūmaŋ vā jālaŋ vā angāraŋ vā adassetvā antoyeva jhāpetvā bhasmamuţţhiŋ kātuŋ samattho rāgena samo añño aggi nāma natthi. Kalīti dosena samo aparādhopi natthi. Khandhasamāti khandhehi samā. Yathā parihariyamānā khandhā dukkhā, evaŋ aññaŋ dukkhaŋ nāma natthi. Santiparanti nibbānato uttariŋ aññaŋ sukhampi natthi. Aññañhi sukhaŋ sukhameva, nibbānaŋ paramasukhanti attho.

Desanāvasāne kumārikā ca kumārako ca sotāpattiphale patiţţhahiŋsu. Tasmiŋ samaye bhagavā tesaŋ aññamaññaŋ dassanākāraŋ akāsīti.

Aññatarakuladārikāvatthu catutthaŋ.

5. Eka-upāsakavatthu
Jighacchāti imaŋ dhammadesanaŋ satthā āļaviyaŋ viharanto ekaŋ upāsakaŋ ārabbha kathesi.

Ekasmiñhi (p. 2.170) divase satthā jetavane gandhakuţiyaŋ nisinnova paccūsakāle lokaŋ volokento āļaviyaŋ ekaŋ duggatamanussaŋ disvā tassūpanissayasampattiŋ ñatvā pañcasatabhikkhuparivāro āļaviŋ agamāsi. Āļavivāsino satthāraŋ nimantayiŋsu. Sopi duggatamanusso ‘satthā kira āgato’ ti sutvā ‘satthu santike dhammaŋ sossāmī’ ti manaŋ akāsi. Taŋdivasameva cassa eko goņo palāyi. So ‘kiŋ nu kho goņaŋ pariyesissāmi, udāhu dhammaŋ suņāmī’ ti cintetvā ‘goņaŋ pariyesitvā pacchā dhammaŋ sossāmī’ ti pātova gehā nikkhami. Āļavivāsinopi buddhappamukhaŋ bhikkhusanghaŋ nisīdāpetvā parivisitvā anumodanatthāya pattaŋ gaņhiŋsu. Satthā ‘yaŋ nissāya ahaŋ tiŋsayojanamaggaŋ āgato, so goņaŋ pariyesituŋ araññaŋ paviţţho, tasmiŋ āgateyeva dhammaŋ desessāmī’ ti tuņhī ahosi.

Sopi manusso divā goņaŋ disvā gogaņe pakkhipitvā ‘sacepi aññaŋ natthi, satthu vandanamattampi karissāmī’ ti jighacchāpīļitopi gehaŋ gamanāya manaŋ akatvā vegena satthu santikaŋ āgantvā satthāraŋ vanditvā ekamantaŋ aţţhāsi. Satthā tassa ţhitakāle dānaveyyāvaţikaŋ āha– ‘atthi kiñci bhikkhusanghassa atirittabhattan’ ti? ‘Bhante, sabbaŋ atthī’ ti. Tena hi ‘imaŋ parivisāhī’ ti. So satthārā vuttaţţhāneyeva taŋ nisīdāpetvā yāgukhādanīyabhojanīyehi sakkaccaŋ parivisi. So bhuttabhatto mukhaŋ vikkhālesi. Ṭhapetvā kira imaŋ ţhānaŋ tīsu piţakesu aññattha gatāgatassa bhattavicāraņaŋ nāma natthi. Tassa passaddhadarathassa cittaŋ ekaggaŋ ahosi. Athassa satthā anupubbiŋ kathaŋ kathetvā saccāni pakāsesi. So desanāvasāne sotāpattiphale patiţţhahi. Satthāpi anumodanaŋ katvā uţţhāyāsanā pakkāmi. Mahājano satthāraŋ anugantvā nivatti.

Bhikkhū satthārā saddhiŋ gacchantāyeva ujjhāyiŋsu– ‘passathāvuso, satthu kammaŋ, aññesu divasesu evarūpaŋ natthi, ajja panekaŋ manussaŋ disvāva yāgu-ādīni vicāretvā dāpesī’ ti. Satthā nivattitvā ţhitakova ‘kiŋ kathetha, bhikkhave’ ti pucchitvā tamatthaŋ sutvā ‘āma, bhikkhave, ahaŋ tiŋsayojanaŋ kantāraŋ āgacchanto tassa upāsakassūpanissayaŋ disvā āgato, so ativiya jighacchito, pātova paţţhāya goņaŋ pariyesanto (p. 2.171) araññe vicari. “Jighacchadukkhena dhamme desiyamānepi paţivijjhituŋ na sakkhissatī” ti cintetvā evaŋ akāsiŋ, jighacchārogasadiso rogo nāma natthī’ ti vatvā imaŋ gāthamāha–

203. 
‘Jighacchāparamā rogā, sankhāraparamā dukhā;


Etaŋ ñatvā yathābhūtaŋ, nibbānaŋ paramaŋ sukhan’ ti.

Tattha jighacchāparamā rogāti yasmā añño rogo sakiŋ tikicchito vinassati vā tadangavasena vā pahīyati jighacchā pana niccakālaŋ tikicchitabbāyevāti sesarogānaŋ ayaŋ paramā nāma. Sankhārāti pañca khandhā. Etaŋ ñatvāti jighacchāsamo rogo natthi, khandhapariharaņasamaŋ dukkhaŋ nāma natthīti etamatthaŋ yathābhūtaŋ ñatvā paņđito nibbānaŋ sacchi karoti. Nibbānaŋ paramaŋ sukhanti tañhi sabbasukhānaŋ paramaŋ uttamaŋ sukhanti attho.

Desanāvasāne bahū sotāpattiphalādīni pāpuņiŋsūti.

Eka-upāsakavatthu pañcamaŋ.

6. Pasenadikosalavatthu
Ārogyaparamā lābhāti imaŋ dhammadesanaŋ satthā jetavane viharanto rājānaŋ pasenadikosalaŋ ārabbha kathesi.

Ekasmiñhi samaye rājā taņđuladoņassa odanaŋ tadupiyena sūpabyañjanena bhuñjati. Ekadivasaŋ bhuttapātarāso bhattasammadaŋ avinodetvā satthu santikaŋ gantvā kilantarūpo ito cito ca samparivattati, niddāya abhibhūyamānopi ujukaŋ nipajjituŋ asakkonto ekamantaŋ nisīdi. Atha naŋ satthā āha– ‘kiŋ, mahārāja, avissamitvāva āgatosī’ ti? ‘Āma, bhante, bhuttakālato paţţhāya me mahādukkhaŋ hotī’ ti. Atha naŋ satthā, ‘mahārāja atibahubhojanaŋ evaŋ dukkhaŋ hotī’ ti vatvā imaŋ gāthamāha –

‘Middhī (p. 2.172) yadā hoti mahagghaso ca,

Niddāyitā samparivattasāyī.

Mahāvarāhova nivāpapuţţho,

Punappunaŋ gabbhamupeti mando’ ti. (dha. pa. 325). –

Imāya gāthāya ovaditvā, ‘mahārāja, bhojanaŋ nāma mattāya bhuñjituŋ vaţţati. Mattabhojino hi sukhaŋ hotī’ ti uttari ovadanto imaŋ gāthamāha–

‘Manujassa sadā satīmato,

Mattaŋ jānato laddhabhojane.

Tanukassa bhavanti vedanā,

Saņikaŋ jīrati āyupālayan’ ti. (saŋ. ni. 1.124).

Rājā gāthaŋ uggaņhituŋ nāsakkhi, samīpe ţhitaŋ pana bhāgineyyaŋ, sudassanaŋ nāma māņavaŋ ‘imaŋ gāthaŋ uggaņha, tātā’ ti āha. So taŋ gāthaŋ uggaņhitvā ‘kiŋ karomi, bhante’ ti satthāraŋ pucchi. Atha naŋ satthā āha– ‘rañño bhuñjantassa osānapiņđakāle imaŋ gāthaŋ vadeyyāsi, rājā atthaŋ sallakkhetvā yaŋ piņđaŋ chađđessati, tasmiŋ piņđe sitthagaņanāya rañño bhattapacanakāle tattake taņđule hareyyāsī’ ti. So ‘sādhu, bhante’ ti sāyampi pātopi rañño bhuñjantassa osānapiņđakāle taŋ gāthaŋ udāharitvā tena chađđitapiņđe sitthagaņanāya taņđule hāpesi. Rājāpi tassa gāthaŋ sutvā sahassaŋ sahassaŋ dāpesi So aparena samayena nāļikodanaparamatāya saņţhahitvā sukhappatto tanusarīro ahosi.

Athekadivasaŋ satthu santikaŋ gantvā satthāraŋ vanditvā āha– ‘bhante, idāni me sukhaŋ jātaŋ, migampi assampi anubandhitvā gaņhanasamattho jātomhi. Pubbe me bhāgineyyena saddhiŋ yuddhameva hoti, idāni vajīrakumāriŋ nāma dhītaraŋ bhāgineyyassa datvā so gāmo tassāyeva nhānacuņņamūlaŋ katvā dinno, tena saddhiŋ viggaho vūpasanto, imināpi me kāraņena sukhameva jātaŋ. Kulasantakaŋ rājamaņiratanaŋ no gehe purimadivase (p. 2.173) naţţhaŋ, tampi idāni hatthapattaŋ āgataŋ, imināpi me kāraņena sukhameva jātaŋ. Tumhākaŋ sāvakehi saddhiŋ vissāsaŋ icchantena ñātidhītāpi no gehe katā, imināpi me kāraņena sukhameva jātan’ ti. Satthā ‘ārogyaŋ nāma, mahārāja, paramo lābho, yathāladdhena santuţţhabhāvasadisampi dhanaŋ, vissāsasadiso ca paramā ñāti, nibbānasadisañca sukhaŋ nāma natthī’ ti vatvā imaŋ gāthamāha–

204. 
‘Ārogyaparamā lābhā, santuţţhiparamaŋ dhanaŋ;


Vissāsaparamā ñāti, nibbānaparamaŋ sukhan’ ti.

Tattha ārogyaparamā lābhāti arogabhāvaparamā lābhā. Rogino hi vijjamānāpi lābhā alābhāyeva, tasmā arogassa sabbalābhā āgatāva honti. Tenetaŋ vuttaŋ– ‘ārogyaparamā lābhā’ ti. Santuţţhiparamaŋ dhananti gihino vā pabbajitassa vā yaŋ attanā laddhaŋ attano santakaŋ, teneva tussanabhāvo santuţţhī nāma sesadhanehi paramaŋ dhanaŋ. Vissāsaparamā ñātīti mātā vā hotu pitā vā, yena saddhiŋ vissāso natthi, so aññātakova. Yena aññātakena pana saddhiŋ vissāso atthi, so asambandhopi paramo uttamo ñāti. Tena vuttaŋ– ‘vissāsaparamā ñātī’ ti. Nibbānasadisaŋ pana sukhaŋ nāma natthi, tenevāha– nibbānaparamaŋ sukhanti.

Desanāvasāne bahū sotāpattiphalādīni pāpuņiŋsūti.

Pasenadikosalavatthu chaţţhaŋ.

7. Tissattheravatthu
Pavivekarasanti imaŋ dhammadesanaŋ satthā vesāliyaŋ viharanto aññataraŋ bhikkhuŋ ārabbha kathesi.

Satthārā hi, ‘bhikkhave, ahaŋ ito catūhi māsehi parinibbāyissāmī’ ti vutte satthu santike satta bhikkhusatāni santāsaŋ āpajjiŋsu, khīņāsavānaŋ (p. 2.174) dhammasaŋvego uppajji, puthujjanā assūni sandhāretuŋ nāsakkhiŋsu. Bhikkhū vaggā vaggā hutvā ‘kiŋ nu kho karissāmā’ ti mantentā vicaranti. Atheko tissatthero nāma bhikkhū ‘satthā kira catumāsaccayena parinibbāyissati, ahañcamhi avītarāgo, satthari dharamāneyeva mayā arahattaŋ gaņhituŋ vaţţatī’ ti catūsu iriyāpathesu ekakova vihāsi. Bhikkhūnaŋ santike gamanaŋ vā kenaci saddhiŋ kathāsallāpo vā natthi. Atha naŋ bhikkhū āhaŋsu– ‘āvuso, tissa tasmā evaŋ karosī’ ti. So tesaŋ kathaŋ na suņāti. Te tassa pavattiŋ satthu ārocetvā, ‘bhante, tumhesu tissattherassa sineho natthī’ ti āhaŋsu. Satthā taŋ pakkosāpetvā ‘kasmā tissa evaŋ akāsī’ ti pucchitvā tena attano adhippāye ārocite ‘sādhu, tissā’ ti sādhukāraŋ datvā, ‘bhikkhave, mayi sineho tissasadisova hotu. Gandhamālādīhi pūjaŋ karontāpi neva maŋ pūjenti, dhammānudhammaŋ paţipajjamānāyeva pana maŋ pūjentī’ ti vatvā imaŋ gāthamāha–

205. 
‘Pavivekarasaŋ pitvā, rasaŋ upasamassa ca;


Niddaro hoti nippāpo, dhammapītirasaŋ pivan’ ti.

Tattha pavivekarasanti pavivekato uppannaŋ rasaŋ, ekībhāvasukhanti attho. Pitvāti dukkhapariññādīni karonto ārammaņato sacchikiriyāvasena pivitvā. Upasamassa cāti kilesūpasamanibbānassa ca rasaŋ pitvā. Niddaro hotīti tena ubhayarasapānena khīņāsavo bhikkhu abbhantare rāgadarathādīnaŋ abhāvena niddaro ceva nippāpo ca hoti. Rasaŋ pivanti navavidhalokuttaradhammavasena uppannaŋ pītirasaŋ pivantopi niddaro nippāpo ca hoti.

Desanāvasāne tissatthero arahattaŋ pāpuņi, mahājanassāpi sātthikā dhammadesanā ahosīti.

Tissattheravatthu sattamaŋ.

8. Sakkavatthu
Sāhu (p. 2.175) dassananti imaŋ dhammadesanaŋ satthā veļuvagāmake viharanto sakkaŋ ārabbha kathesi.

Tathāgatassa hi āyusankhāre vissaţţhe lohitapakkhandikābādhassa uppannabhāvaŋ ñatvā sakko devarājā ‘mayā satthu santikaŋ gantvā gilānupaţţhānaŋ kātuŋ vaţţatī’ ti cintetvā tigāvutappamāņaŋ attabhāvaŋ vijahitvā satthāraŋ upasankamitvā hatthehi pāde parimajji. Atha naŋ satthā āha ‘ko eso’ ti? ‘Ahaŋ, bhante, sakko’ ti. ‘Kasmā āgatosī’ ti? ‘Tumhe gilāne upaţţhahituŋ, bhante’ ti. ‘Sakka, devānaŋ manussagandho yojanasatato paţţhāya gale baddhakuņapaŋ viya hoti gaccha tvaŋ, atthi me gilānupaţţhakā bhikkhū’ ti. ‘Bhante, caturāsītiyojanasahassamatthake ţhito tumhākaŋ sīlagandhaŋ ghāyitvā āgato, ahameva upaţţhahissāmī’ ti so satthu sarīravaļañjanabhājanaŋ aññassa hatthenāpi phusituŋ adatvā sīseyeva ţhapetvā nīharanto mukhasankocanamattampi na akāsi, gandhabhājanaŋ pariharanto viya ahosi. Evaŋ satthāraŋ paţijaggitvā satthu phāsukakāleyeva agamāsi.

Bhikkhū kathaŋ samuţţhāpesuŋ ‘aho satthari sakkassa sineho, evarūpaŋ nāma dibbasampattiŋ pahāya mukhasankocanamattampi akatvā gandhabhājanaŋ nīharanto viya satthu sarīravaļañjanabhājanaŋ sīsena nīharanto upaţţhānamakāsī’ ti. Satthā tesaŋ kathaŋ sutvā kiŋ vadetha, bhikkhave, anacchariyaŋ etaŋ, yaŋ sakko devarājā mayi sinehaŋ karoti. Ayaŋ sakko hi devarājā maŋ nissāya jarasakkabhāvaŋ vijahitvā sotāpanno hutvā taruņasakkassa bhāvaŋ patto, ahaŋ hissa maraņabhayatajjitassa pañcasikhagandhabbadevaputtaŋ purato katvā āgatakāle indasālaguhāyaŋ devaparisāya majjhe nisinnassa–

‘Puccha vāsava maŋ pañhaŋ, yaŋ kiñci manasicchasi;

Tassa tasseva pañhassa, ahaŋ antaŋ karomi te’ ti. (dī. ni. 2.356)–

Vatvā (p. 2.176) tassa kankhaŋ vinodento dhammaŋ desesiŋ. Desanāvasāne cuddasannaŋ pāņakoţīnaŋ dhammābhisamayo ahosi, sakkopi yathānisinnova sotāpattiphalaŋ patvā taruņasakko jāto. Evamassāhaŋ bahūpakāro. Tassa mayi sineho nāma anacchariyo. Bhikkhave, ariyānañhi dassanampi sukhaŋ, tehi saddhiŋ ekaţţhāne sannivāsopi sukho. Bālehi saddhiŋ pana sabbametaŋ dukkhanti vatvā imā gāthā abhāsi–

206. 
‘Sāhu dassanamariyānaŋ, sannivāso sadā sukho;


Adassanena bālānaŋ, niccameva sukhī siyā.

207. 
‘Bālasangatacārī hi, dīghamaddhāna socati;


Dukkho bālehi saŋvāso, amitteneva sabbadā.


Dhīro ca sukhasaŋvāso, ñātīnaŋva samāgamo’.

Tasmā hi–

208. 
‘Dhīrañca paññañca bahussutañca,dhorayhasīlaŋ vatavantamariyaŋ.


Taŋ tādisaŋ sappurisaŋ sumedhaŋ,bhajetha nakkhattapathaŋ va candimā’ ti.

Tattha sāhūti sundaraŋ bhaddakaŋ. Sannivāsoti na kevalañca tesaŋ dassanameva, tehi saddhiŋ ekaţţhāne nisīdanādibhāvopi tesaŋ vattapaţivattaŋ kātuŋ labhanabhāvopi sādhuyeva. Bālasangatacārī hīti yo bālena sahacārī. Dīghamaddhānanti so bālasahāyena ‘ehi sandhicchedādīni karomā’ ti vuccamāno tena saddhiŋ ekacchando hutvā tāni karonto hatthacchedādīni patvā dīghamaddhānaŋ socati. Sabbadāti yathā asihatthena vā amittena āsīvisādīhi vā saddhiŋ ekato vāso nāma niccaŋ dukkho, tatheva bālehi saddhinti attho. Dhīro ca sukhasaŋvāsoti ettha sukho saŋvāso etenāti sukhasaŋvāso, paņđitena saddhiŋ ekaţţhāne saŋvāso sukhoti attho. Kathaŋ? Ñātīnaŋva samāgamoti yathāpi ñātīnaŋ samāgamo sukho, evaŋ sukho.

Tasmā hīti yasmā bālehi saddhiŋ saŋvāso dukkho, paņđitena saddhiŋ sukho, tasmā hi dhitisampannaŋ dhīrañca, lokiyalokuttarapaññāsampannaŋ paññañca (p. 2.177) āgamādhigamasampannaŋ bahussutañca, arahattapāpanakasankhātāya dhuravahanasīlatāya dhorayhasīlaŋ, sīlavatena ceva dhutangavatena ca vatavantaŋ, kilesehi ārakatāya ariyaŋ, tathārūpaŋ sappurisaŋ sobhanapañhaŋ yathā nimmalaŋ nakkhattapathasankhātaŋ ākāsaŋ candimā bhajati, evaŋ bhajetha payirupāsethāti attho.

Desanāvasāne bahū sotāpattiphalādīni pāpuņiŋsūti.

Sakkavatthu aţţhamaŋ.

Sukhavaggavaņņanā niţţhitā.

Pannarasamo vaggo.

16. Piyavaggo

1. Tayojanapabbajitavatthu
Ayogeti (p. 2.178) imaŋ dhammadesanaŋ satthā jetavane viharanto tayo pabbajite ārabbha kathesi.

Sāvatthiyaŋ kira ekasmiŋ kule mātāpitūnaŋ ekaputtako ahosi piyo manāpo. So ekadivasaŋ gehe nimantitānaŋ bhikkhūnaŋ anumodanaŋ karontānaŋ dhammakathaŋ sutvā pabbajitukāmo hutvā mātāpitaro pabbajjaŋ yāci. Te nānujāniŋsu. Tassa etadahosi– ‘ahaŋ mātāpitūnaŋ apassantānaŋyeva bahi gantvā pabbajissāmī’ ti. Athassa pitā bahi nikkhamanto ‘imaŋ rakkheyyāsī’ ti mātaraŋ paţicchāpesi, mātā bahi nikkhamantī pitaraŋ paţicchāpesi. Athassa ekadivasaŋ pitari bahi gate mātā ‘puttaŋ rakkhissāmī’ ti ekaŋ dvārabāhaŋ nissāya ekaŋ pādehi uppīļetvā chamāya nisinnā suttaŋ kantati. So ‘imaŋ vañcetvā gamissāmī’ ti cintetvā, ‘amma, thokaŋ tāva apehi, sarīravalañjaŋ karissāmī’ ti vatvā tāya pāde samiñjite nikkhamitvā vegena vihāraŋ gantvā bhikkhū upasankamitvā ‘pabbājetha maŋ, bhante’ ti yācitvā tesaŋ santike pabbaji.

Athassa pitā āgantvā mātaraŋ pucchi– ‘kahaŋ me putto’ ti? ‘Sāmi, imasmiŋ padese ahosī’ ti. So ‘kahaŋ nu kho me putto’ ti olokento taŋ adisvā ‘vihāraŋ gato bhavissatī’ ti vihāraŋ gantvā puttaŋ pabbajitaŋ disvā kanditvā roditvā, ‘tāta, kiŋ maŋ nāsesī’ ti vatvā ‘mama putte pabbajite ahaŋ idāni gehe kiŋ karissāmī’ ti sayampi bhikkhū yācitvā pabbaji. Athassa mātāpi ‘kiŋ nu kho me putto ca pati ca cirāyanti, kacci vihāraŋ gantvā pabbajitā’ ti te olokentī vihāraŋ gantvā ubhopi pabbajite disvā ‘imesaŋ pabbajitakāle mama gehena ko attho’ ti sayampi bhikkhuni-upassayaŋ gantvā pabbaji. Te pabbajitvāpi vinā bhavituŋ na sakkonti, vihārepi bhikkhuni-upassayepi ekatova nisīditvā sallapantā divasaŋ vītināmenti. Tena bhikkhūpi bhikkhūniyopi ubbāļhā honti.

Athekadivasaŋ (p. 2.179) bhikkhū nesaŋ kiriyaŋ satthuŋ ārocesuŋ. Satthā te pakkosāpetvā ‘saccaŋ kira tumhe evaŋ karothā’ ti pucchitvā ‘saccan’ ti vutte ‘kasmā evaŋ karotha? Na hi esa pabbajitānaŋ yogo’ ti. ‘Bhante, vinā bhavituŋ na sakkomā’ ti. ‘Pabbajitakālato paţţhāya evaŋ karaņaŋ ayuttaŋ. Piyānañhi adassanaŋ, appiyānañca dassanaŋ dukkhameva. Tasmā sattesu ca sankhāresu ca kañci piyaŋ vā appiyaŋ vā kātuŋ na vaţţatī’ ti vatvā imā gāthā abhāsi–

209. 
‘Ayoge yuñjamattānaŋ, yogasmiñca ayojayaŋ;


Atthaŋ hitvā piyaggāhī, pihetattānuyoginaŋ.

210. 
‘Mā piyehi samāgañchi, appiyehi kudācanaŋ.


Piyānaŋ adassanaŋ dukkhaŋ, appiyānañca dassanaŋ.

211. 
‘Tasmā piyaŋ na kayirātha, piyāpāyo hi pāpako.


Ganthā tesaŋ na vijjanti, yesaŋ natthi piyāppiyan’ ti.

Tattha ayogeti ayuñjitabbe ayonisomanasikāre. Vesiyāgocarādibhedassa hi chabbidhassa agocarassa sevanaŋ idha ayonisomanasikāro nāma, tasmiŋ ayonisomanasikāre attānaŋ yuñjantoti attho. Yogasminti tabbiparīte ca yonisomanasikāre ayuñjantoti attho. Atthaŋ hitvāti pabbajitakālato paţţhāya adhisīlādisikkhattayaŋ attho nāma, taŋ atthaŋ hitvā. Piyaggāhīti pañcakāmaguņasankhātaŋ piyameva gaņhanto. Pihetattānuyoginanti tāya paţipattiyā sāsanato cuto gihibhāvaŋ patvā pacchā ye attānuyogaŋ anuyuttā sīlādīni sampādetvā devamanussānaŋ santikā sakkāraŋ labhanti, tesaŋ piheti, ‘aho vatāhampi evarūpo assan’ ti icchatīti attho.

Mā piyehīti piyehi sattehi vā sankhārehi vā kudācanaŋ ekakkhaņepi na samāgaccheyya, tathā appiyehi. Kiŋ kāraņā? Piyā nañhi viyogavasena adassanaŋ appiyānañca upasankamanavasena dassanaŋ nāma dukkhaŋ. Tasmāti yasmā idaŋ ubhayampi dukkhaŋ, tasmā kañci sattaŋ vā sankhāraŋ vā piyaŋ nāma na kareyya. Piyāpāyo hīti piyehi apāyo viyogo (p. 2.180) Pāpakoti lāmako. Ganthā tesaŋ na vijjantīti yesaŋ piyaŋ natthi, tesaŋ abhijjhākāyagantho pahīyati. Yesaŋ appiyaŋ natthi, tesaŋ byāpādo kāyagantho. Tesu pana dvīsu pahīnesu sesaganthā pahīnā honti. Tasmā piyaŋ vā appiyaŋ vā na kattabbanti attho.

Desanāvasāne bahū sotāpattiphalādīni pāpuņiŋsūti. Tena pana tayo janā ‘mayaŋ vinā bhavituŋ na sakkomā’ ti vibbhamitvā gehameva agamiŋsūti.

Tayojanapabbajitavatthu paţhamaŋ.

2. Aññatarakuţumbikavatthu
Piyato jāyatīti imaŋ dhammadesanaŋ satthā jetavane viharanto aññataraŋ kuţumbikaŋ ārabbha kathesi.

So hi attano putte kālakate puttasokābhibhūto āļāhanaŋ gantvā rodati, puttasokaŋ sandhāretuŋ na sakkoti. Satthā paccūsakāle lokaŋ volokento tassa sotāpattimaggassūpanissayaŋ disvā piņđapātapaţikkanto ekaŋ pacchāsamaņaŋ gahetvā tassa gehadvāraŋ agamāsi. So satthu āgatabhāvaŋ sutvā ‘mayā saddhiŋ paţisanthāraŋ kātukāmo bhavissatī’ ti satthāraŋ pavesetvā gehamajjhe āsanaŋ paññāpetvā satthari nisinne āgantvā ekamantaŋ nisīdi. Atha naŋ satthā ‘kiŋ nu kho, upāsaka, dukkhitosī’ ti pucchitvā tena puttaviyogadukkhe ārocite, ‘upāsaka, mā cintayi, idaŋ maraņaŋ nāma na ekasmiŋyeva ţhāne, na ca ekasseva hoti, yāvatā pana bhavuppatti nāma atthi, sabbasattānaŋ hotiyeva. Ekasankhāropi nicco nāma natthi. Tasmā “maraņadhammaŋ mataŋ, bhijjanadhammaŋ bhinnan” ti yoniso paccavekkhitabbaŋ, na socitabbaŋ. Porāņapaņđitāpi hi puttassa matakāle “maraņadhammaŋ mataŋ, bhijjanadhammaŋ bhinnan” ti sokaŋ akatvā maraņassatimeva bhāvayiŋsū’ ti vatvā, ‘bhante, ke evamakaŋsu, kadā ca akaŋsu, ācikkhatha me’ ti yācito tassatthassa pakāsanatthaŋ atītaŋ āharitvā–

‘Uragova (p. 2.181) tacaŋ jiņņaŋ, hitvā gacchati saŋ tanuŋ;

Evaŋ sarīre nibbhoge, pete kālakate sati.

‘Đayhamāno na jānāti, ñātīnaŋ paridevitaŋ;

Tasmā etaŋ na socāmi, gato so tassa yā gatī’ ti. (jā. 1.5.19-20)–

Imaŋ pañcakanipāte uragajātakaŋ vitthāretvā ‘evaŋ pubbe paņđitā piyaputte kālakate yathā etarahi tvaŋ kammante vissajjetvā nirāhāro rodanto vicarasi, tathā avicaritvā maraņassatibhāvanābalena sokaŋ akatvā āhāraŋ paribhuñjiŋsu, kammantañca adhiţţhahiŋsu Tasmā “piyaputto me kālakato” ti mā cintayi. Uppajjamāno hi soko vā bhayaŋ vā piyameva nissāya uppajjatī’ ti vatvā imaŋ gāthamāha–

212. 
‘Piyato jāyatī soko, piyato jāyatī bhayaŋ.


Piyato vippamuttassa, natthi soko kuto bhayan’ ti.

Tattha piyatoti vaţţamūlako hi soko vā bhayaŋ vā uppajjamānaŋ piyameva sattaŋ vā sankhāraŋ vā nissāya uppajjati, tato pana vippamuttassa ubhayampetaŋ natthīti attho.

Desanāvasāne kuţumbiko sotāpattiphale patiţţhahi, sampattānampi sātthikā dhammadesanā ahosīti.

Aññatarakuţumbikavatthu dutiyaŋ.

3. Visākhāvatthu
Pemato jāyatīti imaŋ dhammadesanaŋ satthā jetavane viharanto visākhaŋ upāsikaŋ ārabbha kathesi.

Sā kira puttassa dhītaraŋ sudattaŋ nāma kumārikaŋ attano ţhāne ţhapetvā gehe bhikkhusanghassa veyyāvaccaŋ kāresi. Sā aparena samayena kālamakāsi. Sā tassā sarīranikkhepaŋ kāretvā sokaŋ sandhāretuŋ asakkontī dukkhinī dummanā satthu santikaŋ gantvā vanditvā ekamantaŋ (p. 2.182) nisīdi. Atha naŋ satthā ‘kiŋ nu kho tvaŋ, visākhe, dukkhinī dummanā assumukhā rodamānā nisinnā’ ti āha. Sā tamatthaŋ ārocetvā ‘piyā me, bhante, sā kumārikā vattasampannā, idāni tathārūpaŋ na passāmī’ ti āha. ‘Kittakā pana, visākhe, sāvatthiyaŋ manussā’ ti? ‘Bhante, tumhehiyeva me kathitaŋ satta janakoţiyo’ ti. ‘Sace panāyaŋ ettako jano tava nattāya sadiso bhaveyya, iccheyyāsi nan’ ti? ‘Āma, bhante’ ti. ‘Kati pana janā sāvatthiyaŋ devasikaŋ kālaŋ karontī’ ti? ‘Bahū, bhante’ ti. ‘Nanu evaŋ, bhante, tava asocanakālo na bhaveyya, rattindivaŋ rodantīyeva vicareyyāsī’ ti. ‘Hotu, bhante, ñātaŋ mayā’ ti. Atha naŋ satthā ‘tena hi mā soci, soko vā bhayaŋ vā pematova jāyatī’ ti vatvā imaŋ gāthamāha –

213. 
‘Pemato jāyatī soko, pemato jāyatī bhayaŋ;


Pemato vippamuttassa, natthi soko kuto bhayan’ ti.

Tattha pematoti puttadhītādīsu kataŋ pemameva nissāya soko jāyatīti attho.

Desanāvasāne bahū sotāpattiphalādīni pāpuņiŋsūti.

Visākhāvatthu tatiyaŋ.

4. Licchavīvatthu
Ratiyā jāyatīti imaŋ dhammadesanaŋ satthā vesāliŋ nissāya kūţāgārasālāyaŋ viharanto licchavī ārabbha kathesi.

Te kira ekasmiŋ chaņadivase aññamaññaŋ asadisehi alankārehi alankaritvā uyyānagamanatthāya nagarā nikkhamiŋsu. Satthā piņđāya pavisanto te disvā bhikkhū āmantesi– ‘passatha, bhikkhave, licchavayo, yehi devā tāvatiŋsā na diţţhapubbā, te ime olokentū’ ti vatvā nagaraŋ pāvisi. Tepi uyyānaŋ gacchantā ekaŋ nagarasobhiniŋ itthiŋ ādāya gantvā taŋ nissāya issābhibhūtā aññamaññaŋ paharitvā lohitaŋ (p. 2.183) nadiŋ viya pavattayiŋsu. Atha ne mañcenādāya ukkhipitvā āgamaŋsu. Satthāpi katabhattakicco nagarā nikkhami. Bhikkhūpi licchavayo tathā nīyamāne disvā satthāraŋ āhaŋsu– ‘bhante, licchavirājāno pātova alankatapaţiyattā devā viya nagarā nikkhamitvā idāni ekaŋ itthiŋ nissāya imaŋ byasanaŋ pattā’ ti. Satthā, ‘bhikkhave, soko vā bhayaŋ vā uppajjamānaŋ ratiŋ nissāya uppajjatiyevā’ ti vatvā imaŋ gāthamāha–

214. 
‘Ratiyā jāyatī soko, ratiyā jāyatī bhayaŋ.


Ratiyā vippamuttassa, natthi soko kuto bhayan’ ti.

Tattha ratiyāti pañcakāmaguņaratito, taŋ nissāyāti attho.

Desanāvasāne bahū sotāpattiphalādīni pāpuņiŋsūti.

Licchavīvatthu catutthaŋ.

5. Anitthigandhakumāravatthu
Kāmatoti imaŋ dhammadesanaŋ satthā jetavane viharanto anitthigandhakumāraŋ nāma ārabbha kathesi.

So kira brahmalokā cutasatto sāvatthiyaŋ mahābhogakule nibbatto jātadivasato paţţhāya itthisamīpaŋ upagantuŋ na icchati, itthiyā gayhamāno rodati. Vatthacumbaţakena naŋ gahetvā thaññaŋ pāyenti. So vayappatto mātāpitūhi, ‘tāta, āvāhaŋ te karissāmā’ ti vutte ‘na me itthiyā attho’ ti paţikkhipitvā punappunaŋ yāciyamāno pañcasate suvaņņakāre pakkosāpetvā rattasuvaņņanikkhasahassaŋ dāpetvā ativiya pāsādikaŋ ghanakoţţimaŋ itthirūpaŋ kāretvā puna mātāpitūhi, ‘tāta, tayi āvāhaŋ akaronte kulavaŋso na patiţţhahissati, kumārikaŋ te ānessāmā’ ti vutte ‘tena hi sace me evarūpaŋ kumārikaŋ ānessatha, karissāmi vo vacanan’ ti taŋ suvaņņarūpakaŋ dasseti. Athassa mātāpitaro abhiññāte brāhmaņe pakkosāpetvā ‘amhākaŋ putto mahāpuñño, avassaŋ iminā saddhiŋ katapuññā (p. 2.184) kumārikā bhavissati, gacchatha imaŋ suvaņņarūpakaŋ gahetvā evarūpaŋ kumārikaŋ āharathā’ ti pahiņiŋsu. Te ‘sādhū’ ti cārikaŋ carantā maddaraţţhe sāgalanagaraŋ gatā. Tasmiñca nagare ekā soļasavassuddesikā abhirūpā kumārikā ahosi, taŋ mātāpitaro sattabhūmikassa pāsādassūparimatale parivāsesuŋ. Tepi kho brāhmaņā ‘sace idha evarūpā kumārikā bhavissati, imaŋ disvā “ayaŋ asukassa kulassa dhītā viya abhirūpā” ti vakkhantī’ ti taŋ suvaņņarūpakaŋ titthamagge ţhapetvā ekamantaŋ nisīdiŋsu.

Athassa kumārikāya dhātī taŋ kumārikaŋ nhāpetvā sayampi nhāyitukāmā hutvā titthaŋ āgatā taŋ rūpakaŋ disvā ‘dhītā me’ ti saññāya ‘dubbinītāsi, idānevāhaŋ nhāpetvā nikkhantā, tvaŋ mayā puretaraŋ idhāgatāsī’ ti hatthena paharitvā thaddhabhāvañceva nibbikāratañca ñatvā ‘ahaŋ me, dhītāti saññamakāsiŋ, kiŋ nāmetan’ ti āha. Atha naŋ te brāhmaņā ‘evarūpā te, amma, dhītā’ ti pucchiŋsu. Ayaŋ mama dhītu santike kiŋ agghatīti? Tena hi te dhītaraŋ amhākaŋ dassehīti. Sā tehi saddhiŋ gehaŋ gantvā sāmikānaŋ ārocesi. Te brāhmaņehi saddhiŋ katapaţisammodanā dhītaraŋ otāretvā heţţhāpāsāde suvaņņarūpakassa santike ţhapesuŋ. Suvaņņarūpakaŋ nippabhaŋ ahosi, kumārikā sappabhā ahosi. Brāhmaņā taŋ tesaŋ datvā kumārikaŋ paţicchāpetvā gantvā anitthigandhakumārassa mātāpitūnaŋ ārocayiŋsu. Te tuţţhamānasā ‘gacchatha, naŋ sīghaŋ ānethā’ ti mahantena sakkārena pahiņiŋsu.

Kumāropi taŋ pavattiŋ sutvā ‘kañcanarūpatopi kira abhirūpatarā dārikā atthī’ ti savanavaseneva sinehaŋ uppādetvā ‘sīghaŋ ānentū’ ti āha. Sāpi kho yānaŋ āropetvā ānīyamānā atisukhumālatāya yānugghātena samuppāditavātarogā antarāmaggeyeva kālamakāsi. Kumāropi ‘āgatā’ ti nirantaraŋ pucchati, tassa atisinehena pucchantassa sahasāva anārocetvā katipāhaŋ vikkhepaŋ katvā tamatthaŋ ārocayiŋsu. So ‘tathārūpāya nāma itthiyā saddhiŋ samāgamaŋ nālatthan’ ti uppannadomanasso pabbatena viya sokadukkhena ajjhotthaţo (p. 2.185) ahosi. Satthā tassūpanissayaŋ disvā piņđāya caranto taŋ gehadvāraŋ agamāsi. Athassa mātāpitaro satthāraŋ antogehaŋ pavesetvā sakkaccaŋ parivisiŋsu. Satthā bhattakiccāvasāne ‘kahaŋ anitthigandhakumāro’ ti pucchi. ‘Eso, bhante, āhārūpacchedaŋ katvā antogabbhe nisinno’ ti. ‘Pakkosatha nan’ ti. So āgantvā satthāraŋ vanditvā ekamantaŋ nisīdi. Satthā ‘kiŋ nu kho, kumāra, balavasoko uppanno’ ti vutte, ‘āma, bhante, “evarūpā nāma itthī antarāmagge kālakatā” ti sutvā balavasoko uppanno, bhattampi me nacchādetī’ ti. Atha naŋ satthā ‘jānāsi pana tvaŋ, kumāra, kiŋ te nissāya soko uppanno’ ti? ‘Na jānāmi, bhante’ ti. ‘Kāmaŋ nissāya, kumāra, balavasoko uppanno, soko vā bhayaŋ vā kāmaŋ nissāya uppajjatī’ ti vatvā imaŋ gāthamāha–

215. 
‘Kāmato jāyatī soko, kāmato jāyatī bhayaŋ.


Kāmato vippamuttassa, natthi soko kuto bhayan’ ti.

Tattha kāmatoti vatthukāmakilesakāmato, duvidhampetaŋ kāmaŋ nissāyāti attho.

Desanāvasāne anitthigandhakumāro sotāpattiphale patiţţhahi.

Anitthigandhakumāravatthu pañcamaŋ.

6. Aññatarabrāhmaņavatthu
Taņhāya jāyatīti imaŋ dhammadesanaŋ satthā jetavane viharanto aññataraŋ brāhmaņaŋ ārabbha kathesi.

So kira micchādiţţhiko ekadivasaŋ nadītīraŋ gantvā khettaŋ sodheti. Satthā tassa upanissayasampattiŋ disvā tassa santikaŋ agamāsi. So satthāraŋ disvāpi sāmīcikammaŋ akatvā tuņhī ahosi. Atha naŋ satthā puretaraŋ ālapitvā, ‘brāhmaņa, kiŋ karosī’ ti āha. ‘Khettaŋ, bho gotama, sodhemī’ ti. Satthā ettakameva vatvā gato. Punadivasepi tassa khettaŋ kasituŋ āgatassa santikaŋ gantvā, ‘brāhmaņa, kiŋ karosī’ ti pucchitvā ‘khettaŋ kasāmi, bho gotamā’ ti sutvā pakkāmi. Punadivasādīsupi tatheva gantvā pucchitvā, ‘bho gotama, khettaŋ vapāmi niddemi rakkhāmī’ ti (p. 2.186) sutvā pakkāmi. Atha naŋ ekadivasaŋ brāhmaņo āha– ‘bho gotama, tvaŋ mama khettasodhanadivasato paţţhāya āgato. Sace me sassaŋ sampajjissati, tuyhampi saŋvibhāgaŋ karissāmi, tuyhaŋ adatvā sayaŋ na khādissāmi, ito dāni paţţhāya tvaŋ mama sahāyo’ ti.

Athassa aparena samayena sassaŋ sampajji tassa ‘sampannaŋ me sassaŋ, sve dāni lāyāpessāmī’ ti lāyanatthaŋ kattabbakiccassa rattiŋ mahāmegho vassitvā sabbaŋ sassaŋ hari, khettaŋ tacchetvā ţhapitasadisaŋ ahosi. Satthā pana paţhamadivasaŋyeva ‘taŋ sassaŋ na sampajjissatī’ ti aññāsi. Brāhmaņo pātova ‘khettaŋ olokessāmī’ ti gato tucchaŋ khettaŋ disvā uppannabalavasoko cintesi– ‘samaņo gotamo mama khettasodhanakālato paţţhāya āgato ahampi naŋ “imasmiŋ sasse nipphanne tuyhampi saŋvibhāgaŋ karissāmi, tuyhaŋ adatvā sayaŋ na khādissāmi, ito paţţhāya dāni tvaŋ mama sahāyo” ti avacaŋ. Sopi me manoratho matthakaŋ na pāpuņī’ ti āhārūpacchedaŋ katvā mañcake nipajji. Athassa satthā gehadvāraŋ agamāsi. So satthu āgamanaŋ sutvā ‘sahāyaŋ me ānetvā idha nisīdāpethā’ ti āha. Parijano tathā akāsi. Satthā nisīditvā ‘kahaŋ brāhmaņo’ ti pucchitvā ‘gabbhe nipanno’ ti vutte ‘pakkosatha nan’ ti pakkosāpetvā āgantvā ekamantaŋ nisinnaŋ āha ‘kiŋ, brāhmaņā’ ti? Bho gotama, tumhe mama khettasodhanadivasato paţţhāya āgatā, ahampi ‘sasse nipphanne tumhākaŋ saŋvibhāgaŋ karissāmī’ ti avacaŋ. So me manoratho anipphanno, tena me soko uppanno, bhattampi me nacchādetīti. Atha naŋ satthā ‘jānāsi pana, brāhmaņa, kiŋ te nissāya soko uppanno’ ti pucchitvā ‘na jānāmi, bho gotama, tvaŋ pana jānāsī’ ti vutte, ‘āma, brāhmaņa, uppajjamāno soko vā bhayaŋ vā taņhaŋ nissāya uppajjatī’ ti vatvā imaŋ gāthamāha–

216. 
‘Taņhāya jāyatī soko, taņhāya jāyatī bhayaŋ.


Taņhāya vippamuttassa, natthi soko kuto bhayan’ ti.

Tattha taņhāyāti chadvārikāya taņhāya, etaŋ taņhaŋ nissāya uppajjatīti attho.

Desanāvasāne brāhmaņo sotāpattiphale patiţţhahīti.

Aññatarabrāhmaņavatthu chaţţhaŋ.

7. Pañcasatadārakavatthu
Sīladassanasampannanti (p. 2.187) imaŋ dhammadesanaŋ satthā veļuvane viharanto antarāmagge pañcasatadārake ārabbha kathesi.

Ekadivasañhi satthā asītimahātherehi saddhiŋ pañcasatabhikkhuparivāro rājagahaŋ piņđāya pavisanto ekasmiŋ chaņadivase pañcasate dārake pūvapacchiyo ukkhipāpetvā nagarā nikkhamma uyyānaŋ gacchante addasa. Tepi satthāraŋ vanditvā pakkamiŋsu, te ekaŋ bhikkhumpi ‘pūvaŋ gaņhathā’ ti na vadiŋsu. Satthā tesaŋ gatakāle bhikkhū āha– ‘khādissatha, bhikkhave, pūve’ ti. ‘Kahaŋ bhante, pūvā’ ti? ‘Kiŋ na passatha te dārake pūvapacchiyo ukkhipāpetvā atikkante’ ti? ‘Bhante, evarūpā nāma dārakā kassaci pūvaŋ na dentī’ ti. ‘Bhikkhave, kiñcāpi ete maŋ vā tumhe vā pūvehi na nimantayiŋsu, pūvasāmiko pana bhikkhu pacchato āgacchati, pūve khāditvāva gantuŋ vaţţatī’ ti. Buddhānañhi ekapuggalepi issā vā doso vā natthi, tasmā imaŋ vatvā bhikkhusanghaŋ ādāya ekasmiŋ rukkhamūle chāyāya nisīdi. Dārakā mahākassapattheraŋ pacchato āgacchantaŋ disvā uppannasinehā pītivegena paripuņņasarīrā hutvā pacchiyo otāretvā theraŋ pañcapatiţţhitena vanditvā pūve pacchīhi saddhiŋyeva ukkhipitvā ‘gaņhatha, bhante’ ti theraŋ vadiŋsu. Atha ne thero āha– ‘esa satthā bhikkhusanghaŋ gahetvā rukkhamūle nisinno, tumhākaŋ deyyadhammaŋ ādāya gantvā bhikkhusanghassa saŋvibhāgaŋ karothā’ ti. Te ‘sādhu, bhante’ ti nivattitvā therena saddhiŋyeva gantvā pūve datvā olokayamānā ekamante ţhatvā paribhogāvasāne udakaŋ adaŋsu. Bhikkhū ujjhāyiŋsu ‘dārakehi mukholokanena bhikkhā dinnā, sammāsambuddhaŋ vā mahāthere vā pūvehi anāpucchitvā mahākassapattheraŋ disvā pacchīhi saddhiŋyeva ādāya āgamiŋsū’ ti. Satthā tesaŋ kathaŋ sutvā, ‘bhikkhave, mama puttena mahākassapena sadiso bhikkhu devamanussānaŋ piyo hoti, te ca tassa catupaccayena pūjaŋ karontiyevā’ ti vatvā imaŋ gāthamāha–

217. 
‘Sīladassanasampannaŋ, dhammaţţhaŋ saccavedinaŋ;


Attano kamma kubbānaŋ, taŋ jano kurute piyan’ ti.

Tattha (p. 2.188) sīladassanasampannanti catupārisuddhisīlena ceva maggaphalasampayuttena ca sammādassanena sampannaŋ. Dhammaţţhanti navavidhalokuttaradhamme ţhitaŋ, sacchikatalokuttaradhammanti attho. Saccavedinanti catunnaŋ saccānaŋ soļasahākārehi sacchikatattā saccañāņena saccavedinaŋ. Attano kamma kubbānanti attano kammaŋ nāma tisso sikkhā, tā pūrayamānanti attho. Taŋ janoti taŋ puggalaŋ lokiyamahājano piyaŋ karoti, daţţhukāmo vanditukāmo paccayena pūjetukāmo hotiyevāti attho.

Desanāvasāne sabbepi te dārakā sotāpattiphale patiţţhahiŋsūti.

Pañcasatadārakavatthu sattamaŋ.

8. Eka-anāgāmittheravatthu
Chandajātoti imaŋ dhammadesanaŋ satthā jetavane viharanto ekaŋ anāgāmittheraŋ ārabbha kathesi.

Ekadivasañhi taŋ theraŋ saddhivihārikā pucchiŋsu– ‘atthi pana vo, bhante, visesādhigamo’ ti. Thero ‘anāgāmiphalaŋ nāma gahaţţhāpi pāpuņanti, arahattaŋ pattakāleyeva tehi saddhiŋ kathessāmī’ ti harāyamāno kiñci akathetvāva kālakato suddhāvāsadevaloke nibbatti. Athassa saddhivihārikā roditvā paridevitvā satthu santikaŋ gantvā satthāraŋ vanditvā rodantāva ekamantaŋ nisīdiŋsu. Atha ne satthā ‘kiŋ, bhikkhave, rodathā’ ti āha. ‘Upajjhāyo no, bhante, kālakato’ ti. ‘Hotu, bhikkhave, mā cintayittha, dhuvadhammo nāmeso’ ti? ‘Āma, bhante, mayampi jānāma, apica mayaŋ upajjhāyaŋ visesādhigamaŋ pucchimhā, so kiñci akathetvāva kālakato, tenamha dukkhitā’ ti. Satthā, ‘bhikkhave, mā cintayittha, upajjhāyena vo anāgāmiphalaŋ pattaŋ, so “gihīpetaŋ pāpuņanti, arahattaŋ patvāva nesaŋ kathessāmī” ti harāyanto tumhākaŋ kiñci akathetvā kālaŋ katvā suddhāvāse nibbatto, assāsatha, bhikkhave, upajjhāyo vo kāmesu appaţibaddhacittataŋ patto’ ti vatvā imaŋ gāthamāha–

218. 
‘Chandajāto (p. 2.189) anakkhāte, manasā ca phuţo siyā.


Kāmesu ca appaţibaddhacitto, uddhaŋsototi vuccatī’ ti.

Tattha chandajātoti kattukāmatāvasena jātachando ussāhapatto. Anakkhāteti nibbāne. Tañhi ‘asukena kataŋ vā nīlādīsu evarūpaŋ vā’ ti avattabbatāya anakkhātaŋ nāma. Manasā ca phuţo siyāti heţţhimehi tīhi maggaphalacittehi phuţo pūrito bhaveyya. Appaţibaddhacittoti anāgāmimaggavasena kāmesu appaţibaddhacitto. Uddhaŋsototi evarūpo bhikkhu avihesu nibbattitvā tato paţţhāya paţisandhivasena akaniţţhaŋ gacchanto uddhaŋsototi vuccati, tādiso vo upajjhāyoti attho.

Desanāvasāne te bhikkhū arahattaphale patiţţhahiŋsu, mahājanassāpi sātthikā dhammadesanā ahosīti.

Eka-anāgāmittheravatthu aţţhamaŋ.

9. Nandiyavatthu
Cirappavāsinti imaŋ dhammadesanaŋ satthā isipatane viharanto nandiyaŋ ārabbha kathesi.

Bārāņasiyaŋ kira saddhāsampannassa kulassa nandiyo nāma putto ahosi, so mātāpitūnaŋ anurūpo saddhāsampanno sanghupaţţhāko ahosi. Athassa mātāpitaro vayappattakāle sammukhagehato mātuladhītaraŋ revatiŋ nāma ānetukāmā ahesuŋ. Sā pana assaddhā adānasīlā, nandiyo taŋ na icchi. Athassa mātā revatiŋ āha– ‘amma, tvaŋ imasmiŋ gehe bhikkhusanghassa nisajjanaţţhānaŋ upalimpitvā āsanāni paññāpehi, ādhārake ţhapehi, bhikkhūnaŋ āgatakāle pattaŋ gahetvā nisīdāpetvā dhammakaraņena pānīyaŋ parissāvetvā bhuttakāle patte dhova, evaŋ me puttassa ārādhitā bhavissasī’ ti. Sā tathā akāsi. Atha naŋ ‘ovādakkhamā jātā’ ti puttassa ārocetvā tena sādhūti sampaţicchite divasaŋ ţhapetvā āvāhaŋ kariŋsu

Atha (p. 2.190) naŋ nandiyo āha– ‘sace bhikkhusanghañca mātāpitaro ca me upaţţhahissasi, evaŋ imasmiŋ gehe vasituŋ labhissasi, appamattā hohī’ ti. Sā ‘sādhū’ ti paţissuņitvā katipāhaŋ saddhā viya hutvā bhattāraŋ upaţţhahantī dve putte vijāyi. Nandiyassāpi mātāpitaro kālamakaŋsu, gehe sabbissariyaŋ tassāyeva ahosi. Nandiyopi mātāpitūnaŋ kālakiriyato paţţhāya mahādānapati hutvā bhikkhusanghassa dānaŋ paţţhapesi. Kapaņaddhikādīnampi gehadvāre pākavattaŋ paţţhapesi. So aparabhāge satthu dhammadesanaŋ sutvā āvāsadāne ānisaŋsaŋ sallakkhetvā isipatane mahāvihāre catūhi gabbhehi paţimaņđitaŋ catusālaŋ kāretvā mañcapīţhādīni attharāpetvā taŋ āvāsaŋ niyyādento buddhappamukhassa bhikkhusanghassa dānaŋ datvā tathāgatassa dakkhiņodakaŋ adāsi. Satthu hatthe dakkhiņodakapatiţţhānena saddhiŋyeva tāvatiŋsadevaloke sabbadisāsu dvādasayojaniko uddhaŋ yojanasatubbedho sattaratanamayo nārīgaņasampanno dibbapāsādo uggacchi.

Athekadivase mahāmoggallānatthero devacārikaŋ gantvā tassa pāsādassa avidūre ţhito attano santike āgate devaputte pucchi– ‘kasseso accharāgaņaparivuto dibbapāsādo nibbatto’ ti. Athassa devaputtā vimānasāmikaŋ ācikkhantā āhaŋsu– ‘bhante, yena nandiyena nāma gahapatiputtena isipatane satthu vihāraŋ kāretvā dinno, tassatthāya etaŋ vimānaŋ nibbattan’ ti Accharāsanghopi naŋ disvā pāsādato orohitvā āha– ‘bhante, mayaŋ “nandiyassa paricārikā bhavissāmā” ti idha nibbattā, taŋ pana apassantī ativiya ukkaņţhitamhā, mattikapātiŋ bhinditvā suvaņņapātigahaņaŋ viya manussasampattiŋ jahitvā dibbasampattigahaņaŋ, idhāgamanatthāya naŋ vadeyyāthā’ ti. Thero tato āgantvā satthāraŋ upasankamitvā pucchi– ‘nibbattati nu kho, bhante, manussaloke ţhitānaŋyeva katakalyāņānaŋ dibbasampattī’ ti. ‘Moggallāna, nanu te devaloke nandiyassa nibbattā dibbasampatti sāmaŋ diţţhā, kasmā maŋ pucchasī’ ti. ‘Evaŋ, bhante, nibbattatī’ ti.

Atha naŋ satthā ‘moggallānaŋ kiŋ nāmetaŋ kathesi. Yathā hi cirappavuţţhaŋ puttaŋ vā bhātaraŋ vā vippavāsato āgacchantaŋ gāmadvāre ţhito kocideva (p. 2.191) disvā vegena gehaŋ āgantvā “asuko nāma āgato” ti āroceyya, athassa ñātakā haţţhapahaţţhā vegena nikkhamitvā “āgatosi, tāta, arogosi, tātā” ti taŋ abhinandeyyuŋ, evameva idha katakalyāņaŋ itthiŋ vā purisaŋ vā imaŋ lokaŋ jahitvā paralokaŋ gataŋ dasavidhaŋ dibbapaņņākāraŋ ādāya “ahaŋ purato ahaŋ purato” ti paccuggantvā devatā abhinandantī’ ti vatvā imā gāthā abhāsi–

219. 
‘Cirappavāsiŋ purisaŋ, dūrato sotthimāgataŋ;


Ñātimittā suhajjā ca, abhinandanti āgataŋ.

220. 
‘Tatheva katapuññampi, asmā lokā paraŋ gataŋ;


Puññāni paţigaņhanti, piyaŋ ñātīva āgatan’ ti.

Tattha cirappavāsinti cirappavuţţhaŋ. Dūrato sotthimāgatanti vaņijjaŋ vā rājaporisaŋ vā katvā laddhalābhaŋ nipphannasampattiŋ anupaddavena dūraţţhānato āgataŋ. Ñātimittā suhajjā cāti kulasambandhavasena ñātī ca sandiţţhādibhāvena mittā ca suhadayabhāvena suhajjā ca. Abhinandanti āgatanti naŋ disvā āgatanti vacanamattena vā añjalikaraņamattena vā gehasampattaŋ pana nānappakārapaņņākārābhiharaņavasena abhinandanti. Tathevāti tenevākārena katapuññampi puggalaŋ imasmā lokā paralokaŋ gataŋ dibbaŋ āyuvaņņasukhayasa-ādhipateyyaŋ, dibbaŋ rūpasaddagandharasaphoţţhabbanti imaŋ dasavidhaŋ paņņākāraŋ ādāya mātāpituţţhāne ţhitāni puññāni abhinandantāni paţiggaņhanti. Piyaŋ ñātīvāti idhaloke piyañātakaŋ āgataŋ sesañātakā viyāti attho.

Desanāvasāne bahū sotāpattiphalādīni pāpuņiŋsūti.

Nandiyavatthu navamaŋ.

Piyavaggavaņņanā niţţhitā.

Soļasamo vaggo.

17. Kodhavaggo

1. Rohinīkhattiyakaññāvatthu
Kodhaŋ (p. 2.192) jaheti imaŋ dhammadesanaŋ satthā nigrodhārāme viharanto rohiniŋ nāma khattiyakaññaŋ ārabbha kathesi.

Ekasmiŋ kira samaye āyasmā anuruddho pañcasatehi bhikkhūhi saddhiŋ kapilavatthuŋ agamāsi. Athassa ñātakā ‘thero āgato’ ti sutvā therassa santikaŋ agamaŋsu ţhapetvā rohiniŋ nāma therassa bhaginiŋ. Thero ñātake pucchi ‘kahaŋ, rohinī’ ti? ‘Gehe, bhante’ ti. ‘Kasmā idha nāgatā’ ti? ‘Sarīre tassā chavirogo uppannoti lajjāya nāgatā, bhante’ ti. Thero ‘pakkosatha nan’ ti pakkosāpetvā paţakañcukaŋ paţimuñcitvā āgataŋ evamāha– ‘rohini, kasmā nāgatāsī’ ti? ‘Sarīre me, bhante, chavirogo uppanno, tasmā lajjāya nāgatāmhī’ ti. ‘Kiŋ pana te puññaŋ kātuŋ na vaţţatī’ ti? ‘Kiŋ karomi, bhante’ ti? ‘Āsanasālaŋ kārehī’ ti. ‘Kiŋ gahetvā’ ti? ‘Kiŋ te pasādhanabhaņđakaŋ natthī’ ti? ‘Atthi, bhante’ ti. ‘Kiŋ mūlan’ ti? ‘Dasasahassamūlaŋ bhavissatī’ ti. ‘Tena hi taŋ vissajjetvā āsanasālaŋ kārehī’ ti. ‘Ko me, bhante, kāressatī’ ti? Thero samīpe ţhitañātake oloketvā ‘tumhākaŋ bhāro hotū’ ti āha. ‘Tumhe pana, bhante, kiŋ karissathā’ ti? ‘Ahampi idheva bhavissāmī’ ti. ‘Tena hi etissā dabbasambhāre āharathā’ ti. Te ‘sādhu, bhante’ ti āhariŋsu.

Thero āsanasālaŋ saŋvidahanto rohiniŋ āha– ‘dvibhūmikaŋ āsanasālaŋ kāretvā upari padarānaŋ dinnakālato paţţhāya heţţhāsālaŋ nibaddhaŋ sammajjitvā āsanāni paññāpehi, nibaddhaŋ pānīyaghaţe upaţţhāpehī’ ti. Sā ‘sādhu, bhante’ ti pasādhanabhaņđakaŋ vissajjetvā dvibhūmika-āsanasālaŋ kāretvā upari padarānaŋ dinnakālato paţţhāya heţţhāsālaŋ sammajjanādīni akāsi. Nibaddhaŋ bhikkhū nisīdanti. Athassā āsanasālaŋ sammajjantiyāva chavirogo milāyi. Sā āsanasālāya niţţhitāya buddhappamukhaŋ bhikkhusanghaŋ nimantetvā āsanasālaŋ pūretvā nisinnassa buddhappamukhassa (p. 2.193) bhikkhusanghassa paņītaŋ khādanīyaŋ bhojanīyaŋ adāsi. Satthā katabhattakicco ‘kassetaŋ dānan’ ti pucchi. ‘Bhaginiyā me, bhante, rohiniyā’ ti. ‘Sā pana kahan’ ti? ‘Gehe, bhante’ ti. ‘Pakkosatha nan’ ti? Sā āgantuŋ na icchi. Atha naŋ satthā anicchamānampi pakkosāpesiyeva. Āgantvā ca pana vanditvā nisinnaŋ āha– ‘rohini, kasmā nāgamitthā’ ti? ‘Sarīre me, bhante, chavirogo atthi, tena lajjamānā nāgatāmhī’ ti. ‘Jānāsi pana kiŋ te nissāya esa uppanno’ ti? ‘Na jānāmi, bhante’ ti. ‘Tava kodhaŋ nissāya uppanno eso’ ti. ‘Kiŋ pana me, bhante, katan’ ti? ‘Tena hi suņāhī’ ti. Athassā satthā atītaŋ āhari.

Atīte bārāņasirañño aggamahesī ekissā rañño nāţakitthiyā āghātaŋ bandhitvā ‘dukkhamassā uppādessāmī’ ti cintetvā mahākacchuphalāni āharāpetvā taŋ nāţakitthiŋ attano santikaŋ pakkosāpetvā yathā sā na jānāti, evamassā sayane ceva pāvārakojavādīnañca antaresu kacchucuņņāni ţhapāpesi, keļiŋ kurumānā viya tassā sarīrepi okiri. Taŋ khaņaŋyeva tassā sarīraŋ uppakkuppakkaŋ gaņđāgaņđajātaŋ ahosi. Sā kaņđuvantī gantvā sayane nipajji, tatrāpissā kacchucuņņehi khādiyamānāya kharatarā vedanā uppajji. Tadā aggamahesī rohinī ahosīti.

Satthā imaŋ atītaŋ āharitvā, ‘rohini, tadā tayāvetaŋ kammaŋ kataŋ. Appamattakopi hi kodho vā issā vā kātuŋ na yuttarūpo evā’ ti vatvā imaŋ gāthamāha–

221. 
‘Kodhaŋ jahe vippajaheyya mānaŋ,


Saŋyojanaŋ sabbamatikkameyya.


Taŋ nāmarūpasmimasajjamānaŋ,


Akiñcanaŋ nānupatanti dukkhā’ ti.

Tattha kodhanti sabbākārampi kodhaŋ navavidhampi mānaŋ jaheyya. Saŋyojananti kāmarāgasaŋyojanādikaŋ dasavidhampi sabbasaŋyojanaŋ atikkameyya. Asajjamānanti alaggamānaŋ. Yo hi ‘mama rūpaŋ mama vedanā’ ti-ādinā nayena nāmarūpaŋ paţiggaņhāti, tasmiñca bhijjamāne socati vihaññati (p. 2.194) ayaŋ nāmarūpasmiŋ sajjati nāma. Evaŋ aggaņhanto avihaññanto na sajjati nāma. Taŋ puggalaŋ evaŋ asajjamānaŋ rāgādīnaŋ abhāvena akiñcanaŋ dukkhā nāma nānupatantīti attho. Desanāvasāne bahū sotāpattiphalādīni pāpuņiŋsūti. Rohinīpi sotāpattiphale patiţţhitā, tankhaņaññevassā sarīraŋ suvaņņavaņņaŋ ahosi.

Sā tato cutā tāvatiŋsabhavane catunnaŋ devaputtānaŋ sīmantare nibbattitvā pāsādikā rūpasobhaggappattā ahosi. Cattāropi devaputtā taŋ disvā uppannasinehā hutvā ‘mama sīmāya anto nibbattā, mama sīmāya anto nibbattā’ ti vivadantā sakkassa devarañño santikaŋ gantvā, ‘deva, imaŋ no nissāya ađđo uppanno, taŋ vinicchināthā’ ti āhaŋsu. Sakkopi taŋ oloketvāva uppannasineho hutvā evamāha– ‘imāya vo diţţhakālato paţţhāya kathaŋ cittāni uppannānī’ ti. Atheko āha– ‘mama tāva uppannacittaŋ sangāmabheri viya sannisīdituŋ nāsakkhī’ ti. Dutiyo ‘mama cittaŋ pabbatanadī viya sīghaŋ pavattatiyevā’ ti Tatiyo ‘mama imissā diţţhakālato paţţhāya kakkaţassa viya akkhīni nikkhamiŋsū’ ti. Catuttho ‘mama cittaŋ cetiye ussāpitadhajo viya niccalaŋ ţhātuŋ nāsakkhī’ ti. Atha ne sakko āha– ‘tātā, tumhākaŋ tāva cittāni pasayharūpāni, ahaŋ pana imaŋ labhanto jīvissāmi, alabhantassa me maraņaŋ bhavissatī’ ti. Devaputtā, ‘mahārāja, tumhākaŋ maraņena attho natthī’ ti taŋ sakkassa vissajjetvā pakkamiŋsu. Sā sakkassa piyā ahosi manāpā. ‘Asukakīļaŋ nāma gacchāmā’ ti vutte sakko tassā vacanaŋ paţikkhipituŋ nāsakkhīti.

Rohinīkhattiyakaññāvatthu paţhamaŋ.

2. Aññatarabhikkhuvatthu
Yo ve uppatitanti imaŋ dhammadesanaŋ satthā aggāļave cetiye viharanto aññataraŋ bhikkhuŋ ārabbha kathesi.

Satthārā (p. 2.195) hi bhikkhusanghassa senāsane anuññāte rājagahaseţţhi-ādīhi senāsanesu kariyamānesu eko āļaviko bhikkhu attano senāsanaŋ karonto ekaŋ manāparukkhaŋ disvā chindituŋ ārabhi. Tattha pana nibbattā ekā taruņaputtā devatā puttaŋ ankenādāya ţhitā yāci ‘mā me, sāmi, vimānaŋ chindi, na sakkhissāmi puttaŋ ādāya anāvāsā vicaritun’ ti. So ‘ahaŋ aññatra īdisaŋ rukkhaŋ na labhissāmī’ ti tassā vacanaŋ nādiyi. Sā ‘imampi tāva dārakaŋ oloketvā oramissatī’ ti puttaŋ rukkhasākhāya ţhapesi. Sopi bhikkhu ukkhipitaŋ pharasuŋ sandhāretuŋ asakkonto dārakassa bāhuŋ chindi, devatā uppannabalavakodhā ‘paharitvā naŋ māressāmī’ ti ubho hatthe ukkhipitvā evaŋ tāva cintesi– ‘ayaŋ bhikkhu sīlavā. Sacāhaŋ imaŋ māressāmi, nirayagāminī bhavissāmi. Sesadevatāpi attano rukkhaŋ chindante bhikkhū disvā “asukadevatāya evaŋ nāma mārito bhikkhū” ti maŋ pamāņaŋ katvā bhikkhū māressanti. Ayañca sasāmiko bhikkhu, sāmikasseva naŋ kathessāmī’ ti ukkhittahatthe apanetvā rodamānā satthu santikaŋ gantvā vanditvā ekamantaŋ aţţhāsi. Atha naŋ satthā ‘kiŋ devate’ ti āha. Sā, ‘bhante, tumhākaŋ me sāvakena idaŋ nāma kataŋ, ahampi naŋ māretukāmā hutvā idaŋ nāma cintetvā amāretvāva idhāgatā’ ti sabbaŋ taŋ pavattiŋ vitthārato ārocesi.

Satthā taŋ sutvā ‘sādhu, sādhu devate, sādhu te kataŋ evaŋ uggataŋ kopaŋ bhantaŋ rathaŋ viya niggaņhamānāyā’ ti vatvā imaŋ gāthamāha–

222. 
‘Yo ve uppatitaŋ kodhaŋ, rathaŋ bhantaŋva vāraye;


Tamahaŋ sārathiŋ brūmi, rasmiggāho itaro jano’ ti.

Tattha uppatitanti uppannaŋ. Rathaŋ bhantaŋ vāti yathā nāma cheko sārathi ativegena dhāvantaŋ rathaŋ niggaņhitvā yathicchakaŋ ţhapeti, evaŋ yo puggalo uppannaŋ kodhaŋ vāraye niggaņhituŋ sakkoti. Tamahanti taŋ ahaŋ sārathiŋ brūmi. Itaro janoti itaro pana rāja-uparājādīnaŋ rathasārathijano rasmiggāho nāma hoti, na uttamasārathīti.

Desanāvasāne (p. 2.196) devatā sotāpattiphale patiţţhahi, sampattaparisāyapi sātthikā dhammadesanā ahosīti.

Devatā pana sotāpannā hutvāpi rodamānā aţţhāsi. Atha naŋ satthā ‘kiŋ devate’ ti pucchitvā, ‘bhante, vimānaŋ me naţţhaŋ, idāni kiŋ karissāmī’ ti vutte, ‘alaŋ devate, mā cintayi, ahaŋ te vimānaŋ dassāmī’ ti jetavane gandhakuţisamīpe purimadivase cutadevataŋ ekaŋ rukkhaŋ apadisanto ‘amukasmiŋ okāse rukkho vivitto, tattha upagacchā’ ti āha. Sā tattha upagañchi. Tato paţţhāya ‘buddhadattiyaŋ imissā vimānan’ ti mahesakkhadevatāpi āgantvā taŋ cāletuŋ nāsakkhiŋsu. Satthā taŋ atthuppattiŋ katvā bhikkhūnaŋ bhūtagāmasikkhāpadaŋ paññāpesīti.

Aññatarabhikkhuvatthu dutiyaŋ.

3. Uttarā-upāsikāvatthu
Akkodhena jine kodhanti imaŋ dhammadesanaŋ satthā veļuvane viharanto uttarāya gehe katabhattakicco uttaraŋ upāsikaŋ ārabbha kathesi.

Tatrāyamanupubbī kathā– rājagahe kira sumanaseţţhiŋ nissāya puņņo nāma daliddo bhatiŋ katvā jīvati. Tassa bhariyā ca uttarā nāma dhītā cāti dveyeva gehamānusakā. Athekadivasaŋ ‘sattāhaŋ nakkhattaŋ kīļitabban’ ti rājagahe ghosanaŋ kariŋsu. Taŋ sutvā sumanaseţţhi pātova āgataŋ puņņaŋ āmantetvā, ‘tāta, amhākaŋ parijano nakkhattaŋ kīļitukāmo, tvaŋ kiŋ nakkhattaŋ kīļissasi, udāhu bhatiŋ karissasī’ ti āha. ‘Sāmi, nakkhattaŋ nāma sadhanānaŋ hoti, mama pana gehe svātanāya yāgutaņđulampi natthi, kiŋ me nakkhattena, goņe labhanto kasituŋ gamissāmī’ ti. ‘Tena hi goņe gaņhāhī’ ti. So balavagoņe ca nangalañca gahetvā, ‘bhadde, nāgarā nakkhattaŋ kīļanti, ahaŋ daliddatāya bhatiŋ kātuŋ gamissāmi, mayhampi tāva ajja dviguņaŋ nivāpaŋ pacitvā bhattaŋ āhareyyāsī’ ti bhariyaŋ vatvā khettaŋ agamāsi.

Sāriputtattheropi (p. 2.197) sattāhaŋ nirodhasamāpanno taŋ divasaŋ vuţţhāya ‘kassa nu kho ajja mayā sangahaŋ kātuŋ vaţţatī’ ti olokento puņņaŋ attano ñāņajālassa anto paviţţhaŋ disvā ‘saddho nu kho esa, sakkhissati vā me sangahaŋ kātun’ ti olokento tassa saddhabhāvañca sangahaŋ kātuŋ samatthabhāvañca tappaccayā cassa mahāsampattipaţilābhañca ñatvā pattacīvaramādāya tassa kasanaţţhānaŋ gantvā āvāţatīre ekaŋ gumbaŋ olokento aţţhāsi.

Puņņo theraŋ disvāva kasiŋ ţhapetvā pañcapatiţţhitena theraŋ vanditvā ‘dantakaţţhena attho bhavissatī’ ti dantakaţţhaŋ kappiyaŋ katvā adāsi. Athassa thero pattañca parissāvanañca nīharitvā adāsi. So ‘pānīyena attho bhavissatī’ ti taŋ ādāya pānīyaŋ parissāvetvā adāsi. Thero cintesi– ‘ayaŋ paresaŋ pacchimagehe vasati. Sacassa gehadvāraŋ gamissāmi, imassa bhariyā maŋ daţţhuŋ na labhissati. Yāvassā bhattaŋ ādāya maggaŋ paţipajjati, tāva idheva bhavissāmī’ ti. So tattheva thokaŋ vītināmetvā tassa maggāruļhabhāvaŋ ñatvā antonagarābhimukho pāyāsi.

Sā antarāmagge theraŋ disvā cintesi– ‘appekadāhaŋ deyyadhamme sati ayyaŋ na passāmi, appekadā me ayyaŋ passantiyā deyyadhammo na hoti. Ajja pana me ayyo ca diţţho, deyyadhammo cāyaŋ atthi, karissati nu kho me sangahan’ ti. Sā bhattabhājanaŋ oropetvā theraŋ pañcapatiţţhitena vanditvā, ‘bhante, idaŋ lūkhaŋ vā paņītaŋ vāti acintetvā dāsassa vo sangahaŋ karothā’ ti āha. Thero pattaŋ upanāmetvā tāya ekena hatthena bhājanaŋ dhāretvā ekena hatthena tato bhattaŋ dadamānāya upađđhabhatte dinne ‘alan’ ti hatthena pattaŋ pidahi. Sā, ‘bhante, ekova paţiviso, na sakkā dvidhā kātuŋ. Tumhākaŋ dāsassa idhalokasangahaŋ akatvā paralokasangahaŋ karotha, niravasesameva dātukāmamhī’ ti vatvā sabbameva therassa patte patiţţhapetvā ‘tumhehi diţţhadhammasseva bhāgī assan’ ti patthanaŋ akāsi. Thero ‘evaŋ hotū’ ti vatvā ţhitakova anumodanaŋ karitvā ekasmiŋ udakaphāsukaţţhāne nisīditvā bhattakiccamakāsi. Sāpi nivattitvā taņđule pariyesitvā bhattaŋ paci. Puņņopi ađđhakarīsamattaţţhānaŋ kasitvā jighacchaŋ sahituŋ asakkonto goņe vissajjetvā ekarukkhacchāyaŋ pavisitvā maggaŋ olokento nisīdi.

Athassa (p. 2.198) bhariyā bhattaŋ ādāya gacchamānā taŋ disvāva ‘esa jighacchāya pīļito maŋ olokento nisinno. Sace maŋ “ativiya je cirāyī” ti tajjetvā patodalaţţhiyā maŋ paharissati, mayā katakammaŋ niratthakaŋ bhavissati. Paţikaccevassa ārocessāmī’ ti cintetvā evamāha– ‘sāmi, ajjekadivasaŋ cittaŋ pasādehi, mā mayā katakammaŋ niratthakaŋ kari. Ahañhi pātova te bhattaŋ āharantī antarāmagge dhammasenāpatiŋ disvā tava bhattaŋ tassa datvā puna gantvā bhattaŋ pacitvā āgatā, pasādehi, sāmi, cittan’ ti. So ‘kiŋ vadesi, bhadde’ ti pucchitvā puna tamatthaŋ sutvā, ‘bhadde, sādhu vata te kataŋ mama bhattaŋ ayyassa dadamānāya, mayāpissa ajja pātova dantakaţţhañca mukhodakañca dinnan’ ti pasannamānaso taŋ vacanaŋ abhinanditvā ussure laddhabhattatāya kilantakāyo tassā anke sīsaŋ katvā niddaŋ okkami.

Athassa pātova kasitaţţhānaŋ paŋsucuņņaŋ upādāya sabbaŋ rattasuvaņņaŋ kaņikārapuppharāsi viya sobhamānaŋ aţţhāsi. So pabuddho oloketvā bhariyaŋ āha– ‘bhadde, etaŋ kasitaţţhānaŋ sabbaŋ mama suvaņņaŋ hutvā paññāyati, kiŋ nu kho me ati-ussure laddhabhattatāya akkhīni bhamantī’ ti. ‘Sāmi, mayhampi evameva paññāyatī’ ti. So uţţhāya tattha gantvā ekapiņđaŋ gahetvā nangalasīse paharitvā suvaņņabhāvaŋ ñatvā ‘aho ayyassa dhammasenāpatissa me dinnadānena ajjeva vipāko dassito, na kho pana sakkā ettakaŋ dhanaŋ paţicchādetvā paribhuñjitun’ ti bhariyāya ābhataŋ bhattapātiŋ suvaņņassa pūretvā rājakulaŋ gantvā raññā katokāso pavisitvā rājānaŋ abhivādetvā ‘kiŋ, tātā’ ti vutte, ‘deva, ajja mayā kasitaţţhānaŋ sabbaŋ suvaņņabharitameva hutvā ţhitaŋ, idaŋ suvaņņaŋ āharāpetuŋ vaţţatī’ ti. ‘Kosi tvan’ ti? ‘Puņņo nāma ahan’ ti. ‘Kiŋ pana te ajja katan’ ti? ‘Dhammasenāpatissa me ajja pātova dantakaţţhañca mukhodakañca dinnaŋ, bhariyāyapi me mayhaŋ āharaņabhattaŋ tasseva dinnan’ ti.

Taŋ sutvā rājā ‘ajjeva kira, bho, dhammasenāpatissa dinnadānena vipāko dassito’ ti vatvā, ‘tāta, kiŋ karomī’ ti pucchi. ‘Bahūni sakaţasahassāni pahiņitvā suvaņņaŋ āharāpethā’ ti. Rājā sakaţāni pahiņi. Rājapurisesu ‘rañño santakan’ ti gaņhantesu gahitagahitaŋ mattikāva hoti. Te gantvā rañño ārocetvā ‘tumhehi kinti (p. 2.199) vatvā gahitan’ ti. Puţţhā ‘tumhākaŋ santakan’ ti āhaŋsu. Na mayhaŋ, tātā, santakaŋ, gacchatha ‘puņņassa santakan’ ti vatvā gaņhathāti. Te tathā kariŋsu, gahitagahitaŋ suvaņņameva ahosi. Sabbampi āharitvā rājangaņe rāsimakaŋsu, asītihatthubbedho rāsi ahosi. Rājā nāgare sannipātetvā ‘imasmiŋ nagare atthi kassaci ettakaŋ suvaņņan’ ti? ‘Natthi, devā’ ti. ‘Kiŋ panassa dātuŋ vaţţatī’ ti? ‘Seţţhichattaŋ, devā’ ti. Rājā ‘bāhudhanaseţţhi nāma hotū’ ti mahantena bhogena saddhiŋ tassa seţţhichattamadāsi. Atha naŋ so āha– ‘mayaŋ, deva, ettakaŋ kālaŋ parakule vasimhā, vasanaţţhānaŋ no dethā’ ti. ‘Tena hi passa, esa gumbo paññāyati, etaŋ harāpetvā gehaŋ kārehī’ ti purāņaseţţhissa gehaţţhānaŋ ācikkhi. So tasmiŋ ţhāne katipāheneva gehaŋ kārāpetvā gehappavesanamangalañca chattamangalañca ekatova karonto sattāhaŋ buddhappamukhassa bhikkhusanghassa dānaŋ adāsi. Athassa satthā anumodanaŋ karonto anupubbiŋ kathaŋ kathesi. Dhammakathāvasāne puņņaseţţhi ca bhariyā cassa dhītā ca uttarāti tayo janā sotāpannā ahesuŋ.

Aparabhāge rājagahaseţţhi puņņaseţţhino dhītaraŋ attano puttassa vāresi. So ‘nāhaŋ dassāmī’ ti vatvā ‘mā evaŋ karotu, ettakaŋ kālaŋ amhe nissāya vasanteneva te sampatti laddhā, detu me puttassa dhītaran’ ti vutte ‘so micchādiţţhiko, mama dhītā tīhi ratanehi vinā vattituŋ na sakkoti, nevassa dhītaraŋ dassāmī’ ti āha. Atha naŋ bahū seţţhigaņādayo kulaputtā ‘mā tena saddhiŋ vissāsaŋ bhindi, dehissa dhītaran’ ti yāciŋsu. So tesaŋ vacanaŋ sampaţicchitvā āsāļhipuņņamāyaŋ dhītaraŋ adāsi. Sā patikulaŋ gatakālato paţţhāya bhikkhuŋ vā bhikkhuniŋ vā upasankamituŋ dānaŋ vā dātuŋ dhammaŋ vā sotuŋ nālattha. Evaŋ ađđhatiyesu māsesu vītivattesu santike ţhitaŋ paricārikaŋ pucchi– ‘idāni kittakaŋ antovassassa avasiţţhan’ ti? ‘Ađđhamāso, ayye’ ti. Sā pitu sāsanaŋ pahiņi ‘kasmā maŋ evarūpe bandhanāgāre pakkhipiŋsu, varaŋ me lakkhaņāhataŋ katvā (p. 2.200) paresaŋ dāsiŋ sāvetuŋ. Evarūpassa micchādiţţhikulassa dātuŋ na vaţţati. Āgatakālato paţţhāya bhikkhudassanādīsu ekampi puññaŋ kātuŋ na labhāmī’ ti.

Athassā pitā ‘dukkhitā vata me dhītā’ ti anattamanataŋ pavedetvā pañcadasa kahāpaņasahassāni pesesi ‘imasmiŋ nagare sirimā nāma gaņikā atthi, devasikaŋ sahassaŋ gaņhāti. Imehi kahāpaņehi taŋ ānetvā sāmikassa pādaparicārikaŋ katvā sayaŋ puññāni karotū’ ti Sā sirimaŋ pakkosāpetvā ‘sahāyike ime kahāpaņe gahetvā imaŋ ađđhamāsaŋ tava sahāyakaŋ paricarāhī’ ti āha. Sā ‘sādhū’ ti paţissuņi. Sā taŋ ādāya sāmikassa santikaŋ gantvā tena sirimaŋ disvā ‘kiŋ idan’ ti vutte, ‘sāmi, imaŋ ađđhamāsaŋ mama sahāyikā tumhe paricaratu, ahaŋ pana imaŋ ađđhamāsaŋ dānañceva dātukāmā dhammañca sotukāmā’ ti āha. So taŋ abhirūpaŋ itthiŋ disvā uppannasineho ‘sādhū’ ti sampaţicchi.

Uttarāpi kho buddhappamukhaŋ bhikkhusanghaŋ nimantetvā, ‘bhante, imaŋ ađđhamāsaŋ aññattha agantvā idheva bhikkhā gahetabbā’ ti satthu paţiññaŋ gahetvā ‘ito dāni paţţhāya yāva mahāpavāraņā, tāva satthāraŋ upaţţhātuŋ dhammañca sotuŋ labhissāmī’ ti tuţţhamānasā ‘evaŋ yāguŋ pacatha, evaŋ pūve pacathā’ ti mahānase sabbakiccāni saŋvidahantī vicarati. Athassā sāmiko ‘sve pavāraņā bhavissatī’ ti mahānasābhimukho vātapāne ţhatvā ‘kiŋ nu kho karontī sā andhabālā vicaratī’ ti olokento taŋ seţţhīdhītaraŋ sedakilinnaŋ chārikāya okiņņaŋ angāramasimakkhitaŋ tathā saŋvidahitvā vicaramānaŋ disvā ‘aho andhabālā evarūpe ţhāne imaŋ sirisampattiŋ nānubhavati, “muņđakasamaņe upaţţhahissāmī” ti tuţţhacittā vicaratī’ ti hasitvā apagañchi.

Tasmiŋ apagate tassa santike ţhitā sirimā ‘kiŋ nu kho oloketvā esa hasī’ ti teneva vātapānena olokentī uttaraŋ disvā ‘imaŋ oloketvā iminā hasitaŋ, addhā imassa etāya saddhiŋ santhavo atthī’ ti cintesi. Sā kira ađđhamāsaŋ tasmiŋ gehe bāhiraka-itthī hutvā vasamānāpi taŋ sampattiŋ anubhavamānā attano bāhiraka-itthibhāvaŋ ajānitvā ‘ahaŋ gharasāminī’ ti saññamakāsi. Sā (p. 2.201) uttarāya āghātaŋ bandhitvā ‘dukkhamassā uppādessāmī’ ti pāsādā oruyha mahānasaŋ pavisitvā pūvapacanaţţhāne pakkuthitaŋ sappiŋ kaţacchunā ādāya uttarābhimukhaŋ pāyāsi. Uttarā taŋ āgacchantiŋ disvā ‘mama sahāyikāya mayhaŋ upakāro kato, cakkavāļaŋ atisambādhaŋ, brahmaloko atinīcako, mama sahāyikāya guņova mahanto. Ahañhi etaŋ nissāya dānañca dātuŋ dhammañca sotuŋ labhiŋ. Sace mama etissā upari kopo atthi, idaŋ sappi maŋ dahatu. Sace natthi, mā dahatū’ ti taŋ mettāya phari. Tāya tassā matthake āsittaŋ pakkuthitasappi sītudakaŋ viya ahosi.

Atha naŋ ‘idaŋ sītalaŋ bhavissatī’ ti kaţacchuŋ pūretvā ādāya āgacchantiŋ uttarāya dāsiyo disvā ‘apehi dubbinīte, na tvaŋ amhākaŋ ayyāya pakkuthitaŋ sappiŋ āsiñcituŋ anucchavikā’ ti santajjentiyo ito cito ca uţţhāya hatthehi ca pādehi ca pothetvā bhūmiyaŋ pātesuŋ. Uttarā vārentīpi vāretuŋ nāsakkhi. Athassā upari ţhitā sabbā dāsiyo paţibāhitvā ‘kissa te evarūpaŋ bhāriyaŋ katan’ ti sirimaŋ ovaditvā uņhodakena nhāpetvā satapākatelena abbhañji. Tasmiŋ khaņe sā attano bāhirakitthibhāvaŋ ñatvā cintesi– ‘mayā bhāriyaŋ kammaŋ kataŋ sāmikassa hasanamattakāraņā imissā upari pakkuthitaŋ sappiŋ āsiñcantiyā, ayaŋ “gaņhatha nan” ti dāsiyo na āņāpesi. Maŋ viheţhanakālepi sabbadāsiyo paţibāhitvā mayhaŋ kattabbameva akāsi. Sacāhaŋ imaŋ na khamāpessāmi, muddhā me sattadhā phaleyyā’ ti tassā pādamūle nipajjitvā, ‘ayye, khamāhi me’ ti āha. Ahaŋ sapitikā dhītā, pitari khamante khamāmīti. Hotu, ayye, pitaraŋ te puņņaseţţhiŋ khamāpessāmīti. Puņņo mama vaţţajanakapitā, vivaţţajanake pitari khamante panāhaŋ khamissāmīti. Ko pana te vivaţţajanakapitāti? Sammāsambuddhoti. Mayhaŋ tena saddhiŋ vissāso natthīti. Ahaŋ karissāmi, satthā sve bhikkhusanghaŋ ādāya idhāgamissati, tvaŋ yathāladdhaŋ sakkāraŋ gahetvā idheva āgantvā taŋ khamāpehīti. Sā ‘sādhu, ayye’ ti uţţhāya attano gehaŋ gantvā pañcasatā parivāritthiyo āņāpetvā nānāvidhāni khādanīyāni ceva sūpeyyāni ca sampādetvā punadivase taŋ sakkāraŋ ādāya (p. 2.202) uttarāya gehaŋ āgantvā buddhappamukhassa bhikkhusanghassa patte patiţţhāpetuŋ avisahantī aţţhāsi. Taŋ sabbaŋ gahetvā uttarāva saŋvidahi. Sirimāpi bhattakiccāvasāne saddhiŋ parivārena satthu pādamūle nipajji.

Atha naŋ satthā pucchi– ‘ko te aparādho’ ti? Bhante, mayā hiyyo idaŋ nāma kataŋ, atha me sahāyikā maŋ viheţhayamānā dāsiyo nivāretvā mayhaŋ upakārameva akāsi. Sāhaŋ imissā guņaŋ jānitvā imaŋ khamāpesiŋ, atha maŋ esā ‘tumhesu khamantesu khamissāmī’ ti āha. ‘Evaŋ kira uttare’ ti? ‘Āma, bhante, sīse me sahāyikāya pakkuthitasappi āsittan’ ti. Atha ‘tayā kiŋ cintitan’ ti? ‘Cakkavāļaŋ atisambādhaŋ, brahmaloko atinīcako, mama sahāyikāya guņova mahanto. Ahañhi etaŋ nissāya dānañca dātuŋ dhammañca sotuŋ alatthaŋ, sace me imissā upari kopo atthi, idaŋ maŋ dahatu. No ce, mā dahatū’ ti evaŋ cintetvā imaŋ mettāya phariŋ, bhanteti. Satthā ‘sādhu sādhu, uttare, evaŋ kodhaŋ jinituŋ vaţţati. Kodho hi nāma akkodhena, akkosakaparibhāsako anakkosantena aparibhāsantena, thaddhamaccharī attano santakassa dānena, musāvādī saccavacanena jinitabbo’ ti vatvā imaŋ gāthamāha–

223. 
‘Akkodhena jine kodhaŋ, asādhuŋ sādhunā jine;


Jine kadariyaŋ dānena, saccenālikavādinan’ ti.

Tattha akkodhenāti kodhano hi puggalo akkodhena hutvā jinitabbo. Asādhunti abhaddako bhaddakena hutvā jinitabbo. Kadariyanti thaddhamaccharī attano santakassa cāgacittena jinitabbo. Alikavādī saccavacanena jinitabbo. Tasmā evamāha– ‘akkodhena jine kodhaŋ …pe… saccenālikavādinan’ ti.

Desanāvasāne sirimā saddhiŋ pañcasatāhi itthīhi sotāpattiphale patiţţhahīti.

Uttarā-upāsikāvatthu tatiyaŋ.

4. Mahāmoggallānattherapañhavatthu
Saccaŋ (p. 2.203) bhaņeti imaŋ dhammadesanaŋ satthā jetavane viharanto mahāmoggallānattherassa pañhaŋ ārabbha kathesi.

Ekasmiñhi samaye thero devacārikaŋ gantvā mahesakkhāya devatāya vimānadvāre ţhatvā taŋ attano santikaŋ āgantvā vanditvā ţhitaŋ evamāha– ‘devate mahatī te sampatti, kiŋ kammaŋ katvā imaŋ alatthā’ ti? ‘Mā maŋ, bhante, pucchathā’ ti. Devatā kira attano parittakammena lajjamānā evaŋ vadati. Sā pana therena ‘kathehiyevā’ ti vuccamānā āha– ‘bhante, mayā neva dānaŋ dinnaŋ, na pūjā katā, na dhammo suto, kevalaŋ saccamattaŋ rakkhitan’ ti. Thero aññāni vimānadvārāni gantvā āgatāgatā aparāpi devadhītaro pucchi. Tāsupi tatheva niguhitvā theraŋ paţibāhituŋ asakkontīsu ekā tāva āha– ‘bhante, mayā neva dānādīsu kataŋ nāma atthi, ahaŋ pana kassapabuddhakāle parassa dāsī ahosiŋ, tassā me sāmiko ativiya caņđo pharuso, gahitaggahiteneva kaţţhena vā kalingarena vā sīsaŋ bhindati. Sāhaŋ uppanne kope “esa tava sāmiko lakkhaņāhataŋ vā kātuŋ nāsādīni vā chindituŋ issaro, mā kujjhī” ti attānameva paribhāsetvā kopaŋ nāma na akāsiŋ, tena me ayaŋ sampatti laddhā’ ti. Aparā āha– ‘ahaŋ, bhante, ucchukhettaŋ rakkhamānā ekassa bhikkhuno ucchuyaţţhiŋ adāsiŋ’. Aparā ekaŋ timbarusakaŋ adāsiŋ. Aparā ekaŋ eļālukaŋ adāsiŋ. Aparā ekaŋ phārusakaŋ adāsiŋ. Aparā ekaŋ mūlamuţţhiŋ. Aparā ‘nimbamuţţhin’ ti-ādinā nayena attanā attanā kataŋ parittadānaŋ ārocetvā ‘iminā iminā kāraņena amhehi ayaŋ sampatti laddhā’ ti āhaŋsu.

Thero tāhi katakammaŋ sutvā satthāraŋ upasankamitvā pucchi– ‘sakkā nu kho, bhante, saccakathanamattena, kopanibbāpanamattena, atiparittakena timbarusakādidānamattena dibbasampattiŋ laddhun’ ti. ‘Kasmā maŋ, moggallāna, pucchasi, nanu te devatāhi ayaŋ attho kathito’ ti? ‘Āma, bhante, labbhati maññe ettakena dibbasampattī’ ti. Atha naŋ satthā ‘moggallāna, saccamattaŋ kathetvāpi kopamattaŋ jahitvāpi parittakaŋ dānaŋ datvāpi devalokaŋ gacchatiyevā’ ti vatvā imaŋ gāthamāha–

224. 
‘Saccaŋ (p. 2.204) bhaņe na kujjheyya, dajjā appampi yācito.


Etehi tīhi ţhānehi, gacche devāna santike’ ti.

Tattha saccaŋ bhaņeti saccaŋ dīpeyya vohareyya, sacce patiţţhaheyyāti attho. Na kujjheyyāti parassa na kujjheyya Yācitoti yācakā nāma sīlavanto pabbajitā. Te hi kiñcāpi ‘dethā’ ti ayācitvāva gharadvāre tiţţhanti, atthato pana yācantiyeva nāma. Evaŋ sīlavantehi yācito appasmiŋ deyyadhamme vijjamāne appamattakampi dadeyya. Etehi tīhīti etesu tīsu ekenāpi kāraņena devalokaŋ gaccheyyāti attho.

Desanāvasāne bahū sotāpattiphalādīni pāpuņiŋsūti.

Mahāmoggallānattherapañhavatthu catutthaŋ.

5. Buddhapitubrāhmaņavatthu
Ahiŋsakā yeti imaŋ dhammadesanaŋ satthā sāketaŋ nissāya añjanavane viharanto bhikkhūhi paţţhapañhaŋ ārabbha kathesi.

Bhagavato kira bhikkhusanghaparivutassa sāketaŋ piņđāya pavisanakāle eko sāketavāsī mahallakabrāhmaņo nagarato nikkhamanto antaragharadvāre dasabalaŋ disvā pādesu nipatitvā gopphakesu daļhaŋ gahetvā, ‘tāta, nanu nāma puttehi jiņņakāle mātāpitaro paţijaggitabbā, kasmā ettakaŋ kālaŋ amhākaŋ attānaŋ na dassesi. Mayā tāva diţţhosi, mātarampi passituŋ ehī’ ti satthāraŋ gahetvā attano gehaŋ agamāsi. Satthā tattha gantvā paññatte āsane nisīdi saddhiŋ bhikkhusanghena. Brāhmaņīpi āgantvā satthu pādesu nipatitvā, ‘tāta, ettakaŋ kālaŋ kuhiŋ gatosi, nanu nāma mātāpitaro mahallakakāle upaţţhātabbā’ ti vatvā puttadhītaro ‘etha bhātaraŋ vandathā’ ti vandāpesi. Te ubhopi tuţţhamānasā buddhappamukhaŋ bhikkhusanghaŋ parivisitvā, ‘bhante, idheva nibaddhaŋ bhikkhaŋ gaņhathā’ ti vatvā ‘buddhā nāma ekaţţhāneyeva nibaddhaŋ bhikkhaŋ na gaņhantī’ ti vutte, ‘tena hi, bhante, ye vo nimantetuŋ āgacchanti, te amhākaŋ santikaŋ pahiņeyyāthā’ ti āhaŋsu. Satthā tato (p. 2.205) paţţhāya nimantetuŋ āgate ‘gantvā brāhmaņassa āroceyyāthā’ ti pesesi. Te gantvā ‘mayaŋ svātanāya satthāraŋ nimantemā’ ti brāhmaņaŋ vadanti. Brāhmaņo punadivase attano gehato bhattabhājanasūpeyyabhājanāni ādāya satthu nisīdanaţţhānaŋ gacchati. Aññatra pana nimantane asati satthā brāhmaņasseva gehe bhattakiccaŋ karoti. Te ubhopi attano deyyadhammaŋ niccakālaŋ tathāgatassa dentā dhammakathaŋ suņantā anāgāmiphalaŋ pāpuņiŋsu.

Bhikkhū dhammasabhāyaŋ kathaŋ samuţţhāpesuŋ, ‘āvuso, brāhmaņo “tathāgatassa suddhodano pitā, mahāmāyā mātā” ti jānāti, jānantova saddhiŋ brāhmaņiyā tathāgataŋ “amhākaŋ putto” ti vadati, satthāpi tatheva adhivāseti. Kiŋ nu kho kāraņan’ ti? Satthā tesaŋ kathaŋ sutvā, ‘bhikkhave, ubhopi te attano puttameva puttoti vadantī’ ti vatvā atītaŋ āhari.

Atīte, bhikkhave, ayaŋ brāhmaņo nirantaraŋ pañca jātisatāni mayhaŋ pitā ahosi, pañca jātisatāni cūļapitā, pañca jātisatāni mahāpitā. Sāpi me brāhmaņī nirantarameva pañca jātisatāni mātā ahosi, pañca jātisatāni cūļamātā, pañca jātisatāni mahāmātā. Evāhaŋ diyađđhajātisahassaŋ brāhmaņassa hatthe saŋvađđho, diyađđhajātisahassaŋ brāhmaņiyā hattheti tīņi jātisahassāni tesaŋ puttabhāvaŋ dassetvā imā gāthā abhāsi–

‘Yasmiŋ mano nivisati, cittañcāpi pasīdati;

Adiţţhapubbake pose, kāmaŋ tasmimpi vissase. (jā. 1.1.68).

‘Pubbeva sannivāsena, paccuppannahitena vā;

Evaŋ taŋ jāyate pemaŋ, uppalaŋva yathodake’ ti. (jā. 1.2.174).

Satthā temāsameva taŋ kulaŋ nissāya vihāsi. Te ubhopi arahattaŋ sacchikatvā parinibbāyiŋsu. Atha nesaŋ mahāsakkāraŋ katvā ubhopi ekakūţāgārameva āropetvā nīhariŋsu. Satthāpi pañcasatabhikkhuparivāro tehi saddhiŋyeva āļāhanaŋ agamāsi. ‘Buddhānaŋ kira mātāpitaro’ ti mahājano nikkhami. Satthāpi āļāhanasamīpe ekaŋ sālaŋ (p. 2.206) pavisitvā aţţhāsi. Manussā satthāraŋ vanditvā ekamante ţhatvā, ‘bhante, “mātāpitaro vo kālakatā” ti mā cintayitthā’ ti satthārā saddhiŋ paţisanthāraŋ karonti. Satthā te ‘mā evaŋ avacutthā’ ti appaţikkhipitvā parisāya āsayaŋ oloketvā tankhaņānurūpaŋ dhammaŋ desento–

‘Appaŋ vata jīvitaŋ idaŋ,

Oraŋ vassasatāpi miyyati.

Yo cepi aticca jīvati,

Atha so jarasāpi miyyatī’ ti. (su. ni. 810 mahāni. 39)–

Idaŋ jarāsuttaŋ kathesi. Desanāvasāne caturāsītiyā pāņasahassānaŋ dhammābhisamayo ahosi. Bhikkhū brāhmaņassa ca brāhmaņiyā ca parinibbutabhāvaŋ ajānantā, ‘bhante, tesaŋ ko abhisamparāyo’ ti pucchiŋsu. Satthā, ‘bhikkhave, evarūpānaŋ asekhamunīnaŋ abhisamparāyo nāma natthi. Evarūpā hi accutaŋ amataŋ mahānibbānameva pāpuņantī’ ti vatvā imaŋ gāthamāha–

225. 
‘Ahiŋsakā ye munayo, niccaŋ kāyena saŋvutā;


Te yanti accutaŋ ţhānaŋ, yattha gantvā na socare’ ti.

Tattha munayoti moneyyapaţipadāya maggaphalapattā asekhamunayo. Kāyenāti desanāmattamevetaŋ, tīhipi dvārehi susaŋvutāti attho. Accutanti sassataŋ. Ṭhānanti akuppaţţhānaŋ dhuvaţţhānaŋ. Yatthāti yasmiŋ nibbāne gantvā na socare na socanti na vihaññanti, taŋ ţhānaŋ gacchantīti attho.

Desanāvasāne bahū sotāpattiphalādīni pāpuņiŋsūti.

Buddhapitubrāhmaņavatthu pañcamaŋ.

6. Puņņadāsīvatthu
Sadā jāgaramānānanti imaŋ dhammadesanaŋ satthā gijjhakūţe viharanto puņņaŋ nāma rājagahaseţţhino dāsiŋ ārabbha kathesi.

Tassā (p. 2.207) kira ekadivasaŋ koţţanatthāya bahuvīhiŋ adaŋsu. Sā rattimpi dīpaŋ jāletvā vīhiŋ koţţentī vissamanatthāya sedatintena gattena bahivāte aţţhāsi. Tasmiŋ samaye dabbo mallaputto bhikkhūnaŋ senāsanapaññāpako ahosi. So dhammassavanaŋ sutvā attano attano senāsanaŋ gacchantānaŋ bhikkhūnaŋ anguliŋ jāletvā purato purato maggadesanatthāya gacchanto bhikkhūnaŋ ālokaŋ nimmini. Puņņā tenālokena pabbate vicarante bhikkhū disvā ‘ahaŋ tāva attano dukkhena upaddutā imāyapi velāya niddaŋ na upemi, bhaddantā kiŋ kāraņā na niddāyantī’ ti cintetvā ‘addhā kassaci bhikkhuno aphāsukaŋ vā bhavissati, dīghajātikena vā upaddavo bhavissatī’ ti saññaŋ katvā pātova kuņđakaŋ ādāya udakena temetvā hatthatale pūvaŋ katvā angāresu pacitvā ucchange katvā titthamagge khādissāmīti ghaţaŋ ādāya titthābhimukhī pāyāsi. Satthāpi gāmaŋ piņđāya pavisituŋ tameva maggaŋ paţipajji.

Sā satthāraŋ disvā cintesi– ‘aññesu divasesu satthari diţţhepi mama deyyadhammo na hoti, deyyadhamme sati satthāraŋ na passāmi, idāni me deyyadhammo ca atthi, satthā ca sammukhībhūto. Sace lūkhaŋ vā paņītaŋ vāti acintetvā gaņheyya, dadeyyāhaŋ imaŋ pūvan’ ti ghaţaŋ ekamante nikkhipitvā satthāraŋ vanditvā, ‘bhante imaŋ lūkhaŋ dānaŋ paţiggaņhantā mama sangahaŋ karothā’ ti āha. Satthā ānandattheraŋ oloketvā tena nīharitvā dinnaŋ mahārājadattiyaŋ pattaŋ upanāmetvā pūvaŋ gaņhi. Puņņāpi taŋ satthu patte patiţţhapetvāva pañcapatiţţhitena vanditvā, ‘bhante, tumhehi diţţhadhammoyeva me samijjhatū’ ti āha. Satthā ‘evaŋ hotū’ ti ţhitakova anumodanaŋ akāsi.

Puņņāpi cintesi– ‘kiñcāpi me satthā sangahaŋ karonto pūvaŋ gaņhi, na panidaŋ khādissati. Addhā purato kākassa vā sunakhassa vā datvā rañño vā rājaputtassa vā gehaŋ gantvā paņītabhojanaŋ bhuñjissatī’ ti. Satthāpi ‘kiŋ nu kho esā cintesī’ ti tassā cittācāraŋ ñatvā ānandattheraŋ oloketvā nisīdanākāraŋ dassesi. Thero cīvaraŋ paññāpetvā adāsi. Satthā bahinagareyeva nisīditvā bhattakiccaŋ akāsi. Devatā sakalacakkavāļagabbhe devamanussānaŋ upakappanakaŋ ojaŋ madhupaţalaŋ viya pīļetvā (p. 2.208) tattha pakkhipiŋsu. Puņņā ca olokentī aţţhāsi. Bhattakiccāvasāne thero udakaŋ adāsi. Satthā katabhattakicco puņņaŋ āmantetvā ‘kasmā tvaŋ puņņe mama sāvake paribhavasī’ ti āha. Na paribhavāmi, bhanteti. Atha tayā mama sāvake oloketvā kiŋ kathitanti? ‘Ahaŋ tāva iminā dukkhupaddavena niddaŋ na upemi, bhaddantā kimatthaŋ niddaŋ na upenti, addhā kassaci aphāsukaŋ vā bhavissati, dīghajātikena vā upaddavo bhavissatī’ ti ettakaŋ mayā, bhante, cintitanti. Satthā tassā vacanaŋ sutvā ‘puņņe tvaŋ na tāva dukkhupaddavena niddāyasi, mama sāvakā sadā jāgariyamanuyuttatāya na niddāyantī’ ti vatvā imaŋ gāthamāha–

226. 
‘Sadā jāgaramānānaŋ, ahorattānusikkhinaŋ;


Nibbānaŋ adhimuttānaŋ, atthaŋ gacchanti āsavā’ ti.

Tattha ahorattānusikkhinanti divā ca rattiñca tisso sikkhā sikkhamānānaŋ. Nibbānaŋ adhimuttānanti nibbānajjhāsayānaŋ. Atthaŋ gacchantīti evarūpānaŋ sabbepi āsavā atthaŋ vināsaŋ natthibhāvaŋ gacchantīti attho.

Desanāvasāne yathāţhitā puņņā sotāpattiphale patiţţhahi, sampattaparisāyapi sātthikā dhammadesanā ahosīti.

Satthā kuņđaka-angārapūvena bhattakiccaŋ katvā vihāraŋ agamāsi. Bhikkhū dhammasabhāyaŋ kathaŋ samuţţhāpesuŋ ‘dukkaraŋ āvuso, sammāsambuddhena kataŋ puņņāya dinnena kuņđaka-angārapūvena bhattakiccaŋ karontenā’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva, pubbepi mayā imāya dinnakuņđakaŋ paribhuttamevā’ ti vatvā atītaŋ āharitvā–


‘Bhutvā tiņaparighāsaŋ, bhutvā ācāmakuņđakaŋ;


Etaŋ te bhojanaŋ āsi, kasmā dāni na bhuñjasi.


‘Yattha posaŋ na jānanti, jātiyā vinayena vā;


Bahuŋ tattha mahābrahme, api ācāmakuņđakaŋ.


‘Tvañca (p. 2.209) kho maŋ pajānāsi, yādisāyaŋ hayuttamo;


Jānanto jānamāgamma, na te bhakkhāmi kuņđakan’ ti. (jā. 1.3.10-12)–

Imaŋ kuņđakasindhavapotakajātakaŋ vitthāretvā kathesi.

Puņņadāsīvatthu chaţţhaŋ.

7. Atula-upāsakavatthu
Porāņametanti imaŋ dhammadesanaŋ satthā jetavane viharanto atulaŋ nāma upāsakaŋ ārabbha kathesi.

So hi sāvatthivāsī upāsako pañcasata-upāsakaparivāro ekadivasaŋ te upāsake ādāya dhammassavanatthāya vihāraŋ gantvā revatattherassa santike dhammaŋ sotukāmo hutvā revatattheraŋ vanditvā nisīdi. So panāyasmā paţisallānārāmo sīho viya ekacāro, tasmā tena saddhiŋ na kiñci kathesi. So ‘ayaŋ thero na kiñci kathesī’ ti kuddho uţţhāya sāriputtattherassa santikaŋ gantvā ekamantaŋ ţhito therena ‘kenatthena āgatatthā’ ti vutte ‘ahaŋ, bhante, ime upāsake ādāya dhammassavanatthāya revatattheraŋ upasankamiŋ, tassa me thero na kiñci kathesi, svāhaŋ tassa kujjhitvā idhāgato, dhammaŋ me kathethā’ ti āha. Atha thero ‘tena hi upāsakā nisīdathā’ ti vatvā bahukaŋ katvā abhidhammakathaŋ kathesi. Upāsakopi ‘abhidhammakathā nāma atisaņhā, thero bahuŋ abhidhammameva kathesi, amhākaŋ iminā ko attho’ ti kujjhitvā parisaŋ ādāya ānandattherassa santikaŋ agamāsi.

Therenāpi ‘kiŋ upāsakā’ ti vutte, ‘bhante, mayaŋ dhammassavanatthāya revatattheraŋ upasankamimhā, tassa santike ālāpasallāpamattampi alabhitvā kuddhā sāriputtattherassa santikaŋ agamimhā, sopi no atisaņhaŋ bahuŋ abhidhammameva kathesi, “iminā amhākaŋ ko attho” ti etassāpi kujjhitvā idhāgamimhā, kathehi no, bhante, dhammakathan’ ti. Tena hi nisīditvā suņāthāti thero tesaŋ suviññeyyaŋ katvā appakameva (p. 2.210) dhammaŋ kathesi. Te therassapi kujjhitvā satthu santikaŋ gantvā vanditvā ekamantaŋ nisīdiŋsu, atha ne satthā āha– ‘kasmā upāsakā āgatatthā’ ti? ‘Dhammassavanāya, bhante’ ti. ‘Suto pana vo dhammo’ ti? ‘Bhante, mayaŋ ādito revatattheraŋ upasankamimhā, so amhehi saddhiŋ na kiñci kathesi, tassa kujjhitvā sāriputtattheraŋ upasankamimhā, tena no bahu abhidhammo kathito, taŋ asallakkhetvā kujjhitvā ānandattheraŋ upasankamimhā, tena no appamattakova dhammo kathito, tassapi kujjhitvā idhāgatamhā’ ti.

Satthā tassa kathaŋ sutvā, ‘atula, porāņato paţţhāya āciņņamevetaŋ, tuņhībhūtampi bahukathampi mandakathampi garahantiyeva. Ekantaŋ garahitabboyeva vā hi pasaŋsitabboyeva vā natthi Rājānopi ekacce nindanti, ekacce pasaŋsanti. Mahāpathavimpi candimasūriyepi ākāsādayopi catuparisamajjhe nisīditvā dhammaŋ kathentampi sammāsambuddhaŋ ekacce garahanti, ekacce pasaŋsanti. Andhabālānañhi nindā vā pasaŋsā vā appamāņā, paņđitena pana medhāvinā nindito nindito nāma, pasaŋsito ca pasaŋsito nāma hotī’ ti vatvā imā gāthā abhāsi–

227. 
‘Porāņametaŋ atula, netaŋ ajjatanāmiva.


Nindanti tuņhimāsīnaŋ, nindanti bahubhāņinaŋ.


Mitabhāņimpi nindanti, natthi loke anindito.

228. 
‘Na cāhu na ca bhavissati, na cetarahi vijjati.


Ekantaŋ nindito poso, ekantaŋ vā pasaŋsito.

229. 
‘Yaŋ ce viññū pasaŋsanti, anuvicca suve suve;


Acchiddavuttiŋ medhāviŋ, paññāsīlasamāhitaŋ.

230. 
‘Nikkhaŋ jambonadasseva, ko taŋ ninditumarahati.


Devāpi naŋ pasaŋsanti, brahmunāpi pasaŋsito’ ti.

Tattha porāņametanti purāņakaŋ etaŋ. Atulāti taŋ upāsakaŋ nāmena ālapati. Netaŋ ajjatanāmivāti idaŋ nindanaŋ vā pasaŋsanaŋ vā ajjatanaŋ (p. 2.211) adhunā uppannaŋ viya na hoti. Tuņhimāsīnanti kiŋ eso mūgo viya badhiro viya kiñci ajānanto viya tuņhī hutvā nisinnoti nindanti. Bahubhāņinanti kiŋ esa vātāhatatālapaņņaŋ viya taţataţāyati, imassa kathāpariyantoyeva natthīti nindanti. Mitabhāņimpīti kiŋ esa suvaņņahiraññaŋ viya attano vacanaŋ maññamāno ekaŋ vā dve vā vatvā tuņhī ahosīti nindanti. Evaŋ sabbathāpi imasmiŋ loke anindito nāma natthīti attho. Na cāhūti atītepi nāhosi, anāgatepi na bhavissati.

Yaŋ ce viññūti bālānaŋ nindā vā pasaŋsā vā appamāņā, yaŋ pana paņđitā divase divase anuvicca nindakāraņaŋ vā pasaŋsakāraņaŋ vā jānitvā pasaŋsanti, acchiddāya vā sikkhāya acchiddāya vā jīvitavuttiyā samannāgatattā acchiddavuttiŋ dhammojapaññāya samannāgatattā medhāviŋ lokiyalokuttarapaññāya ceva catupārisuddhisīlena ca samannāgatattā paññāsīlasamāhitaŋ pasaŋsanti, taŋ suvaņņadosavirahitaŋ ghaţţanamajjanakkhamaŋ jambonadanikkhaŋ viya ko ninditumarahatīti attho. Devāpīti devatāpi paņđitamanussāpi taŋ bhikkhuŋ upaţţhāya thomenti pasaŋsanti. Brahmunāpīti na kevalaŋ devamanussehi, dasasahassacakkavāļe mahābrahmunāpi esa pasaŋsitoyevāti attho.

Desanāvasāne pañcasatāpi upāsakā sotāpattiphale patiţţhahiŋsūti.

Atula-upāsakavatthu sattamaŋ.

8. Chabbaggiyavatthu
Kāyappakopanti imaŋ dhammadesanaŋ satthā veļuvane viharanto chabbaggiye bhikkhū ārabbha kathesi.

Ekadivasañhi satthā veļuvane viharanto tesaŋ chabbaggiyānaŋ ubhohi hatthehi yaţţhiyo gahetvā kaţţhapādukā āruyha piţţhipāsāņe cankamantānaŋ khaţakhaţātisaddaŋ sutvā, ‘ānanda, kiŋ saddo nāmeso’ ti pucchitvā (p. 2.212) ‘chabbaggiyānaŋ pādukā āruyha cankamantānaŋ khaţakhaţasaddo’ ti sutvā sikkhāpadaŋ paññāpetvā ‘bhikkhunā nāma kāyādīni rakkhituŋ vaţţatī’ ti vatvā dhammaŋ desento imā gāthā abhāsi–

231. 
‘Kāyappakopaŋ rakkheyya, kāyena saŋvuto siyā;


Kāyaduccaritaŋ hitvā, kāyena sucaritaŋ care.

232. 
‘Vacīpakopaŋ rakkheyya, vācāya saŋvuto siyā;


Vacīduccaritaŋ hitvā, vācāya sucaritaŋ care.

233. 
‘Manopakopaŋ rakkheyya, manasā saŋvuto siyā;


Manoduccaritaŋ hitvā, manasā sucaritaŋ care.

234. 
‘Kāyena saŋvutā dhīrā, atho vācāya saŋvutā;


Manasā saŋvutā dhīrā, te ve suparisaŋvutā’ ti.

Tattha kāyappakopanti tividhaŋ kāyaduccaritaŋ rakkheyya. Kāyena saŋvutoti kāyadvāre duccaritapavesanaŋ nivāretvā saŋvuto pihitadvāro siyā. Yasmā pana kāyaduccaritaŋ hitvā kāyasucaritaŋ caranto ubhayampetaŋ karoti, tasmā kāyaduccaritaŋ hitvā, kāyena sucaritaŋ careti vuttaŋ. Anantaragāthāsupi eseva nayo. Kāyena saŋvutā dhīrāti ye paņđitā pāņātipātādīni akarontā kāyena, musāvādādīni akarontā vācāya, abhijjhādīni asamuţţhapentā manasā saŋvutā, te idha lokasmiŋ susaŋvutā surakkhitā sugopitā supihitadvārāti attho.

Desanāvasāne bahū sotāpattiphalādīni pāpuņiŋsūti.

Chabbaggiyavatthu aţţhamaŋ.

Kodhavaggavaņņanā niţţhitā.

Sattarasamo vaggo.

18. Malavaggo

1. Goghātakaputtavatthu
Paņđupalāsova (p. 2.213) dānisīti imaŋ dhammadesanaŋ satthā jetavane viharanto ekaŋ goghātakaputtaŋ ārabbha kathesi.

Sāvatthiyaŋ kireko goghātako gāvo vadhitvā varamaŋsāni gahetvā pacāpetvā puttadārehi saddhiŋ nisīditvā maŋsañca khādati, mūlena ca vikkiņitvā jīvikaŋ kappesi. So evaŋ pañcapaņņāsa vassāni goghātakakammaŋ karonto dhuravihāre viharantassa satthu ekadivasampi kaţacchumattampi yāguŋ vā bhattaŋ vā na adāsi. So ca vinā maŋsena bhattaŋ na bhuñjati. So ekadivasaŋ divasabhāge maŋsaŋ vikkiņitvā attano atthāya pacituŋ ekaŋ maŋsakhaņđaŋ bhariyāya datvā nhāyituŋ agamāsi. Athassa sahāyako gehaŋ gantvā bhariyaŋ āha– ‘thokaŋ me vikkiņiyamaŋsaŋ dehi, gehaŋ me pāhunako āgato’ ti. Natthi vikkiņiyamaŋsaŋ, sahāyako te maŋsaŋ vikkiņitvā idāni nhāyituŋ gatoti. Mā evaŋ kari, sace maŋsakhaņđaŋ atthi, dehīti. Sahāyakassa te nikkhittamaŋsaŋ ţhapetvā aññaŋ natthīti. So ‘sahāyakassa me atthāya ţhapitamaŋsato aññaŋ maŋsaŋ natthi, so ca vinā maŋsena na bhuñjati, nāyaŋ dassatī’ ti sāmaŋyeva taŋ maŋsaŋ gahetvā pakkāmi.

Goghātakopi nhatvā āgato tāya attano pakkapaņņena saddhiŋ vađđhetvā bhatte upanīte āha ‘kahaŋ maŋsan’ ti? ‘Natthi, sāmī’ ti. Nanu ahaŋ paccanatthāya maŋsaŋ datvā gatoti. Tava sahāyako āgantvā ‘pāhunako me āgato, vikkiņiyamaŋsaŋ dehī’ ti vatvā mayā ‘sahāyakassa te ţhapitamaŋsato aññaŋ maŋsaŋ natthi, so ca vinā maŋsena na bhuñjatī’ ti vuttepi balakkārena taŋ maŋsaŋ sāmaŋyeva gahetvā gatoti. Ahaŋ vinā maŋsena bhattaŋ na bhuñjāmi, harāhi nanti. Kiŋ sakkā kātuŋ, bhuñja, sāmīti. So ‘nāhaŋ bhuñjāmī’ ti taŋ bhattaŋ harāpetvā satthaŋ ādāya pacchāgehe ţhito goņo atthi, tassa santikaŋ gantvā mukhe hatthaŋ pakkhipitvā jivhaŋ nīharitvā satthena mūle (p. 2.214) chinditvā ādāya gantvā angāresu pacāpetvā bhattamatthake ţhapetvā nisinno ekaŋ bhattapiņđaŋ bhuñjitvā ekaŋ maŋsakhaņđaŋ mukhe ţhapesi. Tankhaņaññevassa jivhā chijjitvā bhattapātiyaŋ pati. Tankhaņaññeva kammasarikkhakaŋ vipākaŋ labhi. Sopi kho goņo viya lohitadhārāya mukhato paggharantiyā antogehaŋ pavisitvā jaņņukehi vicaranto viravi.

Tasmiŋ samaye goghātakassa putto pitaraŋ olokento samīpe ţhito hoti. Atha naŋ mātā āha– ‘passa, putta, imaŋ goghātakaŋ goņaŋ viya gehamajjhe jaņņukehi vicaritvā viravantaŋ, idaŋ dukkhaŋ tava matthake patissati, mamampi anoloketvā attano sotthiŋ karonto palāyassū’ ti. So maraņabhayatajjito mātaraŋ vanditvā palāyi, palāyitvā ca pana takkasilaŋ agamāsi. Goghātakopi goņo viya gehamajjhe viravanto vicaritvā kālakato avīcimhi nibbatti. Goņopi kālamakāsi. Goghātakaputtopi takkasilaŋ gantvā suvaņņakārakammaŋ uggaņhi. Athassācariyo gāmaŋ gacchanto ‘evarūpaŋ nāma alankāraŋ kareyyāsī’ ti vatvā pakkāmi. Sopi tathārūpaŋ alankāraŋ akāsi. Athassācariyo āgantvā alankāraŋ disvā ‘ayaŋ yattha katthaci gantvā jīvituŋ samattho’ ti vayappattaŋ attano dhītaraŋ adāsi. So puttadhītāhi vađđhi.

Athassa puttā vayappattā sippaŋ uggaņhitvā aparabhāge sāvatthiyaŋ gantvā tattha gharāvāsaŋ saņţhapetvā vasantā saddhā pasannā ahesuŋ. Pitāpi nesaŋ takkasilāyaŋ kiñci kusalaŋ akatvāva jaraŋ pāpuņi. Athassa puttā ‘pitā no mahallako’ ti attano santikaŋ pakkosāpetvā ‘pitu atthāya dānaŋ dassāmā’ ti buddhappamukhaŋ bhikkhusanghaŋ nimantayiŋsu. Te punadivase antogehe buddhappamukhaŋ bhikkhusanghaŋ nisīdāpetvā sakkaccaŋ parivisitvā bhattakiccāvasāne satthāraŋ āhaŋsu– ‘bhante, amhehi idaŋ pitu jīvabhattaŋ dinnaŋ, pitu no anumodanaŋ karothā’ ti. Satthā taŋ āmantetvā, ‘upāsaka, tvaŋ mahallako paripakkasarīro paņđupalāsasadiso, tava paralokagamanāya kusalapātheyyaŋ natthi, attano patiţţhaŋ karohi, paņđito bhava, mā bālo’ ti anumodanaŋ karonto imā dve gāthā abhāsi–

235. 
‘Paņđupalāsova (p. 2.215) dānisi,


Yamapurisāpi ca te upaţţhitā.


Uyyogamukhe ca tiţţhasi,


Pātheyyampi ca te na vijjati.

236. 
‘So karohi dīpamattano,


Khippaŋ vāyama paņđito bhava.


Niddhantamalo anangaņo,


Dibbaŋ ariyabhūmiŋ upehisī’ ti.

Tattha paņđupalāsova dānisīti, upāsaka, tvaŋ idāni chijjitvā bhūmiyaŋ patitapaņđupalāso viya ahosi. Yamapurisāti yamadūtā vuccanti, idaŋ pana maraņameva sandhāya vuttaŋ, maraņaŋ te paccupaţţhitanti attho. Uyyogamukheti parihānimukhe, avuđđhimukhe ca ţhitosīti attho. Pātheyyanti gamikassa taņđulādipātheyyaŋ viya paralokaŋ gacchantassa tava kusalapātheyyampi natthīti attho. So karohīti so tvaŋ samudde nāvāya bhinnāya dīpasankhātaŋ patiţţhaŋ viya attano kusalapatiţţhaŋ karohi. Karonto ca khippaŋ vāyama, sīghaŋ sīghaŋ vīriyaŋ ārabha, attano kusalakammapatiţţhakaraņena paņđito bhava. Yo hi maraņamukhaŋ appatvā kātuŋ samatthakāleva kusalaŋ karoti, esa paņđito nāma, tādiso bhava, mā andhabāloti attho. Dibbaŋ ariyabhūminti evaŋ vīriyaŋ karonto rāgādīnaŋ malānaŋ nīhaţatāya niddhantamalo angaņābhāvena anangaņo nikkileso hutvā pañcavidhaŋ suddhāvāsabhūmiŋ pāpuņissasīti attho.

Desanāvasāne upāsako sotāpattiphale patiţţhahi, sampattānampi sātthikā dhammadesanā ahosīti.

Te punadivasatthāyapi satthāraŋ nimantetvā dānaŋ datvā katabhattakiccaŋ satthāraŋ anumodanakāle āhaŋsu– ‘bhante, idampi amhākaŋ pitu jīvabhattameva, imasseva anumodanaŋ karothā’ ti. Satthā tassa anumodanaŋ karonto imā dve gāthā abhāsi–

237. 
‘Upanītavayo (p. 2.216) ca dānisi,


Sampayātosi yamassa santikaŋ.


Vāso te natthi antarā,


Pātheyyampi ca te na vijjati.

238. 
‘So karohi dīpamattano,


Khippaŋ vāyama paņđito bhava.


Niddhantamalo anangaņo,


Na puna jātijaraŋ upehisī’ ti.

Tattha upanītavayoti upāti nipātamattaŋ, nītavayoti vigatavayo atikkantavayo, tvañcasi dāni tayo vaye atikkamitvā maraņamukhe ţhitoti attho. Sampayātosi yamassa santikanti maraņamukhaŋ gantuŋ sajjo hutvā ţhitosīti attho. Vāso te natthi antarāti yathā maggaŋ gacchantā tāni tāni kiccāni karontā antarāmagge vasanti, na evaŋ paralokaŋ gacchantā. Na hi sakkā paralokaŋ gacchantena ‘adhivāsetha katipāhaŋ, dānaŋ tāva demi, dhammaŋ tāva suņāmī’ ti-ādīni vattuŋ. Ito pana cavitvā paraloke nibbattova hoti. Imamatthaŋ sandhāyetaŋ vuttaŋ. Pātheyyanti idaŋ kiñcāpi heţţhā vuttameva, upāsakassa pana punappunaŋ daļhīkaraņatthaŋ idhāpi satthārā kathitaŋ. Jātijaranti ettha byādhimaraņānipi gahitāneva honti. Heţţhimagāthāhi ca anāgāmimaggo kathito, idha arahattamaggo kathito. Evaŋ santepi yathā nāma raññā attano mukhapamāņena kabaļaŋ vađđhetvā puttassa upanīte so kumāro attano mukhapamāņeneva gaņhāti, evameva satthārā uparimaggavasena dhamme desitepi upāsako attano upanissayavasena heţţhā sotāpattiphalaŋ patvā imissā anumodanāya avasāne anāgāmiphalaŋ patto. Sesaparisāyapi sātthikā dhammadesanā ahosīti.

Goghātakaputtavatthu paţhamaŋ.

2. Aññatarabrāhmaņavatthu
Anupubbenāti (p. 2.217) imaŋ dhammadesanaŋ satthā jetavane viharanto aññatarabrāhmaņaŋ ārabbha kathesi.

So kira ekadivasaŋ pātova nikkhamitvā bhikkhūnaŋ cīvarapārupanaţţhāne bhikkhū cīvaraŋ pārupante olokento aţţhāsi. Taŋ pana ţhānaŋ virūļhatiņaŋ hoti. Athekassa bhikkhuno cīvaraŋ pārupantassa cīvarakaņņo tiņesu pavaţţento ussāvabindūhi temi. Brāhmaņo ‘imaŋ ţhānaŋ appaharitaŋ kātuŋ vaţţatī’ ti punadivase kuddālaŋ ādāya gantvā taŋ ţhānaŋ tacchetvā khalamaņđalasadisaŋ akāsi. Punadivasepi taŋ ţhānaŋ āgantvā bhikkhūsu cīvaraŋ pārupantesu ekassa cīvarakaņņaŋ bhūmiyaŋ patitvā paŋsumhi pavaţţamānaŋ disvā ‘idha vālukaŋ okirituŋ vaţţatī’ ti cintetvā vālukaŋ āharitvā okiri.

Athekadivasaŋ purebhattaŋ caņđo ātapo ahosi, tadāpi bhikkhūnaŋ cīvaraŋ pārupantānaŋ gattato sede muccante disvā ‘idha mayā maņđapaŋ kāretuŋ vaţţatī’ ti cintetvā maņđapaŋ kāresi. Punadivase pātova vassaŋ vassi, vaddalikaŋ ahosi. Tadāpi brāhmaņo bhikkhū olokentova ţhito tintacīvarake bhikkhū disvā ‘ettha mayā sālaŋ kāretuŋ vaţţatī’ ti sālaŋ kāretvā ‘idāni sālamahaŋ karissāmī’ ti cintetvā buddhappamukhaŋ bhikkhusanghaŋ nimantetvā anto ca bahi ca bhikkhū nisīdāpetvā bhattakiccāvasāne anumodanatthāya satthu pattaŋ gahetvā, ‘bhante, ahaŋ bhikkhūnaŋ cīvarapārupanakāle imasmiŋ ţhāne olokento ţhito idañcidañca disvā idañcidañca kāresin’ ti ādito paţţhāya sabbaŋ taŋ pavattiŋ ārocesi. Satthā tassa vacanaŋ sutvā, ‘brāhmaņa, paņđitā nāma khaņe khaņe thokaŋ kusalaŋ karontā anupubbena attano akusalamalaŋ nīharantiyevā’ ti vatvā imaŋ gāthamāha–

239. 
‘Anupubbena medhāvī, thokaŋ thokaŋ khaņe khaņe;


Kammāro rajatasseva, niddhame malamattano’ ti.

Tattha anupubbenāti anupaţipāţiyā. Medhāvīti dhammojapaññāya samannāgato. Khaņe khaņeti okāse okāse kusalaŋ karonto. Kammāro rajatassevāti yathā suvaņņakāro ekavārameva suvaņņaŋ tāpetvā koţţetvā malaŋ nīharitvā pilandhanavikatiŋ kātuŋ na sakkoti (p. 2.218) punappunaŋ tāpento koţţento pana malaŋ nīharati, tato anekavidhaŋ pilandhanavikatiŋ karoti, evameva punappunaŋ kusalaŋ karonto paņđito attano rāgādimalaŋ niddhameyya, evaŋ niddhantamalo nikkilesova hotīti attho.

Desanāvasāne brāhmaņo sotāpattiphale patiţţhati, mahājanassāpi sātthikā dhammadesanā ahosīti.

Aññatarabrāhmaņavatthu dutiyaŋ.

3. Tissattheravatthu
Ayasāva malanti imaŋ dhammadesanaŋ satthā jetavane viharanto tissattheraŋ nāma bhikkhuŋ ārabbha kathesi.

Eko kira sāvatthivāsī kulaputto pabbajitvā laddhūpasampado tissattheroti paññāyi. So aparabhāge janapadavihāre vassūpagato aţţhahatthakaŋ thūlasāţakaŋ labhitvā vutthavasso pavāretvā taŋ ādāya gantvā bhaginiyā hatthe ţhapesi. Sā ‘na me eso sāţako bhātu anucchaviko’ ti taŋ tikhiņāya vāsiyā chinditvā hīrahīraŋ katvā udukkhale koţţetvā pavisetvā pothetvā vaţţetvā sukhumasuttaŋ kantitvā sāţakaŋ vāyāpesi. Theropi suttañceva sūciyo ca saŋvidahitvā cīvarakārake daharasāmaņere sannipātetvā bhaginiyā santikaŋ gantvā ‘taŋ me sāţakaŋ detha, cīvaraŋ kāressāmī’ ti āha. Sā navahatthaŋ sāţakaŋ nīharitvā kaniţţhabhātikassa hatthe ţhapesi. So taŋ gahetvā vitthāretvā oloketvā ‘mama sāţako thūlo aţţhahattho, ayaŋ sukhumo navahattho. Nāyaŋ mama sāţako, tumhākaŋ esa, na me iminā attho, tameva me dethā’ ti āha. ‘Bhante, tumhākameva eso, gaņhatha nan’ ti? So neva icchi. Athassa attanā katakiccaŋ sabbaŋ ārocetvā, ‘bhante, tumhākamevesa, gaņhatha nan’ ti adāsi. So taŋ ādāya vihāraŋ gantvā cīvarakammaŋ paţţhapesi.

Athassa (p. 2.219) bhaginī cīvarakārānaŋ atthāya yāgubhattādīni sampādesi. Cīvarassa niţţhitadivase pana atirekasakkāraŋ kāresi. So cīvaraŋ oloketvā tasmiŋ uppannasineho ‘sve dāni naŋ pārupissāmī’ ti saŋharitvā cīvaravaŋse ţhapetvā taŋ rattiŋ bhuttāhāraŋ jirāpetuŋ asakkonto kālaŋ katvā tasmiŋyeva cīvare ūkā hutvā nibbatti. Bhaginīpissa kālakiriyaŋ sutvā bhikkhūnaŋ pādesu pavattamānā rodi. Bhikkhū tassa sarīrakiccaŋ katvā gilānupaţţhākassa abhāvena sanghasseva taŋ pāpuņāti. ‘Bhājessāma nan’ ti taŋ cīvaraŋ nīharāpesuŋ. Sā ūkā ‘ime mama santakaŋ vilumpantī’ ti viravantī ito cito ca sandhāvi. Satthā gandhakuţiyaŋ nisinnova dibbāya sotadhātuyā taŋ saddaŋ sutvā, ‘ānanda, tissassa cīvaraŋ abhājetvā sattāhaŋ nikkhipituŋ vadehī’ ti āha. Thero tathā kāresi. Sāpi sattame divase kālaŋ katvā tusitavimāne nibbatti. Satthā ‘aţţhame divase tissassa cīvaraŋ bhājetvā gaņhathā’ ti āņāpesi. Bhikkhū tathā kariŋsu.

Bhikkhū dhammasabhāyaŋ kathaŋ samuţţhāpesuŋ ‘kasmā nu kho satthā tissassa cīvaraŋ satta divase ţhapāpetvā aţţhame divase gaņhituŋ anujānī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, tisso attano cīvare ūkā hutvā nibbatto, tumhehi tasmiŋ bhājiyamāne “ime mama santakaŋ vilumpantī” ti viravantī ito cito ca dhāvi. Sā tumhehi cīvare gayhamāne tumhesu manaŋ padussitvā niraye nibbatteyya, tena cāhaŋ cīvaraŋ nikkhipāpesiŋ. Idāni pana sā tusitavimāne nibbattā, tena vo mayā cīvaragahaņaŋ anuññātan’ ti vatvā puna tehi ‘bhāriyā vata ayaŋ, bhante, taņhā nāmā’ ti vutte ‘āma, bhikkhave, imesaŋ sattānaŋ taņhā nāma bhāriyā. Yathā ayato malaŋ uţţhahitvā ayameva khādati vināseti aparibhogaŋ karoti, evamevāyaŋ taņhā imesaŋ sattānaŋ abbhantare uppajjitvā te satte nirayādīsu nibbattāpeti, vināsaŋ pāpetī’ ti vatvā imaŋ gāthamāha–

240. 
‘Ayasāva malaŋ samuţţhitaŋ,


Tatuţţhāya tameva khādati.


Evaŋ atidhonacārinaŋ,


Sāni kammāni nayanti duggatin’ ti.

Tattha (p. 2.220) ayasāvāti ayato samuţţhitaŋ. Tatuţţhāyāti tato uţţhāya. Atidhonacārinanti dhonā vuccati cattāro paccaye ‘idamatthaŋ ete’ ti paccavekkhitvā paribhuñjanapaññā, taŋ atikkamitvā caranto atidhonacārī nāma. Idaŋ vuttaŋ hoti– yathā ayato malaŋ samuţţhāya tato samuţţhitaŋ tameva khādati, evamevaŋ catupaccaye apaccavekkhitvā paribhuñjantaŋ atidhonacārinaŋ sāni kammāni attani ţhitattā attano santakāneva tāni kammāni duggatiŋ nayantīti.

Desanāvasāne bahū sotāpattiphalādīni pāpuņiŋsūti.

Tissattheravatthu tatiyaŋ.

4. Lāludāyittheravatthu
Asajjhāyamalāti imaŋ dhammadesanaŋ satthā jetavane viharanto lāludāyittheraŋ ārabbha kathesi.

Sāvatthiyaŋ kira pañcakoţimattā ariyasāvakā vasanti, dve koţimattā puthujjanā vasanti. Tesu ariyasāvakā purebhattaŋ dānaŋ datvā pacchābhattaŋ sappitelamadhuphāņitavatthādīni gahetvā vihāraŋ gantvā dhammakathaŋ suņanti. Dhammaŋ sutvā gamanakāle ca sāriputtamoggallānānaŋ guņakathaŋ kathenti. Udāyitthero tesaŋ kathaŋ sutvā ‘etesaŋ tāva dhammaŋ sutvā tumhe evaŋ kathetha, mama dhammakathaŋ sutvā kiŋ nu kho na kathessathā’ ti vadati. Manussā tassa kathaŋ sutvā ‘ayaŋ eko dhammakathiko bhavissati, imassapi amhehi dhammakathaŋ sotuŋ vaţţatī’ ti te ekadivasaŋ theraŋ yācitvā, ‘bhante, ajja amhākaŋ dhammassavanadivaso’ ti sanghassa dānaŋ datvā, ‘bhante, tumhe amhākaŋ divā dhammakathaŋ katheyyāthā’ ti āhaŋsu. Sopi tesaŋ adhivāsesi.

Tehi dhammassavanavelāya āgantvā, ‘bhante, no dhammaŋ kathethā’ ti vutte lāludāyitthero āsane nisīditvā cittabījaniŋ gahetvā (p. 2.221) cālento ekampi dhammapadaŋ adisvā ‘ahaŋ sarabhaññaŋ bhaņissāmi, añño dhammakathaŋ kathetū’ ti vatvā otari. Te aññena dhammakathaŋ kathāpetvā sarabhāņatthāya puna taŋ āsanaŋ āropayiŋsu. So punapi kiñci adisvā ‘ahaŋ rattiŋ kathessāmi, añño sarabhaññaŋ bhaņatū’ ti vatvā āsanā otari. Te aññena sarabhaññaŋ bhaņāpetvā puna rattiŋ theraŋ ānayiŋsu. So rattimpi kiñci adisvā ‘ahaŋ paccūsakāle kathessāmi, rattiŋ añño kathetū’ ti vatvā otari. Te aññena rattiŋ kathāpetvā puna paccūse taŋ ānayiŋsu. So punapi kiñci nāddasa. Mahājano leđđudaņđādīni gahetvā, ‘andhabāla, tvaŋ sāriputtamoggallānānaŋ vaņņe kathiyamāne evañcevañca vadesi, idāni kasmā na kathesī’ ti santajjetvā palāyantaŋ anubandhi. So palāyanto ekissā vaccakuţiyā pati.

Mahājano kathaŋ samuţţhāpesi– ‘ajja lāludāyī sāriputtamoggallānānaŋ guņakathāya pavattamānāya ussūyanto attano dhammakathikabhāvaŋ pakāsetvā manussehi sakkāraŋ katvā “dhammaŋ suņomā” ti vutte catukkhattuŋ āsane nisīditvā kathetabbayuttakaŋ kiñci apassanto “tvaŋ amhākaŋ ayyehi sāriputtamoggallānattherehi saddhiŋ yugaggāhaŋ gaņhāsī” ti leđđudaņđādīni gahetvā santajjetvā palāpiyamāno vaccakuţiyā patito’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva, pubbepi eso gūthakūpe nimuggoyevā’ ti vatvā atītaŋ āharitvā–

‘Catuppado ahaŋ samma, tvampi samma catuppado;

Ehi samma nivattassu, kiŋ nu bhīto palāyasi.

‘Asucipūtilomosi, duggandho vāsi sūkara;

Sace yujjhitukāmosi, jayaŋ samma dadāmi te’ ti. (jā. 1.2.5-6)–

Imaŋ jātakaŋ vitthāretvā kathesi. Tadā sīho sāriputto ahosi, sūkaro lāludāyīti. Satthā imaŋ dhammadesanaŋ āharitvā, ‘bhikkhave, lāludāyinā appamattakova dhammo uggahito, sajjhāyaŋ pana neva (p. 2.222) akāsi, kiñci pariyattiŋ uggahetvā tassā asajjhāyakaraņaŋ malamevā’ ti vatvā imaŋ gāthamāha–

241. 
‘Asajjhāyamalā mantā, anuţţhānamalā gharā;


Malaŋ vaņņassa kosajjaŋ, pamādo rakkhato malan’ ti.

Tattha asajjhāyamalāti yākāci pariyatti vā sippaŋ vā yasmā asajjhāyantassa ananuyuñjantassa vinassati vā nirantaraŋ vā na upaţţhāti, tasmā ‘asajjhāyamalā mantā’ ti vuttaŋ. Yasmā pana gharāvāsaŋ vasantassa uţţhāyuţţhāya jiņņapaţisankharaņādīni akarontassa gharaŋ nāma vinassati, tasmā ‘anuţţhānamalā gharā’ ti vuttaŋ. Yasmā gihissa vā pabbajitassa vā kosajjavasena sarīrapaţijagganaŋ vā parikkhārapaţijagganaŋ vā akarontassa kāyo dubbaņņo hoti, tasmā ‘malaŋ vaņņassa kosajjan’ ti vuttaŋ. Yasmā gāvo rakkhantassa pamādavasena niddāyantassa vā kīļantassa vā tā gāvo atitthapakkhandanādinā vā vāļamigacorādi-upaddavena vā paresaŋ sālikhettādīni otaritvā khādanavasena vināsaŋ āpajjanti, sayampi daņđaŋ vā paribhāsaŋ vā pāpuņāti, pabbajitaŋ vā pana cha dvārāni arakkhantaŋ pamādavasena kilesā otaritvā sāsanā cāventi, tasmā ‘pamādo rakkhato malan’ ti vuttaŋ. So hissa vināsāvahanena malaţţhāniyattā malanti attho.

Desanāvasāne bahū sotāpattiphalādīni pāpuņiŋsūti.

Lāludāyittheravatthu catutthaŋ.

5. Aññatarakulaputtavatthu
Malitthiyā duccaritanti imaŋ dhammadesanaŋ satthā veļuvane viharanto aññataraŋ kulaputtaŋ ārabbha kathesi.

Tassa kira samānajātikaŋ kulakumārikaŋ ānesuŋ. Sā ānītadivasato paţţhāya aticārinī ahosi. So kulaputto tassā aticārena lajjito kassaci sammukhībhāvaŋ upagantuŋ asakkonto buddhupaţţhānādīni (p. 2.223) pacchinditvā katipāhaccayena satthāraŋ upasankamitvā vanditvā ekamantaŋ nisinno ‘kiŋ, upāsaka, na dissasī’ ti vutte tamatthaŋ ārocesi. Atha naŋ satthā, ‘upāsaka, pubbepi mayā “itthiyo nāma nadī-ādisadisā, tāsu paņđitena kodho na kātabbo” ti vuttaŋ, tvaŋ pana bhavapaţicchannattā na sallakkhesī’ ti vatvā tena yācito–

‘Yathā nadī ca pantho ca, pānāgāraŋ sabhā papā;

Evaŋ lokitthiyo nāma, velā tāsaŋ na vijjatī’ ti. (jā. 1.1.65 1.12.9)–

Jātakaŋ vitthāretvā, ‘upāsaka, itthiyā hi aticārinibhāvo malaŋ, dānaŋ dentassa maccheraŋ malaŋ, idhalokaparalokesu sattānaŋ akusalakammaŋ vināsanatthena malaŋ, avijjā pana sabbamalānaŋ uttamamalan’ ti vatvā imā gāthā abhāsi–

242. 
‘Malitthiyā duccaritaŋ, maccheraŋ dadato malaŋ;


Malā ve pāpakā dhammā, asmiŋ loke paramhi ca.

243. 
‘Tato malā malataraŋ, avijjā paramaŋ malaŋ;


Etaŋ malaŋ pahantvāna, nimmalā hotha bhikkhavo’ ti.

Tattha duccaritanti aticāro. Aticāriniñhi itthiŋ sāmikopi gehā nīharati, mātāpitūnaŋ santikaŋ gatampi ‘tvaŋ kulassa agāravabhūtā, akkhīhipi na daţţhabbā’ ti taŋ nīharanti. Sā anāthā vicarantī mahādukkhaŋ pāpuņāti. Tenassā duccaritaŋ ‘malan’ ti vuttaŋ. Dadatoti dāyakassa. Yassa hi khettakasanakāle ‘imasmiŋ khette sampanne salākabhattādīni dassāmī’ ti cintetvā nipphanne sassepi maccheraŋ uppajjitvā cāgacittaŋ nivāreti, so maccheravasena cāgacitte avirūhante manussasampattiŋ dibbasampattiŋ nibbānasampattinti tisso sampattiyo na labhati. Tena vuttaŋ– ‘maccheraŋ dadato malan’ ti. Sesesupi eseva nayo. Pāpakā dhammāti akusaladhammā pana idhaloke ca paraloke ca malameva.

Tatoti heţţhā vuttamalato. Malataranti atirekamalaŋ vo kathemīti attho. Avijjāti aţţhavatthukaŋ aññāņameva paramaŋ malaŋ. Pahantvānāti (p. 2.224) etaŋ malaŋ jahitvā, bhikkhave, tumhe nimmalā hothāti attho.

Desanāvasāne bahū sotāpattiphalādīni pāpuņiŋsūti.

Aññatarakulaputtavatthu pañcamaŋ.

6. Cūļasārivatthu
Sujīvanti imaŋ dhammadesanaŋ satthā jetavane viharanto cūļasāriŋ nāma sāriputtattherassa saddhivihārikaŋ ārabbha kathesi.

So kira ekadivase vejjakammaŋ katvā paņītabhojanaŋ labhitvā ādāya nikkhamanto antarāmagge theraŋ disvā, ‘bhante, idaŋ mayā vejjakammaŋ katvā laddhaŋ, tumhe aññattha evarūpaŋ bhojanaŋ na labhissatha, imaŋ bhuñjatha, ahaŋ te vejjakammaŋ katvā niccakālaŋ evarūpaŋ āhāraŋ āharissāmī’ ti āha. Thero tassa vacanaŋ sutvā tuņhībhūtova pakkāmi. Bhikkhū vihāraŋ gantvā satthu tamatthaŋ ārocesuŋ. Satthā, ‘bhikkhave, ahiriko nāma pagabbho kākasadiso hutvā ekavīsatividhāya anesanāya ţhatvā sukhaŋ jīvati, hiri-ottappasampanno pana dukkhaŋ jīvatī’ ti vatvā imā gāthā abhāsi–

244. 
‘Sujīvaŋ ahirikena, kākasūrena dhaŋsinā;


Pakkhandinā pagabbhena, sankiliţţhena jīvitaŋ.

245. 
‘Hirīmatā ca dujjīvaŋ, niccaŋ sucigavesinā.


Alīnenāppagabbhena, suddhājīvena passatā’ ti.

Tattha ahirikenāti chinnahirottappakena. Evarūpena hi amātarameva ‘mātā me’ ti apitādayo eva ca ‘pitā me’ ti-ādinā nayena vatvā ekavīsatividhāya anesanāya patiţţhāya sukhena jīvatuŋ sakkā. Kākasūrenāti sūrakākasadisena. Yathā hi sūrakāko kulagharesu yāgu-ādīni gaņhitukāmo bhitti-ādīsu nisīditvā attano olokanabhāvaŋ ñatvā anolokento viya aññavihitako viya (p. 2.225) niddāyanto viya ca hutvā manussānaŋ pamādaŋ sallakkhetvā anupatitvā ‘sūsū’ ti vadantesuyeva bhājanato mukhapūraŋ gahetvā palāyati, evamevaŋ ahirikapuggalopi bhikkhūhi saddhiŋ gāmaŋ pavisitvā yāgubhattaţţhānādīni vavatthapeti. Tattha bhikkhū piņđāya caritvā yāpanamattaŋ ādāya āsanasālaŋ gantvā paccavekkhantā yāguŋ pivitvā kammaţţhānaŋ manasi karonti sajjhāyanti āsanasālaŋ sammajjanti. Ayaŋ pana akatvā gāmābhimukhova hoti.

So hi bhikkhūhi ‘passathiman’ ti olokiyamānopi anolokento viya aññavihito viya niddāyanto viya gaņţhikaŋ paţimuñcanto viya cīvaraŋ saŋvidahanto viya hutvā ‘asukaŋ nāma me kammaŋ atthī’ ti vadanto uţţhāyāsanā gāmaŋ pavisitvā pātova vavatthapitagehesu aññataraŋ gehaŋ upasankamitvā gharamānusakesu thokaŋ kavāţaŋ pidhāya dvāre nisīditvā kandantesupi ekena hatthena kavāţaŋ paņāmetvā anto pavisati. Atha naŋ disvā akāmakāpi āsane nisīdāpetvā yāgu-ādīsu yaŋ atthi, taŋ denti. So yāvadatthaŋ bhuñjitvā avasesaŋ pattenādāya pakkamati. Ayaŋ kākasūro nāma. Evarūpena ahirikena sujīvanti attho.

Dhaŋsināti ‘asukatthero nāma appiccho’ ti-ādīni vadantesu– ‘kiŋ pana mayaŋ na appicchā’ ti-ādivacanena paresaŋ guņadhaŋsanatāya dhaŋsinā. Tathārūpassa vacanaŋ sutvā ‘ayampi appicchatādiguņe yutto’ ti maññamānā manussā dātabbaŋ maññanti. So pana tato paţţhāya viññūpurisānaŋ cittaŋ ārādhetuŋ asakkonto tamhāpi lābhā parihāyati. Evaŋ dhaŋsipuggalo attanopi parassapi lābhaŋ nāsetiyeva.

Pakkhandināti pakkhandacārinā. Paresaŋ kiccānipi attano kiccāni viya dassento pātova bhikkhūsu cetiyangaņādīsu vattaŋ katvā kammaţţhānamanasikārena thokaŋ nisīditvā uţţhāya gāmaŋ pavisantesu mukhaŋ dhovitvā paņđukāsāvapārupana-akkhi-añjanasīsamakkhanādīhi attabhāvaŋ maņđetvā sammajjanto viya dve tayo sammajjanipahāre datvā dvārakoţţhakābhimukho hoti. Manussā pātova ‘cetiyaŋ vandissāma, mālāpūjaŋ karissāmā’ ti (p. 2.226) āgatā taŋ disvā ‘ayaŋ vihāro imaŋ daharaŋ nissāya paţijagganaŋ labhati, imaŋ mā pamajjitthā’ ti vatvā tassa dātabbaŋ maññanti. Evarūpena pakkhandināpi sujīvaŋ. Pagabbhenāti kāyapāgabbhiyādīhi samannāgatena. Sankiliţţhena jīvitanti evaŋ jīvikaŋ kappetvā jīvantena hi puggalena sankiliţţhena hutvā jīvitaŋ nāma hoti, taŋ dujjīvitaŋ pāpamevāti attho.

Hirīmatā cāti hirottappasampannena puggalena dujjīvaŋ. So hi amātādayova ‘mātā me’ ti-ādīni avatvā adhammike paccaye gūthaŋ viya jigucchanto dhammena samena pariyesanto sapadānaŋ piņđāya caritvā jīvikaŋ kappento lūkhaŋ jīvikaŋ jīvatīti attho. Sucigavesināti sucīni kāyakammādīni gavesantena. Alīnenāti jīvitavuttimanallīnena. Suddhājīvena passatāti evarūpo hi puggalo suddhājīvo nāma hoti. Tena evaŋ suddhājīvena tameva suddhājīvaŋ sārato passatā lūkhajīvitavasena dujjīvaŋ hotīti attho.

Desanāvasāne bahū sotāpattiphalādīni pāpuņiŋsūti.

Cūļasārivatthu chaţţhaŋ.

7. Pañca-upāsakavatthu
Yo pāņanti imaŋ dhammadesanaŋ satthā jetavane viharanto pañca upāsake ārabbha kathesi.

Tesu hi eko pāņātipātāveramaņisikkhāpadameva rakkhati, itare itarāni. Te ekadivasaŋ ‘ahaŋ dukkaraŋ karomi, dukkaraŋ rakkhāmī’ ti vivādāpannā satthu santikaŋ gantvā vanditvā tamatthaŋ ārocesuŋ. Satthā tesaŋ kathaŋ sutvā ekasīlampi kaniţţhakaŋ akatvā ‘sabbāneva durakkhānī’ ti vatvā imā gāthā abhāsi–

246. 
‘Yo pāņamatipāteti, musāvādañca bhāsati;


Loke adinnamādiyati, paradārañca gacchati.

247. 
‘Surāmerayapānañca (p. 2.227) yo naro anuyuñjati.


Idheva meso lokasmiŋ, mūlaŋ khaņati attano.

248. 
‘Evaŋ bho purisa jānāhi, pāpadhammā asaññatā.


Mā taŋ lobho adhammo ca, ciraŋ dukkhāya randhayun’ ti.

Tattha yo pāņamatipātetīti yo sāhatthikādīsu chasu payogesu ekapayogenāpi parassa jīvitindriyaŋ upacchindati. Musāvādanti paresaŋ atthabhañjanakaŋ musāvādañca bhāsati. Loke adinnamādiyatīti imasmiŋ sattaloke theyyāvahārādīsu ekenapi avahārena parapariggahitaŋ ādiyati. Paradārañca gacchatīti parassa rakkhitagopitesu bhaņđesu aparajjhanto uppathacāraŋ carati. Surāmerayapānanti yassa kassaci surāya ceva merayassa ca pānaŋ. Anuyuñjatīti sevati bahulīkaroti. Mūlaŋ khaņatīti tiţţhatu paraloko, so pana puggalo idha lokasmiŋyeva yena khettavatthu-ādinā mūlena patiţţhapeyya, tampi aţţhapetvā vā vissajjetvā vā suraŋ pivanto attano mūlaŋ khaņati, anātho kapaņo hutvā vicarati. Evaŋ, bhoti pañcadussīlyakammakārakaŋ puggalaŋ ālapati. Pāpadhammāti lāmakadhammā. Asaññatāti kāyasaññatādirahitā. Acetasātipi pāţho, acittakāti attho. Lobho adhammo cāti lobho ceva doso ca. Ubhayampi hetaŋ akusalameva. Ciraŋ dukkhāya randhayunti cirakālaŋ nirayadukkhādīnaŋ atthāya taŋ ete dhammā mā randhentu mā matthentūti attho.

Desanāvasāne te pañca upāsakā sotāpattiphale patiţţhahiŋsu, sampattānampi sātthikā dhammadesanā ahosīti.

Pañca-upāsakavatthu sattamaŋ.

8. Tissadaharavatthu
Dadāti veti imaŋ dhammadesanaŋ satthā jetavane viharanto tissadaharaŋ nāma ārabbha kathesi.

So (p. 2.228) kira anāthapiņđikassa gahapatino visākhāya upāsikāyāti pañcannaŋ ariyasāvakakoţīnaŋ dānaŋ nindanto vicari, asadisadānampi nindiyeva. Tesaŋ tesaŋ dānagge sītalaŋ labhitvā ‘sītalan’ ti nindi, uņhaŋ labhitvā ‘uņhan’ ti nindi. Appaŋ dentepi ‘kiŋ ime appamattakaŋ dentī’ ti nindi, bahuŋ dentepi ‘imesaŋ gehe ţhapanaţţhānaŋ maññe natthi, nanu nāma bhikkhūnaŋ yāpanamattaŋ dātabbaŋ, ettakaŋ yāgubhattaŋ niratthakameva vissajjatī’ ti nindi. Attano pana ñātake ārabbha ‘aho amhākaŋ ñātakānaŋ gehaŋ catūhi disāhi āgatāgatānaŋ bhikkhūnaŋ opānabhūtan’ ti-ādīni vatvā pasaŋsaŋ pavattesi. So panekassa dovārikassa putto janapadaŋ vicarantehi vađđhakīhi saddhiŋ vicaranto sāvatthiŋ patvā pabbajito. Atha naŋ bhikkhū evaŋ manussānaŋ dānādīni nindantaŋ disvā ‘pariggaņhissāma nan’ ti cintetvā, ‘āvuso, tava ñātakā kahaŋ vasantī’ ti pucchitvā ‘asukagāme nāmā’ ti sutvāva katipaye dahare pesesuŋ. Te tattha gantvā gāmavāsikehi āsanasālāya nisīdāpetvā katasakkārā pucchiŋsu– ‘imamhā gāmā nikkhamitvā pabbajito tisso nāma daharo atthi. Tassa katame ñātakā’ ti? Manussā ‘idha kulagehato nikkhamitvā pabbajitadārako natthi, kiŋ nu kho ime vadantī’ ti cintetvā, ‘bhante, eko dovārikaputto vađđhakīhi saddhiŋ vicaritvā pabbajitoti suņoma, taŋ sandhāya vadetha maññe’ ti āhaŋsu. Daharabhikkhū tissassa tattha issarañātakānaŋ abhāvaŋ ñatvā sāvatthiŋ gantvā ‘akāraņameva, bhante, tisso vilapanto vicaratī’ ti taŋ pavattiŋ bhikkhūnaŋ ārocesuŋ. Bhikkhūpi taŋ tathāgatassa ārocesuŋ.

Satthā ‘na, bhikkhave, idāneva vikatthento vicarati, pubbepi vikatthakova ahosī’ ti vatvā bhikkhūhi yācito atītaŋ āharitvā –

‘Bahumpi so vikattheyya, aññaŋ janapadaŋ gato;

Anvāgantvāna dūseyya, bhuñja bhoge kaţāhakā’ ti. (jā. 1.1.125)–

Imaŋ kaţāhajātakaŋ vitthāretvā, ‘bhikkhave, yo hi puggalo parehi appake vā bahuke vā lūkhe vā paņīte vā dinne aññesaŋ vā datvā attano (p. 2.229) adinne manku hoti, tassa jhānaŋ vā vipassanaŋ vā maggaphalādīni vā na uppajjantī’ ti vatvā dhammaŋ desento imā gāthā abhāsi–

249. 
‘Dadāti ve yathāsaddhaŋ, yathāpasādanaŋ jano;


Tattha yo ca manku hoti, paresaŋ pānabhojane.


Na so divā vā rattiŋ vā, samādhimadhigacchati.

250. 
‘Yassa cetaŋ samucchinnaŋ, mūlaghaccaŋ samūhataŋ;


Sa ve divā vā rattiŋ vā, samādhimadhigacchatī’ ti.

Tattha dadāti ve yathāsaddhanti lūkhapaņītādīsu yankiñci dento jano yathāsaddhaŋ attano saddhānurūpameva deti. Yathāpasādananti theranavādīsu cassa yasmiŋ yasmiŋ pasādo uppajjati, tassa dento yathāpasādanaŋ attano pasādānurūpameva deti. Tatthāti tasmiŋ parassa dāne ‘mayā appaŋ vā laddhaŋ, lūkhaŋ vā laddhan’ ti mankubhāvaŋ āpajjati. Samādhinti so puggalo divā vā rattiŋ vā upacārappanāvasena vā maggaphalavasena vā samādhiŋ nādhigacchati. Yassa cetanti yassa puggalassa etaŋ ekesu ţhānesu mankubhāvasankhātaŋ akusalaŋ samucchinnaŋ mūlaghaccaŋ katvā arahattamaggañāņena samūhataŋ, so vuttappakāraŋ samādhiŋ adhigacchatīti attho.

Desanāvasāne bahū sotāpattiphalādīni pāpuņiŋsūti.

Tissadaharavatthu aţţhamaŋ.

9. Pañca-upāsakavatthu
Natthi rāgasamo aggīti imaŋ dhammadesanaŋ satthā jetavane viharanto pañca upāsake ārabbha kathesi.

Te kira dhammaŋ sotukāmā vihāraŋ gantvā satthāraŋ vanditvā ekamantaŋ nisīdiŋsu. Buddhānañca ‘ayaŋ khattiyo, ayaŋ brāhmaņo, ayaŋ ađđho, ayaŋ duggato, imassa uļāraŋ katvā dhammaŋ desessāmi, imassa no’ ti cittaŋ na uppajjati. Yankiñci ārabbha dhammaŋ desento dhammagāravaŋ purakkhatvā ākāsagangaŋ (p. 2.230) otārento viya deseti. Evaŋ desentassa pana tathāgatassa santike nisinnānaŋ tesaŋ eko nisinnakova niddāyi, eko anguliyā bhūmiŋ likhanto nisīdi, eko ekaŋ rukkhaŋ cālento nisīdi, eko ākāsaŋ ullokento nisīdi, eko pana sakkaccaŋ dhammaŋ assosi.

Ānandatthero satthāraŋ bījayamāno tesaŋ ākāraŋ olokento satthāraŋ āha– ‘bhante, tumhe imesaŋ mahāmeghagajjitaŋ gajjantā viya dhammaŋ desetha, ete pana tumhesupi dhammaŋ kathentesu idañcidañca karontā nisinnā’ ti. ‘Ānanda, tvaŋ ete na jānāsī’ ti? ‘Āma, na jānāmi, bhante’ ti. Etesu hi yo esa niddāyanto nisinno, esa pañca jātisatāni sappayoniyaŋ nibbattitvā bhogesu sīsaŋ ţhapetvā niddāyi, idānipissa niddāya titti natthi, nāssa kaņņaŋ mama saddo pavisatīti. Kiŋ pana, bhante, paţipāţiyā kathetha, udāhu antarantarāti. Ānanda, etassa hi kālena manussattaŋ, kālena devattaŋ, kālena nāgattanti evaŋ antarantarā uppajjantassa upapattiyo sabbaññutaññāņenāpi na sakkā paricchindituŋ. Paţipāţiyā panesa pañca jātisatāni nāgayoniyaŋ nibbattitvā niddāyantopi niddāya atittoyeva. Anguliyā bhūmiŋ likhanto nisinnapurisopi pañca jātisatāni gaņđuppādayoniyaŋ nibbattitvā bhūmiŋ khaņi, idānipi bhūmiŋ khaņantova mama saddaŋ na suņāti. Esa rukkhaŋ cālento nisinnapurisopi paţipāţiyā pañca jātisatāni makkaţayoniyaŋ nibbatti, idānipi pubbāciņņavasena rukkhaŋ cāletiyeva, nāssa kaņņaŋ mama saddo pavisati. Esa ākāsaŋ ulloketvā nisinnapurisopi pañca jātisatāni nakkhattapāţhako hutvā nibbatti, idāni pubbāciņņavasena ajjāpi ākāsameva ulloketi, nāssa kaņņaŋ mama saddo pavisati. Esa sakkaccaŋ dhammaŋ suņanto nisinnapuriso pana paţipāţiyā pañca jātisatāni tiņņaŋ vedānaŋ pāragū mantajjhāyakabrāhmaņo hutvā nibbatti, idānipi mantaŋ saŋsandanto viya sakkaccaŋ suņātīti.

‘Bhante, tumhākaŋ dhammadesanā chavi-ādīni chinditvā aţţhimiñjaŋ āhacca tiţţhati, kasmā ime tumhesupi dhammaŋ desentesu sakkaccaŋ na suņantī’ ti? ‘Ānanda, mama dhammo sussavanīyoti saññaŋ karosi maññe’ ti. ‘Kiŋ pana, bhante, dussavanīyo’ ti? ‘Āma, ānandā’ ti. ‘Kasmā, bhante’ ti ‘Ānanda, buddhoti (p. 2.231) vā dhammoti vā sanghoti vā padaŋ imehi sattehi anekesupi kappakoţisatasahassesu asutapubbaŋ. Yasmā imaŋ dhammaŋ sotuŋ na sakkontā anamatagge saŋsāre ime sattā anekavihitaŋ tiracchānakathaŋyeva suņantā āgatā, tasmā surāpānakeļimaņđalādīsu gāyantā naccantā vicaranti, dhammaŋ sotuŋ na sakkontī’ ti. ‘Kiŋ nissāya panete na sakkonti, bhante’ ti?

Athassa satthā, ‘ānanda, rāgaŋ nissāya dosaŋ nissāya mohaŋ nissāya taņhaŋ nissāya na sakkonti. Rāgaggisadiso aggi nāma natthi, so chārikampi asesetvā satte dahati. Kiñcāpi sattasūriyapātubhāvaŋ nissāya uppanno kappavināsako aggipi kiñci anavasesetvāva lokaŋ dahati, so pana aggi kadāciyeva dahati. Rāgaggino adahanakālo nāma natthi, tasmā rāgasamo vā aggi dosasamo vā gaho mohasamaŋ vā jālaŋ taņhāsamā vā nadī nāma natthī’ ti vatvā imaŋ gāthamāha–

251. 
‘Natthi rāgasamo aggi, natthi dosasamo gaho.


Natthi mohasamaŋ jālaŋ, natthi taņhāsamā nadī’ ti.

Tattha rāgasamoti dhūmādīsu kiñci adassetvā antoyeva uţţhāya jhāpanavasena rāgena samo aggi nāma natthi. Dosasamoti yakkhagaha-ajagaragahakumbhilagahādayo ekasmiŋyeva attabhāve gaņhituŋ sakkonti, dosagaho pana sabbattha ekantameva gaņhātīti dosena samo gaho nāma natthi. Mohasamanti onandhanapariyonandhanaţţhena pana mohasamaŋ jālaŋ nāma natthi. Taņhāsamāti gangādīnaŋ nadīnaŋ puņņakālopi ūnakālopi sukkhakālopi paññāyati, taņhāya pana puņņakālo vā sukkhakālo vā natthi, niccaŋ ūnāva paññāyatīti duppūraņaţţhena taņhāya samā nadī nāma natthīti attho.

Desanāvasāne sakkaccaŋ dhammaŋ suņanto upāsako sotāpattiphale patiţţhahi, sampattānampi sātthikā dhammadesanā ahosīti.

Pañca-upāsakavatthu navamaŋ.

10. Meņđakaseţţhivatthu
Sudassaŋ (p. 2.232) vajjanti imaŋ dhammadesanaŋ satthā bhaddiyanagaraŋ nissāya jātiyāvane viharanto meņđakaseţţhiŋ ārabbha kathesi.

Satthā kira anguttarāpesu cārikaŋ caranto meņđakaseţţhino ca, bhariyāya cassa candapadumāya, puttassa ca dhanañcayaseţţhino, suņisāya ca sumanadeviyā, nattāya cassa visākhāya, dāsassa ca puņņassāti imesaŋ sotāpattiphalūpanissayaŋ disvā bhaddiyanagaraŋ gantvā jātiyāvane vihāsi. Meņđakaseţţhi satthu āgamanaŋ assosi. Kasmā panesa meņđakaseţţhi nāma jātoti? Tassa kira pacchimagehe aţţhakarīsamatte ţhāne hatthi-assa-usabhapamāņā suvaņņameņđakā pathaviŋ bhinditvā piţţhiyā piţţhiŋ paharamānā uţţhahiŋsu. Tesaŋ mukhesu pañcavaņņānaŋ suttānaŋ geņđukā pakkhittā honti. Sappitelamadhuphāņitādīhi vā vatthacchādanahiraññasuvaņņādīhi vā atthe sati tesaŋ mukhato geņđuke apanenti, ekassāpi meņđakassa mukhato jambudīpavāsīnaŋ pahonakaŋ sappitelamadhuphāņitavatthacchādanahiraññasuvaņņaŋ nikkhamati. Tato paţţhāya meņđakaseţţhīti paññāyi.

Kiŋ panassa pubbakammanti? Vipassībuddhakāle kira esa avarojassa nāma kuţumbikassa bhāgineyyo mātulena samānanāmo avarojo nāma ahosi. Athassa mātulo satthu gandhakuţiŋ kātuŋ ārabhi. So tassa santikaŋ gantvā, ‘mātula, ubhopi saheva karomā’ ti vatvā ‘ahaŋ aññehi saddhiŋ asādhāraņaŋ katvā ekakova karissāmī’ ti tena pana paţikkhittakāle ‘imasmiŋ ţhāne gandhakuţiyā katāya imasmiŋ nāma ţhāne kuñjarasālaŋ nāma laddhuŋ vaţţatī’ ti cintetvā araññato dabbasambhāre āharāpetvā ekaŋ thambhaŋ suvaņņakhacitaŋ, ekaŋ rajatakhacitaŋ, ekaŋ maņikhacitaŋ, ekaŋ sattaratanakhacitanti evaŋ tulāsanghātadvārakavāţavātapānagopānasīchadaniţţhakā sabbāpi suvaņņādikhacitāva kāretvā gandhakuţiyā sammukhaţţhāne tathāgatassa sattaratanamayaŋ kuñjarasālaŋ kāresi. Tassā upari ghanarattasuvaņņamayā kambalā pavāļamayā sikharathūpikāyo ahesuŋ. Kuñjarasālāya majjhe ţhāne (p. 2.233) ratanamaņđapaŋ kāretvā dhammāsanaŋ patiţţhāpesi. Tassa ghanarattasuvaņņamayā pādā ahesuŋ, tathā catasso aţaniyo. Cattāro pana suvaņņameņđake kārāpetvā āsanassa catunnaŋ pādānaŋ heţţhā ţhapesi, dve meņđake kārāpetvā pādapīţhakāya heţţhā ţhapesi, cha suvaņņameņđake kārāpetvā maņđapaŋ parikkhipento ţhapesi. Dhammāsanaŋ paţhamaŋ suttamayehi rajjukehi vāyāpetvā majjhe suvaņņasuttamayehi upari muttamayehi suttehi vāyāpesi. Tassa candanamayo apassayo ahosi. Evaŋ kuñjarasālaŋ niţţhāpetvā sālāmahaŋ karonto aţţhasaţţhīhi bhikkhusatasahassehi saddhiŋ satthāraŋ nimantetvā cattāro māse dānaŋ datvā osānadivase ticīvaraŋ adāsi. Tattha sanghanavakassa satasahassagghanikaŋ pāpuņi.

Evaŋ vipassībuddhakāle puññakammaŋ katvā tato cuto devesu ca manussesu ca saŋsaranto imasmiŋ bhaddakappe bārāņasiyaŋ mahābhogakule nibbattitvā bārāņasiseţţhi nāma ahosi. So ekadivasaŋ rājūpaţţhānaŋ gacchanto purohitaŋ disvā ‘kiŋ, ācariya, nakkhattamuhuttaŋ, upadhārethā’ ti āha. Āma, upadhāremi, kiŋ aññaŋ amhākaŋ kammanti. Tena hi kīdisaŋ janapadacārittanti? Ekaŋ bhayaŋ bhavissatīti. Kiŋ bhayaŋ nāmāti? Chātakabhayaŋ seţţhīti. Kadā bhavissatīti? Ito tiņņaŋ saŋvaccharānaŋ accayenāti. Taŋ sutvā seţţhi bahuŋ kasikammaŋ kāretvā gehe vijjamānadhanenāpi dhaññameva gahetvā ađđhaterasāni koţţhasatāni kāretvā sabbakoţţhake vīhīhi paripūresi. Koţţhesu appahontesu cāţi-ādīni pūretvā avasesaŋ bhūmiyaŋ āvāţe katvā nikhaņi. Nidhānāvasesaŋ mattikāya saddhiŋ madditvā bhittiyo limpāpesi.

So aparena samayena chātakabhaye sampatte yathānikkhittaŋ dhaññaŋ paribhuñjanto koţţhesu ca cāţi-ādīsu ca nikkhittadhaññe parikkhīņe parijane pakkosāpetvā āha– ‘gacchatha, tātā, pabbatapādaŋ pavisitvā jīvantā subhikkhakāle mama santikaŋ āgantukāmā āgacchatha, anāgantukāmā tattha tattheva jīvathā’ ti. Te rodamānā assumukhā hutvā seţţhiŋ vanditvā khamāpetvā sattāhaŋ nisīditvā tathā akaŋsu. Tassa pana santike (p. 2.234) veyyāvaccakaro ekova puņņo nāma dāso ohīyi, tena saddhiŋ seţţhijāyā seţţhiputto seţţhisuņisāti pañceva janā ahesuŋ. Te bhūmiyaŋ āvāţesu nihitadhaññepi parikkhīņe bhittimattikaŋ pātetvā temetvā tato laddhadhaññena yāpayiŋsu. Athassa jāyā chātake avattharante mattikāya khīyamānāya bhittipādesu avasiţţhamattikaŋ pātetvā temetvā ađđhāļhakamattaŋ vīhiŋ labhitvā koţţetvā ekaŋ taņđulanāļiŋ gahetvā ‘chātakakāle corā bahū hontī’ ti corabhayena ekasmiŋ kuţe pakkhipitvā pidahitvā bhūmiyaŋ nikhaņitvā ţhapesi. Atha naŋ seţţhi rājūpaţţhānato āgantvā āha– ‘bhadde, chātomhi, atthi kiñcī’ ti. Sā vijjamānaŋ ‘natthī’ ti avatvā ‘ekā taņđulanāļi atthī’ ti āha. ‘Kahaŋ sā’ ti? ‘Corabhayena me nikhaņitvā ţhapitā’ ti. ‘Tena hi naŋ uddharitvā kiñci pacāhī’ ti. ‘Sace yāguŋ pacissāmi, dve vāre labhissati. Sace bhattaŋ pacissāmi, ekavārameva labhissati, kiŋ pacāmi, sāmī’ ti āha. ‘Amhākaŋ añño paccayo natthi, bhattaŋ bhuñjitvā marissāma, bhattameva pacāhī’ ti. Sā bhattaŋ pacitvā pañca koţţhāse katvā seţţhino koţţhāsaŋ vađđhetvā purato ţhapesi.

Tasmiŋ khaņe gandhamādanapabbate paccekabuddho samāpattito vuţţhāti. Antosamāpattiyaŋ kira samāpattibalena jighacchā na bādhati. Samāpattito vuţţhitānaŋ pana balavatī hutvā udarapaţalaŋ đayhantī viya uppajjati. Tasmā te labhanaţţhānaŋ oloketvā gacchanti. Taŋ divasañca tesaŋ dānaŋ datvā senāpatiţţhānādīsu aññatarasampattiŋ labhanti. Tasmā sopi dibbena cakkhunā olokento ‘sakalajambudīpe chātakabhayaŋ uppannaŋ, seţţhigehe ca pañcannaŋ janānaŋ nāļikodanova pakko, saddhā nu kho ete, sakkhissanti vā mama sangahaŋ kātun’ ti tesaŋ saddhabhāvañca sangahaŋ kātuŋ samatthabhāvañca disvā pattacīvaramādāya mahāseţţhissa purato dvāre ţhitameva attānaŋ dassesi. So taŋ disvā pasannacitto ‘pubbepi mayā dānassa adinnattā evarūpaŋ chātakaŋ diţţhaŋ, idaŋ kho pana bhattaŋ maŋ ekadivasameva rakkheyya. Ayyassa pana dinnaŋ anekāsu kappakoţīsu mama hitasukhāvahaŋ bhavissatī’ ti taŋ bhattapātiŋ apanetvā paccekabuddhaŋ upasankamitvā pañcapatiţţhitena vanditvā gehaŋ pavesetvā āsane nisinnassa (p. 2.235) pāde dhovitvā suvaņņapādapīţhe ţhapetvā bhattapātimādāya paccekabuddhassa patte okiri. Upađđhāvasese bhatte paccekabuddho hatthena pattaŋ pidahi. Atha naŋ, ‘bhante, ekāya taņđulanāļiyā pañcannaŋ janānaŋ pakka-odanassa ayaŋ eko koţţhāso, imaŋ dvidhā kātuŋ na sakkā. Mā mayhaŋ idhaloke sangahaŋ karotha, ahaŋ niravasesaŋ dātukāmomhī’ ti vatvā sabbaŋ bhattamadāsi. Datvā ca pana patthanaŋ paţţhapesi, ‘mā, bhante, puna nibbattanibbattaţţhāne evarūpaŋ chātakabhayaŋ addasaŋ, ito paţţhāya sakalajambudīpavāsīnaŋ bījabhattaŋ dātuŋ samattho bhaveyyaŋ, sahatthena kammaŋ katvā jīvikaŋ na kappeyyaŋ, ađđhaterasa koţţhasatāni sodhāpetvā sīsaŋ nhāyitvā tesaŋ dvāre nisīditvā uddhaŋ olokitakkhaņeyeva me rattasālidhārā patitvā sabbakoţţhe pūreyyuŋ. Nibbattanibbattaţţhāne ca ayameva bhariyā, ayameva putto, ayameva suņisā, ayameva dāso hotū’ ti.

Bhariyāpissa ‘mama sāmike jighacchāya pīļiyamāne na sakkā mayā bhuñjitun’ ti cintetvā attano koţţhāsaŋ paccekabuddhassa datvā patthanaŋ paţţhapesi, ‘bhante, idāni nibbattanibbattaţţhāne evarūpaŋ chātakabhayaŋ na passeyyaŋ, bhattathālikaŋ purato katvā sakalajambudīpavāsīnaŋ bhattaŋ dentiyāpi ca me yāva na uţţhahissāmi, tāva gahitagahitaţţhānaŋ pūritameva hotu. Ayameva sāmiko, ayameva putto, ayameva suņisā, ayameva dāso hotū’ ti. Puttopissa attano koţţhāsaŋ paccekabuddhassa datvā patthanaŋ paţţhapesi, ‘bhante, ito paţţhāya evarūpaŋ chātakabhayaŋ na passeyyaŋ, ekañca me sahassathavikaŋ gahetvā sakalajambudīpavāsīnaŋ kahāpaņaŋ dentassāpi ayaŋ sahassathavikā paripuņņāva hotu, imeyeva mātāpitaro hontu, ayaŋ bhariyā, ayaŋ dāso hotū’ ti.

Suņisāpissa attano koţţhāsaŋ paccekabuddhassa datvā patthanaŋ paţţhapesi, ‘ito paţţhāya evarūpaŋ chātakabhayaŋ na passeyyaŋ, ekañca me dhaññapiţakaŋ purato ţhapetvā sakalajambudīpavāsīnaŋ bījabhattaŋ dentiyāpi khīņabhāvo mā paññāyittha, nibbattanibbattaţţhāne imeyeva sasurā hontu, ayameva sāmiko, ayameva dāso hotū’ ti. Dāsopi attano koţţhāsaŋ paccekabuddhassa datvā patthanaŋ paţţhapesi (p. 2.236) ‘ito paţţhāya evarūpaŋ chātakabhayaŋ na passeyyaŋ, sabbe ime sāmikā hontu, kasantassa ca me ito tisso, etto tisso, majjhe ekāti dāru-ambaņamattā satta satta sītāyo gacchantū’ ti. So taŋ divasaŋ senāpatiţţhānaŋ patthetvā laddhuŋ samatthopi sāmikesu sinehena ‘imeyeva me sāmikā hontū’ ti patthanaŋ paţţhapesi. Paccekabuddho sabbesampi vacanāvasāne ‘evaŋ hotū’ ti vatvā–

‘Icchitaŋ patthitaŋ tuyhaŋ, khippameva samijjhatu;

Sabbe pūrentu sankappā, cando pannaraso yathā.

‘Icchitaŋ patthitaŋ tuyhaŋ, khippameva samijjhatu;

Sabbe pūrentu sankappā, maņi jotiraso yathā’ ti. –

Paccekabuddhagāthāhi anumodanaŋ katvā ‘mayā imesaŋ cittaŋ pasādetuŋ vaţţatī’ ti cintetvā ‘yāva gandhamādanapabbatā ime maŋ passantū’ ti adhiţţhahitvā pakkāmi. Tepi oloketvāva aţţhaŋsu. So gantvā taŋ bhattaŋ pañcahi paccekabuddhasatehi saddhiŋ saŋvibhaji. Taŋ tassānubhāvena sabbesampi pahoti. Te olokentāyeva aţţhaŋsu.

Atikkante pana majjhanhike seţţhibhariyā ukkhaliŋ dhovitvā pidahitvā ţhapesi. Seţţhipi jighacchāya pīļito nipajjitvā niddaŋ okkami. So sāyanhe pabujjhitvā bhariyaŋ āha– ‘bhadde, ativiya chātomhi, atthi nu kho ukkhaliyā tale jhāmakasitthānī’ ti. Sā dhovitvā ukkhaliyā ţhapitabhāvaŋ jānantīpi ‘natthī’ ti avatvā ‘ukkhaliŋ vivaritvā ācikkhissāmī’ ti uţţhāya ukkhalimūlaŋ gantvā ukkhaliŋ vivari, tāvadeva sumanamakulasadisavaņņassa bhattassa pūrā ukkhali pidhānaŋ ukkhipitvā aţţhāsi. Sā taŋ disvāva pītiyā phuţţhasarīrā seţţhiŋ āha– ‘uţţhehi, sāmi, ahaŋ ukkhaliŋ dhovitvā pidahiŋ, sā pana sumanamakulasadisavaņņassa bhattassa pūrā, puññāni nāma kattabbarūpāni, dānaŋ nāma kattabbayuttakaŋ. Uţţhehi, sāmi, bhuñjassū’ ti. Sā dvinnaŋ pitāputtānaŋ bhattaŋ adāsi. Tesu sutvā uţţhitesu suņisāya saddhiŋ nisīditvā bhuñjitvā puņņassa bhattaŋ adāsi. Gahitagahitaţţhānaŋ na khīyati, kaţacchunā sakiŋ gahitaţţhānameva paññāyati. Taŋdivasameva koţţhādayo pubbe pūritaniyāmeneva puna pūrayiŋsu. ‘Seţţhissa gehe bhattaŋ uppannaŋ, bījabhattehi atthikā āgantvā gaņhantū’ ti nagare (p. 2.237) ghosanaŋ kāresi. Manussā tassa gehato bījabhattaŋ gaņhiŋsu. Sakalajambudīpavāsino taŋ nissāya jīvitaŋ labhiŋsuyeva.

So tato cuto devaloke nibbattitvā devamanussesu saŋsaranto imasmiŋ buddhuppāde bhaddiyanagare seţţhikule nibbatti. Bhariyāpissa mahābhogakule nibbattitvā vayappattā tasseva gehaŋ agamāsi. Tassa taŋ pubbakammaŋ nissāya pacchāgehe pubbe vuttappakārā meņđakā uţţhahiŋsu. Puttopi nesaŋ puttova, suņisā suņisāva, dāso dāsova ahosi. Athekadivasaŋ seţţhi attano puññaŋ vīmaŋsitukāmo ađđhaterasāni koţţhasatāni sodhāpetvā sīsaŋ nhāto dvāre nisīditvā uddhaŋ olokesi. Sabbānipi vuttappakārānaŋ rattasālīnaŋ pūrayiŋsu. So sesānampi puññāni vīmaŋsitukāmo bhariyañca puttādayo ca ‘tumhākampi puññāni vīmaŋsissathā’ ti āha.

Athassa bhariyā sabbālankārehi alankaritvā mahājanassa passantasseva taņđule mināpetvā tehi bhattaŋ pacāpetvā dvārakoţţhake paññattāsane nisīditvā suvaņņakaţacchuŋ ādāya ‘bhattena atthikā āgacchantū’ ti ghosāpetvā āgatāgatānaŋ upanītabhājanāni pūretvā adāsi. Sakaladivasampi dentiyā kaţacchunā gahitaţţhānameva paññāyati. Tassā pana purimabuddhānampi bhikkhusanghassa vāmahatthena ukkhaliŋ dakkhiņahatthena kaţacchuŋ gahetvā evameva patte pūretvā bhattassa dinnattā vāmahatthatalaŋ pūretvā padumalakkhaņaŋ nibbatti, dakkhiņahatthatalaŋ pūretvā candalakkhaņaŋ nibbatti. Yasmā pana vāmahatthato dhammakaraņaŋ ādāya bhikkhusanghassa udakaŋ parissāvetvā dadamānā aparāparaŋ vicari, tenassā dakkhiņapādatalaŋ pūretvā candalakkhaņaŋ nibbatti, vāmapādatalaŋ pūretvā padumalakkhaņaŋ nibbatti. Tassā iminā kāraņena candapadumāti nāmaŋ kariŋsu.

Puttopissa sīsaŋ nhāto sahassathavikaŋ ādāya ‘kahāpaņehi atthikā āgacchantū’ ti vatvā āgatāgatānaŋ gahitabhājanāni pūretvā adāsi. Thavikāya kahāpaņasahassaŋ ahosiyeva. Suņisāpissa sabbālankārehi alankaritvā vīhipiţakaŋ ādāya ākāsangaņe nisinnā ‘bījabhattehi atthikā āgacchantū’ ti vatvā āgatāgatānaŋ gahitabhājanāni pūretvā adāsi. Piţakaŋ yathāpūritameva ahosi. Dāsopissa (p. 2.238) sabbālankārehi alankaritvā suvaņņayugesu suvaņņayottehi goņe yojetvā suvaņņapatodayaţţhiŋ ādāya dvinnaŋ goņānaŋ gandhapañcangulikāni datvā visāņesu suvaņņakosake paţimuñcitvā khettaŋ gantvā pājesi. Ito tisso, etto tisso, majjhe ekāti satta sītā bhijjitvā agamaŋsu. Jambudīpavāsino bhattabījahiraññasuvaņņādīsu yathārucitaŋ seţţhigehatoyeva gaņhiŋsu. Ime pañca mahāpuññā.

Evaŋ mahānubhāvo seţţhi ‘satthā kira āgato’ ti sutvā ‘satthu paccuggamanaŋ karissāmī’ ti nikkhamanto antarāmagge titthiye disvā tehi ‘kasmā taŋ, gahapati, kiriyavādo samāno akiriyavādassa samaņassa gotamassa santikaŋ gacchasī’ ti nivāriyamānopi tesaŋ vacanaŋ anādiyitvā gantvā satthāraŋ vanditvā ekamantaŋ nisīdi Athassa satthā anupubbiŋ kathaŋ kathesi. So desanāvasāne sotāpattiphalaŋ patvā satthu titthiyehi avaņņaŋ vatvā attano nivāritabhāvaŋ ārocesi. Atha naŋ satthā, ‘gahapati, ime sattā nāma mahantampi attano dosaŋ na passanti, avijjamānampi paresaŋ dosaŋ vijjamānaŋ katvā tattha tattha bhusaŋ viya opunantī’ ti vatvā imaŋ gāthamāha–

252. 
‘Sudassaŋ vajjamaññesaŋ, attano pana duddasaŋ;


Paresañhi so vajjāni, opunāti yathā bhusaŋ;


Attano pana chādeti, kaliŋva kitavā saţho’ ti.

Tattha sudassaŋ vajjanti parassa aņumattampi vajjaŋ khalitaŋ sudassaŋ sukheneva passituŋ sakkā, attano pana atimahantampi duddasaŋ. Paresaŋ hīti teneva kāraņena so puggalo sanghamajjhādīsu paresaŋ vajjāni uccaţţhāne ţhapetvā bhusaŋ opunanto viya opunāti. Kaliŋva kitavā saţhoti ettha sakuņesu aparajjhanabhāvena attabhāvo kali nāma, sākhabhangādikaŋ paţicchādanaŋ kitavā nāma, sākuņiko saţho nāma. Yathā sakuņaluddako sakuņe gahetvā māretukāmo kitavā viya attabhāvaŋ paţicchādeti, evaŋ attano vajjaŋ chādetīti attho.

Desanāvasāne bahū sotāpattiphalādīni pāpuņiŋsūti.

Meņđakaseţţhivatthu dasamaŋ.

11. Ujjhānasaññittheravatthu
Paravajjānupassissāti (p. 2.239) imaŋ dhammadesanaŋ satthā jetavane viharanto ujjhānasaññiŋ nāma ekaŋ theraŋ ārabbha kathesi.

So kira ‘ayaŋ evaŋ nivāseti, evaŋ pārupatī’ ti bhikkhūnaŋ antarameva gavesanto vicarati. Bhikkhū ‘asuko nāma, bhante, thero evaŋ karotī’ ti satthu ārocesuŋ. Satthā, ‘bhikkhave, vattasīse ţhatvā evaŋ ovadanto ananupavādo. Yo pana niccaŋ ujjhānasaññitāya paresaŋ antaraŋ pariyesamāno evaŋ vatvā vicarati, tassa jhānādīsu ekopi viseso nuppajjati, kevalaŋ āsavāyeva vađđhantī’ ti vatvā imaŋ gāthamāha–

253. 
‘Paravajjānupassissa, niccaŋ ujjhānasaññino;


Āsavā tassa vađđhanti, ārā so āsavakkhayā’ ti.

Tattha ujjhānasaññinoti evaŋ nivāsetabbaŋ evaŋ pārupitabbanti paresaŋ antaragavesitāya ujjhānabahulassa puggalassa jhānādīsu ekadhammopi na vađđhati, atha kho āsavāva tassa vađđhanti. Teneva kāraņena so arahattamaggasankhātā āsavakkhayā ārā dūraŋ gatova hotīti.

Desanāvasāne bahū sotāpattiphalādīni pāpuņiŋsūti.

Ujjhānasaññittheravatthu ekādasamaŋ.

12. Subhaddaparibbājakavatthu
Ākāseti idaŋ dhammadesanaŋ satthā kusinārāyaŋ upavattane mallānaŋ sālavane parinibbānamañcake nipanno subhaddaŋ paribbājakaŋ ārabbha kathesi.

So kira atīte kaniţţhabhātari ekasmiŋ sasse navakkhattuŋ aggadānaŋ dente dānaŋ dātuŋ anicchanto osakkitvā avasāne adāsi. Tasmā paţhamabodhiyampi majjhimabodhiyampi satthāraŋ daţţhuŋ nālattha. Pacchimabodhiyaŋ pana satthu parinibbānakāle ‘ahaŋ tīsu pañhesu attano kankhaŋ mahallake paribbājake (p. 2.240) pucchitvā samaņaŋ gotamaŋ “daharo” ti saññāya na pucchiŋ tassa ca dāni parinibbānakālo, pacchā me samaņassa gotamassa apucchitakāraņā vippaţisāro uppajjeyyā’ ti satthāraŋ upasankamitvā ānandattherena nivāriyamānopi satthārā okāsaŋ katvā, ‘ānanda, mā subhaddaŋ nivārayi, pucchatu maŋ pañhan’ ti vutte antosāņiŋ pavisitvā heţţhāmañcake nisinno, ‘bho samaņa, kiŋ nu kho ākāse padaŋ nāma atthi, ito bahiddhā samaņo nāma atthi, sankhārā sassatā nāma atthī’ ti ime pañhe pucchi. Athassa satthā tesaŋ abhāvaŋ ācikkhanto imāhi gāthāhi dhammaŋ desesi–

254. 
‘Ākāseva padaŋ natthi, samaņo natthi bāhire;


Papañcābhiratā pajā, nippapañcā tathāgatā.

255. 
‘Ākāseva padaŋ natthi, samaņo natthi bāhire;


Sankhārā sassatā natthi, natthi buddhānamiñjitan’ ti.

Tattha padanti imasmiŋ ākāse vaņņasaņţhānavasena evarūpanti paññāpetabbaŋ kassaci padaŋ nāma natthi. Bāhireti mama sāsanato bahiddhā maggaphalaţţho samaņo nāma natthi. Pajāti ayaŋ sattalokasankhātā pajā taņhādīsu papañcesuyevābhiratā. Nippapañcāti bodhimūleyeva sabbapapañcānaŋ samucchinnattā nippapañcā tathāgatā. Sankhārāti pañcakkhandhā. Tesu hi ekopi sassato nāma natthi. Iñjitanti buddhānaŋ pana taņhāmānādīsu iñjitesu yena sankhārā sassatāti gaņheyya, taŋ ekaŋ iñjitampi nāma natthīti attho.

Desanāvasāne subhaddo anāgāmiphale patiţţhahi, sampattaparisāyapi sātthikā dhammadesanā ahosīti.

Subhaddaparibbājakavatthu dvādasamaŋ.

Malavaggavaņņanā niţţhitā.

Aţţhārasamo vaggo.

19. Dhammaţţhavaggo

1. Vinicchayamahāmattavatthu
Na (p. 2.241) tena hotīti imaŋ dhammadesanaŋ satthā jetavane viharanto vinicchayamahāmatte ārabbha kathesi.

Ekadivasañhi bhikkhū sāvatthiyaŋ uttaradvāragāme piņđāya caritvā piņđapātapaţikkantā nagaramajjhena vihāraŋ āgacchanti. Tasmiŋ khaņe megho uţţhāya pāvassi. Te sammukhāgataŋ vinicchayasālaŋ pavisitvā vinicchayamahāmatte lañjaŋ gahetvā sāmike asāmike karonte disvā ‘aho ime adhammikā, mayaŋ pana “ime dhammena vinicchayaŋ karontī” ti saññino ahumhā’ ti cintetvā vasse vigate vihāraŋ gantvā satthāraŋ vanditvā ekamantaŋ nisinnā tamatthaŋ ārocesuŋ. Satthā ‘na, bhikkhave, chandādivasikā hutvā sāhasena atthaŋ vinicchinantā dhammaţţhā nāma honti, aparādhaŋ pana anuvijjitvā aparādhānurūpaŋ asāhasena vinicchayaŋ karontā eva dhammaţţhā nāma hontī’ ti vatvā imā gāthā abhāsi–

256. 
‘Na tena hoti dhammaţţho, yenatthaŋ sāhasā naye;


Yo ca atthaŋ anatthañca, ubho niccheyya paņđito.

257. 
‘Asāhasena dhammena, samena nayatī pare;


Dhammassa gutto medhāvī, dhammaţţhoti pavuccatī’ ti.

Tattha tenāti ettakeneva kāraņena. Dhammaţţhoti rājā hi attano kātabbe vinicchayadhamme ţhitopi dhammaţţho nāma na hoti. Yenāti yena kāraņena. Atthanti otiņņaŋ vinicchitabbaŋ atthaŋ. Sāhasā nayeti chandādīsu patiţţhito sāhasena musāvādena viniccheyya. Yo hi chande patiţţhāya ñātīti vā mittoti vā musā vatvā asāmikameva sāmikaŋ karoti, dose patiţţhāya attano verīnaŋ musā vatvā sāmikameva asāmikaŋ karoti, mohe patiţţhāya lañjaŋ gahetvā vinicchayakāle (p. 2.242) aññavihito viya ito cito ca olokento musā vatvā ‘iminā jitaŋ, ayaŋ parājito’ ti paraŋ nīharati, bhaye patiţţhāya kassacideva issarajātikassa parājayaŋ pāpuņantassāpi jayaŋ āropeti, ayaŋ sāhasena atthaŋ neti nāma. Eso dhammaţţho nāma na hotīti attho. Atthaŋ anatthañcāti bhūtañca abhūtañca kāraņaŋ. Ubho niccheyyāti yo pana paņđito ubho atthānatthe vinicchinitvā vadati. Asāhasenāti amusāvādena. Dhammenāti vinicchayadhammena, na chandādivasena. Samenāti aparādhānurūpeneva pare nayati, jayaŋ vā parājayaŋ vā pāpeti. Dhammassa guttoti so dhammagutto dhammarakkhito dhammojapaññāya samannāgato medhāvī vinicchayadhamme ţhitattā dhammaţţhoti pavuccatīti attho.

Desanāvasāne bahū sotāpattiphalādīni pāpuņiŋsūti.

Vinicchayamahāmattavatthu paţhamaŋ.

2. Chabbaggiyavatthu
Na tena paņđito hotīti imaŋ dhammadesanaŋ satthā jetavane viharanto chabbaggiye ārabbha kathesi.

Te kira vihārepi gāmepi bhattaggaŋ ākulaŋ karontā vicaranti. Athekadivase bhikkhū gāme bhattakiccaŋ katvā āgate dahare sāmaņere ca pucchiŋsu– ‘kīdisaŋ, āvuso, bhattaggan’ ti? Bhante, mā pucchatha, chabbaggiyā ‘mayameva viyattā, mayameva paņđitā, ime paharitvā sīse kacavaraŋ ākiritvā nīharissāmā’ ti vatvā amhe piţţhiyaŋ gahetvā kacavaraŋ okirantā bhattaggaŋ ākulaŋ akaŋsūti. Bhikkhū satthu santikaŋ gantvā tamatthaŋ ārocesuŋ. Satthā ‘nāhaŋ, bhikkhave, bahuŋ bhāsitvā pare viheţhayamānaŋ “paņđito” ti vadāmi, kheminaŋ pana averīnaŋ abhayameva paņđitoti vadāmī’ ti vatvā imaŋ gāthamāha–

258. 
‘Na tena paņđito hoti, yāvatā bahu bhāsati;


Khemī averī abhayo, paņđitoti pavuccatī’ ti.

Tattha (p. 2.243) yāvatāti yattakena kāraņena sanghamajjhādīsu bahuŋ katheti, tena paņđito nāma na hoti Yo pana sayaŋ khemī pañcannaŋ verānaŋ abhāvena averī nibbhayo yaŋ vā āgamma mahājanassa bhayaŋ na hoti, so paņđito nāma hotīti attho.

Desanāvasāne bahū sotāpattiphalādīni pāpuņiŋsūti.

Chabbaggiyavatthu dutiyaŋ.

3. Ekudānakhīņāsavattheravatthu
Na tāvatāti imaŋ dhammadesanaŋ satthā jetavane viharanto ekudānattheraŋ nāma khīņāsavaŋ ārabbha kathesi.

So kira ekakova ekasmiŋ vanasaņđe viharati, ekamevassa udānaŋ paguņaŋ–

‘Adhicetaso appamajjato,

Munino monapathesu sikkhato.

Sokā na bhavanti tādino,

Upasantassa sadā satīmato’ ti. (pāci. 153 udā. 37).

So kira uposathadivasesu sayameva dhammassavanaŋ ghosetvā imaŋ gāthaŋ vadati. Pathavi-undriyanasaddo viya devatānaŋ sādhukārasaddo hoti. Athekasmiŋ uposathadivase pañcapañcasataparivārā dve tipiţakadharā bhikkhū tassa vasanaţţhānaŋ agamaŋsu. So te disvāva tuţţhamānaso ‘sādhu vo kataŋ idha āgacchantehi, ajja mayaŋ tumhākaŋ dhammaŋ suņissāmā’ ti āha. Atthi pana, āvuso, idha dhammaŋ sotukāmāti. Atthi, bhante, ayaŋ vanasaņđo dhammassavanadivase devatānaŋ sādhukārasaddena ekaninnādo hotīti. Tesu eko tipiţakadharo dhammaŋ osāresi, eko kathesi. Ekadevatāpi sādhukāraŋ nādāsi. Te āhaŋsu– ‘tvaŋ, āvuso, dhammassavanadivase imasmiŋ vanasaņđe devatā mahantena saddena sādhukāraŋ dentīti vadesi, kiŋ nāmetan’ ti. Bhante, aññesu divasesu sādhukārasaddena ekaninnādo eva hoti, na ajja pana (p. 2.244) jānāmi ‘kimetan’ ti. ‘Tena hi, āvuso, tvaŋ tāva dhammaŋ kathehī’ ti. So bījaniŋ gahetvā āsane nisinno tameva gāthaŋ vadesi. Devatā mahantena saddena sādhukāramadaŋsu. Atha nesaŋ parivārā bhikkhū ujjhāyiŋsu ‘imasmiŋ vanasaņđe devatā mukholokanena sādhukāraŋ dadanti, tipiţakadharabhikkhūsu ettakaŋ bhaņantesupi kiñci pasaŋsanamattampi avatvā ekena mahallakattherena ekagāthāya kathitāya mahāsaddena sādhukāraŋ dadantī’ ti. Tepi vihāraŋ gantvā satthu tamatthaŋ ārocesuŋ.

Satthā ‘nāhaŋ, bhikkhave, yo bahumpi uggaņhati vā bhāsati vā, taŋ dhammadharoti vadāmi. Yo pana ekampi gāthaŋ uggaņhitvā saccāni paţivijjhati, ayaŋ dhammadharo nāmā’ ti vatvā dhammaŋ desento imaŋ gāthamāha–

259. 
‘Na tāvatā dhammadharo, yāvatā bahu bhāsati;


Yo ca appampi sutvāna, dhammaŋ kāyena passati;


Sa ve dhammadharo hoti, yo dhammaŋ nappamajjatī’ ti.

Tattha yāvatāti yattakena uggahaņadhāraņavācanādinā kāraņena bahuŋ bhāsati, tāvattakena dhammadharo na hoti, vaŋsānurakkhako pana paveņipālako nāma hoti. Yo ca appampīti yo pana appamattakampi sutvā dhammamanvāya atthamanvāya dhammānudhammappaţipanno hutvā nāmakāyena dukkhādīni parijānanto catusaccadhammaŋ passati, sa ve dhammadharo hoti. Yo dhammaŋ nappamajjatīti yopi āraddhavīriyo hutvā ajja ajjevāti paţivedhaŋ ākankhanto dhammaŋ nappamajjati, ayampi dhammadharoyevāti attho.

Desanāvasāne bahū sotāpattiphalādīni pāpuņiŋsūti.

Ekudānakhīņāsavattheravatthu tatiyaŋ.

4. Lakuņđakabhaddiyattheravatthu
Na tena thero so hotīti imaŋ dhammadesanaŋ satthā jetavane viharanto lakuņđakabhaddiyattheraŋ ārabbha kathesi.

Ekadivasañhi (p. 2.245) tasmiŋ there satthu upaţţhānaŋ gantvā pakkantamatte tiŋsamattā āraññikā bhikkhū taŋ passantā eva āgantvā satthāraŋ vanditvā nisīdiŋsu. Satthā tesaŋ arahattūpanissayaŋ disvā imaŋ pañhaŋ pucchi– ‘ito gataŋ ekaŋ theraŋ passathā’ ti? ‘Na passāma, bhante’ ti. ‘Kiŋ nu diţţho vo’ ti? ‘Ekaŋ, bhante, sāmaņeraŋ passimhā’ ti. ‘Na so, bhikkhave, sāmaņero, thero eva so’ ti? ‘Ativiya khuddako, bhante’ ti. ‘Nāhaŋ, bhikkhave, mahallakabhāvena therāsane nisinnamattakena theroti vadāmi. Yo pana saccāni paţivijjhitvā mahājanassa ahiŋsakabhāve ţhito, ayaŋ thero nāmā’ ti vatvā imā gāthā abhāsi–

260. 
‘Na tena thero so hoti, yenassa palitaŋ siro.


Paripakko vayo tassa, moghajiņņoti vuccati.

261. 
‘Yamhi saccañca dhammo ca, ahiŋsā saŋyamo damo.


Sa ve vantamalo dhīro, thero iti pavuccatī’ ti.

Tattha paripakkoti pariņato, vuđđhabhāvaŋ pattoti attho. Moghajiņņoti anto therakarānaŋ dhammānaŋ abhāvena tucchajiņņo nāma. Yamhi saccañca dhammo cāti yamhi pana puggale soļasahākārehi paţividdhattā catubbidhaŋ saccaŋ, ñāņena sacchikatattā navavidho lokuttaradhammo ca atthi. Ahiŋsāti ahiŋsanabhāvo. Desanāmattametaŋ, yamhi pana catubbidhāpi appamaññābhāvanā atthīti attho. Saŋyamo damoti sīlañceva indriyasaŋvaro ca. Vantamaloti maggañāņena nīhaţamalo. Dhīroti dhitisampanno. Theroti so imehi thirabhāvakārakehi samannāgatattā theroti vuccatīti attho.

Desanāvasāne te bhikkhū arahatte patiţţhahiŋsūti.

Lakuņđakabhaddiyattheravatthu catutthaŋ.

5. Sambahulabhikkhuvatthu
Na (p. 2.246) vākkaraņamattenāti imaŋ dhammadesanaŋ satthā jetavane viharanto sambahule bhikkhū ārabbha kathesi.

Ekasmiñhi samaye dahare ceva sāmaņere ca attano dhammācariyānameva cīvararajanādīni veyyāvaccāni karonte disvā ekacce therā cintayiŋsu– ‘mayampi byañjanasamaye kusalā, amhākameva kiñci natthi. Yaŋnūna mayaŋ satthāraŋ upasankamitvā evaŋ vadeyyāma, “bhante, mayaŋ byañjanasamaye kusalā, aññesaŋ santike dhammaŋ uggaņhitvāpi imesaŋ santike asodhetvā mā sajjhāyitthāti daharasāmaņere āņāpethā” ti. Evañhi amhākaŋ lābhasakkāro vađđhissatī’ ti. Te satthāraŋ upasankamitvā tathā vadiŋsu.

Satthā tesaŋ vacanaŋ sutvā ‘imasmiŋ sāsane paveņivaseneva evaŋ vattuŋ labhati, ime pana lābhasakkāre nissitāti ñatvā ahaŋ tumhe vākkaraņamattena sādhurūpāti na vadāmi. Yassa panete issādayo dhammā arahattamaggena samucchinnā, eso eva sādhurūpo’ ti vatvā imā gāthā abhāsi–

262. 
‘Na vākkaraņamattena, vaņņapokkharatāya vā;


Sādhurūpo naro hoti, issukī maccharī saţho.

263. 
‘Yassa cetaŋ samucchinnaŋ, mūlaghaccaŋ samūhataŋ;


Savantadoso medhāvī, sādhurūpoti vuccatī’ ti.

Tattha na vākkaraņamattenāti vacīkaraņamattena saddalakkhaņasampannavacanamattena. Vaņņapokkharatāya vāti sarīravaņņassa manāpabhāvena vā. Naroti ettakeneva kāraņena paralābhādīsu issāmanako pañcavidhena maccherena samannāgato kerāţikabhāvena saţho naro sādhurūpo na hoti. Yassa cetanti yassa ca puggalassetaŋ issādidosajātaŋ arahattamaggañāņena samūlakaŋ chinnaŋ, mūlaghātaŋ katvā samūhataŋ (p. 2.247) so vantadoso dhammojapaññāya samannāgato sādhurūpoti vuccatīti attho.

Desanāvasāne bahū sotāpattiphalādīni pāpuņiŋsūti.

Sambahulabhikkhuvatthu pañcamaŋ.

6. Hatthakavatthu
Na muņđakena samaņoti imaŋ dhammadesanaŋ satthā sāvatthiyaŋ viharanto hatthakaŋ ārabbha kathesi.

So kira vādakkhitto ‘tumhe asukavelāya asukaţţhānaŋ nāma āgaccheyyātha, vādaŋ karissāmā’ ti vatvā puretarameva tattha gantvā ‘passatha, titthiyā mama bhayena nāgatā, esova pana nesaŋ parājayo’ ti-ādīni vatvā vādakkhitto aññenaññaŋ paţicaranto vicarati. Satthā ‘hatthako kira evaŋ karotī’ ti sutvā taŋ pakkosāpetvā ‘saccaŋ kira tvaŋ, hatthaka, evaŋ karosī’ ti pucchitvā ‘saccan’ ti vutte, ‘kasmā evaŋ karosi? Evarūpañhi musāvādaŋ karonto sīsamuņđanādimatteneva samaņo nāma na hoti. Yo pana aņūni vā thūlāni vā pāpāni sametvā ţhito, ayameva samaņo’ ti vatvā imā gāthā abhāsi–

264. 
‘Na muņđakena samaņo, abbato alikaŋ bhaņaŋ;


Icchālobhasamāpanno, samaņo kiŋ bhavissati.

265. 
‘Yo ca sameti pāpāni, aņuŋ thūlāni sabbaso.


Samitattā hi pāpānaŋ, samaņoti pavuccatī’ ti.

Tattha muņđakenāti sīsamuņđanamattena. Abbatoti sīlavatena ca dhutangavatena ca virahito. Alikaŋ bhaņanti musāvādaŋ bhaņanto asampattesu ārammaņesu icchāya pattesu ca lobhena samannāgato samaņo nāma kiŋ bhavissati? Sametīti yo ca parittāni vā (p. 2.248) mahantāni vā pāpāni vūpasameti, so tesaŋ samitattā samaņoti pavuccatīti attho.

Desanāvasāne bahū sotāpattiphalādīni pāpuņiŋsūti.

Hatthakavatthu chaţţhaŋ.

7. Aññatarabrāhmaņavatthu
Na tena bhikkhu so hotīti imaŋ dhammadesanaŋ satthā jetavane viharanto aññataraŋ brāhmaņaŋ ārabbha kathesi.

So kira bāhirasamaye pabbajitvā bhikkhaŋ caranto cintesi– ‘samaņo gotamo attano sāvake bhikkhāya caraņena “bhikkhū” ti vadati, mampi “bhikkhū” ti vattuŋ vaţţatī’ ti. So satthāraŋ upasankamitvā, ‘bho gotama, ahampi bhikkhaŋ caritvā jīvāmi, mampi “bhikkhū” ti vadehī’ ti āha. Atha naŋ satthā ‘nāhaŋ, brāhmaņa, bhikkhanamattena bhikkhūti vadāmi. Na hi vissaŋ dhammaŋ samādāya vattanto bhikkhu nāma hoti. Yo pana sabbasankhāresu sankhāya carati, so bhikkhu nāmā’ ti vatvā imā gāthā abhāsi–

266. 
‘Na tena bhikkhu so hoti, yāvatā bhikkhate pare.


Vissaŋ dhammaŋ samādāya, bhikkhu hoti na tāvatā.

267. 
‘Yodha puññañca pāpañca, bāhetvā brahmacariyavā.


Sankhāya loke carati, sa ve bhikkhūti vuccatī’ ti.

Tattha yāvatāti yattakena pare bhikkhate, tena bhikkhanamattena bhikkhu nāma na hoti. Vissanti visamaŋ dhammaŋ, vissagandhaŋ vā kāyakammādikaŋ dhammaŋ samādāya caranto bhikkhu nāma na hoti. Yodhāti yo idha sāsane ubhayampetaŋ puññañca pāpañca maggabrahmacariyena bāhetvā panuditvā brahmacariyavā hoti. Sankhāyāti ñāņena. Loketi khandhādiloke ‘ime ajjhattikā khandhā, ime bāhirā’ ti evaŋ sabbepi dhamme jānitvā (p. 2.249) carati, so tena ñāņena kilesānaŋ bhinnattā ‘bhikkhū’ ti vuccatīti attho.

Desanāvasāne bahū sotāpattiphalādīni pāpuņiŋsūti.

Aññatarabrāhmaņavatthu sattamaŋ.

8. Titthiyavatthu
Na monenāti imaŋ dhammadesanaŋ satthā jetavane viharanto titthiye ārabbha kathesi.

Te kira bhuttaţţhānesu manussānaŋ ‘khemaŋ hotu, sukhaŋ hotu, āyu vađđhatu, asukaţţhāne nāma kalalaŋ atthi, asukaţţhāne nāma kaņţako atthi, evarūpaŋ ţhānaŋ gantuŋ na vaţţatī’ ti-ādinā nayena mangalaŋ vatvā pakkamanti. Bhikkhū pana paţhamabodhiyaŋ anumodanādīnaŋ ananuññātakāle bhattagge manussānaŋ anumodanaŋ akatvā pakkamanti. Manussā ‘ titthiyānaŋ santikā mangalaŋ suņāma, bhaddantā pana tuņhībhūtā pakkamantī’ ti ujjhāyiŋsu. Bhikkhū tamatthaŋ satthu ārocesuŋ. Satthā, ‘bhikkhave, ito paţţhāya bhattaggādīsu yathāsukhaŋ anumodanaŋ karotha, upanisinnakathaŋ karotha, dhammaŋ kathethā’ ti anujāni. Te tathā kariŋsu. Manussā anumodanādīni suņantā ussāhappattā bhikkhū nimantetvā sakkāraŋ karontā vicaranti. Titthiyā pana ‘mayaŋ munino monaŋ karoma, samaņassa gotamassa sāvakā bhattaggādīsu mahākathaŋ kathentā vicarantī’ ti ujjhāyiŋsu.

Satthā tamatthaŋ sutvā ‘nāhaŋ, bhikkhave, tuņhībhāvamattena “munī” ti vadāmi. Ekacce hi ajānantā na kathenti, ekacce avisāradatāya, ekacce “mā no imaŋ atisayatthaŋ aññe jāniŋsū” ti maccherena. Tasmā monamattena muni na hoti, pāpavūpasamena pana muni nāma hotī’ ti vatvā imā gāthā abhāsi–

268. 
‘Na monena munī hoti, mūļharūpo aviddasu;


Yo ca tulaŋva paggayha, varamādāya paņđito.

269. 
‘Pāpāni (p. 2.250) parivajjeti, sa munī tena so muni.


Yo munāti ubho loke, muni tena pavuccatī’ ti.

Tattha na monenāti kāmañhi moneyyapaţipadāsankhātena maggañāņamonena muni nāma hoti, idha pana tuņhībhāvaŋ sandhāya ‘monenā’ ti vuttaŋ. Mūļharūpoti tuccharūpo. Aviddasūti aviññū. Evarūpo hi tuņhībhūtopi muni nāma na hoti. Atha vā monena muni nāma na hoti, tucchasabhāvo pana aviññū ca hotīti attho. Yo ca tulaŋva pagayhāti yathā hi tulaŋ gahetvā ţhito atirekaŋ ce hoti, harati. Ūnaŋ ce hoti pakkhipati. Evameva yo atirekaŋ haranto viya pāpaŋ harati parivajjeti, ūnake pakkhipanto viya kusalaŋ paripūreti. Evañca pana karonto sīlasamādhipaññāvimuttivimuttiñāņadassanasankhātaŋ varaŋ uttamameva ādāya pāpāni akusalakammāni parivajjeti. Sa munīti so muni nāmāti attho. Tena so munīti kasmā pana so munīti ce? Yaŋ heţţhā vuttakāraņaŋ, tena so munīti attho. So munāti ubho loketi yo puggalo imasmiŋ khandhādiloke tulaŋ āropetvā minanto viya ‘ime ajjhattikā khandhā, ime bāhirā’ ti-ādinā nayena ime ubho atthe munāti. Muni tena pavuccatīti tena kāraņena munīti vuccatiyevāti attho.

Desanāvasāne bahū sotāpattiphalādīni pāpuņiŋsūti.

Titthiyavatthu aţţhamaŋ.

9. Bālisikavatthu
Na tena ariyo hotīti imaŋ dhammadesanaŋ satthā jetavane viharanto ekaŋ ariyaŋ nāma bālisikaŋ ārabbha kathesi.

Ekadivasañhi satthā tassa sotāpattimaggassūpanissayaŋ disvā sāvatthiyā uttaradvāragāme piņđāya caritvā bhikkhusanghaparivuto tato āgacchati. Tasmiŋ khaņe so bālisiko balisena macche gaņhanto buddhappamukhaŋ bhikkhusanghaŋ disvā balisayaţţhiŋ chađđetvā aţţhāsi. Satthā tassa avidūre (p. 2.251) ţhāne nivattitvā ţhito ‘tvaŋ kiŋ nāmosī’ ti sāriputtattherādīnaŋ nāmāni pucchi. Tepi ‘ahaŋ sāriputto ahaŋ moggallāno’ ti attano attano nāmāni kathayiŋsu. Bālisiko cintesi– ‘satthā sabbesaŋ nāmāni pucchati, mamampi nāmaŋ pucchissati maññe’ ti. Satthā tassa icchaŋ ñatvā, ‘upāsaka, tvaŋ ko nāmosī’ ti pucchitvā ‘ahaŋ, bhante, ariyo nāmā’ ti vutte ‘na, upāsaka, tādisā pāņātipātino ariyā nāma honti, ariyā pana mahājanassa ahiŋsanabhāve ţhitā’ ti vatvā imaŋ gāthamāha–

270. 
‘Na tena ariyo hoti, yena pāņāni hiŋsati.


Ahiŋsā sabbapāņānaŋ, ariyoti pavuccatī’ ti.

Tattha ahiŋsāti ahiŋsanena. Idaŋ vuttaŋ hoti– yena hi pāņāni hiŋsati, na tena kāraņena ariyo hoti. Yo pana sabbapāņānaŋ pāņi-ādīhi ahiŋsanena mettādibhāvanāya patiţţhitattā hiŋsato ārāva ţhito, ayaŋ ariyoti vuccatīti attho.

Desanāvasāne bālisiko sotāpattiphale patiţţhahi, sampattānampi sātthikā dhammadesanā ahosīti.

Bālisikavatthu navamaŋ.

10. Sambahulasīlādisampannabhikkhuvatthu
Na sīlabbatamattenāti imaŋ dhammadesanaŋ satthā jetavane viharanto sambahule sīlādisampanne bhikkhū ārabbha kathesi.

Tesu kira ekaccānaŋ evaŋ ahosi– ‘mayaŋ sampannasīlā, mayaŋ dhutangadharā, mayaŋ bahussutā, mayaŋ pantasenāsanavāsino, mayaŋ jhānalābhino, na amhākaŋ arahattaŋ dullabhaŋ, icchitadivaseyeva arahattaŋ pāpuņissāmā’ ti. Yepi tattha anāgāmino, tesampi etadahosi– ‘na amhākaŋ idāni arahattaŋ dullabhan’ ti. Te sabbepi ekadivasaŋ satthāraŋ upasankamitvā vanditvā nisinnā ‘api nu kho vo, bhikkhave, pabbajitakiccaŋ matthakaŋ pattan’ ti satthārā puţţhā evamāhaŋsu– ‘bhante, mayaŋ evarūpā evarūpā ca, tasmā “icchiticchitakkhaņeyeva arahattaŋ pattuŋ samatthamhā” ti cintetvā viharāmā’ ti.

Satthā (p. 2.252) tesaŋ vacanaŋ sutvā, ‘bhikkhave, bhikkhunā nāma parisuddhasīlādimattakena vā anāgāmisukhappattamattakena vā “appakaŋ no bhavadukkhan” ti vattuŋ na vaţţati, āsavakkhayaŋ pana appatvā “sukhitomhī” ti cittaŋ na uppādetabban’ ti vatvā imā gāthā abhāsi –

271. 
‘Na sīlabbatamattena, bāhusaccena vā pana;


Atha vā samādhilābhena, vivittasayanena vā.

272. 
‘Phusāmi nekkhammasukhaŋ, aputhujjanasevitaŋ;


Bhikkhu vissāsamāpādi, appatto āsavakkhayan’ ti.

Tattha sīlabbatamattenāti catupārisuddhisīlamattena vā terasadhutangamattena vā. Bāhusaccena vāti tiņņaŋ piţakānaŋ uggahitamattena vā. Samādhilābhenāti aţţhasamāpattiyā lābhena. Nekkhammasukhanti anāgāmisukhaŋ. Taŋ anāgāmisukhaŋ phusāmīti ettakamattena vā. Aputhujjanasevitanti puthujjanehi asevitaŋ ariyasevitameva. Bhikkhūti tesaŋ aññataraŋ ālapanto āha. Vissāsamāpādīti vissāsaŋ na āpajjeyya. Idaŋ vuttaŋ hoti– bhikkhu iminā sampannasīlādibhāvamattakeneva ‘mayhaŋ bhavo appako parittako’ ti āsavakkhayasankhātaŋ arahattaŋ appatto hutvā bhikkhu nāma vissāsaŋ nāpajjeyya. Yathā hi appamattakopi gūtho duggandho hoti, evaŋ appamattakopi bhavo dukkhoti.

Desanāvasāne te bhikkhū arahatte patiţţhahaŋsu, sampattānampi sātthikā dhammadesanā ahosīti.

Sambahulasīlādisampannabhikkhuvatthu dasamaŋ.

Dhammaţţhavaggavaņņanā niţţhitā.

Ekūnavīsatimo vaggo.

20. Maggavaggo

1. Pañcasatabhikkhuvatthu
Maggānaţţhangikoti (p. 2.253) imaŋ dhammadesanaŋ satthā jetavane viharanto pañcasate bhikkhū ārabbha kathesi.

Te kira satthari janapadacārikaŋ caritvā puna sāvatthiŋ āgate upaţţhānasālāya nisīditvā ‘asukagāmato asukagāmassa maggo samo, asukagāmassa maggo visamo, sasakkharo, asakkharo’ ti-ādinā nayena attano vicaritamaggaŋ ārabbha maggakathaŋ kathesuŋ. Satthā tesaŋ arahattassūpanissayaŋ disvā taŋ ţhānaŋ āgantvā paññattāsane nisinno ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, ayaŋ bāhirakamaggo, bhikkhunā nāma ariyamagge kammaŋ kātuŋ vaţţati, evañhi karonto bhikkhu sabbadukkhā pamuccatī’ ti vatvā imā gāthā abhāsi–

273. 
‘Maggānaţţhangiko seţţho, saccānaŋ caturo padā.


Virāgo seţţho dhammānaŋ, dvipadānañca cakkhumā.

274. 
‘Eseva maggo natthañño, dassanassa visuddhiyā.


Etañhi tumhe paţipajjatha, mārassetaŋ pamohanaŋ.

275. 
‘Etañhi tumhe paţipannā, dukkhassantaŋ karissatha.


Akkhāto vo mayā maggo, aññāya sallakantanaŋ.

276. 
‘Tumhehi kiccamātappaŋ, akkhātāro tathāgatā;


Paţipannā pamokkhanti, jhāyino mārabandhanā’ ti.

Tattha maggānaţţhangikoti janghamaggādayo vā hontu dvāsaţţhi diţţhigatamaggā vā, tesaŋ sabbesampi maggānaŋ sammādiţţhi-ādīhi aţţhahi angehi micchādiţţhi-ādīnaŋ aţţhannaŋ pahānaŋ karonto nirodhaŋ ārammaņaŋ katvā catūsupi saccesu dukkhaparijānanādikiccaŋ sādhayamāno aţţhangiko maggo seţţho (p. 2.254) uttamo. Saccānaŋ caturo padāti ‘saccaŋ bhaņe na kujjheyyā’ ti (dha. pa. 224) āgataŋ vacīsaccaŋ vā hotu, ‘sacco brāhmaņo sacco khattiyo’ ti-ādibhedaŋ sammutisaccaŋ vā ‘idameva saccaŋ moghamaññan’ ti (dha. sa. 1144 ma. ni. 2.187-188) diţţhisaccaŋ vā ‘dukkhaŋ ariyasaccan’ ti-ādibhedaŋ paramatthasaccaŋ vā hotu, sabbesampi imesaŋ saccānaŋ parijānitabbaţţhena sacchikātabbaţţhena pahātabbaţţhena bhāvetabbaţţhena ekapaţivedhaţţhena ca tathapaţivedhaţţhena ca dukkhaŋ ariyasaccanti-ādayo caturo padā seţţhā nāma. Virāgo seţţho dhammānanti ‘yāvatā, bhikkhave, dhammā sankhatā vā asankhatā vā, virāgo tesaŋ aggamakkhāyatī’ ti (itivu. 90 a. ni. 4.34) vacanato sabbadhammānaŋ nibbānasankhāto virāgo seţţho. Dvipadānañca cakkhumāti sabbesaŋ devamanussādibhedānaŋ dvipadānaŋ pañcahi cakkhūhi cakkhumā tathāgatova seţţho. Ca-saddo sampiņđanattho, arūpadhamme sampiņđeti. Tasmā arūpadhammānampi tathāgato seţţho uttamo.

Dassanassa visuddhiyāti maggaphaladassanassa visuddhatthaŋ yo mayā ‘seţţho’ ti vutto, esova maggo, natthañño. Etañhi tumheti tasmā tumhe etameva paţipajjatha. Mārassetaŋ pamohananti etaŋ māramohanaŋ māramanthananti vuccati. Dukkhassantanti sakalassapi vaţţadukkhassa antaŋ paricchedaŋ karissathāti attho. Aññāya sallakantananti rāgasallādīnaŋ kantanaŋ nimmathanaŋ abbūhaņaŋ etaŋ maggaŋ, mayā vinā anussavādīhi attapaccakkhato ñatvāva ayaŋ maggo akkhāto, idāni tumhehi kilesānaŋ ātāpanena ‘ātappan’ ti sankhaŋ gataŋ tassa adhigamatthāya sammappadhānavīriyaŋ kiccaŋ karaņīyaŋ. Kevalañhi akkhātārova tathāgatā. Tasmā tehi akkhātavasena ye paţipannā dvīhi jhānehi jhāyino, te tebhūmakavaţţasankhātā mārabandhanā pamokkhantīti attho.

Desanāvasāne te bhikkhū arahatte patiţţhahiŋsu, sampattānampi sātthikā dhammadesanā ahosīti.

Pañcasatabhikkhuvatthu paţhamaŋ.

2. Aniccalakkhaņavatthu
Sabbe (p. 2.255) sankhārā aniccāti imaŋ dhammadesanaŋ satthā jetavane viharanto pañcasate bhikkhū ārabbha kathesi.

Te kira satthu santike kammaţţhānaŋ gahetvā gantvā araññe vāyamantāpi arahattaŋ appatvā ‘visesetvā kammaţţhānaŋ uggaņhissāmā’ ti satthu santikaŋ āgamiŋsu. Satthā ‘kiŋ nu kho imesaŋ sappāyan’ ti vīmaŋsanto ‘ime kassapabuddhakāle vīsati vassasahassāni aniccalakkhaņe anuyuñjiŋsu, tasmā aniccalakkhaņeneva tesaŋ ekaŋ gāthaŋ desetuŋ vaţţatī’ ti cintetvā, ‘bhikkhave, kāmabhavādīsu sabbepi sankhārā hutvā abhāvaţţhena aniccā evā’ ti vatvā imaŋ gāthamāha–

277. 
‘Sabbe sankhārā aniccāti, yadā paññāya passati.


Atha nibbindati dukkhe, esa maggo visuddhiyā’ ti.

Tattha sabbe sankhārāti kāmabhavādīsu uppannā khandhā tattha tattheva nirujjhanato aniccāti yadā vipassanāpaññāya passati, atha imasmiŋ khandhapariharaņadukkhe nibbindati, nibbindanto dukkhaparijānanādivasena saccāni paţivijjhati. Esa maggo visuddhiyāti visuddhatthāya vodānatthāya esa maggoti attho.

Desanāvasāne te bhikkhū arahatte patiţţhahiŋsu, sampattaparisānampi sātthikā dhammadesanā ahosīti.

Aniccalakkhaņavatthu dutiyaŋ.

3. Dukkhalakkhaņavatthu
Dutiyagāthāyapi evarūpameva vatthu. Tadā hi bhagavā tesaŋ bhikkhūnaŋ dukkhalakkhaņe katābhiyogabhāvaŋ ñatvā, ‘bhikkhave, sabbepi khandhā paţipīļanaţţhena dukkhā evā’ ti vatvā imaŋ gāthamāha–

278. 
‘Sabbe (p. 2.256) sankhārā dukkhāti, yadā paññāya passati.


Atha nibbindati dukkhe, esa maggo visuddhiyā’ ti.

Tattha dukkhāti paţipīļanaţţhena dukkhā. Sesaŋ purimasadisameva.

Dukkhalakkhaņavatthu tatiyaŋ.

4. Anattalakkhaņavatthu
Tatiyagāthāyapi eseva nayo. Kevalañhi ettha bhagavā tesaŋ bhikkhūnaŋ pubbe anattalakkhaņe anuyuttabhāvaŋ ñatvā, ‘bhikkhave, sabbepi khandhā avasavattanaţţhena anattā evā’ ti vatvā imaŋ gāthamāha –

279. 
‘Sabbe dhammā anattāti, yadā paññāya passati.


Atha nibbindati dukkhe, esa maggo visuddhiyā’ ti.

Tattha sabbe dhammāti pañcakkhandhā eva adhippetā. Anattāti ‘mā jīyantu mā mīyantū’ ti vase vattetuŋ na sakkāti avasavattanaţţhena anattā attasuññā assāmikā anissarāti attho. Sesaŋ purimasadisamevāti.

Anattalakkhaņavatthu catutthaŋ.

5. Padhānakammikatissattheravatthu
Uţţhānakālamhīti imaŋ dhammadesanaŋ satthā jetavane viharanto padhānakammikatissattheraŋ ārabbha kathesi.

Sāvatthivāsino kira pañcasatā kulaputtā satthu santike pabbajitvā kammaţţhānaŋ gahetvā araññaŋ agamaŋsu. Tesu eko tattheva ohīyi. Avasesā araññe samaņadhammaŋ karontā arahattaŋ patvā ‘paţiladdhaguņaŋ satthu ārocessāmā’ ti puna sāvatthiŋ agamaŋsu. Te sāvatthito yojanamatte ekasmiŋ gāmake piņđāya carante disvā eko upāsako yāgubhattādīhi patimānetvā anumodanaŋ sutvā punadivasatthāyapi nimantesi. Te tadaheva sāvatthiŋ gantvā pattacīvaraŋ paţisāmetvā sāyanhasamaye (p. 2.257) satthāraŋ upasankamitvā vanditvā ekamantaŋ nisīdiŋsu. Satthā tehi saddhiŋ ativiya tuţţhiŋ pavedayamāno paţisanthāraŋ akāsi.

Atha nesaŋ tattha ohīno sahāyakabhikkhu cintesi– ‘satthu imehi saddhiŋ paţisanthāraŋ karontassa mukhaŋ nappahoti, mayhaŋ pana maggaphalābhāvena mayā saddhiŋ na katheti, ajjeva arahattaŋ patvā satthāraŋ upasankamitvā mayā saddhiŋ kathāpessāmī’ ti. Tepi bhikkhū, ‘bhante, mayaŋ āgamanamagge ekena upāsakena svātanāya nimantitā, tattha pātova gamissāmā’ ti satthāraŋ apalokesuŋ. Atha nesaŋ sahāyako bhikkhu sabbarattiŋ cankamanto niddāvasena cankamakoţiyaŋ ekasmiŋ pāsāņaphalake pati, ūruţţhi bhijji. So mahāsaddena viravi. Tassa te sahāyakā bhikkhū saddaŋ sañjānitvā ito cito ca upadhāviŋsu. Tesaŋ dīpaŋ jāletvā tassa kattabbakiccaŋ karontānaŋyeva aruņo uţţhahi, te taŋ gāmaŋ gantuŋ okāsaŋ na labhiŋsu. Atha ne satthā āha– ‘kiŋ, bhikkhave, bhikkhācāragāmaŋ na gamitthā’ ti. Te ‘āma, bhante’ ti taŋ pavattiŋ ārocesuŋ. Satthā ‘na, bhikkhave, esa idāneva tumhākaŋ lābhantarāyaŋ karoti, pubbepi akāsiyevā’ ti vatvā tehi yācito atītaŋ āharitvā–

‘Yo pubbe karaņīyāni, pacchā so kātumicchati;

Varuņakaţţhabhañjova, sa pacchā manutappatī’ ti. (jā. 1.1.71)–

Jātakaŋ vitthāresi. Tadā kira te bhikkhū pañcasatā māņavakā ahesuŋ, kusītamāņavako ayaŋ bhikkhu ahosi, ācariyo pana tathāgatova ahosīti.

Satthā imaŋ dhammadesanaŋ āharitvā, ‘bhikkhave, yo hi uţţhānakāle uţţhānaŋ na karoti, saŋsannasankappo hoti, kusīto so jhānādibhedaŋ visesaŋ nādhigacchatī’ ti vatvā imaŋ gāthamāha–

280. 
‘Uţţhānakālamhi anuţţhahāno,


Yuvā balī ālasiyaŋ upeto.


Saŋsannasankappamano kusīto,


Paññāya maggaŋ alaso na vindatī’ ti.

Tattha (p. 2.258) anuţţhahānoti anuţţhahanto avāyamanto. Yuvā balīti paţhamayobbane ţhito balasampannopi hutvā alasabhāvena upeto hoti, bhutvā sayati. Saŋsannasankappamanoti tīhi micchāvitakkehi suţţhu avasannasammāsankappacitto. Kusītoti nibbīriyo. Alasoti mahā-alaso paññāya daţţhabbaŋ ariyamaggaŋ apassanto na vindati, na paţilabhatīti attho.

Desanāvasāne bahū sotāpattiphalādīni pāpuņiŋsūti.

Padhānakammikatissattheravatthu pañcamaŋ.

6. Sūkarapetavatthu
Vācānurakkhīti imaŋ dhammadesanaŋ satthā veļuvane viharanto sūkarapetaŋ ārabbha kathesi.

Ekasmiñhi divase mahāmoggallānatthero lakkhaņattherena saddhiŋ gijjhakūţā orohanto ekasmiŋ padese sitaŋ pātvākāsi. ‘Ko nu kho, āvuso, hetu sitassa pātukammāyā’ ti lakkhaņattherena puţţho ‘akālo, āvuso, imassa pañhassa, satthu santike maŋ puccheyyāthā’ ti vatvā lakkhaņattherena saddhiŋyeva rājagahe piņđāya caritvā piņđapātapaţikkanto veļuvanaŋ gantvā satthāraŋ vanditvā nisīdi. Atha naŋ lakkhaņatthero tamatthaŋ pucchi. So āha– ‘āvuso, ahaŋ ekaŋ petaŋ addasaŋ, tassa tigāvutappamāņaŋ sarīraŋ, taŋ manussasarīrasadisaŋ. Sīsaŋ pana sūkarassa viya, tassa mukhe nanguţţhaŋ jātaŋ, tato puļavā paggharanti. Svāhaŋ “na me evarūpo satto diţţhapubbo” ti taŋ disvā sitaŋ pātvākāsin’ ti. Satthā ‘cakkhubhūtā vata, bhikkhave, mama sāvakā viharantī’ ti vatvā ‘ahampetaŋ sattaŋ bodhimaņđeyeva addasaŋ. “Ye pana me na saddaheyyuŋ, tesaŋ ahitāya assā” ti paresaŋ anukampāya na kathesiŋ. Idāni moggallānaŋ sakkhiŋ katvā kathemi. Saccaŋ, bhikkhave, moggallāno āhā’ ti kathesi. Taŋ sutvā bhikkhū satthāraŋ pucchiŋsu– ‘kiŋ (p. 2.259) pana, bhante, tassa pubbakamman’ ti. Satthā ‘tena hi, bhikkhave, suņāthā’ ti atītaŋ āharitvā tassa pubbakammaŋ kathesi.

Kassapabuddhakāle kira ekasmiŋ gāmakāvāse dve therā samaggavāsaŋ vasiŋsu. Tesu eko saţţhivasso, eko ekūnasaţţhivasso Ekūnasaţţhivasso itarassa pattacīvaraŋ ādāya vicari, sāmaņero viya sabbaŋ vattapaţivattaŋ akāsi. Tesaŋ ekamātukucchiyaŋ vutthabhātūnaŋ viya samaggavāsaŋ vasantānaŋ vasanaţţhānaŋ eko dhammakathiko āgami. Tadā ca dhammassavanadivaso hoti. Therā naŋ sangaņhitvā ‘dhammakathaŋ no kathehi sappurisā’ ti āhaŋsu. So dhammakathaŋ kathesi. Therā ‘dhammakathiko no laddho’ ti tuţţhacittā punadivase taŋ ādāya dhuragāmaŋ piņđāya pavisitvā tattha katabhattakiccā, ‘āvuso, hiyyo kathitaţţhānatova thokaŋ dhammaŋ kathehī’ ti manussānaŋ dhammaŋ kathāpesuŋ. Manussā dhammakathaŋ sutvā punadivasatthāyapi nimantayiŋsu. Evaŋ samantā bhikkhācāragāmesu dve dve divase taŋ ādāya piņđāya cariŋsu.

Dhammakathiko cintesi– ‘ime dvepi atimudukā, mayā ubhopete palāpetvā imasmiŋ vihāre vasituŋ vaţţatī’ ti. So sāyaŋ therūpaţţhānaŋ gantvā bhikkhūnaŋ uţţhāya gatakāle nivattitvā mahātheraŋ upasankamitvā, ‘bhante, kiñci vattabbaŋ atthī’ ti vatvā ‘kathehi, āvuso’ ti vutte thokaŋ cintetvā, ‘bhante, kathā nāmesā mahāsāvajjā’ ti vatvā akathetvāva pakkāmi. Anutherassāpi santikaŋ gantvā tatheva akāsi. So dutiyadivase tatheva katvā tatiyadivase tesaŋ ativiya kotuhale uppanne mahātheraŋ upasankamitvā, ‘bhante, kiñci vattabbaŋ atthi, tumhākaŋ pana santike vattuŋ na visahāmī’ ti vatvā therena ‘hotu, āvuso, kathehī’ ti nippīļito āha– ‘kiŋ pana, bhante, anuthero tumhehi saddhiŋ saŋbhogo’ ti. Sappurisa, kiŋ nāmetaŋ kathesi, mayaŋ ekamātukucchiyaŋ vutthaputtā viya, amhesu ekena yaŋ laddhaŋ, itarenāpi laddhameva hoti. Mayā etassa ettakaŋ kālaŋ aguņo nāma na diţţhapubboti? Evaŋ, bhanteti. Āmāvusoti. Bhante maŋ anuthero evamāha– ‘sappurisa, tvaŋ kulaputto, ayaŋ mahāthero lajjī pesaloti etena saddhiŋ saŋbhogaŋ karonto (p. 2.260) upaparikkhitvā kareyyāsī’ ti evamesa maŋ āgatadivasato paţţhāya vadatīti.

Mahāthero taŋ sutvāva kuddhamānaso daņđābhihataŋ kulālabhājanaŋ viya bhijji. Itaropi uţţhāya anutherassa santikaŋ gantvā tatheva avoca, sopi tatheva bhijji. Tesu kiñcāpi ettakaŋ kālaŋ ekopi visuŋ piņđāya paviţţhapubbo nāma natthi, punadivase pana visuŋ piņđāya pavisitvā anuthero puretaraŋ āgantvā upaţţhānasālāya aţţhāsi, mahāthero pacchā agamāsi. Taŋ disvā anuthero cintesi– ‘kiŋ nu kho imassa pattacīvaraŋ paţiggahetabbaŋ, udāhu no’ ti. So ‘na idāni paţiggahessāmī’ ti cintetvāpi ‘hotu, na mayā evaŋ katapubbaŋ, mayā attano vattaŋ hāpetuŋ na vaţţatī’ ti cittaŋ mudukaŋ katvā theraŋ upasankamitvā, ‘bhante, pattacīvaraŋ dethā’ ti āha. Itaro ‘gaccha, dubbinīta, na tvaŋ mama pattacīvaraŋ paţiggahetuŋ yuttarūpo’ ti accharaŋ paharitvā tenapi ‘āma, bhante, ahampi tumhākaŋ pattacīvaraŋ na paţiggaņhāmīti cintesin’ ti vutte, ‘āvuso navaka, kiŋ tvaŋ cintesi, mama imasmiŋ vihāre koci sango atthī’ ti āha. Itaropi ‘tumhe pana, bhante, kiŋ evaŋ maññatha “mama imasmiŋ vihāre koci sango atthī” ti, eso te vihāro’ ti vatvā pattacīvaraŋ ādāya nikkhami. Itaropi nikkhami. Te ubhopi ekamaggenāpi agantvā eko pacchimadvārena maggaŋ gaņhi, eko puratthimadvārena. Dhammakathiko, ‘bhante, mā evaŋ karotha, mā evaŋ karothā’ ti vatvā ‘ tiţţhāvuso’ ti vutte nivatti. So punadivase dhuragāmaŋ paviţţho manussehi, ‘bhante, bhaddantā kuhin’ ti vutte, ‘āvuso, mā pucchatha, tumhākaŋ kulupakā hiyyo kalahaŋ katvā nikkhamiŋsu, ahaŋ yācantopi nivattetuŋ nāsakkhin’ ti āha. Tesu bālā tuņhī ahesuŋ. Paņđitā pana ‘amhehi ettakaŋ kālaŋ bhaddantānaŋ kiñci khalitaŋ nāma na diţţhapubbaŋ, tesaŋ bhayaŋ imaŋ nissāya uppannaŋ bhavissatī’ ti domanassappattā ahesuŋ.

Tepi therā gataţţhāne cittasukhaŋ nāma na labhiŋsu. Mahāthero cintesi– ‘aho navakassa bhikkhuno bhāriyaŋ kammaŋ kataŋ, muhuttaŋ diţţhaŋ nāma āgantukabhikkhuŋ āha– “mahātherena saddhiŋ saŋbhogaŋ mā akāsī”‘ ti. Itaropi cintesi– ‘aho mahātherassa bhāriyaŋ kammaŋ kataŋ, muhuttaŋ diţţhaŋ nāma āgantukabhikkhuŋ āha– “iminā saddhiŋ saŋbhogaŋ mā akāsī”‘ ti. Tesaŋ (p. 2.261) neva sajjhāyo na manasikāro ahosi. Te vassasataccayena pacchimadisāya ekaŋ vihāraŋ agamaŋsu. Tesaŋ ekameva senāsanaŋ pāpuņi. Mahāthere pavisitvā mañcake nisinne itaropi pāvisi. Mahāthero taŋ disvāva sañjānitvā assūni sandhāretuŋ nāsakkhi. Itaropi mahātheraŋ sañjānitvā assupuņņehi nettehi ‘kathemi nu kho mā kathemī’ ti cintetvā ‘na taŋ saddheyyarūpan’ ti theraŋ vanditvā ‘ahaŋ, bhante, ettakaŋ kālaŋ tumhākaŋ pattacīvaraŋ gahetvā vicariŋ, api nu kho me kāyadvārādīsu tumhehi kiñci asāruppaŋ diţţhapubban’ ti. ‘Na diţţhapubbaŋ, āvuso’ ti. Atha kasmā dhammakathikaŋ avacuttha ‘mā etena saddhiŋ saŋbhogamakāsī’ ti? ‘Nāhaŋ, āvuso, evaŋ kathemi, tayā kira mama antare evaŋ vuttan’ ti. ‘Ahampi, bhante, na vadāmī’ ti. Te tasmiŋ khaņe ‘tena amhe bhinditukāmena evaŋ vuttaŋ bhavissatī’ ti ñatvā aññamaññaŋ accayaŋ desayiŋsu. Te vassasataŋ cittassādaŋ alabhantā taŋ divasaŋ samaggā hutvā ‘āyāma, naŋ tato vihārā nikkađđhissāmā’ ti pakkamitvā anupubbena taŋ vihāraŋ agamaŋsu.

Dhammakathikopi there disvā pattacīvaraŋ paţiggahetuŋ upagacchi. Therā ‘na tvaŋ imasmiŋ vihāre vasituŋ yuttarūpo’ ti accharaŋ pahariŋsu. So saņţhātuŋ asakkonto tāvadeva nikkhamitvā palāyi. Atha naŋ vīsati vassasahassāni kato samaņadhammo sandhāretuŋ nāsakkhi, tato cavitvā avīcimhi nibbatto ekaŋ buddhantaraŋ paccitvā idāni gijjhakūţe vuttappakārena attabhāvena dukkhaŋ anubhotīti.

Satthā idaŋ tassa pubbakammaŋ āharitvā, ‘bhikkhave, bhikkhunā nāma kāyādīhi upasantarūpena bhavitabban’ ti vatvā imaŋ gāthamāha–

281. 
‘Vācānurakkhī manasā susaŋvuto,


Kāyena ca nākusalaŋ kayirā.


Ete tayo kammapathe visodhaye,


Ārādhaye maggamisippaveditan’ ti.

Tassattho– catunnaŋ vacīduccaritānaŋ vajjanena vācānurakkhī abhijjhādīnaŋ anuppādanena manasā ca suţţhu saŋvuto pāņātipātādayo pajahanto kāyena (p. 2.262) ca akusalaŋ na kayirā. Evaŋ ete tayo kammapathe visodhaye. Evaŋ visodhento hi sīlakkhandhādīnaŋ esakehi buddhādīhi isīhi paveditaŋ aţţhangikamaggaŋ ārādheyyāti.

Desanāvasāne bahū sotāpattiphalādīni pāpuņiŋsūti.

Sūkarapetavatthu chaţţhaŋ.

7. Poţţhilattheravatthu
Yogā veti imaŋ dhammadesanaŋ satthā jetavane viharanto poţţhilaŋ nāma theraŋ ārabbha kathesi.

So kira sattannampi buddhānaŋ sāsane tepiţako pañcannaŋ bhikkhusatānaŋ dhammaŋ vācesi. Satthā cintesi – ‘imassa bhikkhuno “attano dukkhanissaraņaŋ karissāmī” ti cittampi natthi saŋvejessāmi nan’ ti. Tato paţţhāya taŋ theraŋ attano upaţţhānaŋ āgatakāle ‘ehi, tucchapoţţhila, vanda, tucchapoţţhila, nisīda, tucchapoţţhila, yāhi, tucchapoţţhilā’ ti vadati. Uţţhāya gatakālepi ‘tucchapoţţhilo gato’ ti vadati. So cintesi– ‘ahaŋ sāţţhakathāni tīņi piţakāni dhāremi, pañcannaŋ bhikkhusatānaŋ aţţhārasa mahāgaņe dhammaŋ vācemi, atha pana maŋ satthā abhikkhaņaŋ, “tucchapoţţhilā” ti vadeti, addhā maŋ satthā jhānādīnaŋ abhāvena evaŋ vadetī’ ti. So uppannasaŋvego ‘dāni araññaŋ pavisitvā samaņadhammaŋ karissāmī’ ti sayameva pattacīvaraŋ saŋvidahitvā paccūsakāle sabbapacchā dhammaŋ uggaņhitvā nikkhamantena bhikkhunā saddhiŋ nikkhami. Pariveņe nisīditvā sajjhāyantā naŋ ‘ācariyo’ ti na sallakkhesuŋ. So vīsayojanasatamaggaŋ gantvā ekasmiŋ araññāvāse tiŋsa bhikkhū vasanti, te upasankamitvā sanghattheraŋ vanditvā, ‘bhante, avassayo me hothā’ ti āha. Āvuso, tvaŋ dhammakathiko, amhehi nāma taŋ nissāya kiñci jānitabbaŋ bhaveyya, kasmā evaŋ vadesīti? Mā, bhante, evaŋ karotha, avassayo me hothāti. Te pana sabbe khīņāsavāva. Atha naŋ mahāthero ‘imassa uggahaŋ nissāya māno atthiyevā’ ti anutherassa santikaŋ pahiņi. Sopi naŋ tathevāha. Iminā (p. 2.263) nīhārena sabbepi taŋ pesentā divāţţhāne nisīditvā sūcikammaŋ karontassa sabbanavakassa sattavassikasāmaņerassa santikaŋ pahiņiŋsu. Evamassa mānaŋ nīhariŋsu.

So nihatamāno sāmaņerassa santike añjaliŋ paggahetvā ‘avassayo me hohi sappurisā’ ti āha. Aho, ācariya, kiŋ nāmetaŋ kathetha, tumhe mahallakā bahussutā, tumhākaŋ santike mayā kiñci kāraņaŋ jānitabbaŋ bhaveyyāti. Mā evaŋ kari, sappurisa, hohiyeva me avassayoti. Bhante, sacepi ovādakkhamā bhavissatha, bhavissāmi vo avassayoti. Homi, sappurisa, ahaŋ ‘aggiŋ pavisā’ ti vutte aggiŋ pavisāmiyevāti. Atha naŋ so avidūre ekaŋ saraŋ dassetvā, ‘bhante, yathānivatthapārutova imaŋ saraŋ pavisathā’ ti āha. So hissa mahagghānaŋ dupaţţacīvarānaŋ nivatthapārutabhāvaŋ ñatvāpi ‘ovādakkhamo nu kho’ ti vīmaŋsanto evamāha. Theropi ekavacaneneva udakaŋ otari. Atha naŋ cīvarakaņņānaŋ temitakāle ‘etha, bhante’ ti vatvā ekavacaneneva āgantvā ţhitaŋ āha – ‘bhante, ekasmiŋ vammike cha chiddāni, tattha ekena chiddena godhā anto paviţţhā, taŋ gaņhitukāmo itarāni pañca chiddāni thaketvā chaţţhaŋ bhinditvā paviţţhachiddeneva gaņhāti, evaŋ tumhepi chadvārikesu ārammaņesu sesāni pañcadvārāni pidhāya manodvāre kammaŋ paţţhapethā’ ti. Bahussutassa bhikkhuno ettakeneva padīpujjalanaŋ viya ahosi. So ‘ettakameva hotu sappurisā’ ti karajakāye ñāņaŋ otāretvā samaņadhammaŋ ārabhi.

Satthā vīsayojanasatamatthake nisinnova taŋ bhikkhuŋ oloketvā ‘yathevāyaŋ bhikkhu bhūripañño evamevaŋ anena attānaŋ patiţţhāpetuŋ vaţţatī’ ti cintetvā tena saddhiŋ kathento viya obhāsaŋ pharitvā imaŋ gāthamāha–

282. 
‘Yogā ve jāyatī bhūri, ayogā bhūrisankhayo.


Etaŋ dvedhāpathaŋ ñatvā, bhavāya vibhavāya ca.


Tathāttānaŋ niveseyya, yathā bhūri pavađđhatī’ ti.

Tattha (p. 2.264) yogāti aţţhatiŋsāya ārammaņesu yoniso manasikārā. Bhūrīti pathavīsamāya vitthatāya paññāyetaŋ nāmaŋ. Sankhayoti vināso. Etaŋ dvedhāpathanti etaŋ yogañca ayogañca. Bhavāya vibhavāya cāti vuddhiyā ca avuddhiyā ca. Tathāti yathā ayaŋ bhūrisankhātā paññā pavađđhati, evaŋ attānaŋ niveseyyāti attho.

Desanāvasāne poţţhilatthero arahatte patiţţhahīti.

Poţţhilattheravatthu sattamaŋ.

8. Pañcamahallakattheravatthu
Vanaŋ chindathāti imaŋ dhammadesanaŋ satthā jetavane viharanto sambahule mahallake bhikkhū ārabbha kathesi.

Te kira gihikāle sāvatthiyaŋ kuţumbikā mahaddhanā aññamaññasahāyakā ekato puññāni karontā satthu dhammadesanaŋ sutvā ‘mayaŋ mahallakā, kiŋ no gharāvāsenā’ ti satthāraŋ pabbajjaŋ yācitvā pabbajiŋsu, mahallakabhāvena pana dhammaŋ pariyāpuņituŋ asakkontā vihārapariyante paņņasālaŋ kāretvā ekatova vasiŋsu. Piņđāya carantāpi yebhuyyena puttadārasseva gehaŋ gantvā bhuñjiŋsu. Tesu ekassa purāņadutiyikā madhurapācikā nāma, sā tesaŋ sabbesampi upakārikā ahosi. Kasmā sabbepi attanā laddhāhāraŋ gahetvā tassā eva gehe nisīditvā bhuñjanti? Sāpi nesaŋ yathāsannihitaŋ sūpabyañjanaŋ deti. Sā aññatarābādhena phuţţhā kālamakāsi. Atha te mahallakattherā sahāyakassa therassa paņņasālāya sannipatitvā aññamaññaŋ gīvāsu gahetvā ‘madhurapācikā upāsikā kālakatā’ ti vilapantā rodiŋsu Bhikkhūhi ca samantato upadhāvitvā ‘kiŋ idaŋ, āvuso’ ti puţţhā, ‘bhante, sahāyakassa no purāņadutiyikā kālakatā, sā amhākaŋ ativiya upakārikā. Idāni kuto tathārūpiŋ labhissāmāti iminā kāraņena rodāmā’ ti āhaŋsu.

Bhikkhū dhammasabhāyaŋ kathaŋ samuţţhāpesuŋ. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte (p. 2.265) ‘na, bhikkhave, idāneva, pubbepi te kākayoniyaŋ nibbattitvā samuddatīre caramānā samudda-ūmiyā samuddaŋ pavesetvā māritāya kākiyā roditvā paridevitvā taŋ nīharissāmāti mukhatuņđakehi mahāsamuddaŋ ussiñcantā kilamiŋsū’ ti atītaŋ āharitvā–

‘Api nu hanukā santā, mukhañca parisussati;

Oramāma na pārema, pūrateva mahodadhī’ ti. (jā. 1.1.146).

Imaŋ kākajātakaŋ vitthāretvā te bhikkhū āmantetvā, ‘bhikkhave, rāgadosamohavanaŋ nissāya tumhehi idaŋ dukkhaŋ pattaŋ, taŋ vanaŋ chindituŋ vaţţati, evaŋ niddukkhā bhavissathā’ ti vatvā imā gāthā abhāsi–

283. 
‘Vanaŋ chindatha mā rukkhaŋ, vanato jāyate bhayaŋ.


Chetvā vanañca vanathañca, nibbanā hotha bhikkhavo.

284. 
‘Yāva hi vanatho na chijjati,


Aņumattopi narassa nārisu.


Paţibaddhamanova tāva so,


Vaccho khīrapakova mātarī’ ti.

Tattha mā rukkhanti satthārā hi ‘vanaŋ chindathā’ ti vutte tesaŋ acirapabbajitānaŋ ‘satthā amhe vāsi-ādīni gahetvā vanaŋ chindāpetī’ ti rukkhaŋ chinditukāmatā uppajji. Atha ne ‘mayā rāgādikilesavanaŋ sandhāyetaŋ vuttaŋ, na rukkhe’ ti paţisedhento ‘mā rukkhan’ ti āha. Vanatoti yathā pākatikavanato sīhādibhayaŋ jāyati, evaŋ jāti-ādibhayampi kilesavanato jāyatīti attho. Vanañca vanathañcāti ettha mahantā rukkhā vanaŋ nāma, khuddakā tasmiŋ vane ţhitattā vanathā nāma. Pubbuppattikarukkhā vā vanaŋ nāma, aparāparuppattikā vanathā nāma. Evameva mahantamahantā bhavākađđhanakā kilesā vanaŋ nāma, pavattiyaŋ vipākadāyakā vanathā nāma. Pubbappattikā vanaŋ nāma, aparāparuppattikā vanathā nāma. Taŋ ubhayaŋ catutthamaggañāņena chinditabbaŋ. Tenāha– ‘chetvā vanañca vanathañca, nibbanā hotha bhikkhavo’ ti. Nibbanā hothāti nikkilesā hotha. Yāva hi vanathoti yāva esa aņumattopi kilesavanatho narassa nārīsu na chijjati (p. 2.266) tāva so khīrapako vaccho mātari viya paţibaddhamano laggacittova hotīti attho.

Desanāvasāne pañcapi te mahallakattherā sotāpattiphale patiţţhahiŋsu, sampattānampi sātthikā dhammadesanā ahosīti.

Pañcamahallakattheravatthu aţţhamaŋ.

9. Suvaņņakārattheravatthu
Ucchindāti imaŋ dhammadesanaŋ satthā jetavane viharanto sāriputtattherassa saddhivihārikaŋ ārabbha kathesi.

Eko kira suvaņņakāraputto abhirūpo sāriputtattherassa santike pabbaji. Thero ‘taruņānaŋ rāgo ussanno hotī’ ti cintetvā tassa rāgapaţighātāya asubhakammaţţhānaŋ adāsi. Tassa pana taŋ asappāyaŋ. Tasmā araññaŋ pavisitvā temāsaŋ vāyamanto cittekaggamattampi alabhitvā puna therassa santikaŋ āgantvā therena ‘upaţţhitaŋ te, āvuso, kammaţţhānan’ ti vutte taŋ pavattiŋ ārocesi. Athassa thero ‘kammaţţhānaŋ na sampajjatīti vosānaŋ āpajjituŋ na vaţţatī’ ti vatvā puna tadeva kammaţţhānaŋ sādhukaŋ kathetvā adāsi. So dutiyavārepi kiñci visesaŋ nibbattetuŋ asakkonto āgantvā therassa ārocesi. Athassa theropi sakāraņaŋ sa-upamaŋ katvā tadeva kammaţţhānaŋ ācikkhi. So punapi āgantvā kammaţţhānassa asampajjanabhāvaŋ kathesi. Thero cintesi– ‘kārako bhikkhu attani vijjamāne kāmacchandādayo vijjamānāti avijjamāne avijjamānāti pajānāti. Ayaŋ bhikkhu kārako, no akārako, paţipanno, no appaţipanno, ahaŋ panetassa ajjhāsayaŋ na jānāmi, buddhaveneyyo eso bhavissatī’ ti taŋ ādāya sāyanhasamaye satthāraŋ upasankamitvā ‘ayaŋ, bhante mama saddhivihāriko, imassa mayā iminā kāraņena idaŋ nāma kammaţţhānaŋ dinnan’ ti sabbaŋ taŋ pavattiŋ ārocesi.

Atha naŋ satthā ‘āsayānusayañāņaŋ nāmetaŋ pāramiyo pūretvā dasasahassilokadhātuŋ unnādetvā sabbaññutaŋ pattānaŋ buddhānaŋyeva visayo’ ti (p. 2.267) vatvā ‘katarakulā nu kho esa pabbajito’ ti āvajjento ‘suvaņņakārakulā’ ti ñatvā atīte attabhāve olokento tassa suvaņņakārakuleyeva paţipāţiyā nibbattāni pañca attabhāvasatāni disvā ‘iminā daharena dīgharattaŋ suvaņņakārakammaŋ karontena kaņikārapupphapadumapupphādīni karissāmīti rattasuvaņņameva samparivattitaŋ, tasmā imassa asubhapaţikūlakammaţţhānaŋ na vaţţati, manāpamevassa kammaţţhānaŋ sappāyan’ ti cintetvā, ‘sāriputta, tayā kammaţţhānaŋ datvā cattāro māse kilamitaŋ bhikkhuŋ ajja pacchābhatteyeva arahattaŋ pattaŋ passissasi, gaccha tvan’ ti theraŋ uyyojetvā iddhiyā cakkamattaŋ suvaņņapadumaŋ māpetvā pattehi ceva nālehi ca udakabindūni muñcantaŋ viya katvā ‘bhikkhu imaŋ padumaŋ ādāya vihārapaccante vālukarāsimhi ţhapetvā sammukhaţţhāne pallankena nisīditvā “lohitakaŋ lohitakan” ti parikammaŋ karohī’ ti adāsi. Tassa satthuhatthato padumaŋ gaņhantasseva cittaŋ pasīdi. So vihārapaccantaŋ gantvā vālukaŋ ussāpetvā tattha padumanālaŋ pavesetvā sammukhe pallankena nisinno ‘lohitakaŋ lohitakan’ ti parikammaŋ ārabhi. Athassa tankhaņaññeva nīvaraņāni vikkhambhiŋsu, upacārajjhānaŋ uppajji. Tadanantaraŋ paţhamajjhānaŋ nibbattetvā pañcahākārehi vasībhāvaŋ pāpetvā yathānisinnova dutiyajjhānādīnipi patvā vasībhūto catutthajjhānena jhānakīļaŋ kīļanto nisīdi.

Satthā tassa jhānānaŋ uppannabhāvaŋ ñatvā ‘sakkhissati nu kho esa attano dhammatāya uttari visesaŋ nibbattetun’ ti olokento ‘na sakkhissatī’ ti ñatvā ‘taŋ padumaŋ milāyatū’ ti adhiţţhahi. Taŋ hatthehi madditapadumaŋ milāyantaŋ viya kāļavaņņaŋ ahosi. So jhānā vuţţhāya taŋ oloketvā ‘kiŋ nu kho imaŋ padumaŋ jarāya pahaţaŋ paññāyati, anupādiņņakepi evaŋ jarāya abhibhuyyamāne upādiņņake kathāva natthi. Idampi hi jarā abhibhavissatī’ ti aniccalakkhaņaŋ passi Tasmiŋ pana diţţhe dukkhalakkhaņañca anattalakkhaņañca diţţhameva hoti. Tassa tayo bhavā ādittā viya kaņđe baddhakuņapā viya ca khāyiŋsu. Tasmiŋ khaņe tassa avidūre kumārakā ekaŋ saraŋ otaritvā kumudāni bhañjitvā thale rāsiŋ karonti. So jale ca thale ca kumudāni olokesi. Athassa jale kumudāni abhirūpāni udakapaggharantāni viya upaţţhahiŋsu, itarāni aggaggesu parimilātāni (p. 2.268) So ‘anupādiņņakaŋ jarā evaŋ paharati, upādiņņakaŋ kiŋ pana na paharissatī’ ti suţţhutaraŋ aniccalakkhaņādīni addasa. Satthā ‘pākaţībhūtaŋ idāni imassa bhikkhuno kammaţţhānan’ ti ñatvā gandhakuţiyaŋ nisinnakova obhāsaŋ muñci, so tassa mukhaŋ pahari. Athassa ‘kiŋ nu kho etan’ ti olokentassa satthā āgantvā sammukhe ţhito viya ahosi. So uţţhāya añjaliŋ paggaņhi. Athassa satthā sappāyaŋ sallakkhetvā imaŋ gāthamāha–

285. 
‘Ucchinda sinehamattano, kumudaŋ sāradikaŋva pāņinā.


Santimaggameva brūhaya, nibbānaŋ sugatena desitan’ ti.

Tattha ucchindāti arahattamaggena ucchinda. Sāradikanti saradakāle nibbattaŋ. Santimagganti nibbānagāmiŋ aţţhangikaŋ maggaŋ. Brūhayāti vađđhaya. Nibbānañhi sugatena desitaŋ, tasmā tassa maggaŋ bhāvehīti attho.

Desanāvasāne so bhikkhu arahatte patiţţhahi.

Suvaņņakārattheravatthu navamaŋ.

10. Mahādhanavāņijavatthu
Idha vassanti imaŋ dhammadesanaŋ satthā jetavane viharanto mahādhanavāņijaŋ nāma ārabbha kathesi.

So kira bārāņasito kusumbharattānaŋ vatthānaŋ pañca sakaţasatāni pūretvā vaņijjāya sāvatthiŋ āgato nadītīraŋ patvā ‘sve nadiŋ uttarissāmī’ ti tattheva sakaţāni mocetvā vasi. Rattiŋ mahāmegho uţţhahitvā vassi. Nadī sattāhaŋ udakassa pūrā aţţhāsi. Nāgarāpi sattāhaŋ nakkhattaŋ kīļiŋsu. Kusumbharattehi vatthehi kiccaŋ na niţţhitaŋ. Vāņijo cintesi– ‘ahaŋ dūraŋ āgato. Sace puna gamissāmi, papañco bhavissati. Idheva vassañca hemantañca gimhañca mama kammaŋ karonto vasitvā imāni vikkiņissāmī’ ti. Satthā nagare piņđāya caranto tassa cittaŋ ñatvā sitaŋ pātukaritvā ānandattherena sitakāraņaŋ puţţho āha– ‘diţţho (p. 2.269) te, ānanda, mahādhanavāņijo’ ti? ‘Āma, bhante’ ti. So attano jīvitantarāyaŋ ajānitvā imaŋ saŋvaccharaŋ idheva vasitvā bhaņđaŋ vikkiņituŋ cittamakāsīti. ‘Kiŋ pana tassa, bhante, antarāyo bhavissatī’ ti? Satthā ‘āmānanda, sattāhameva jīvitvā so maccumukhe patissatī’ ti vatvā imā gāthā abhāsi–

‘Ajjeva kiccamātappaŋ, ko jaññā maraņaŋ suve;

Na hi no sangaraŋ tena, mahāsenena maccunā.

‘Evaŋ vihāriŋ ātāpiŋ, ahorattamatanditaŋ;

Taŋ ve bhaddekarattoti, santo ācikkhate munī’ ti. (ma. ni. 3.272).

Gacchāmissa, bhante, ārocessāmīti. Vissattho gacchānandāti. Thero sakaţaţţhānaŋ gantvā bhikkhāya cari. Vāņijo theraŋ āhārena patimānesi. Atha naŋ thero āha– ‘kittakaŋ kālaŋ idha vasissasī’ ti? ‘Bhante, ahaŋ dūrato āgato’. Sace puna gamissāmi, papañco bhavissati, imaŋ saŋvaccharaŋ idha vasitvā bhaņđaŋ vikkiņitvā gamissāmīti. Upāsaka, dujjāno jīvitantarāyo, appamādaŋ kātuŋ vaţţatīti. ‘Kiŋ pana, bhante, antarāyo bhavissatī’ ti. ‘Āma, upāsaka, sattāhameva te jīvitaŋ pavattissatīti’ So saŋviggamānaso hutvā buddhappamukhaŋ bhikkhusanghaŋ nimantetvā sattāhaŋ mahādānaŋ datvā anumodanatthāya pattaŋ gaņhi. Athassa satthā anumodanaŋ karonto, ‘upāsaka, paņđitena nāma “idheva vassādīni vasissāmi, idañcidañca kammaŋ payojessāmī” ti cintetuŋ na vaţţati, attano pana jīvitantarāyameva cintetuŋ vaţţatī’ ti vatvā imaŋ gāthamāha–

286. 
‘Idha vassaŋ vasissāmi, idha hemantagimhisu;


Iti bālo vicinteti, antarāyaŋ na bujjhatī’ ti.

Tattha idha vassanti imasmiŋ ţhāne idañcidañca karonto catumāsaŋ vassaŋ vasissāmi. Hemantagimhisūti hemantagimhesupi ‘cattāro māse idañcidañca karonto idheva vasissāmī’ ti evaŋ diţţhadhammikasamparāyikaŋ atthaŋ ajānanto bālo vicinteti. Antarāyanti ‘asukasmiŋ nāma kāle vā dese vā vaye vā marissāmī’ ti attano jīvitantarāyaŋ na bujjhatīti.

Desanāvasāne (p. 2.270) so vāņijo sotāpattiphale patiţţhahi, sampattānampi sātthikā dhammadesanā ahosi Vāņijopi satthāraŋ anugantvā nivattitvā ‘sīsarogo viya me uppanno’ ti sayane nipajji, tathānipannova kālaŋ katvā tusitavimāne nibbatti.

Mahādhanavāņijavatthu dasamaŋ.

11. Kisāgotamīvatthu
Taŋ puttapasusammattanti imaŋ dhammadesanaŋ satthā jetavane viharanto kisāgotamiŋ ārabbha kathesi. Vatthu sahassavagge–

‘Yo ca vassasataŋ jīve, apassaŋ amataŋ padaŋ;

Ekāhaŋ jīvitaŋ seyyo, passato amataŋ padan’ ti. (dha. pa. 114)–

Gāthāvaņņanāya vitthāretvā kathitaŋ. Tadā hi satthā ‘kisāgotami laddhā te ekaccharamattā siddhatthakā’ ti āha. ‘Na laddhā, bhante, sakalagāme jīvantehi kira matakā eva bahutarā’ ti. Atha naŋ satthā ‘tvaŋ “mameva putto mato” ti sallakkhesi, dhuvadhammo esa sabbasattānaŋ. Maccurājā hi sabbasatte aparipuņņajjhāsaye eva mahogho viya parikađđhamāno apāyasamudde pakkhipatī’ ti vatvā dhammaŋ desento imaŋ gāthamāha–

287. 
‘Taŋ puttapasusammattaŋ, byāsattamanasaŋ naraŋ;


Suttaŋ gāmaŋ mahoghova, maccu ādāya gacchatī’ ti.

Tattha taŋ puttapasusammattanti taŋ rūpabalādisampanne putte ca pasū ca labhitvā ‘mama puttā abhirūpā balasampannā paņđitā sabbakiccasamatthā, mama goņā abhirūpā arogā mahābhāravahā, mama gāvī bahukhīrā’ ti evaŋ puttehi ca pasūhi ca sammattaŋ naraŋ. Byāsattamanasanti hiraññasuvaņņādīsu vā pattacīvarādīsu vā kiñcideva labhitvā tato uttaritaraŋ patthanatāya āsattamānasaŋ vā, cakkhuviññeyyādīsu ārammaņesu vuttappakāresu vā parikkhāresu yaŋ yaŋ laddhaŋ hoti, tattha tattheva lagganatāya byāsattamānasaŋ (p. 2.271) vā. Suttaŋ gāmanti niddaŋ upagataŋ sattanikāyaŋ. Mahoghovāti yathā evarūpaŋ gāmaŋ gambhīravitthato mahanto mahānadīnaŋ ogho antamaso sunakhampi asesetvā sabbaŋ ādāya gacchati, evaŋ vuttappakāraŋ naraŋ maccu ādāya gacchatīti attho.

Desanāvasāne kisāgotamī sotāpattiphale patiţţhahi, sampattānampi sātthikā dhammadesanā ahosīti.

Kisāgotamīvatthu ekādasamaŋ.

12. Paţācārāvatthu
Na santi puttāti imaŋ dhammadesanaŋ satthā jetavane viharanto paţācāraŋ ārabbha kathesi. Vatthu sahassavagge–

‘Yo ca vassasataŋ jīve, apassaŋ udayabbayaŋ;

Ekāhaŋ jīvitaŋ seyyo, passato udayabbayan’ ti. (dha. pa. 113)–

Gāthāvaņņanāya vitthāretvā kathitaŋ. Tadā pana satthā paţācāraŋ tanubhūtasokaŋ ñatvā ‘paţācāre puttādayo nāma paralokaŋ gacchantassa tāņaŋ vā leņaŋ vā saraņaŋ vā bhavituŋ na sakkonti, tasmā vijjamānāpi te na santiyeva. Paņđitena pana sīlaŋ visodhetvā attano nibbānagāmimaggameva sodhetuŋ vaţţatī’ ti vatvā dhammaŋ desento imā gāthā abhāsi–

288. 
‘Na santi puttā tāņāya, na pitā nāpi bandhavā.


Antakenādhipannassa, natthi ñātīsu tāņatā.

289. 
‘Etamatthavasaŋ ñatvā, paņđito sīlasaŋvuto;


Nibbānagamanaŋ maggaŋ, khippameva visodhaye’ ti.

Tattha tāņāyāti tāņabhāvāya patiţţhānatthāya. Bandhavāti putte ca mātāpitaro ca ţhapetvā avasesā ñātisuhajjā. Antakenādhipannassāti maraņena abhibhūtassa. Pavattiyañhi puttādayo annapānādidānena (p. 2.272) ceva uppannakiccanittharaņena ca tāņā hutvāpi maraņakāle kenaci upāyena maraņaŋ paţibāhituŋ asamatthatāya tāņatthāya leņatthāya na santi nāma. Teneva vuttaŋ– ‘natthi ñātīsu tāņatā’ ti. Etamatthavasanti evaŋ tesaŋ aññamaññassa tāņaŋ bhavituŋ asamatthabhāvasankhātaŋ kāraņaŋ jānitvā paņđito catupārisuddhisīlena saŋvuto rakkhitagopito hutvā nibbānagamanaŋ aţţhangikaŋ maggaŋ sīghaŋ sīghaŋ visodheyyāti attho.

Desanāvasāne paţācārā sotāpattiphale patiţţhahi, aññe ca bahū sotāpattiphalādīni pāpuņiŋsūti.

Paţācārāvatthu dvādasamaŋ.

Maggavaggavaņņanā niţţhitā.

Vīsatimo vaggo.

21. Pakiņņakavaggo

1. Attanopubbakammavatthu
Mattāsukhapariccāgāti (p. 2.273) imaŋ dhammadesanaŋ satthā veļuvane viharanto attano pubbakammaŋ ārabbha kathesi.

Ekasmiñhi samaye vesālī iddhā ahosi phītā bahujanā ākiņņamanussā. Tattha hi vārena vārena rajjaŋ kārentānaŋ khattiyānaŋyeva sattasatādhikāni sattasahassāni satta ca khattiyā ahesuŋ. Tesaŋ vasanatthāya tattakāyeva pāsādā tattakāneva kūţāgārāni uyyāne vihāratthāya tattakāyeva ārāmā ca pokkharaņiyo ca ahesuŋ. Sā aparena samayena dubbhikkhā ahosi dussassā. Tattha chātakabhayena paţhamaŋ duggatamanussā kālamakaŋsu. Tesaŋ tesaŋ tattha tattha chađđitānaŋ kuņapānaŋ gandhena amanussā nagaraŋ pavisiŋsu. Amanussūpaddavena bahutarā kālamakaŋsu. Tesaŋ kuņapagandhapaţikkūlatāya sattānaŋ ahivātarogo uppajji. Evaŋ dubbhikkhabhayaŋ amanussabhayaŋ rogabhayanti tīņi bhayāni uppajjiŋsu.

Nagaravāsino sannipatitvā rājānaŋ āhaŋsu– ‘mahārāja, imasmiŋ nagare tīņi bhayāni uppannāni, ito pubbe yāva sattamā rājaparivaţţā evarūpaŋ bhayaŋ nāma na uppannapubbaŋ. Adhammikarājūnañhi kāle evarūpaŋ bhayaŋ uppajjatī’ ti. Rājā santhāgāre sabbesaŋ sannipātaŋ kāretvā ‘sace me adhammikabhāvo atthi, taŋ vicinathā’ ti āha. Vesālivāsino sabbaŋ paveņi vicinantā rañño kañci dosaŋ adisvā, ‘mahārāja, natthi te doso’ ti vatvā ‘kathaŋ nu kho idaŋ amhākaŋ bhayaŋ vūpasamaŋ gaccheyyā’ ti mantayiŋsu. Tattha ekaccehi ‘balikammena āyācanāya mangalakiriyāyā’ ti vutte sabbampi taŋ vidhiŋ katvā paţibāhituŋ nāsakkhiŋsu. Athaññe evamāhaŋsu – ‘cha satthāro mahānubhāvā, tesu idhāgatamattesu bhayaŋ vūpasameyyā’ ti. Apare ‘sammāsambuddho loke uppanno. So hi bhagavā sabbasattahitāya dhammaŋ deseti, mahiddhiko mahānubhāvo. Tasmiŋ idha āgate imāni (p. 2.274) bhayāni vūpasameyyun’ ti āhaŋsu. Tesaŋ vacanaŋ sabbepi abhinanditvā ‘kahaŋ nu kho so bhagavā etarahi viharatī’ ti āhaŋsu Tadā pana satthā upakaţţhāya vassūpanāyikāya rañño bimbisārassa paţiññaŋ datvā veļuvane viharati. Tena ca samayena bimbisārasamāgame bimbisārena saddhiŋ sotāpattiphalaŋ patto mahāli nāma licchavī tassaŋ parisāyaŋ nisinno hoti.

Vesālivāsino mahantaŋ paņņākāraŋ sajjetvā rājānaŋ bimbisāraŋ saññāpetvā ‘satthāraŋ idhānethā’ ti mahāliñceva licchaviŋ purohitaputtañca pahiņiŋsu. Te gantvā rañño paņņākāraŋ datvā taŋ pavattiŋ nivedetvā, ‘mahārāja, satthāraŋ amhākaŋ nagaraŋ pesethā’ ti yāciŋsu. Rājā ‘tumheva jānāthā’ ti na sampaţicchi. Te bhagavantaŋ upasankamitvā vanditvā yāciŋsu– ‘bhante, vesāliyaŋ tīņi bhayāni uppannāni, tāni tumhesu āgatesu vūpasamissanti, etha, bhante, gacchāmā’ ti. Satthā tesaŋ vacanaŋ sutvā āvajjento ‘vesāliyaŋ ratanasutte (khu. pā. 6.1ādayo; su. ni. 224ādayo) vutte sā rakkhā cakkavāļānaŋ koţisatasahassaŋ pharissati, suttapariyosāne caturāsītiyā pāņasahassānaŋ dhammābhisamayo bhavissati, tāni ca bhayāni vūpasamissantī’ ti ñatvā tesaŋ vacanaŋ sampaţicchi.

Rājā bimbisāro ‘satthārā kira vesāligamanaŋ sampaţicchitan’ ti sutvā nagare ghosanaŋ kāretvā satthāraŋ upasankamitvā ‘kiŋ, bhante, vesāligamanaŋ sampaţicchitan’ ti pucchitvā ‘āma, mahārājā’ ti vutte ‘tena hi, bhante, āgametha, tāva maggaŋ paţiyādessāmī’ ti vatvā rājagahassa ca gangāya ca antare pañcayojanabhūmiŋ samaŋ kāretvā yojane yojane vihāraŋ patiţţhāpetvā satthu gamanakālaŋ ārocesi. Satthā pañcahi bhikkhusatehi saddhiŋ maggaŋ paţipajji. Rājā yojanantare jaņņumattena odhinā pañcavaņņāni pupphāni okirāpetvā dhajapaţākakadalī-ādīni ussāpetvā bhagavato chattātichattaŋ katvā dve setacchattāni ekamekassa bhikkhuno ekamekaŋ setacchattaŋ upari dhāretvā saparivāro pupphagandhādīhi pūjaŋ karonto satthāraŋ ekekasmiŋ vihāre vasāpetvā mahādānādīni datvā pañcahi divasehi gangātīraŋ pāpetvā tattha (p. 2.275) nāvaŋ alankaronto vesālikānaŋ sāsanaŋ pesesi– ‘maggaŋ paţiyādetvā satthu paccuggamanaŋ karontū’ ti. Te ‘diguņaŋ pūjaŋ karissāmā’ ti vesāliyā ca gangāya ca antare tiyojanabhūmiŋ samaŋ kāretvā bhagavato catūhi setacchattehi ekamekassa bhikkhuno dvīhi dvīhi setacchattehi chattātichattāni sajjetvā pūjaŋ kurumānā āgantvā gangātīre aţţhaŋsu. Bimbisāro dve nāvā sanghāţetvā maņđapaŋ kāretvā pupphadāmādīhi alankārāpetvā sabbaratanamayaŋ buddhāsanaŋ paññāpesi. Bhagavā tasmiŋ nisīdi. Bhikkhūpi nāvaŋ abhiruhitvā bhagavantaŋ parivāretvā nisīdiŋsu. Rājā anugacchanto galappamāņaŋ udakaŋ otaritvā ‘yāva, bhante, bhagavā āgacchati, tāvāhaŋ idheva gangātīre vasissāmī’ ti vatvā nāvaŋ uyyojetvā nivatti. Satthā yojanamattaŋ addhānaŋ gangāya gantvā vesālikānaŋ sīmaŋ pāpuņi.

Licchavīrājāno satthāraŋ paccuggantvā galappamāņaŋ udakaŋ otaritvā nāvaŋ tīraŋ upanetvā satthāraŋ nāvāto otārayiŋsu. Satthārā otaritvā tīre akkantamatteyeva mahāmegho uţţhahitvā pokkharavassaŋ vassi. Sabbattha jaņņuppamāņa-ūruppamāņakaţippamāņādīni udakāni sandantāni sabbakuņapāni gangaŋ pavesayiŋsu, parisuddho bhūmibhāgo ahosi. Licchavīrājāno satthāraŋ yojane yojane vasāpetvā mahādānaŋ datvā diguņaŋ pūjaŋ karontā tīhi divasehi vesāliŋ nayiŋsu. Sakko devarājā devagaņaparivuto āgamāsi, mahesakkhānaŋ devānaŋ sannipātena amanussā yebhuyyena palāyiŋsu. Satthā sāyaŋ nagaradvāre ţhatvā ānandattheraŋ āmantesi– ‘imaŋ, ānanda, ratanasuttaŋ uggaņhitvā licchavīkumārehi saddhiŋ vicaranto vesāliyā tiņņaŋ pākārānaŋ antare parittaŋ karohī’ ti.

Thero satthārā dinnaŋ ratanasuttaŋ uggaņhitvā satthu selamayapattena udakaŋ ādāya nagaradvāre ţhito paņidhānato paţţhāya tathāgatassa dasa pāramiyo dasa upapāramiyo dasa paramatthapāramiyoti samatiŋsa pāramiyo pañca mahāpariccāge lokatthacariyā ñātatthacariyā buddhatthacariyāti tisso cariyāyo pacchimabhave gabbhavokkantiŋ jātiŋ abhinikkhamanaŋ padhānacariyaŋ bodhipallanke māravijayaŋ sabbaññutaññāņapaţivedhaŋ dhammacakkapavattanaŋ (p. 2.276) navalokuttaradhammeti sabbepime buddhaguņe āvajjetvā nagaraŋ pavisitvā tiyāmarattiŋ tīsu pākārantaresu parittaŋ karonto vicari. Tena ‘yankiñcī’ ti vuttamatteyeva uddhaŋ khitta-udakaŋ amanussānaŋ upari pati. ‘Yānīdha bhūtānī’ ti gāthākathanato paţţhāya rajatavaţaŋsakā viya udakabindūni ākāsena gantvā gilānamanussānaŋ upari patiŋsu. Tāvadeva vūpasantarogā manussā uţţhāyuţţhāya theraŋ parivāresuŋ ‘Yankiñcī’ ti vuttapadato paţţhāya pana udakaphusitehi phuţţhaphuţţhā sabbe apalāyantā sankārakūţabhittipadesādinissitā amanussā tena tena dvārena palāyiŋsu. Dvārāni anokāsāni ahesuŋ. Te okāsaŋ alabhantā pākāraŋ bhinditvāpi palāyiŋsu.

Mahājano nagaramajjhe santhāgāraŋ sabbagandhehi upalimpetvā upari suvaņņatārakādivicittaŋ vitānaŋ bandhitvā buddhāsanaŋ paññāpetvā satthāraŋ ānesi. Satthā paññatte āsane nisīdi. Bhikkhusanghopi licchavīgaņopi satthāraŋ parivāretvā nisīdi. Sakko devarājā devagaņaparivuto patirūpe okāse aţţhāsi. Theropi sakalanagaraŋ anuvicaritvā vūpasantarogena mahājanena saddhiŋ āgantvā satthāraŋ vanditvā nisīdi. Satthā parisaŋ oloketvā tadeva ratanasuttaŋ abhāsi. Desanāvasāne caturāsītiyā pāņasahassānaŋ dhammābhisamayo ahosi. Evaŋ punadivasepīti sattāhaŋ tadeva ratanasuttaŋ desetvā sabbabhayānaŋ vūpasantabhāvaŋ ñatvā licchavīgaņaŋ āmantetvā vesālito nikkhami. Licchavīrājāno diguņaŋ sakkāraŋ karontā puna tīhi divasehi satthāraŋ gangātīraŋ nayiŋsu.

Gangāya nibbattanāgarājāno cintesuŋ– ‘manussā tathāgatassa sakkāraŋ karonti, mayaŋ kiŋ na karomā’ ti. Te suvaņņarajatamaņimayā nāvāyo māpetvā suvaņņarajatamaņimaye pallanke paññāpetvā pañcavaņņapadumasañchannaŋ udakaŋ karitvā, ‘bhante, amhākampi anuggahaŋ karothā’ ti attano attano nāvaŋ abhiruhaņatthāya satthāraŋ yāciŋsu. ‘Manussā ca nāgā ca tathāgatassa pūjaŋ karonti, mayaŋ pana kiŋ na karomā’ ti bhūmaţţhakadevepi ādiŋ katvā yāva akaniţţhabrahmalokā sabbe devā sakkāraŋ kariŋsu. Tattha nāgā yojanikāni chattātichattāni ukkhipiŋsu. Evaŋ heţţhā nāgā (p. 2.277) bhūmitale rukkhagacchapabbatādīsu bhūmaţţhakā devatā, antalikkhe ākāsaţţhadevāti nāgabhavanaŋ ādiŋ katvā cakkavāļapariyantena yāva brahmalokā chattātichattāni ussāpitāni ahesuŋ. Chattantaresu dhajā, dhajantaresu paţākā, tesaŋ antarantarā pupphadāmavāsacuņņadhumādīhi sakkāro ahosi. Sabbalankārapaţimaņđitā devaputtā chaņavesaŋ gahetvā ugghosayamānā ākāse vicariŋsu. Tayo eva kira samāgamā mahantā ahesuŋ– yamakapāţihāriyasamāgamo devorohaņasamāgamo ayaŋ gangorohaņasamāgamoti.

Paratīre bimbisāropi licchavīhi katasakkārato diguņaŋ sakkāraŋ sajjetvā bhagavato āgamanaŋ udikkhamāno aţţhāsi. Satthā gangāya ubhosu passesu rājūnaŋ mahantaŋ pariccāgaŋ oloketvā nāgādīnañca ajjhāsayaŋ viditvā ekekāya nāvāya pañcapañcabhikkhusataparivāraŋ ekekaŋ nimmitabuddhaŋ māpesi. So ekekassa setacchattassa ceva kapparukkhassa ca pupphadāmassa ca heţţhā nāgagaņaparivuto nisinno hoti. Bhūmaţţhakadevatādīsupi ekekasmiŋ okāse saparivāraŋ ekekaŋ nimmitabuddhaŋ māpesi. Evaŋ sakalacakkavāļagabbhe ekālankāre ekussave ekachaņeyeva ca jāte satthā nāgānamanuggahaŋ karonto ekaŋ ratananāvaŋ abhiruhi. Bhikkhūsupi ekeko ekekameva abhiruhi. Nāgarājāno buddhappamukhaŋ bhikkhusanghaŋ nāgabhavanaŋ pavesetvā sabbarattiŋ satthu santike dhammakathaŋ sutvā dutiyadivase dibbena khādanīyena bhojanīyena buddhappamukhaŋ bhikkhusanghaŋ parivisiŋsu. Satthā anumodanaŋ katvā nāgabhavanā nikkhamitvā sakalacakkavāļadevatāhi pūjiyamāno pañcahi nāvāsatehi gangānadiŋ atikkami.

Rājā paccuggantvā satthāraŋ nāvāto otāretvā āgamanakāle licchavīti katasakkārato diguņaŋ sakkāraŋ katvā purimanayeneva pañcahi divasehi rājagahaŋ abhinesi. Dutiyadivase bhikkhū piņđapātapaţikkantā sāyanhasamaye dhammasabhāyaŋ sannisinnā kathaŋ samuţţhāpesuŋ– ‘aho buddhānaŋ mahānubhāvo, aho satthari devamanussānaŋ pasādo, gangāya nāma orato (p. 2.278) ca pārato ca aţţhayojane magge buddhagatena pasādena rājūhi samatalaŋ bhūmiŋ katvā vālukā okiņņā, jaņņumattena odhinā nānāvaņņāni pupphāni santhatāni, gangāya udakaŋ nāgānubhāvena pañcavaņņehi padumehi sañchannaŋ, yāva akaniţţhabhavanā chattātichattāni ussāpitāni, sakalacakkavāļagabbhaŋ ekālankāraŋ ekussavaŋ viya jātan’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, esa pūjāsakkāro mayhaŋ buddhānubhāvena nibbatto, na nāgadevabrahmānubhāvena. Atīte pana appamattakapariccāgānubhāvena nibbatto’ ti vatvā bhikkhūhi yācito atītaŋ āhari.

Atīte takkasilāyaŋ sankho nāma brāhmaņo ahosi. Tassa putto susīmo nāma māņavo soļasavassuddesiko ekadivasaŋ pitaraŋ upasankamitvā āha– ‘icchāmahaŋ, tāta, bārāņasiŋ gantvā mante ajjhāyitun’ ti. Atha naŋ pitā āha– ‘tena hi, tāta, asuko nāma brāhmaņo mama sahāyako, tassa santikaŋ gantvā adhīyassū’ ti. So ‘sādhū’ ti paţissuņitvā anupubbena bārāņasiŋ gantvā taŋ brāhmaņaŋ upasankamitvā pitarā pahitabhāvamācikkhi. Atha naŋ so ‘sahāyakassa me putto’ ti sampaţicchitvā paţipassaddhadarathaŋ bhaddakena divasena mante vācetumārabhi. So lahuñca gaņhanto bahuñca gaņhanto attano uggahituggahitaŋ suvaņņabhājane pakkhittasīhatelamiva avinassamānaŋ dhārento na cirasseva ācariyassa sammukhato uggaņhitabbaŋ sabbaŋ uggaņhitvā sajjhāyaŋ karonto attano uggahitasippassa ādimajjhameva passati, no pariyosānaŋ.

So ācariyaŋ upasankamitvā ‘ahaŋ imassa sippassa ādimajjhameva passāmi, no pariyosānan’ ti vatvā ācariyena ‘ahampi, tāta, na passāmī’ ti vutte ‘atha ko, ācariya, pariyosānaŋ jānātī’ ti pucchitvā ‘ime, tāta, isayo isipatane viharanti, te jāneyyuŋ, tesaŋ santikaŋ upasankamitvā pucchassū’ ti ācariyena vutte paccekabuddhe upasankamitvā pucchi– ‘tumhe kira pariyosānaŋ jānāthā’ ti? ‘Āma, jānāmā’ ti. ‘Tena hi me ācikkhathā’ ti? ‘Na mayaŋ apabbajitassa ācikkhāma. Sace te pariyosānenattho pabbajassū’ ti So ‘sādhū’ ti sampaţicchitvā (p. 2.279) tesaŋ santike pabbaji. Athassa te ‘idaŋ tāva sikkhassū’ ti vatvā ‘evaŋ te nivāsetabbaŋ, evaŋ pārupitabban’ ti-ādinā nayena ābhisamācārikaŋ ācikkhiŋsu. So tattha sikkhanto upanissayasampannattā nacirasseva paccekasambodhiŋ abhisambujjhitvā sakalabārāņasinagare gaganatale puņņacando viya pākaţo lābhaggayasaggappatto ahosi, so appāyukasaŋvattanikassa kammassa katattā na cirasseva parinibbāyi. Athassa paccekabuddhā ca mahājano ca sarīrakiccaŋ katvā dhātuyo ca gahetvā nagaradvāre thūpaŋ kāresuŋ.

Sankhopi brāhmaņo ‘putto me ciraŋ gato, pavattimassa jānissāmī’ ti taŋ daţţhukāmo takkasilāto nikkhamitvā anupubbena bārāņasiŋ patvā mahājanakāyaŋ sannipatitaŋ disvā ‘addhā imesu ekopi me puttassa pavattiŋ jānissatī’ ti upasankamitvā pucchi– ‘susīmo nāma māņavo idhāgami, api nu kho tassa pavattiŋ jānāthā’ ti? ‘Āma, brāhmaņa, jānāma, asukassa brāhmaņassa santike tayo vede sajjhāyitvā pabbajitvā paccekasambodhiŋ sacchikatvā parinibbuto, ayamassa thūpo patiţţhāpito’ ti. So bhūmiŋ hatthena paharitvā roditvā kanditvā taŋ cetiyangaņaŋ gantvā tiņāni uddharitvā uttarasāţakena vālukaŋ āharitvā cetiyangaņe ākiritvā kamaņđaluto udakena paripphositvā vanapupphehi pūjaŋ katvā sāţakena paţākaŋ āropetvā thūpassa upari attano chattakaŋ bandhitvā pakkāmi.

Satthā idaŋ atītaŋ āharitvā ‘tadā, bhikkhave, ahaŋ sankho brāhmaņo ahosiŋ. Mayā susīmassa paccekabuddhassa cetiyangaņe tiņāni uddhaţāni, tassa me kammassa nissandena aţţhayojanamaggaŋ vihatakhāņukakaņţakaŋ katvā suddhaŋ samatalaŋ kariŋsu. Mayā tattha vālukā okiņņā, tassa me nissandena aţţhayojanamagge vālukaŋ okiriŋsu. Mayā tattha vanakusumehi pūjā katā, tassa me nissandena aţţhayojanamagge nānāvaņņāni pupphāni okiņņāni, ekayojanaţţhāne gangāya udakaŋ pañcavaņņehi padumehi sañchannaŋ. Mayā tattha kamaņđalu-udakena bhūmi paripphositā, tassa me nissandena vesāliyaŋ pokkharavassaŋ vassi. Mayā tattha paţākā, āropitā, chattakañca baddhaŋ, tassa me nissandena yāva akaniţţhabhavanā dhajapaţākachattātichattādīhi sakalacakkavāļagabbhaŋ ekussavaŋ viya (p. 2.280) jātaŋ. Iti kho, bhikkhave, esa pūjāsakkāro mayhaŋ neva buddhānubhāvena nibbatto, na nāgadevabrahmānubhāvena, atīte pana appamattakapariccāgānubhāvenā’ ti vatvā dhammaŋ desento imaŋ gāthamāha–

290. 
‘Mattāsukhapariccāgā passe ce vipulaŋ sukhaŋ.


Caje mattāsukhaŋ dhīro, sampassaŋ vipulaŋ sukhan’ ti.

Tattha mattāsukhapariccāgāti mattāsukhanti pamāņayuttakaŋ parittasukhaŋ vuccati, tassa pariccāgena. Vipulaŋ sukhanti uļāraŋ sukhaŋ nibbānasukhaŋ vuccati, taŋ ce passeyyāti attho. Idaŋ vuttaŋ hoti– ekañhi bhojanapātiŋ sajjāpetvā bhuñjantassa mattāsukhaŋ nāma uppajjati, taŋ pana pariccajitvā uposathaŋ vā karontassa dānaŋ vā dadantassa vipulaŋ uļāraŋ nibbānasukhaŋ nāma nibbattati. Tasmā sace evaŋ tassa mattāsukhassa pariccāgā vipulaŋ sukhaŋ passati, athetaŋ vipulaŋ sukhaŋ sammā passanto paņđito taŋ mattāsukhaŋ cajeyyāti.

Desanāvasāne bahū sotāpattiphalādīni pāpuņiŋsūti.

Attanopubbakammavatthu paţhamaŋ.

2. Kukkuţa-aņđakhādikāvatthu
Paradukkhūpadhānenāti imaŋ dhammadesanaŋ satthā jetavane viharanto ekaŋ kukkuţa-aņđakhādikaŋ ārabbha kathesi.

Sāvatthiyā kira avidūre paņđuraŋ nāma eko gāmo, tattheko kevaţţo vasati. So sāvatthiŋ gacchanto aciravatiyaŋ kacchapa-aņđāni disvā tāni ādāya sāvatthiŋ gantvā ekasmiŋ gehe pacāpetvā khādanto tasmiŋ gehe kumārikāyapi ekaŋ aņđaŋ adāsi. Sā taŋ khāditvā tato paţţhāya aññaŋ khādanīyaŋ nāma na icchi. Athassā mātā kukkuţiyā vijātaţţhānato ekaŋ aņđaŋ gahetvā adāsi. Sā taŋ khāditvā rasataņhāya baddhā tato paţţhāya sayameva kukkuţiyā aņđāni gahetvā khādati. Kukkuţī vijātavijātakāle taŋ attano aņđāni gahetvā (p. 2.281) khādantiŋ disvā tāya upaddutā āghātaŋ bandhitvā ‘ito dāni cutā yakkhinī hutvā tava jātadārake khādituŋ samatthā hutvā nibbatteyyan’ ti patthanaŋ paţţhapetvā kālaŋ katvā tasmiŋyeva gehe majjārī hutvā nibbatti. Itarāpi kālaŋ katvā tattheva kukkuţī hutvā nibbatti. Kukkuţī aņđāni vijāyi, majjārī āgantvā tāni khāditvā dutiyampi tatiyampi khādiyeva. Kukkuţī ‘tayo vāre mama aņđāni khāditvā idāni mampi khāditukāmāsi ito cutā saputtakaŋ taŋ khādituŋ labheyyan’ ti patthanaŋ katvā tato cutā dīpinī hutvā nibbatti. Itarāpi kālaŋ katvā migī hutvā nibbatti. Tassā vijātakāle dīpinī āgantvā taŋ saddhiŋ puttehi khādi. Evaŋ khādantā pañcasu attabhāvasatesu aññamaññassa dukkhaŋ uppādetvā avasāne ekā yakkhinī hutvā nibbatti, ekā sāvatthiyaŋ kuladhītā hutvā nibbatti. Ito paraŋ ‘na hi verena verānī’ ti (dha. pa. 5) gāthāya vuttanayeneva veditabbaŋ. Idha pana satthā ‘verañhi averena upasammati, no verenā’ ti vatvā ubhinnampi dhammaŋ desento imaŋ gāthamāha–

291. 
‘Paradukkhūpadhānena, attano sukhamicchati;


Verasaŋsaggasaŋsaţţho, verā so na parimuccatī’ ti.

Tattha paradukkhūpadhānenāti parasmiŋ dukkhūpadhānena, parassa dukkhuppādanenāti attho. Verasaŋsaggasaŋsaţţhoti yo puggalo akkosanapaccakkosanapaharaņapaţiharaņādīnaŋ vasena aññamaññaŋ katena verasaŋsaggena saŋsaţţho. Verā so na parimuccatīti niccakālaŋ veravasena dukkhameva pāpuņātīti attho.

Desanāvasāne yakkhinī saraņesu patiţţhāya pañca sīlāni samādiyitvā verato mucci, itarāpi sotāpattiphale patiţţhahi, sampattānampi sātthikā dhammadesanā ahosīti.

Kukkuţa-aņđakhādikāvatthu dutiyaŋ.

3. Bhaddiyabhikkhuvatthu
Yañhi (p. 2.282) kiccanti imaŋ dhammadesanaŋ satthā bhaddiyaŋ nissāya jātiyāvane viharanto bhaddiye bhikkhū ārabbha kathesi.

Te kira pādukamaņđane uyyuttā ahesuŋ. Yathāha– ‘tena kho pana samayena bhaddiyā bhikkhū anekavihitaŋ pādukamaņđanānuyogamanuyuttā viharanti, tiņapādukaŋ karontipi kārāpentipi, muñjapādukaŋ karontipi kārāpentipi, pabbajapādukaŋ hintālapādukaŋ kamalapādukaŋ kambalapādukaŋ karontipi kārāpentipi, riñcanti uddesaŋ paripucchaŋ adhisīlaŋ adhicittaŋ adhipaññan’ ti (mahāva. 251). Bhikkhū tesaŋ tathākaraņabhāvaŋ jānitvā ujjhāyitvā satthu ārocesuŋ. Satthā te bhikkhū garahitvā, ‘bhikkhave, tumhe aññena kiccena āgatā aññasmiŋyeva kicce uyyuttā’ ti vatvā dhammaŋ desento imā gāthā abhāsi–

292. 
‘Yañhi kiccaŋ apaviddhaŋ, akiccaŋ pana karīyati.


Unnaļānaŋ pamattānaŋ, tesaŋ vađđhanti āsavā.

293. 
‘Yesañca susamāraddhā, niccaŋ kāyagatā sati;


Akiccaŋ te na sevanti, kicce sātaccakārino.


Satānaŋ sampajānānaŋ, atthaŋ gacchanti āsavā’ ti.

Tattha yañhi kiccanti bhikkhuno hi pabbajitakālato paţţhāya aparimāņasīlakkhandhagopanaŋ araññāvāso dhutangapariharaņaŋ bhāvanārāmatāti evamādīni kiccaŋ nāma. Imehi pana yaŋ attano kiccaŋ, taŋ apaviddhaŋ chađđitaŋ. Akiccanti bhikkhuno chattamaņđanaŋ upāhanamaņđanaŋ pādukapattathālakadhammakaraņakāyabandhana-aŋsabaddhakamaņđanaŋ akiccaŋ nāma. Yehi taŋ kayirati, tesaŋ mānanaļaŋ ukkhipitvā caraņena unnaļānaŋ sativossaggena pamattānaŋ cattāro āsavā vađđhantīti attho. Susamāraddhāti supaggahitā. Kāyagatā satīti kāyānupassanābhāvanā. Akiccanti te etaŋ chattamaņđanādikaŋ akiccaŋ na sevanti na karontīti attho. Kicceti pabbajitakālato paţţhāya kattabbe aparimāņasīlakkhandhagopanādike karaņīye. Sātaccakārinoti satatakārino aţţhitakārino. Tesaŋ satiyā avippavāsena satānaŋ sātthakasampajaññaŋ (p. 2.283) sappāyasampajaññaŋ gocarasampajaññaŋ asammohasampajaññanti catūhi sampajaññehi sampajānānaŋ cattāropi āsavā atthaŋ gacchanti, parikkhayaŋ abhāvaŋ gacchantīti attho.

Desanāvasāne te bhikkhū arahatte patiţţhahiŋsu, sampattānampi sātthikā dhammadesanā ahosīti.

Bhaddiyavatthu tatiyaŋ.

4. Lakuņđakabhaddiyattheravatthu
Mātaranti imaŋ dhammadesanaŋ satthā jetavane viharanto lakuņđakabhaddiyattheraŋ ārabbha kathesi.

Ekadivasañhi sambahulā āgantukā bhikkhū satthāraŋ divāţţhāne nisinnaŋ upasankamitvā vanditvā ekamantaŋ nisīdiŋsu. Tasmiŋ khaņe lakuņđakabhaddiyatthero bhagavato avidūre atikkamati. Satthā tesaŋ bhikkhūnaŋ cittācāraŋ ñatvā oloketvā ‘passatha, bhikkhave, ayaŋ bhikkhu mātāpitaro hantvā niddukkho hutvā yātī’ ti vatvā tehi bhikkhūhi ‘kiŋ nu kho satthā vadatī’ ti aññamaññaŋ mukhāni oloketvā saŋsayapakkhandehi, ‘bhante, kiŋ nāmetaŋ vadethā’ ti vutte tesaŋ dhammaŋ desento imaŋ gāthamāha–

294. 
‘Mātaraŋ pitaraŋ hantvā, rājāno dve ca khattiye.


Raţţhaŋ sānucaraŋ hantvā, anīgho yāti brāhmaņo’ ti.

Tattha sānucaranti āyasādhakena āyuttakena sahitaŋ. Ettha hi ‘taņhā janeti purisan’ ti (saŋ. ni. 1.55-57) vacanato tīsu bhavesu sattānaŋ jananato taņhā mātā nāma. ‘Ahaŋ asukassa nāma rañño vā rājamahāmattassa vā putto’ ti pitaraŋ nissāya asmimānassa uppajjanato asmimāno pitā nāma. Loko viya rājānaŋ yasmā sabbadiţţhigatāni dve sassatucchedadiţţhiyo bhajanti, tasmā dve sassatucchedadiţţhiyo dve khattiyarājāno nāma. Dvādasāyatanāni vitthataţţhena raţţhadisattā raţţhaŋ nāma. Āyasādhako (p. 2.284) āyuttakapuriso viya tannissito nandirāgo anucaro nāma. Anīghoti niddukkho. Brāhmaņoti khīņāsavo. Etesaŋ taņhādīnaŋ arahattamaggañāņāsinā hatattā khīņāsavo niddukkho hutvā yātīti ayametthattho.

Desanāvasāne te bhikkhū arahatte patiţţhahiŋsu.

Dutiyagāthāyapi vatthu purimasadisameva. Tadā hi satthā lakuņđakabhaddiyattherameva ārabbha kathesi. Tesaŋ dhammaŋ desento imaŋ gāthamāha–

295. 
‘Mātaraŋ pitaraŋ hantvā, rājāno dve ca sotthiye.


Veyagghapañcamaŋ hantvā, anīgho yāti brāhmaņo’ ti.

Tattha dve ca sotthiyeti dve ca brāhmaņe. Imissā gāthāya satthā attano dhammissaratāya ca desanāvidhikusalatāya ca sassatucchedadiţţhiyo dve brāhmaņarājāno ca katvā kathesi. Veyagghapañcamanti ettha byagghānucarito sappaţibhayo duppaţipanno maggo veyaggho nāma, vicikicchānīvaraņampi tena sadisatāya veyagghaŋ nāma, taŋ pañcamaŋ assāti nīvaraņapañcakaŋ veyagghapañcamaŋ nāma. Idañca veyagghapañcamaŋ arahattamaggañāņāsinā nissesaŋ hantvā anīghova yāti brāhmaņoti ayametthattho. Sesaŋ purimasadisamevāti.

Lakuņđakabhaddiyattheravatthu catutthaŋ.

5. Dārusākaţikaputtavatthu
Suppabuddhanti imaŋ dhammadesanaŋ satthā veļuvane viharanto dārusākaţikassa puttaŋ ārabbha kathesi.

Rājagahasmiñhi sammādiţţhikaputto micchādiţţhikaputtoti dve dārakā abhikkhaņaŋ guļakīļaŋ kīļanti. Tesu sammādiţţhikaputto guļaŋ khipamāno buddhānussatiŋ āvajjetvā ‘namo buddhassā’ ti vatvā vatvā guļaŋ khipati. Itaro titthiyaguņe uddisitvā ‘namo arahantānan’ ti vatvā vatvā khipati. Tesu sammādiţţhikassa (p. 2.285) putto jināti, itaro pana parājayati. So tassa kiriyaŋ disvā ‘ayaŋ evaŋ anussaritvā evaŋ vatvā guļaŋ khipanto mamaŋ jināti, ahampi evarūpaŋ karissāmī’ ti buddhānussatiyaŋ paricayamakāsi. Athekadivasaŋ tassa pitā sakaţaŋ yojetvā dārūnaŋ atthāya gacchanto tampi dārakaŋ ādāya gantvā aţaviyaŋ dārūnaŋ sakaţaŋ pūretvā āgacchanto bahinagare susānasāmante udakaphāsukaţţhāne goņe mocetvā bhattavissaggamakāsi. Athassa te goņā sāyanhasamaye nagaraŋ pavisantena gogaņena saddhiŋ nagarameva pavisiŋsu. Sākaţikopi goņe anubandhanto nagaraŋ pavisitvā sāyaŋ goņe disvā ādāya nikkhamanto dvāraŋ na sampāpuņi. Tasmiñhi asampatteyeva dvāraŋ pihitaŋ.

Athassa putto ekakova rattibhāge sakaţassa heţţhā nipajjitvā niddaŋ okkami. Rājagahaŋ pana pakatiyāpi amanussabahulaŋ. Ayañca susānasantike nipanno. Tattha naŋ dve amanussā passiŋsu. Eko sāsanassa paţikaņđako micchādiţţhiko, eko sammādiţţhiko. Tesu micchādiţţhiko āha– ‘ayaŋ no bhakkho, imaŋ khādissāmā’ ti. Itaro ‘alaŋ mā te ruccī’ ti nivāreti. So tena nivāriyamānopi tassa vacanaŋ anādiyitvā dārakaŋ pādesu gahetvā ākađđhi. So buddhānussatiyā paricitattā tasmiŋ khaņe ‘namo buddhassā’ ti āha. Amanusso mahābhayabhīto paţikkamitvā aţţhāsi. Atha naŋ itaro ‘amhehi akiccaŋ kataŋ, daņđakammaŋ tassa karomā’ ti vatvā taŋ rakkhamāno aţţhāsi. Micchādiţţhiko nagaraŋ pavisitvā rañño bhojanapātiŋ pūretvā bhojanaŋ āhari. Atha naŋ ubhopi tassa mātāpitaro viya hutvā upaţţhāpetvā bhojetvā ‘imāni akkharāni rājāva passatu, mā añño’ ti taŋ pavattiŋ pakāsentā yakkhānubhāvena bhojanapātiyaŋ akkharāni chinditvā pātiŋ dārusakaţe pakkhipitvā sabbarattiŋ ārakkhaŋ katvā pakkamiŋsu.

Punadivase ‘rājakulato corehi bhojanabhaņđaŋ avahaţan’ ti kolāhalaŋ karontā dvārāni pidahitvā olokentā tattha apassantā nagarā nikkhamitvā ito cito ca olokentā dārusakaţe suvaņņapātiŋ disvā ‘ayaŋ coro’ ti taŋ dārakaŋ gahetvā rañño dassesuŋ. Rājā akkharāni disvā ‘kiŋ etaŋ, tātā’ ti pucchitvā ‘nāhaŋ (p. 2.286) deva, jānāmi, mātāpitaro me āgantvā rattiŋ bhojetvā rakkhamānā aţţhaŋsu, ahampi mātāpitaro maŋ rakkhantīti nibbhayova niddaŋ upagato. Ettakaŋ ahaŋ jānāmī’ ti. Athassa mātāpitaropi taŋ ţhānaŋ āgamaŋsu. Rājā taŋ pavattiŋ ñatvā te tayopi jane ādāya satthu santikaŋ gantvā sabbaŋ ārocetvā ‘kiŋ nu kho, bhante, buddhānussati eva rakkhā hoti, udāhu dhammānussati-ādayopī’ ti pucchi. Athassa satthā, ‘mahārāja, na kevalaŋ buddhānussatiyeva rakkhā, yesaŋ pana chabbidhena cittaŋ subhāvitaŋ, tesaŋ aññena rakkhāvaraņena vā mantosadhehi vā kiccaŋ natthī’ ti vatvā cha ţhānāni dassento imā gāthā abhāsi.

296. 
‘Suppabuddhaŋ pabujjhanti, sadā gotamasāvakā;


Yesaŋ divā ca ratto ca, niccaŋ buddhagatā sati.

297. 
‘Suppabuddhaŋ pabujjhanti, sadā gotamasāvakā;


Yesaŋ divā ca ratto ca, niccaŋ dhammagatā sati.

298. 
‘Suppabuddhaŋ pabujjhanti, sadā gotamasāvakā;


Yesaŋ divā ca ratto ca, niccaŋ sanghagatā sati.

299. 
‘Suppabuddhaŋ pabujjhanti, sadā gotamasāvakā;


Yesaŋ divā ca ratto ca, niccaŋ kāyagatā sati.

300. 
‘Suppabuddhaŋ pabujjhanti, sadā gotamasāvakā;


Yesaŋ divā ca ratto ca, ahiŋsāya rato mano.

301. 
‘Suppabuddhaŋ pabujjhanti, sadā gotamasāvakā;


Yesaŋ divā ca ratto ca, bhāvanāya rato mano’ ti.

Tattha suppabuddhaŋ pabujjhantīti buddhagataŋ satiŋ gahetvā supantā, gahetvāyeva ca pabujjhantā suppabuddhaŋ pabujjhanti nāma. Sadā gotamasāvakāti gotamagottassa buddhassa savanante jātattā tasseva anusāsaniyā savanatāya gotamasāvakā. Buddhagatā satīti yesaŋ ‘itipi so bhagavā’ ti-ādippabhede buddhaguņe ārabbha uppajjamānā sati niccakālaŋ atthi, te sadāpi suppabuddhaŋ pabujjhantīti attho. Tathā asakkontā pana ekadivasaŋ (p. 2.287) tīsu kālesu dvīsu kālesu ekasmimpi kāle buddhānussatiŋ manasi karontā suppabuddhaŋ pabujjhantiyeva nāma. Dhammagatā satīti ‘svākhāto bhagavatā dhammo’ ti-ādippabhede dhammaguņe ārabbha uppajjamānā sati. Sanghagatā satīti ‘suppaţipanno bhagavato sāvakasangho’ ti-ādippabhede sanghaguņe ārabbha uppajjamānā sati. Kāyagatā satīti dvattiŋsākāravasena vā navasivathikāvasena vā catudhātuvavatthānavasena vā ajjhattanīlakasiņādirūpajjhānavasena vā uppajjamānā sati. Ahiŋsāya ratoti ‘so karuņāsahagatena cetasā ekaŋ disaŋ pharitvā viharatī’ ti (vibha. 642) evaŋ vuttāya karuņābhāvanāya rato. Bhāvanāyāti mettābhāvanāya. Kiñcāpi heţţhā karuņābhāvanāya vuttattā idha sabbāpi avasesā bhāvanā nāma, idha pana mettābhāvanāva adhippetā. Sesaŋ paţhamagāthāya vuttanayeneva veditabbaŋ.

Desanāvasāne dārako saddhiŋ mātāpitūhi sotāpattiphale patiţţhahi. Pacchā pana pabbajitvā sabbepi arahattaŋ pāpuņiŋsu, sampattānampi sātthikā dhammadesanā ahosīti.

Dārusākaţikaputtavatthu pañcamaŋ.

6. Vajjiputtakabhikkhuvatthu
Duppabbajjanti imaŋ dhammadesanaŋ satthā vesāliŋ nissāya mahāvane viharanto aññataraŋ vajjiputtakaŋ bhikkhuŋ ārabbha kathesi. Taŋ sandhāya vuttaŋ– aññataro vajjiputtako bhikkhu vesāliyaŋ viharati aññatarasmiŋ vanasaņđe, tena kho pana samayena vesāliyaŋ sabbarattichaņo hoti. Atha kho so bhikkhu vesāliyā tūriyatāļitavāditanigghosasaddaŋ sutvā paridevamāno tāyaŋ velāyaŋ imaŋ gāthaŋ abhāsi–

‘Ekakā mayaŋ araññe viharāma,

Apaviddhaŋva vanasmiŋ dārukaŋ.

Etādisikāya rattiyā,

Kosu nāmamhehi pāpiyo’ ti. (saŋ. ni. 1.229).

So (p. 2.288) kira vajjiraţţhe rājaputto vārena sampattaŋ rajjaŋ pahāya pabbajito vesāliyaŋ cātumahārājikehi saddhiŋ ekābaddhaŋ katvā sakalanagare dhajapaţākādīhi paţimaņđite komudiyā puņņamāya sabbarattiŋ chaņavāre vattamāne bheriyādīnaŋ tūriyānaŋ tāļitānaŋ nigghosaŋ vīņādīnañca vāditānaŋ saddaŋ sutvā yāni vesāliyaŋ satta rājasahassāni satta rājasatāni satta rājāno, tattakā eva ca nesaŋ uparājasenāpati-ādayo, tesu alankatapaţiyattesu nakkhattakīļanatthāya vīthiŋ otiņņesu saţţhihatthe mahācankame cankamamāno gaganamajjhe ţhitaŋ puņņacandaŋ disvā cankamakoţiyaŋ phalakaŋ nissāya ţhito veţhanālankāravirahitattā vane chađđitadārukaŋ viya attabhāvaŋ oloketvā ‘atthi nu kho añño amhehi lāmakataro’ ti cintento pakatiyā āraññakādiguņayuttopi tasmiŋ khaņe anabhiratiyā pīļito evamāha. So tasmiŋ vanasaņđe adhivatthāya devatāya ‘imaŋ bhikkhuŋ saŋvejessāmī’ ti adhippāyena–

‘Ekakova tvaŋ araññe viharasi, apaviddhaŋva vanasmiŋ dārukaŋ.

Tassa te bahukā pihayanti, nerayikā viya saggagāminan’ ti. (saŋ. ni. 1.229)–

Vuttaŋ imaŋ gāthaŋ sutvā punadivase satthāraŋ upasankamitvā vanditvā nisīdi. Satthā taŋ pavattiŋ ñatvā gharāvāsassa dukkhataŋ pakāsetukāmo pañca dukkhāni samodhānetvā imaŋ gāthamāha–

302. 
‘Duppabbajjaŋ durabhiramaŋ, durāvāsā gharā dukhā;


Dukkhosamānasaŋvāso, dukkhānupatitaddhagū.


Tasmā na caddhagū siyā, na ca dukkhānupatito siyā’ ti.

Tattha duppabbajjanti appaŋ vā mahantaŋ vā bhogakkhandhañceva ñātiparivaţţañca pahāya imasmiŋ sāsane uraŋ datvā pabbajjaŋ nāma dukkhaŋ. Durabhiramanti evaŋ pabbajitenāpi bhikkhācariyāya jīvitavuttiŋ ghaţentena aparimāņasīlakkhandhagopanadhammānudhammappaţipattipūraņavasena abhiramituŋ dukkhaŋ. Durāvāsāti yasmā pana gharaŋ āvasantena rājūnaŋ rājakiccaŋ, issarānaŋ issarakiccaŋ vahitabbaŋ, parijanā ceva dhammikā samaņabrāhmaņā ca sangahitabbā. Evaŋ santepi gharāvāso chiddaghaţo viya mahāsamuddo viya ca duppūro. Tasmā gharāvāsā (p. 2.289) nāmete durāvāsā dukkhā āvasituŋ, teneva kāraņena dukkhāti attho. Dukkho samānasaŋvāsoti gihino vā hi ye jātigottakulabhogehi pabbajitā vā sīlācārabāhusaccādīhi samānāpi hutvā ‘kosi tvaŋ, kosmi ahan’ ti-ādīni vatvā adhikaraņapasutā honti, te asamānā nāma, tehi saddhiŋ saŋvāso dukkhoti attho. Dukkhānupatitaddhagūti ye vaţţasankhātaŋ addhānaŋ paţipannattā addhagū, te dukkhe anupatitāva. Tasmā na caddhagūti yasmā dukkhānupatitabhāvopi dukkho addhagūbhāvopi, tasmā vaţţasankhātaŋ addhānaŋ gamanatāya addhagū na bhaveyya, vuttappakārena dukkhena anupatitopi na bhaveyyāti attho.

Desanāvasāne so bhikkhu pañcasu ţhānesu dassite dukkhe nibbindanto pañcorambhāgiyāni pañca uddhambhāgiyāni saŋyojanāni padāletvā arahatte patiţţhahīti.

Vajjiputtakabhikkhuvatthu chaţţhaŋ.

7. Cittagahapativatthu
Saddhoti imaŋ dhammadesanaŋ satthā jetavane viharanto cittagahapatiŋ ārabbha kathesi. Vatthu bālavagge ‘asantaŋ bhāvanamiccheyyā’ ti gāthāvaņņanāya vitthāritaŋ. Gāthāpi tattheva vuttā. Vuttañhetaŋ tattha (dha. pa. aţţha. 1.74)–

‘Kiŋ pana, bhante, etassa tumhākaŋ santikaŋ āgacchantassevāyaŋ lābhasakkāro uppajjati, udāhu aññattha gacchantassāpi uppajjatī’ ti. ‘Ānanda, mama santikaŋ āgacchantassāpi aññattha gacchantassāpi tassa uppajjateva. Ayañhi upāsako saddho pasanno sampannasīlo, evarūpo puggalo yaŋ yaŋ padesaŋ bhajati, tattha tatthevassa lābhasakkāro nibbattatī’ ti vatvā imaŋ gāthamāha–

303. 
‘Saddho sīlena sampanno, yasobhogasamappito;


Yaŋ yaŋ padesaŋ bhajati, tattha tattheva pūjito’ ti. (dha. pa. aţţha. 1.74).

Tattha (p. 2.290) saddhoti lokiyalokuttarasaddhāya samannāgato. Sīlenāti āgāriyasīlaŋ, anāgāriyasīlanti duvidhaŋ sīlaŋ. Tesu idha āgāriyasīlaŋ adhippetaŋ, tena samannāgatoti attho. Yasobhogasamappitoti yādiso anāthapiņđikādīnaŋ pañca-upāsakasataparivārasankhāto āgāriyayaso, tādiseneva yasena dhanadhaññādiko ceva sattavidha-ariyadhanasankhāto cāti duvidho bhogo, tena samannāgatoti attho. Yaŋ yaŋ padesanti puratthimādīsu disāsu evarūpo kulaputto yaŋ yaŋ padesaŋ bhajati, tattha tattha evarūpena lābhasakkārena pūjitova hotīti attho.

Desanāvasāne bahū sotāpattiphalādīni pāpuņiŋsūti.

Cittagahapativatthu sattamaŋ.

8. Cūļasubhaddāvatthu
Dūre santoti imaŋ dhammadesanaŋ satthā jetavane viharanto anāthapiņđikassa dhītaraŋ cūļasubhaddaŋ nāma ārabbha kathesi.

Anāthapiņđikassa kira daharakālato paţţhāya ugganagaravāsī uggo nāma seţţhiputto sahāyako ahosi. Te ekācariyakule sippaŋ uggaņhantā aññamaññaŋ katikaŋ kariŋsu ‘amhākaŋ vayappattakāle puttadhītāsu jātāsu yo puttassa dhītaraŋ vāreti, tena tassa dhītā dātabbā’ ti. Te ubhopi vayappattā attano attano nagare seţţhiţţhāne patiţţhahiŋsu. Athekasmiŋ samaye uggaseţţhi vaņijjaŋ payojento pañcahi sakaţasatehi sāvatthiŋ agamāsi. Anāthapiņđiko attano dhītaraŋ cūļasubhaddaŋ āmantetvā, ‘amma, pitā te uggaseţţhi nāma āgato, tassa kattabbakiccaŋ sabbaŋ tava bhāro’ ti āņāpesi. Sā ‘sādhū’ ti paţissuņitvā tassa āgatadivasato paţţhāya sahattheneva sūpabyañjanādīni sampādeti, mālāgandhavilepanādīni abhisankharoti bhojanakāle tassa nhānodakaŋ paţiyādāpetvā nhānakālato paţţhāya sabbakiccāni sādhukaŋ karoti.

Uggaseţţhi (p. 2.291) tassā ācārasampattiŋ disvā pasannacitto ekadivasaŋ anāthapiņđikena saddhiŋ sukhakathāya sannisinno ‘mayaŋ daharakāle evaŋ nāma katikaŋ karimhā’ ti sāretvā cūļasubhaddaŋ attano puttassatthāya vāresi. So pana pakatiyāva micchādiţţhiko. Tasmā dasabalassa tamatthaŋ ārocetvā satthārā uggaseţţhissūpanissayaŋ disvā anuññāto bhariyāya saddhiŋ mantetvā tassa vacanaŋ sampaţicchitvā divasaŋ vavatthapetvā dhītaraŋ visākhaŋ datvā uyyojento dhanañcayaseţţhi viya mahantaŋ sakkāraŋ katvā subhaddaŋ āmantetvā, ‘amma, sasurakule vasantiyā nāma anto-aggi bahi na nīharitabbo’ ti (a. ni. aţţha. 1.1.259 dha. pa. aţţha. 1.52visākhāvatthu) dhanañcayaseţţhinā visākhāya dinnanayeneva dasa ovāde datvā ‘sace me gataţţhāne dhītu doso uppajjati, tumhehi sodhetabbo’ ti aţţha kuţumbike pāţibhoge gahetvā tassā uyyojanadivase buddhappamukhassa bhikkhusanghassa mahādānaŋ datvā purimabhave dhītarā katānaŋ sucaritānaŋ phalavibhūtiŋ lokassa pākaţaŋ katvā dassento viya mahantena sakkārena dhītaraŋ uyyojesi. Tassā anupubbena ugganagaraŋ pattakāle sasurakulena saddhiŋ mahājano paccuggamanamakāsi.

Sāpi attano sirivibhavaŋ pākaţaŋ kātuŋ visākhā viya sakalanagarassa attānaŋ dassentī rathe ţhatvā nagaraŋ pavisitvā nāgarehi pesite paņņākāre gahetvā anurūpavasena tesaŋ tesaŋ pesentī sakalanagaraŋ attano guņehi ekābaddhamakāsi. Mangaladivasādīsu panassā sasuro acelakānaŋ sakkāraŋ karonto ‘āgantvā amhākaŋ samaņe vandatū’ ti pesesi. Sā lajjāya nagge passituŋ asakkontī gantuŋ na icchati. So punappunaŋ pesetvāpi tāya paţikkhitto kujjhitvā ‘nīharatha nan’ ti āha. Sā ‘na sakkā mama akāraņena dosaŋ āropetun’ ti kuţumbike pakkosāpetvā tamatthaŋ ārocesi. Te tassā niddosabhāvaŋ ñatvā seţţhiŋ saññāpesuŋ. So ‘ayaŋ mama samaņe ahirikāti na vandī’ ti bhariyāya ārocesi. Sā ‘kīdisā nu kho imissā samaņā, ativiya tesaŋ pasaŋsatī’ ti taŋ pakkosāpetvā āha–

‘Kīdisā samaņā tuyhaŋ, bāļhaŋ kho ne pasaŋsasi;

Kiŋsīlā kiŋsamācārā, taŋ me akkhāhi pucchitā’ ti. (a. ni. aţţha. 2.4.24).

Athassā (p. 2.292) subhaddā buddhānañceva buddhasāvakānañca guņe pakāsentī –

‘Santindriyā santamānasā, santaŋ tesaŋ gataŋ ţhitaŋ;

Okkhittacakkhū mitabhāņī, tādisā samaņā mama. (a. ni. aţţha. 2.4.24).

‘Kāyakammaŋ suci nesaŋ, vācākammaŋ anāvilaŋ;

Manokammaŋ suvisuddhaŋ, tādisā samaņā mama.

‘Vimalā sankhamuttābhā, suddhā antarabāhirā.

Puņņā suddhehi dhammehi, tādisā samaņā mama.

‘Lābhena unnato loko, alābhena ca onato;

Lābhālābhena ekaţţhā, tādisā samaņā mama.

‘Yasena unnato loko, ayasena ca onato;

Yasāyasena ekaţţhā, tādisā samaņā mama.

‘Pasaŋsāyunnato loko, nindāyāpi ca onato;

Samā nindāpasaŋsāsu, tādisā samaņā mama.

‘Sukhena unnato loko, dukkhenāpi ca onato;

Akampā sukhadukkhesu, tādisā samaņā mamā’ ti. –

Evamādīhi vacanehi sassuŋ tosesi.

Atha naŋ ‘sakkā tava samaņe amhākampi dassetun’ ti vatvā ‘sakkā’ ti vutte ‘tena hi yathā mayaŋ te passāma, tathā karohī’ ti vutte sā ‘sādhū’ ti buddhappamukhassa bhikkhusanghassa mahādānaŋ sajjetvā uparipāsādatale ţhatvā jetavanābhimukhī sakkaccaŋ pañcapatiţţhitena vanditvā buddhaguņe āvajjetvā gandhavāsapupphadhumehi pūjaŋ katvā, ‘bhante, svātanāya buddhappamukhaŋ bhikkhusanghaŋ nimantemi, iminā me saññāņena satthā nimantitabhāvaŋ jānātū’ ti sumanapupphānaŋ aţţha muţţhiyo ākāse khipi. Pupphāni gantvā catuparisamajjhe dhammaŋ desentassa satthuno upari mālāvitānaŋ hutvā aţţhaŋsu. Tasmiŋ khaņe anāthapiņđikopi dhammakathaŋ sutvā svātanāya satthāraŋ nimantesi. Satthā ‘adhivutthaŋ mayā, gahapati, svātanāya bhattan’ ti vatvā, ‘bhante, mayā puretaraŋ āgato natthi, kassa nu kho vo adhivutthan’ ti vutte ‘cūļasubhaddāya, gahapati, nimantito’ ti (p. 2.293) vatvā ‘nanu, bhante, cūļasubhaddā dūre vasati ito vīsatiyojanasatamatthake’ ti vutte, ‘āma gahapati, dūre vasantāpi hi sappurisā abhimukhe ţhitā viya pakāsentī’ ti vatvā imaŋ gāthamāha–

304. 
‘Dūre santo pakāsenti, himavantova pabbato;


Asantettha na dissanti, rattiŋ khittā yathā sarā’ ti.

Tattha santoti rāgādīnaŋ santatāya buddhādayo santā nāma. Idha pana pubbabuddhesu katādhikārā ussannakusalamūlā bhāvitabhāvanā sattā santoti adhippetā. Pakāsentīti dūre ţhitāpi buddhānaŋ ñāņapathaŋ āgacchantā pākaţā honti. Himavanto vāti yathā hi tiyojanasahassavitthato pañcayojanasatubbedho caturāsītiyā kūţasahassehi paţimaņđito himavantapabbato dūre ţhitānampi abhimukhe ţhito viya pakāseti, evaŋ pakāsentīti attho. Asantetthāti diţţhadhammagarukā vitiņņaparalokā āmisacakkhukā jīvikatthāya pabbajitā bālapuggalā asanto nāma, te ettha buddhānaŋ dakkhiņassa jāņumaņđalassa santike nisinnāpi na dissanti na paññāyanti. Rattiŋ khittāti rattiŋ caturangasamannāgate andhakāre khittasarā viya tathārūpassa upanissayabhūtassa pubbahetuno abhāvena na paññāyantīti attho.

Desanāvasāne bahū sotāpattiphalādīni pāpuņiŋsūti.

Sakko devarājā ‘satthārā subhaddāya nimantanaŋ adhivāsitan’ ti ñatvā vissakammadevaputtaŋ āņāpesi– ‘pañca kūţāgārasatāni nimminitvā sve buddhappamukhaŋ bhikkhusanghaŋ ugganagaraŋ nehī’ ti. So punadivase pañcasatāni kūţāgārāni nimminitvā jetavanadvāre aţţhāsi. Satthā uccinitvā visuddhakhīņāsavānaŋyeva pañcasatāni ādāya saparivāro kūţāgāresu nisīditvā ugganagaraŋ agamāsi. Uggaseţţhipi saparivāro subhaddāya dinnanayeneva tathāgatassa āgatamaggaŋ olokento satthāraŋ mahantena sirivibhavena āgacchantaŋ disvā pasannamānaso mālādīhi mahantaŋ sakkāraŋ karonto saparivāro sampaţicchitvā vanditvā mahādānaŋ datvā punappunaŋ nimantetvā sattāhaŋ mahādānaŋ adāsi. Satthāpissa sappāyaŋ sallakkhetvā dhammaŋ (p. 2.294) desesi. Taŋ ādiŋ katvā caturāsītiyā pāņasahassānaŋ dhammābhisamayo ahosi. Satthā ‘cūļasubhaddāya anuggahaņatthaŋ tvaŋ idheva hohī’ ti anuruddhattheraŋ nivattāpetvā sāvatthimeva agamāsi. Tato paţţhāya taŋ nagaraŋ saddhāsampannaŋ ahosīti.

Cūļasubhaddāvatthu aţţhamaŋ.

9. Ekavihārittheravatthu
Ekāsananti imaŋ dhammadesanaŋ satthā jetavane viharanto ekavihārittheraŋ nāma ārabbha kathesi.

So kira thero ekakova seyyaŋ kappeti, ekakova nisīdati, ekakova cankamati, ekakova tiţţhatīti catuparisantare pākaţo ahosi. Atha naŋ bhikkhū, ‘bhante, evarūpo nāmāyaŋ thero’ ti tathāgatassārocesuŋ. Satthā ‘sādhu sādhū’ ti tassa sādhukāraŋ datvā ‘bhikkhunā nāma pavivittena bhavitabban’ ti viveke ānisaŋsaŋ kathetvā imaŋ gāthamāha–

305. 
‘Ekāsanaŋ ekaseyyaŋ, eko caramatandito;


Eko damayamattānaŋ, vanante ramito siyā’ ti.

Tattha ekāsanaŋ ekaseyyanti bhikkhusahassamajjhepi mūlakammaţţhānaŋ avijahitvā teneva manasikārena nisinnassa āsanaŋ ekāsanaŋ nāma. Lohapāsādasadisepi ca pāsāde bhikkhusahassamajjhepi paññatte vicitrapaccattharaņūpadhāne mahārahe sayane satiŋ upaţţhapetvā dakkhiņena passena mūlakammaţţhānamanasikārena nipannassa bhikkhuno seyyā ekaseyyā nāma. Evarūpaŋ ekāsanañca ekaseyyañca bhajethāti attho. Atanditoti janghabalaŋ nissāya jīvitakappanena akusīto hutvā sabbīriyāpathesu ekakova carantoti attho. Eko damayanti rattiţţhānādīsu (p. 2.295) kammaţţhānaŋ anuyuñjitvā maggaphalādhigamavasena ekova hutvā attānaŋ damentoti attho. Vanante ramito siyāti evaŋ attānaŋ damento itthipurisasaddādīhi pavivitte vananteyeva abhiramito bhaveyya. Na hi sakkā ākiņņavihārinā evaŋ attānaŋ dametunti attho.

Desanāvasāne bahū sotāpattiphalādīni pāpuņiŋsu. Tato paţţhāya mahājano ekavihārikameva patthesīti.

Ekavihārittheravatthu navamaŋ.

Pakiņņakavaggavaņņanā niţţhitā.

Ekavīsatimo vaggo.

22. Nirayavaggo

1. Sundarīparibbājikāvatthu
Abhūtavādīti (p. 2.296) imaŋ dhammadesanaŋ satthā jetavane viharanto sundariŋ paribbājikaŋ ārabbha kathesi.

‘Tena kho pana samayena bhagavā sakkato hoti garukato mānito pūjito’ ti vatthu vitthārato udāne (udā. 38) āgatameva. Ayaŋ panettha sankhepo– bhagavato kira bhikkhusanghassa ca pañcannaŋ mahānadīnaŋ mahoghasadise lābhasakkāre uppanne hatalābhasakkārā aññatitthiyā sūriyuggamanakāle khajjopanakā viya nippabhā hutvā ekato sannipatitvā mantayiŋsu– ‘mayaŋ samaņassa gotamassa uppannakālato paţţhāya hatalābhasakkārā, na no koci atthibhāvampi jānāti, kena nu kho saddhiŋ ekato hutvā samaņassa gotamassa avaņņaŋ uppādetvā lābhasakkāramassa antaradhāpeyyāmā’ ti. Atha nesaŋ etadahosi– ‘sundariyā saddhiŋ ekato hutvā sakkuņissāmā’ ti. Te ekadivasaŋ sundariŋ titthiyārāmaŋ pavisitvā vanditvā ţhitaŋ nālapiŋsu. Sā punappunaŋ sallapantīpi paţivacanaŋ alabhitvā ‘api panayyā, kenaci viheţhitatthā’ ti pucchi. ‘Kiŋ, bhagini, samaņaŋ gotamaŋ amhe viheţhetvā hatalābhasakkāre katvā vicarantaŋ na passasī’ ti? ‘Mayā ettha kiŋ kātuŋ vaţţatī’ ti? ‘Tvaŋ khosi, bhagini, abhirūpā sobhaggappattā, samaņassa gotamassa ayasaŋ āropetvā mahājanaŋ tava kathaŋ gāhāpetvā hatalābhasakkāraŋ karohī’ ti. Sā taŋ sutvā ‘sādhū’ ti sampaţicchitvā pakkantā tato paţţhāya mālāgandhavilepanakappūrakaţukaphalādīni gahetvā sāyaŋ mahājanassa satthu dhammadesanaŋ sutvā nagaraŋ pavisanakāle jetavanābhimukhī gacchati, ‘kahaŋ gacchasī’ ti ca puţţhā ‘samaņassa gotamassa santikaŋ gamissāmi, ahañhi tena saddhiŋ ekagandhakuţiyaŋ vasāmī’ ti vatvā aññatarasmiŋ titthiyārāme vasitvā pātova jetavanamaggaŋ otaritvā nagarābhimukhī āgacchantī ‘kiŋ, sundari, kahaŋ gatāsī’ ti puţţhā ‘samaņena gotamena saddhiŋ ekagandhakuţiyaŋ vasitvā taŋ kilesaratiyā ramāpetvā āgatāmhī’ ti vadati.

Atha (p. 2.297) te katipāhaccayena dhuttānaŋ kahāpaņe datvā ‘gacchatha sundariŋ māretvā samaņassa gotamassa gandhakuţiyā samīpe mālākacavarantare nikkhipitvā ethā’ ti vadiŋsu. Te tathā akaŋsu. Tato titthiyā ‘sundariŋ na passāmā’ ti kolāhalaŋ katvā rañño ārocetvā ‘kahaŋ vo āsankā’ ti vuttā ‘imesu divasesu jetavane vasati, tatthassā pavattiŋ na jānāmā’ ti vatvā ‘tena hi gacchatha, naŋ vicinathā’ ti raññā anuññātā attano upaţţhāke gahetvā jetavanaŋ gantvā vicinantā mālākacavarantare taŋ disvā mañcakaŋ āropetvā nagaraŋ pavesetvā ‘samaņassa gotamassa sāvakā “satthārā kataŋ pāpakammaŋ paţicchādessāmā” ti sundariŋ māretvā mālākacavarantare nikkhipiŋsū’ ti rañño ārocayiŋsu. Rājā ‘tena hi gacchatha, nagaraŋ āhiņđathā’ ti āha. Te nagaravīthīsu ‘passatha samaņānaŋ sakyaputtiyānaŋ kamman’ ti-ādīni vatvā puna rañño nivesanadvāraŋ āgamiŋsu. Rājā sundariyā sarīraŋ āmakasusāne aţţakaŋ āropetvā rakkhāpesi. Sāvatthivāsino ţhapetvā ariyasāvake sesā yebhuyyena ‘passatha samaņānaŋ sakyaputtiyānaŋ kamman’ ti-ādīni vatvā antonagarepi bahinagarepi bhikkhū akkosantā vicaranti. Bhikkhū taŋ pavattiŋ tathāgatassa ārocesuŋ. Satthā ‘tena hi tumhepi te manusse evaŋ paţicodethā’ ti vatvā imaŋ gāthamāha–

306. 
‘Abhūtavādī nirayaŋ upeti,


Yo vāpi katvā na karomicāha.


Ubhopi te pecca samā bhavanti,


Nihīnakammā manujā paratthā’ ti.

Tattha abhūtavādīti parassa dosaŋ adisvāva musāvādaŋ katvā tucchena paraŋ abbhācikkhanto. Katvāti yo vā pana pāpakammaŋ katvā ‘nāhaŋ etaŋ karomī’ ti āha. Pecca samā bhavantīti te ubhopi janā paralokaŋ gantvā nirayaŋ upagamanena gatiyā samā bhavanti. Gatiyeva nesaŋ paricchinnā, āyu pana nesaŋ na paricchinnaŋ. Bahukañhi pāpakammaŋ katvā ciraŋ niraye paccanti, parittaŋ katvā appamattakameva kālaŋ. Yasmā pana nesaŋ ubhinnampi (p. 2.298) lāmakameva kammaŋ, tena vuttaŋ– ‘nihīnakammā manujā paratthā’ ti. Paratthāti imassa pana padassa purato peccapadena sambandho. Pecca parattha ito gantvā te nihīnakammā paraloke samā bhavantīti attho. Desanāvasāne bahū sotāpattiphalādīni pāpuņiŋsūti.

Rājā ‘sundariyā aññehi māritabhāvaŋ jānāthā’ ti purise uyyojesi. Atha te dhuttā tehi kahāpaņehi suraŋ pivantā aññamaññaŋ kalahaŋ kariŋsu. Eko ekaŋ āha– ‘tvaŋ sundariŋ ekappahāreneva māretvā mālākacavarantare nikkhipitvā tato laddhakahāpaņehi suraŋ pivasi, hotu hotū’ ti. Rājapurisā te dhutte gahetvā rañño dassesuŋ. Atha ne rājā ‘tumhehi sā māritā’ ti pucchi. ‘Āma, devā’ ti. ‘Kehi mārāpitā’ ti? ‘Aññatitthiyehi, devā’ ti. Rājā titthiye pakkosāpetvā pucchi. Te tatheva vadiŋsu. Tena hi gacchatha tumhe evaŋ vadantā nagaraŋ āhiņđatha– ‘ayaŋ sundarī samaņassa gotamassa avaņņaŋ āropetukāmehi amhehi mārāpitā, neva samaņassa gotamassa, na sāvakānaŋ doso atthi, amhākameva doso’ ti. Te tathā kariŋsu. Bālamahājano tadā saddahi, titthiyāpi dhuttāpi purisavadhadaņđaŋ pāpuņiŋsu. Tato paţţhāya buddhānaŋ sakkāro mahā ahosīti.

Sundarīparibbājikāvatthu paţhamaŋ.

2. Duccaritaphalapīļitavatthu
Kāsāvakaņţhāti imaŋ dhammadesanaŋ satthā veļuvane viharanto duccaritaphalānubhāvena pīļite satte ārabbha kathesi.

Āyasmā hi moggallāno lakkhaņattherena saddhiŋ gijjhakūţā orohanto aţţhisankhalikapetādīnaŋ attabhāve disvā sitaŋ karonto lakkhaņattherena sitakāraņaŋ puţţho ‘akālo, āvuso, imassa pañhassa, tathāgatassa santike maŋ puccheyyāsī’ ti vatvā tathāgatassa santike therena puţţho aţţhisankhalikapetādīnaŋ diţţhabhāvaŋ ācikkhitvā ‘idhāhaŋ, āvuso, gijjhakūţā pabbatā orohanto addasaŋ bhikkhuŋ vehāsaŋ (p. 2.299) gacchantaŋ, tassa sanghāţipi ādittā sampajjalitā sajotibhūtā …pe… kāyopi āditto’ ti-ādinā (pārā. 230 saŋ. ni. 2.218) nayena saddhiŋ pattacīvarakāyabandhanādīhi đayhamāne pañca sahadhammike ārocesi. Satthā tesaŋ kassapadasabalassa sāsane pabbajitvā pabbajjāya anurūpaŋ kātuŋ asakkontānaŋ pāpabhāvaŋ ācikkhitvā tasmiŋ khaņe tattha nisinnānaŋ bahūnaŋ pāpabhikkhūnaŋ duccaritakammassa vipākaŋ dassento imaŋ gāthamāha –

307. 
‘Kāsāvakaņţhā bahavo, pāpadhammā asaññatā;


Pāpā pāpehi kammehi, nirayaŋ te upapajjare’ ti.

Tattha kāsāvakaņţhāti kāsāvena paliveţhitakaņţhā. Pāpadhammāti lāmakadhammā. Asaññatāti kāyādisaŋyamarahitā, tathārūpā pāpapuggalā attanā katehi akusalakammehi nirayaŋ upapajjanti, te tattha paccitvā tato cutā vipākāvasesena petesupi evaŋ paccantīti attho.

Desanāvasāne bahū sotāpattiphalādīni pāpuņiŋsūti.

Duccaritaphalapīļitavatthu dutiyaŋ.

3. Vaggumudātīriyabhikkhuvatthu
Seyyo ayoguļoti imaŋ dhammadesanaŋ satthā vesāliŋ upanissāya mahāvane viharanto vaggumudātīriye bhikkhū ārabbha kathesi. Vatthu uttarimanussadhammapārājike (pārā. 193ādayo) āgatameva.

Tadā hi satthā te bhikkhū ‘kiŋ pana tumhe, bhikkhave, udarassatthāya gihīnaŋ aññamaññassa uttarimanussadhammassa vaņņaŋ bhāsitthā’ ti vatvā tehi ‘āma, bhante’ ti vutte te bhikkhū anekapariyāyena garahitvā imaŋ gāthamāha–

308. 
‘Seyyo ayoguļo bhutto, tatto aggisikhūpamo.


Yañce bhuñjeyya dussīlo, raţţhapiņđamasaññato’ ti.

Tattha (p. 2.300) yañce bhuñjeyyāti yaŋ dussīlo nissīlapuggalo kāyādīhi asaññato raţţhavāsīhi saddhāya dinnaŋ raţţhapiņđaŋ ‘samaņomhī’ ti paţijānanto gahetvā bhuñjeyya, tatto āditto aggivaņņo ayoguļova bhutto seyyo sundarataro. Kiŋ kāraņā? Tappaccayā hi ekova attabhāvo jhāyeyya, dussīlo pana saddhādeyyaŋ bhuñjitvā anekānipi jātisatāni niraye pacceyyāti attho.

Desanāvasāne bahū sotāpattiphalādīni pāpuņiŋsūti.

Vaggumudātīriyabhikkhuvatthu tatiyaŋ.

4. Khemakaseţţhiputtavatthu
Cattāri ţhānānīti imaŋ dhammadesanaŋ satthā jetavane viharanto anāthapiņđikassa bhāgineyyaŋ khemakaŋ nāma seţţhiputtaŋ ārabbha kathesi.

So kira abhirūpo ahosi, yebhuyyena itthiyo taŋ disvā rāgābhibhūtā sakabhāvena saņţhātuŋ nāsakkhiŋsu. Sopi paradārakammābhiratova ahosi. Atha naŋ rattiŋ rājapurisā gahetvā rañño dassesuŋ. Rājā mahāseţţhissa lajjāmīti taŋ kiñci avatvā vissajjāpesi. So pana neva virami Atha naŋ dutiyampi tatiyampi rājapurisā gahetvā rañño dassesuŋ. Rājā vissajjāpesiyeva. Mahāseţţhi, taŋ pavattiŋ sutvā taŋ ādāya satthu santikaŋ gantvā taŋ pavattiŋ ārocetvā, ‘bhante, imassa dhammaŋ desethā’ ti āha. Satthā tassa saŋvegakathaŋ vatvā paradārasevanāya dosaŋ dassento imā gāthā abhāsi–

309. 
‘Cattāri ţhānāni naro pamatto,


Āpajjati paradārūpasevī.


Apuññalābhaŋ na nikāmaseyyaŋ,


Nindaŋ tatīyaŋ nirayaŋ catutthaŋ.

310. 
‘Apuññalābho (p. 2.301) ca gatī ca pāpikā,


Bhītassa bhītāya ratī ca thokikā.


Rājā ca daņđaŋ garukaŋ paņeti,


Tasmā naro paradāraŋ na seve’ ti.

Tattha ţhānānīti dukkhakāraņāni. Pamattoti sativossaggena samannāgato. Āpajjatīti pāpuņāti. Paradārūpasevīti paradāraŋ upasevanto uppathacārī. Apuññalābhanti akusalalābhaŋ. Na nikāmaseyyanti yathā icchati, evaŋ seyyaŋ alabhitvā anicchitaŋ parittakameva kālaŋ seyyaŋ labhati. Apuññalābho cāti evaŋ tassa ayañca apuññalābho, tena ca apuññena nirayasankhātā pāpikā gati hoti. Ratī ca thokikāti yā tassa bhītassa bhītāya itthiyā saddhiŋ rati, sāpi thokikā parittā hoti. Garukanti rājā ca hatthacchedādivasena garukaŋ daņđaŋ paņeti. Tasmāti yasmā paradāraŋ sevanto etāni apuññādīni pāpuņāti, tasmā paradāraŋ na seveyyāti attho.

Desanāvasāne khemako sotāpattiphale patiţţhahi. Tato paţţhāya mahājano sukhaŋ vītināmesi. Kiŋ panassa pubbakammanti? So kira kassapabuddhakāle uttamamallo hutvā dve suvaņņapaţākā dasabalassa kañcanathūpe āropetvā patthanaŋ paţţhapesi ‘ţhapetvā ñātisālohititthiyo avasesā maŋ disvā rajjantū’ ti. Idamassa pubbakammanti. Tena taŋ nibbattanibbattaţţhāne disvā paresaŋ itthiyo sakabhāvena saņţhātuŋ nāsakkhiŋsūti.

Khemakaseţţhiputtavatthu catutthaŋ.

5. Dubbacabhikkhuvatthu
Kuso yathāti imaŋ dhammadesanaŋ satthā jetavane viharanto aññataraŋ dubbacabhikkhuŋ ārabbha kathesi.

Eko kira bhikkhu asañcicca ekaŋ tiņaŋ chinditvā kukkucce uppanne ekaŋ bhikkhuŋ upasankamitvā, ‘āvuso, yo tiņaŋ chindati, tassa kiŋ hotī’ ti taŋ attanā katabhāvaŋ ārocetvā pucchi. Atha naŋ itaro ‘tvaŋ (p. 2.302) tiņassa chinnakāraņā kiñci hotīti saññaŋ karosi, na ettha kiñci hoti, desetvā pana muccatī’ ti vatvā sayampi ubhohi hatthehi tiņaŋ luñcitvā aggahesi. Bhikkhū taŋ pavattiŋ satthu ārocesuŋ. Satthā taŋ bhikkhuŋ anekapariyāyena vigarahitvā dhammaŋ desento imā gāthā abhāsi–

311. 
‘Kuso yathā duggahito, hatthamevānukantati;


Sāmaññaŋ dupparāmaţţhaŋ, nirayāyupakađđhati.

312. 
‘Yaŋ kiñci sithilaŋ kammaŋ, sankiliţţhañca yaŋ vataŋ.


Sankassaraŋ brahmacariyaŋ, na taŋ hoti mahapphalaŋ.

313. 
‘Kayirā ce kayirāthenaŋ, daļhamenaŋ parakkame;


Sithilo hi paribbājo, bhiyyo ākirate rajan’ ti.

Tattha kusoti yaŋ kiñci tikhiņadhāraŋ tiņaŋ antamaso tālapaņņampi, yathā so kuso yena duggahito, tassa hatthaŋ anukantati phāleti, evameva samaņadhammasankhātaŋ sāmaññampi khaņđasīlāditāya dupparāmaţţhaŋ nirayāyupakađđhati, niraye nibbattāpetīti attho. Sithilanti olīyitvā karaņena sithilagāhaŋ katvā kataŋ yankiñci kammaŋ. Sankiliţţhanti vesiyādikesu agocaresu caraņena sankiliţţhaŋ. Sankassaranti sankāhi saritabbaŋ, uposathakiccādīsu aññatarakiccena sannipatitampi sanghaŋ disvā ‘addhā ime mama cariyaŋ ñatvā maŋ ukkhipitukāmāva sannipatitā’ ti evaŋ attano āsankāhi saritaŋ ussankitaŋ parisankitaŋ. Na taŋ hotīti taŋ evarūpaŋ samaņadhammasankhātaŋ brahmacariyaŋ tassa puggalassa mahapphalaŋ na hoti, tassa mahapphalābhāveneva bhikkhadāyakānampissa na mahapphalaŋ hotīti attho. Kayirā ceti tasmā yaŋ kammaŋ kareyya, taŋ kareyyātheva. Daļhamenaŋ parakkameti thirakatameva katvā avattasamādāno hutvā enaŋ kayirā. Paribbājoti sithilabhāvena kato khaņđādibhāvappatto samaņadhammo. Bhiyyo ākirate rajanti abbhantare vijjamānaŋ rāgarajādiŋ evarūpo samaņadhammo apanetuŋ na sakkoti, atha kho tassa upari aparampi rāgarajādiŋ ākiratīti attho.

Desanāvasāne (p. 2.303) bahū sotāpattiphalādīni pāpuņiŋsu, sopi bhikkhu saŋvare ţhatvā pacchā vipassanaŋ vađđhetvā arahattaŋ pāpuņīti.

Dubbacabhikkhuvatthu pañcamaŋ.

6. Issāpakatitthivatthu
Akatanti imaŋ dhammadesanaŋ satthā jetavane viharanto aññataraŋ issāpakataŋ itthiŋ ārabbha kathesi.

Tassā kira sāmiko ekāya gehadāsiyā saddhiŋ santhavaŋ akāsi. Sā issāpakatā taŋ dāsiŋ hatthapādesu bandhitvā tassā kaņņanāsaŋ chinditvā ekasmiŋ guļhagabbhe pakkhipitvā dvāraŋ pidahitvā tassa kammassa attanā katabhāvaŋ paţicchādetuŋ ‘ehi, ayya, vihāraŋ gantvā dhammaŋ suņissāmā’ ti sāmikaŋ ādāya vihāraŋ gantvā dhammaŋ suņantī nisīdi. Athassā āgantukañātakā gehaŋ āgantvā dvāraŋ vivaritvā taŋ vippakāraŋ disvā dāsiŋ mocayiŋsu. Sā vihāraŋ gantvā catuparisamajjhe ţhitā tamatthaŋ dasabalassa ārocesi. Satthā tassā vacanaŋ sutvā ‘duccaritaŋ nāma “idaŋ me aññe na jānantī” ti appamattakampi na kātabbaŋ, aññasmiŋ ajānantepi sucaritameva kātabbaŋ. Paţicchādetvā katampi hi duccaritaŋ nāma pacchānutāpaŋ karoti, sucaritaŋ pāmojjameva janetī’ ti vatvā imaŋ gāthamāha–

314. 
‘Akataŋ dukkaţaŋ seyyo, pacchā tappati dukkaţaŋ;


Katañca sukataŋ seyyo, yaŋ katvā nānutappatī’ ti.

Tattha dukkaţanti sāvajjaŋ apāyasaŋvattanikaŋ kammaŋ akatameva seyyo varaŋ uttamaŋ. Pacchā tappatīti tañhi anussaritānussaritakāle tappatiyeva. Sukatanti anavajjaŋ pana sukhadāyakaŋ sugatisaŋvattanikameva kammaŋ kataŋ seyyo. Yaŋ katvāti yaŋ kammaŋ katvā pacchā anussaraņakāle na tappati nānutappati, somanassajātova hoti, taŋ kammaŋ varanti attho.

Desanāvasāne upāsako ca sā ca itthī sotāpattiphale patiţţhahiŋsu. Tañca pana dāsiŋ tattheva bhujissaŋ katvā dhammacāriniŋ kariŋsūti.

Issāpakatitthivatthu chaţţhaŋ.

7. Sambahulabhikkhuvatthu
Nagaraŋ (p. 2.304) yathāti imaŋ dhammadesanaŋ satthā jetavane viharanto sambahule āgantuke bhikkhū ārabbha kathesi.

Te kira ekasmiŋ paccante vassaŋ upagantvā paţhamamāse sukhaŋ vihariŋsu. Majjhimamāse corā āgantvā tesaŋ gocaragāmaŋ paharitvā karamare gahetvā agamaŋsu. Tato paţţhāya manussā corānaŋ paţibāhanatthāya taŋ paccantanagaraŋ abhisankharontā te bhikkhū sakkaccaŋ upaţţhātuŋ okāsaŋ na labhiŋsu. Te aphāsukaŋ vassaŋ vasitvā vutthavassā satthu dassanāya sāvatthiŋ gantvā satthāraŋ vanditvā ekamantaŋ nisīdiŋsu. Satthā tehi saddhiŋ katapaţisanthāro ‘kiŋ, bhikkhave sukhaŋ vasitthā’ ti pucchitvā, ‘bhante, mayaŋ paţhamamāsameva sukhaŋ vasimhā, majjhimamāse corā gāmaŋ pahariŋsu, tato paţţhāya manussā nagaraŋ abhisankharontā sakkaccaŋ upaţţhātuŋ okāsaŋ na labhiŋsu. Tasmā aphāsukaŋ vassaŋ vasimhā’ ti vutte ‘alaŋ, bhikkhave, mā cintayittha, phāsuvihāro nāma niccakālaŋ dullabho, bhikkhunā nāma yathā te manussā nagaraŋ gopayiŋsu, evaŋ attabhāvameva gopayituŋ vaţţatī’ ti vatvā imaŋ gāthamāha–

315. 
‘Nagaraŋ yathā paccantaŋ, guttaŋ santarabāhiraŋ;


Evaŋ gopetha attānaŋ, khaņo vo mā upaccagā.


Khaņātītā hi socanti, nirayamhi samappitā’ ti.

Tattha santarabāhiranti, bhikkhave, yathā tehi manussehi taŋ paccantanagaraŋ dvārapākārādīni thirāni karontehi sa-antaraŋ, aţţālakaparikhādīni thirāni karontehi sabāhiranti santarabāhiraŋ suguttaŋ kataŋ, evaŋ tumhepi satiŋ upaţţhapetvā ajjhattikāni cha dvārāni pidahitvā dvārarakkhikaŋ satiŋ avissajjetvā yathā gayhamānāni bāhirāni cha āyatanāni ajjhattikānaŋ upaghātāya saŋvattanti, tathā aggahaņena tānipi thirāni katvā tesaŋ appavesāya dvārarakkhikaŋ satiŋ appahāya vicarantā attānaŋ gopethāti attho. Khaņo vo mā upaccagāti yo hi evaŋ attānaŋ na gopeti, taŋ puggalaŋ ayaŋ buddhuppādakhaņo majjhimadese uppattikhaņo sammādiţţhiyā paţiladdhakhaņo channaŋ āyatanānaŋ avekallakhaņoti sabbopi ayaŋ khaņo (p. 2.305) atikkamati, so khaņo tumhe mā atikkamatu. Khaņātītāti ye hi taŋ khaņaŋ atītā, te ca puggale so ca khaņo atīto, te nirayamhi samappitā hutvā tattha nibbattitvā socantīti attho.

Desanāvasāne te bhikkhū uppannasaŋvegā arahatte patiţţhahiŋsūti.

Sambahulabhikkhuvatthu sattamaŋ.

8. Nigaņţhavatthu
Alajjitāyeti imaŋ dhammadesanaŋ satthā jetavane viharanto nigaņţhe ārabbha kathesi.

Ekasmiñhi divase bhikkhū nigaņţhe disvā kathaŋ samuţţhāpesuŋ, ‘āvuso, sabbaso appaţicchannehi acelakehi ime nigaņţhā varatarā, ye ekaŋ purimapassampi tāva paţicchādenti, sahirikā maññe ete’ ti. Taŋ sutvā nigaņţhā ‘na mayaŋ etena kāraņena paţicchādema, paŋsurajādayo pana puggalā eva, jīvitindriyapaţibaddhā eva, te no bhikkhābhājanesu mā patiŋsūti iminā kāraņena paţicchādemā’ ti vatvā tehi saddhiŋ vādapaţivādavasena bahuŋ kathaŋ kathesuŋ. Bhikkhū satthāraŋ upasankamitvā nisinnakāle taŋ pavattiŋ ārocesuŋ. Satthā, ‘bhikkhave, alajjitabbena lajjitvā lajjitabbena alajjamānā nāma duggatiparāyaņāva hontī’ ti vatvā dhammaŋ desento imā gāthā abhāsi–

316. 
‘Alajjitāye lajjanti, lajjitāye na lajjare;


Micchādiţţhisamādānā, sattā gacchanti duggatiŋ.

317. 
‘Abhaye bhayadassino, bhaye cābhayadassino;


Micchādiţţhisamādānā, sattā gacchanti duggatin’ ti.

Tattha alajjitāyeti alajjitabbena. Bhikkhābhājanañhi alajjitabbaŋ nāma, te pana taŋ paţicchādetvā vicarantā tena lajjanti nāma. Lajjitāyeti apaţicchannena hirikopīnangena lajjitabbena. Te pana taŋ apaţicchādetvā vicarantā (p. 2.306) lajjitāye na lajjanti nāma. Tena tesaŋ alajjitabbena lajjitaŋ lajjitabbena alajjitaŋ tucchagahaņabhāvena ca aññathāgahaņabhāvena ca micchādiţţhi hoti. Taŋ samādiyitvā vicarantā pana te micchādiţţhisamādānā sattā nirayādibhedaŋ duggatiŋ gacchantīti attho. Abhayeti bhikkhābhājanaŋ nissāya rāgadosamohamānadiţţhikilesaduccaritabhayānaŋ anuppajjanato bhikkhābhājanaŋ abhayaŋ nāma, bhayena taŋ paţicchādentā pana abhaye bhayadassino nāma. Hirikopīnangaŋ pana nissāya rāgādīnaŋ uppajjanato taŋ bhayaŋ nāma, tassa apaţicchādanena bhaye cābhayadassino. Tassa taŋ ayathāgahaņassa samādinnattā micchādiţţhisamādānā sattā duggahiŋ gacchantīti attho.

Desanāvasāne bahū nigaņţhā saŋviggamānasā pabbajiŋsu, sampattānampi sātthikā dhammadesanā ahosīti.

Nigaņţhavatthu aţţhamaŋ.

9. Titthiyasāvakavatthu
Avajjeti imaŋ dhammadesanaŋ satthā jetavane viharanto titthiyasāvake ārabbha kathesi.

Ekasmiñhi samaye aññatitthiyasāvakā attano putte sammādiţţhikānaŋ upāsakānaŋ puttehi saddhiŋ saparivāre kīļamāne disvā gehaŋ āgatakāle ‘na vo samaņā sakyaputtiyā vanditabbā, nāpi tesaŋ vihāraŋ pavisitabban’ ti sapathaŋ kārayiŋsu. Te ekadivasaŋ jetavanavihārassa bahidvārakoţţhakasāmante kīļantā pipāsitā ahesuŋ. Athekaŋ upāsakadārakaŋ ‘tvaŋ ettha gantvā pānīyaŋ pivitvā amhākampi āharāhī’ ti pahiņiŋsu. So vihāraŋ pavisitvā satthāraŋ vanditvā pānīyaŋ pivitvā tamatthaŋ ārocesi. Atha naŋ satthā ‘tvameva pānīyaŋ pivitvā gantvā itarepi pānīyapivanatthāya idheva pesehī’ ti āha. So tathā akāsi. Te āgantvā pānīyaŋ piviŋsu. Satthā te pakkosāpetvā tesaŋ sappāyaŋ dhammakathaŋ kathetvā te acalasaddhe katvā saraņesu ca sīlesu ca patiţţhāpesi. Te sakāni gehāni gantvā tamatthaŋ mātāpitūnaŋ ārocesuŋ (p. 2.307) Atha nesaŋ mātāpitaro ‘puttakā no vipannadiţţhikā jātā’ ti domanassappattā parideviŋsu. Atha tesaŋ chekā sambahulā paţivissakā manussā āgantvā domanassavūpasamanatthāya dhammaŋ kathayiŋsu. Te tesaŋ kathaŋ sutvā ‘ime dārake samaņassa gotamasseva niyyādessāmā’ ti mahantena ñātigaņena saddhiŋ vihāraŋ nayiŋsu. Satthā tesaŋ ajjhāsayaŋ oloketvā dhammaŋ desento imā gāthā abhāsi–

318. 
‘Avajje vajjamatino, vajje cāvajjadassino;


Micchādiţţhisamādānā, sattā gacchanti duggatiŋ.

319. 
‘Vajjañca vajjato ñatvā, avajjañca avajjato;


Sammādiţţhisamādānā, sattā gacchanti suggatin’ ti.

Tattha avajjeti dasavatthukāya sammādiţţhiyā, tassā upanissayabhūte dhamme ca. Vajjamatinoti vajjaŋ idanti uppannamatino. Dasavatthukāya micchādiţţhiyā pana tassā upanissayabhūte dhamme ca avajjadassino, etissā avajjaŋ vajjato vajjañca avajjato ñatvā gahaņasankhātāya micchādiţţhiyā samādinnattā micchādiţţhisamādānā sattā duggatiŋ gacchantīti attho. Dutiyagāthāya vuttavipariyāyena attho veditabbo.

Desanāvasāne sabbepi te tīsu saraņesu patiţţhāya aparāparaŋ dhammaŋ suņantā sotāpattiphale patiţţhahiŋsūti.

Titthiyasāvakavatthu navamaŋ.

Nirayavaggavaņņanā niţţhitā.

Dvāvīsatimo vaggo.

23. Nāgavaggo

1. Attadantavatthu
Ahaŋ (p. 2.308) nāgo vāti imaŋ dhammadesanaŋ satthā kosambiyaŋ viharanto attānaŋ ārabbha kathesi. Vatthu appamādavaggassa ādigāthāvaņņanāya vitthāritameva. Vuttañhetaŋ tattha (dha. pa. aţţha. 1.sāmāvativatthu)–

Māgaņđiyā tāsaŋ kiñci kātuŋ asakkuņitvā ‘samaņassa gotamasseva kattabbaŋ karissāmī’ ti nāgarānaŋ lañjaŋ datvā ‘samaņaŋ gotamaŋ antonagaraŋ pavisitvā carantaŋ dāsakammakaraporisehi saddhiŋ akkosetvā paribhāsetvā palāpethā’ ti āņāpesi. Micchādiţţhikā tīsu ratanesu appasannā antonagaraŋ paviţţhaŋ satthāraŋ anubandhitvā ‘corosi bālosi mūļhosi thenosi oţţhosi goņosi gadrabhosi nerayikosi tiracchānagatosi, natthi tuyhaŋ sugati, duggatiyeva tuyhaŋ pāţikankhā’ ti dasahi akkosavatthūhi akkosanti paribhāsanti. Taŋ sutvā āyasmā ānando satthāraŋ etadavoca– ‘bhante, ime nāgarā amhe akkosanti paribhāsanti, ito aññattha gacchāmā’ ti. ‘Kuhiŋ, ānandā’ ti? ‘Aññaŋ nagaraŋ, bhante’ ti. ‘Tattha manussesu akkosantesu paribhāsantesu puna kattha gamissāmānandā’ ti. ‘Tatopi aññaŋ nagaraŋ, bhante’ ti. ‘Tattha manussesu akkosantesu paribhāsantesu kuhiŋ gamissāmānandā’ ti. ‘Tatopi aññaŋ nagaraŋ, bhante’ ti. ‘Ānanda, na evaŋ kātuŋ vaţţati, yattha adhikaraņaŋ uppannaŋ, tattheva tasmiŋ vūpasante aññattha gantuŋ vaţţati, ke pana te, ānanda, akkosantī’ ti. ‘Bhante, dāsakammakare upādāya sabbe akkosantī’ ti. ‘Ahaŋ, ānanda, sangāmaŋ otiņņahatthisadiso. Sangāmaŋ otiņņahatthino hi catūhi disāhi āgate sare sahituŋ bhāro, tatheva bahūhi dussīlehi kathitakathānaŋ sahanaŋ nāma mayhaŋ bhāro’ ti vatvā attānaŋ ārabbha dhammaŋ desento imā gāthā abhāsi–

320. 
‘Ahaŋ nāgova sangāme, cāpato patitaŋ saraŋ;


Ativākyaŋ titikkhissaŋ, dussīlo hi bahujjano.

321. 
‘Dantaŋ (p. 2.309) nayanti samitiŋ, dantaŋ rājābhirūhati;


Danto seţţho manussesu, yotivākyaŋ titikkhati.

322. 
‘Varamassatarā dantā, ājānīyā ca sindhavā;


Kuñjarā ca mahānāgā, attadanto tato varan’ ti.

Tattha nāgovāti hatthī viya. Cāpato patitanti dhanuto muttaŋ. Ativākyanti aţţha-anariyavohāravasena pavattaŋ vītikkamavacanaŋ. Titikkhissanti yathā sangāmāvacaro sudanto mahānāgo khamo sattipahārādīni cāpato muccitvā attani patite sare avihaññamāno titikkhati, evameva evarūpaŋ ativākyaŋ titikkhissaŋ, sahissāmīti attho. Dussīlo hīti ayañhi lokiyamahājano bahudussīlo attano attano rucivasena vācaŋ nicchāretvā ghaţţento carati, tattha adhivāsanaŋ ajjhupekkhanameva mama bhāro. Samitinti uyyānakīļamaņđalādīsu mahājanamajjhaŋ gacchantā dantameva goņajātiŋ vā assajātiŋ vā yāne yojetvā nayanti. Rājāti tathārūpeheva vāhanehi gacchanto rājāpi dantameva abhirūhati. Manussesūti manussesupi catūhi ariyamaggehi danto nibbisevanova seţţho. Yotivākyanti yo evarūpaŋ atikkamavacanaŋ punappunaŋ vuccamānampi titikkhati na paţippharati na vihaññati, evarūpo danto seţţhoti attho.

Assatarāti vaļavāya gadrabhena jātā. Ājānīyāti yaŋ assadamasārathi kāraņaŋ kāreti, tassa khippaŋ jānanasamatthā. Sindhavāti sindhavaraţţhe jātā assā. Mahānāgāti kuñjarasankhātā mahāhatthino. Attadantoti ete assatarā ca sindhavā ca kuñjarā ca dantāva varaŋ, na adantā. Yo pana catūhi ariyamaggehi attano dantatāya attadanto nibbisevano, ayaŋ tatopi varaŋ, sabbehipi etehi uttaritaroti attho.

Desanāvasāne lañjaŋ gahetvā vīthisinghāţakādīsu ţhatvā akkosanto paribhāsanto sabbopi so mahājano sotāpattiphalādīni pāpuņīti.

Attadantavatthu paţhamaŋ.

2. Hatthācariyapubbakabhikkhuvatthu
Na (p. 2.310) hi etehīti imaŋ dhammadesanaŋ satthā jetavane viharanto ekaŋ hatthācariyapubbakaŋ bhikkhuŋ ārabbha kathesi.

So kira ekadivasaŋ aciravatīnadītīre hatthidamakaŋ ‘ekaŋ hatthiŋ damessāmī’ ti attanā icchitaŋ kāraņaŋ sikkhāpetuŋ asakkontaŋ disvā samīpe ţhite bhikkhū āmantetvā āha– ‘āvuso, sace ayaŋ hatthācariyo imaŋ hatthiŋ asukaţţhāne nāma vijjheyya, khippameva imaŋ kāraņaŋ sikkhāpeyyā’ ti. So tassa kathaŋ sutvā tathā katvā taŋ hatthiŋ sudantaŋ damesi. Te bhikkhū taŋ pavattiŋ satthu ārocesuŋ. Satthā taŋ bhikkhuŋ pakkosāpetvā ‘saccaŋ kira tayā evaŋ vuttan’ ti pucchitvā ‘saccaŋ, bhante’ ti vutte vigarahitvā ‘kiŋ te, moghapurisa, hatthiyānena vā aññena vā dantena. Na hi etehi yānehi agatapubbaŋ ţhānaŋ gantuŋ samatthā nāma atthi, attanā pana sudantena sakkā agatapubbaŋ ţhānaŋ gantuŋ, tasmā attānameva damehi, kiŋ te etesaŋ damanenā’ ti vatvā imaŋ gāthamāha–

323. 
‘Na hi etehi yānehi, gaccheyya agataŋ disaŋ;


Yathāttanā sudantena, danto dantena gacchatī’ ti.

Tassattho– yāni tāni hatthiyānādīni yānāni, na hi etehi yānehi koci puggalo supinantenapi agatapubbattā ‘agatan’ ti sankhātaŋ nibbānadisaŋ tathā gaccheyya, yathā pubbabhāge indriyadamena aparabhāge ariyamaggabhāvanāya sudantena danto nibbisevano sappañño puggalo taŋ agatapubbaŋ disaŋ gacchati, dantabhūmiŋ pāpuņāti. Tasmā attadamanameva tato varanti attho.

Desanāvasāne bahū sotāpattiphalādīni pāpuņiŋsūti.

Hatthācariyapubbakabhikkhuvatthu dutiyaŋ.

3. Parijiņņabrāhmaņaputtavatthu
Dhanapāloti (p. 2.311) imaŋ dhammadesanaŋ satthā sāvatthiyaŋ viharanto aññatarassa parijiņņabrāhmaņassa putte ārabbha kathesi.

Sāvatthiyaŋ kireko brāhmaņo aţţhasatasahassavibhavo vayappattānaŋ catunnaŋ puttānaŋ āvāhaŋ katvā cattāri satasahassāni adāsi. Athassa brāhmaņiyā kālakatāya puttā sammantayiŋsu– ‘sace ayaŋ aññaŋ brāhmaņiŋ ānessati, tassā kucchiyaŋ nibbattānaŋ vasena kulasantakaŋ bhijjissati, handa naŋ mayaŋ sangaņhissāmā’ ti te taŋ paņītehi ghāsacchādanādīhi upaţţhahantā hatthapādasambāhanādīni karontā upaţţhahitvā ekadivasamassa divā niddāyitvā vuţţhitassa hatthapāde sambāhantā pāţiyekkaŋ gharāvāse ādīnavaŋ vatvā ‘mayaŋ tumhe iminā nīhārena yāvajīvaŋ upaţţhahissāma, sesadhanampi no dethā’ ti yāciŋsu. Brāhmaņo puna ekekassa satasahassaŋ datvā attano nivatthapārupanamattaŋ ţhapetvā sabbaŋ upabhogaparibhogaŋ cattāro koţţhāse katvā niyyādesi. Taŋ jeţţhaputto katipāhaŋ upaţţhahi. Atha naŋ ekadivasaŋ nhatvā āgacchantaŋ dvārakoţţhake ţhatvā suņhā evamāha– ‘kiŋ tayā jeţţhaputtassa sataŋ vā sahassaŋ vā atirekaŋ dinnaŋ atthi, nanu sabbesaŋ dve dve satasahassāni dinnāni, kiŋ sesaputtānaŋ gharassa maggaŋ na jānāsī’ ti. Sopi ‘nassa vasalī’ ti kujjhitvā aññassa gharaŋ agamāsi. Tatopi katipāhaccayena imināva upāyena palāpito aññassāti evaŋ ekagharampi pavesanaŋ alabhamāno paņđarangapabbajjaŋ pabbajitvā bhikkhāya caranto kālānamaccayena jarājiņņo dubbhojanadukkhaseyyāhi milātasarīro bhikkhāya caranto āgamma pīţhikāya nipanno niddaŋ okkamitvā uţţhāya nisinno attānaŋ oloketvā puttesu attano patiţţhaŋ apassanto cintesi– ‘samaņo kira gotamo abbhākuţiko uttānamukho sukhasambhāso paţisanthārakusalo, sakkā samaņaŋ gotamaŋ upasankamitvā paţisanthāraŋ labhitun’ ti. So nivāsanapārupanaŋ saņţhāpetvā bhikkhabhājanaŋ gahetvā daņđamādāya bhagavato santikaŋ agamāsi. Vuttampi cetaŋ (saŋ. ni. 1.200)–

Atha (p. 2.312) kho aññataro brāhmaņamahāsālo lūkho lūkhapāvuraņo yena bhagavā tenupasankami, upasankamitvā ekamantaŋ nisīdi. Satthā ekamantaŋ nisinnena tena saddhiŋ paţisanthāraŋ katvā etadavoca– ‘kinnu tvaŋ brāhmaņa, lūkho lūkhapāvuraņo’ ti. Idha me, bho gotama, cattāro puttā te maŋ dārehi saŋpuccha gharā nikkhāmentīti. Tena hi tvaŋ, brāhmaņa, imā gāthāyo pariyāpuņitvā sabhāyaŋ mahājanakāye sannipatite puttesu ca sannisinnesu bhāsassu–

‘Yehi jātehi nandissaŋ, yesañca bhavamicchisaŋ;

Te maŋ dārehi saŋpuccha, sāva vārenti sūkaraŋ.

‘Asantā kira maŋ jammā, tāta tātāti bhāsare;

Rakkhasā puttarūpena, te jahanti vayogataŋ.

‘Assova jiņņo nibbhogo, khādanā apanīyati;

Bālakānaŋ pitā thero, parāgāresu bhikkhati.

‘Daņđova kira me seyyo, yañce puttā anassavā;

Caņđampi goņaŋ vāreti, atho caņđampi kukkuraŋ.

‘Andhakāre pure hoti, gambhīre gādhamedhati;

Daņđassa ānubhāvena, khalitvā patitiţţhatī’ ti. (saŋ. ni. 1.200).

So bhagavato santike tā gāthāyo uggaņhitvā tathārūpe brāhmaņānaŋ samāgamadivase sabbālankārapaţimaņđitesu puttesu taŋ sabhaŋ ogāhitvā brāhmaņānaŋ majjhe mahārahesu āsanesu nisinnesu ‘ayaŋ me kālo’ ti sabhāya majjhe pavisitvā hatthaŋ ukkhipitvā ‘ahaŋ, bho, tumhākaŋ gāthāyo bhāsitukāmo, suņissathā’ ti vatvā ‘bhāsassu, brāhmaņa, suņomā’ ti vutte ţhitakova abhāsi. Tena ca samayena manussānaŋ vattaŋ hoti ‘yo mātāpitūnaŋ santakaŋ khādanto mātāpitaro na poseti, so māretabbo’ ti. Tasmā te brāhmaņaputtā pitu pādesu patitvā ‘jīvitaŋ no, tāta, dethā’ ti yāciŋsu. So pitu hadayamudutāya ‘mā me, bho, puttake vināsayittha, posessanti man’ ti āha. Athassa putte manussā āhaŋsu– ‘sace, bho (p. 2.313) ajja paţţhāya pitaraŋ na sammā paţijaggissatha, ghātessāma vo’ ti. Te bhītā pitaraŋ pīţhe nisīdāpetvā sayaŋ ukkhipitvā gehaŋ netvā sarīraŋ telena abbhañjitvā ubbaţţetvā gandhacuņņādīhi nhāpetvā brāhmaņiyo pakkosāpetvā ‘ajja paţţhāya amhākaŋ pitaraŋ sammā paţijaggatha, sace tumhe pamādaŋ āpajjissatha, niggaņhissāma vo’ ti vatvā paņītabhojanaŋ bhojesuŋ.

Brāhmaņo subhojanañca sukhaseyyañca āgamma katipāhaccayena sañjātabalo pīņindriyo attabhāvaŋ oloketvā ‘ayaŋ me sampatti samaņaŋ gotamaŋ nissāya laddhā’ ti paņņākāratthāya ekaŋ dussayugaŋ ādāya bhagavato santikaŋ gantvā katapaţisanthāro ekamantaŋ nisinno taŋ dussayugaŋ bhagavato pādamūle ţhapetvā ‘mayaŋ, bho gotama, brāhmaņā nāma ācariyassa ācariyadhanaŋ pariyesāma, paţiggaņhātu me bhavaŋ gotamo ācariyo ācariyadhanan’ ti āha. Bhagavā tassa anukampāya taŋ paţiggahetvā dhammaŋ desesi. Desanāvasāne brāhmaņo saraņesu patiţţhāya evamāha– ‘bho gotama, mayhaŋ puttehi cattāri dhuvabhattāni dinnāni, tato ahaŋ dve tumhākaŋ dammī’ ti. Atha naŋ satthā ‘kalyāņaŋ, brāhmaņa, mayaŋ pana ruccanaţţhānameva gamissāmā’ ti vatvā uyyojesi. Brāhmaņo gharaŋ gantvā putte āha– ‘tātā, samaņo gotamo mayhaŋ sahāyo, tassa me dve dhuvabhattāni dinnāni, tumhe tasmiŋ sampatte mā pamajjitthā’ ti. Te ‘sādhū’ ti sampaţicchiŋsu.

Satthā punadivase piņđāya caranto jeţţhaputtassa gharadvāraŋ agamāsi. So satthāraŋ disvā pattamādāya gharaŋ pavesetvā mahārahe pallanke nisīdāpetvā paņītabhojanamadāsi. Satthā punadivase itarassa itarassāti paţipāţiyā sabbesaŋ gharāni agamāsi. Sabbe te tatheva sakkāraŋ akaŋsu. Ekadivasaŋ jeţţhaputto mangale paccupaţţhite pitaraŋ āha – ‘tāta, kassa mangalaŋ demā’ ti? ‘Nāhaŋ aññe jānāmi, samaņo gotamo mayhaŋ sahāyo’ ti. ‘Tena hi taŋ svātanāya pañcahi bhikkhusatehi saddhiŋ nimantethā’ ti. Brāhmaņo tathā akāsi. Satthā punadivase saparivāro tassa gehaŋ agamāsi. So haritupalitte sabbālankārapaţimaņđite gehe buddhappamukhaŋ bhikkhusanghaŋ nisīdāpetvā appodakamadhupāyasena (p. 2.314) ceva paņītena khādanīyena ca parivisi. Antarābhattasmiŋyeva brāhmaņassa cattāro puttā satthu santike nisīditvā āhaŋsu– ‘bho gotama, mayaŋ amhākaŋ pitaraŋ paţijaggāma na pamajjāma passathimassa attabhāvan’ ti.

Satthā ‘kalyāņaŋ vo kataŋ, mātāpituposanaŋ nāma porāņakapaņđitānaŋ āciņņamevā’ ti vatvā ‘tassa nāgassa vippavāsena, virūļhā sallakī ca kuţajā cā’ ti imaŋ ekādasanipāte mātuposakanāgarājajātakaŋ (cariyā. 2.1ādayo; jā. 1.11.1ādayo) vitthārena kathetvā imaŋ gāthaŋ abhāsi–

324. 
‘Dhanapālo nāma kuñjaro,


Kaţukabhedano dunnivārayo.


Baddho kabaļaŋ na bhuñjati,


Sumarati nāgavanassa kuñjaro’ ti.

Tattha dhanapālo nāmāti tadā kāsikaraññā hatthācariyaŋ pesetvā ramaņīye nāgavane gāhāpitassa hatthino etaŋ nāmaŋ. Kaţukabhedanoti tikhiņamado. Hatthīnañhi madakāle kaņņacūļikā pabhijjanti, pakatiyāpi hatthino tasmiŋ kāle ankuse vā kuntatomare vā na gaņenti, caņđā bhavanti. So pana aticaņđoyeva. Tena vuttaŋ– kaţukabhedano dunnivārayoti. Baddho kabaļaŋ na bhuñjatīti so baddho hatthisālaŋ pana netvā vicitrasāņiyā parikkhipāpetvā katagandhaparibhaņđāya upari baddhavicitravitānāya bhūmiyā ţhapito raññā rājārahena nānaggarasena bhojanena upaţţhāpitopi kiñci bhuñjituŋ na icchi, tamatthaŋ sandhāya ‘baddho kabaļaŋ na bhuñjatī’ ti vuttaŋ. Sumarati nāgavanassāti so ramaņīyaŋ me vasanaţţhānanti nāgavanaŋ sarati. ‘Mātā pana me araññe puttaviyogena dukkhappattā ahosi, mātāpitu-upaţţhānadhammo na me pūrati, kiŋ me iminā bhojanenā’ ti dhammikaŋ mātāpitu-upaţţhānadhammameva sari. Taŋ pana yasmā tasmiŋ nāgavaneyeva ţhito sakkā pūretuŋ, tena vuttaŋ– sumarati nāgavanassa kuñjaroti. Satthari imaŋ attano pubbacariyaŋ (p. 2.315) ānetvā kathente kathenteyeva sabbepi te assudhārā pavattetvā muduhadayā ohitasotā bhaviŋsu. Atha nesaŋ bhagavā sappāyaŋ viditvā saccāni pakāsetvā dhammaŋ desesi.

Desanāvasāne saddhiŋ puttehi ceva suņisāhi ca brāhmaņo sotāpattiphale patiţţhahīti.

Parijiņņabrāhmaņaputtavatthu tatiyaŋ.

4. Pasenadikosalavatthu
Middhī yadā hotīti imaŋ dhammadesanaŋ satthā jetavane viharanto rājānaŋ pasenadikosalaŋ ārabbha kathesi.

Ekasmiñhi samaye rājā taņđuladoņassa odanaŋ tadupiyena sūpabyañjanena bhuñjati. So ekadivasaŋ bhuttapātarāso bhattasammadaŋ avinodetvāva satthu santikaŋ gantvā kilantarūpo ito cito ca samparivattati, niddāya abhibhuyyamānopi ujukaŋ nipajjituŋ asakkonto ekamantaŋ nisīdi. Atha naŋ satthā āha– ‘kiŋ, mahārāja, avissamitvāva āgatosī’ ti? ‘Āma, bhante, bhuttakālato paţţhāya me mahādukkhaŋ hotī’ ti. Atha naŋ satthā, ‘mahārāja, atibahubhojanaŋ evaŋ dukkhaŋ hotī’ ti vatvā imaŋ gāthamāha –

325. 
‘Middhī yadā hoti mahagghaso ca,


Niddāyitā samparivattasāyī.


Mahāvarāhova nivāpapuţţho,


Punappunaŋ gabbhamupeti mando’ ti.

Tattha middhīti thinamiddhābhibhūto. Mahagghaso cāti mahābhojano āharahatthaka-alaŋsāţakatatravaţţakakākamāsakabhuttavamitakānaŋ aññataro viya. Nivāpapuţţhoti kuņđakādinā sūkarabhattena puţţho. Gharasūkaro hi daharakālato paţţhāya posiyamāno thūlasarīrakāle gehā bahi nikkhamituŋ alabhanto heţţhāmañcādīsu samparivattitvā (p. 2.316) assasanto passasanto sayateva. Idaŋ vuttaŋ hoti– yadā puriso middhī ca hoti mahagghaso ca, nivāpapuţţho mahāvarāho viya ca aññena iriyāpathena yāpetuŋ asakkonto niddāyanasīlo samparivattasāyī, tadā so ‘aniccaŋ dukkhaŋ anattā’ ti tīņi lakkhaņāni manasikātuŋ na sakkoti. Tesaŋ amanasikārā mandapañño punappunaŋ gabbhamupeti, gabbhavāsato na parimuccatīti. Desanāvasāne satthā rañño upakāravasena–


‘Manujassa sadā satīmato, mattaŋ jānato laddhabhojane;


Tanukassa bhavanti vedanā, saņikaŋ jīrati āyu pālayan’ ti. (saŋ. ni. 1.124).

Imaŋ gāthaŋ vatvā uttaramāņavaŋ uggaņhāpetvā ‘imaŋ gāthaŋ rañño bhojanavelāya pavedeyyāsi, iminā upāyena bhojanaŋ parihāpeyyāsī’ ti upāyaŋ ācikkhi, so tathā akāsi. Rājā aparena samayena nāļikodanaparamatāya saņţhito susallahukasarīro sukhappatto satthari uppannavissāso sattāhaŋ asadisadānaŋ pavattesi. Dānānumodanāya mahājano mahantaŋ visesaŋ pāpuņīti.

Pasenadikosalavatthu catutthaŋ.

5. Sānusāmaņeravatthu
Idaŋ pureti imaŋ dhammadesanaŋ satthā jetavane viharanto sānuŋ nāma sāmaņeraŋ ārabbha kathesi.

So kira ekissā upāsikāya ekaputtako ahosi. Atha naŋ sā daharakāleyeva pabbājesi. So pabbajitakālato paţţhāya sīlavā ahosi vattasampanno, ācariyupajjhāya-āgantukānaŋ vattaŋ katameva hoti. Māsassa aţţhame divase pātova uţţhāya udakamāļake udakaŋ upaţţhāpetvā dhammassavanaggaŋ sammajjitvā āsanaŋ paññāpetvā dīpaŋ jāletvā madhurassarena dhammassavanaŋ ghoseti. Bhikkhū tassa thāmaŋ ñatvā (p. 2.317) ‘sarabhaññaŋ bhaņa sāmaņerā’ ti ajjhesanti. So ‘mayhaŋ hadayavāto rujati, kāyo vā bādhatī’ ti kiñci paccāhāraŋ akatvā dhammāsanaŋ abhirūhitvā ākāsagangaŋ otārento viya sarabhaññaŋ vatvā otaranto ‘mayhaŋ mātāpitūnaŋ imasmiŋ sarabhaññe pattiŋ dammī’ ti vadati. Tassa manussā mātāpitaro pattiyā dinnabhāvaŋ na jānanti. Anantarattabhāve panassa mātā yakkhinī hutvā nibbattā, sā devatāhi saddhiŋ āgantvā dhammaŋ sutvā ‘sāmaņerena dinnapattiŋ anumodāmi, tātā’ ti vadati. ‘Sīlasampanno ca nāma bhikkhu sadevakassa lokassa piyo hotī’ ti tasmiŋ sāmaņere devatā salajjā sagāravā mahābrahmānaŋ viya aggikkhandhaŋ viya ca naŋ maññanti. Sāmaņere gāravena tañca yakkhiniŋ garukaŋ katvā passanti. Tā dhammassavanayakkhasamāgamādīsu ‘sānumātā sānumātā’ ti yakkhiniyā aggāsanaŋ aggodakaŋ aggapiņđaŋ denti. Mahesakkhāpi yakkhā taŋ disvā maggā okkamanti, āsanā vuţţhahanti.

Atha kho sāmaņero vuđđhimanvāya paripakkindriyo anabhiratiyā pīļito anabhiratiŋ vinodetuŋ asakkonto paruļhakesanakho kiliţţhanivāsanapārupano kassaci anārocetvā pattacīvaramādāya ekakova mātugharaŋ agamāsi. Upāsikā puttaŋ disvā vanditvā āha – ‘kiŋ, tāta, tvaŋ pubbe ācariyupajjhāyehi vā daharasāmaņerehi vā saddhiŋ idhāgacchasi, kasmā ekakova ajja āgatosī’ ti? So ukkaņţhitabhāvaŋ ārocesi. Sā upāsikā nānappakārena gharāvāse ādīnavaŋ dassetvā puttaŋ ovadamānāpi saññāpetuŋ asakkontī ‘appeva nāma attano dhammatāyapi sallakkheyyā’ ti anuyyojetvā ‘ tiţţha, tāta, yāva te yāgubhattaŋ sampādemi, yāguŋ pivitvā katabhattakiccassa te manāpāni vatthāni nīharitvā dassāmī’ ti vatvā āsanaŋ paññāpetvā adāsi. Nisīdi sāmaņero. Upāsikā muhutteneva yāgukhajjakaŋ sampādetvā adāsi. Atha ‘bhattaŋ sampādessāmī’ ti avidūre nisinnā taņđule dhovati. Tasmiŋ samaye sā yakkhinī ‘kahaŋ nu kho sāmaņero, kacci bhikkhāhāraŋ labhati, no’ ti āvajjamānā tassa vibbhamitukāmatāya nisinnabhāvaŋ ñatvā ‘sāmaņero me mahesakkhānaŋ devatānaŋ antare lajjaŋ uppādeyya, gacchāmissa vibbhamane antarāyaŋ karissāmī’ ti āgantvā tassa sarīre adhimuccitvā (p. 2.318) gīvaŋ parivattetvā kheļena paggharantena bhūmiyaŋ nipati. Upāsikā puttassa taŋ vippakāraŋ disvā vegena gantvā puttaŋ ālingetvā ūrūsu nipajjāpesi. Sakalagāmavāsino āgantvā balikammādīni kariŋsu. Upāsikā pana paridevamānā imā gāthā abhāsi–

‘Cātuddasiŋ pañcadasiŋ, yā ca pakkhassa aţţhamī;

Pāţihāriyapakkhañca, aţţhangasusamāgataŋ.

‘Uposathaŋ upavasanti, brahmacariyaŋ caranti ye;

Na tehi yakkhā kīļanti, iti me arahataŋ sutaŋ.

Sā dāni ajja passāmi, yakkhā kīļanti sānunā’ ti. (saŋ. ni. 1.239).

Upāsikāya vacanaŋ sutvā–

‘Cātuddasiŋ pañcadasiŋ, yā ca pakkhassa aţţhamī;

Pāţihāriyapakkhañca, aţţhangasusamāgataŋ.

‘Uposathaŋ upavasanti, brahmacariyaŋ caranti ye;

Na tehi yakkhā kīļanti, sāhu te arahataŋ sutan’ ti. (saŋ. ni. 1.239)–

Vatvā āha–

‘Sānuŋ pabuddhaŋ vajjāsi, yakkhānaŋ vacanaŋ idaŋ;

Mākāsi pāpakaŋ kammaŋ, āvi vā yadi vā raho.

‘Sace ca pāpakaŋ kammaŋ, karissasi karosi vā;

Na te dukkhā pamutyatthi, uppaccāpi palāyato’ ti. (saŋ. ni. 1.239).

Evaŋ pāpakaŋ kammaŋ katvā sakuņassa viya uppatitvā palāyatopi te mokkho natthīti vatvā sā yakkhinī sāmaņeraŋ muñci. So akkhīni ummīletvā mātaraŋ kese vikiriya assasantiŋ passasantiŋ rodamānaŋ sakalagāmavāsino ca sannipatite disvā attano yakkhena gahitabhāvaŋ ajānanto ‘ahaŋ pubbe pīţhe nisinno, mātā me avidūre nisīditvā taņđule dhovi, idāni panamhi bhūmiyaŋ nipanno, kiŋ nu kho etan’ ti nipannakova mātaraŋ āha–

‘Mataŋ (p. 2.319) vā amma rodanti, yo vā jīvaŋ na dissati;

Jīvantaŋ amma passantī, kasmā maŋ amma rodasī’ ti. (theragā. 44 saŋ. ni. 1.239).

Athassa mātā vatthukāmakilesakāme pahāya pabbajitassa puna vibbhamanatthaŋ āgamane ādīnavaŋ dassentī āha–

‘Mataŋ vā putta rodanti, yo vā jīvaŋ na dissati;

Yo ca kāme cajitvāna, punarāgacchate idha.

Taŋ vāpi putta rodanti, puna jīvaŋ mato hi so’ ti. (saŋ. ni. 1.239).

Evañca pana vatvā gharāvāsaŋ kukkuļasadisañceva narakasadisañca katvā gharāvāse ādīnavaŋ dassentī puna āha–

‘Kukkuļā ubbhato tāta, kukkuļaŋ patitumicchasi;

Narakā ubbhato tāta, narakaŋ patitumicchasī’ ti. (saŋ. ni. 1.239).

Atha naŋ, ‘putta, bhaddaŋ tava hotu, mayā pana “ayaŋ no puttako đayhamāno” ti gehā bhaņđaŋ viya nīharitvā buddhasāsane pabbājito, gharāvāse puna đayhituŋ icchasi. Abhidhāvatha parittāyatha noti imamatthaŋ kassa ujjhāpayāma kaŋ nijjhāpayāmā’ ti dīpetuŋ imaŋ gāthamāha–

‘Abhidhāvatha bhaddante, kassa ujjhāpayāmase;

Ādittā nīhataŋ bhaņđaŋ, puna đayhitumicchasī’ ti. (saŋ. ni. 1.239).

So mātari kathentiyā kathentiyā sallakkhetvā ‘natthi mayhaŋ gihibhāvena attho’ ti āha. Athassa mātā ‘sādhu, tātā’ ti tuţţhā paņītabhojanaŋ bhojetvā ‘kativassosi, tātā’ ti pucchitvā paripuņņavassabhāvaŋ ñatvā ticīvaraŋ paţiyādesi. So paripuņņapattacīvaro upasampadaŋ labhi. Athassa acirūpasampannassa satthā cittaniggahe ussāhaŋ janento ‘cittaŋ nāmetaŋ nānārammaņesu dīgharattaŋ cārikaŋ carantaŋ aniggaņhantassa sotthibhāvo nāma natthi, tasmā ankusena mattahatthino viya cittassa niggaņhane yogo karaņīyo’ ti vatvā imaŋ gāthamāha–

326. 
‘Idaŋ (p. 2.320) pure cittamacāri cārikaŋ,


Yenicchakaŋ yatthakāmaŋ yathāsukhaŋ.


Tadajjahaŋ niggahessāmi yoniso,


Hatthippabhinnaŋ viya ankusaggaho’ ti.

Tassattho– idaŋ cittaŋ nāma ito pubbe rūpādīsu ca ārammaņesu rāgādīnaŋ yena kāraņena icchati, yatthevassa kāmo uppajjati, tassa vasena yattha kāmaŋ yathāruci carantassa sukhaŋ hoti, tatheva vicaraņato yathāsukhaŋ dīgharattaŋ cārikaŋ cari, taŋ ajja ahaŋ pabhinnaŋ mattahatthiŋ hatthācariyasankhāto cheko ankusaggaho ankusena viya yonisomanasikārena niggahessāmi, nāssa vītikkamituŋ dassāmīti.

Desanāvasāne sānunā saddhiŋ dhammassavanāya upasankamantānaŋ bahūnaŋ devatānaŋ dhammābhisamayo ahosi. Sopāyasmā tepiţakaŋ buddhavacanaŋ uggaņhitvā mahādhammakathiko hutvā vīsavassasataŋ ţhatvā sakalajambudīpaŋ sankhobhetvā parinibbāyīti.

Sānusāmaņeravatthu pañcamaŋ.

6. Pāveyyakahatthivatthu
Appamādaratāti imaŋ dhammadesanaŋ satthā jetavane viharanto kosalarañño pāveyyakaŋ nāma hatthiŋ ārabbha kathesi.

So kira hatthī taruņakāle mahābalo hutvā aparena samayena jarāvātavegabbhāhato hutvā ekaŋ mahantaŋ saraŋ oruyha kalale laggitvā uttarituŋ nāsakkhi. Mahājano taŋ disvā ‘evarūpopi nāma hatthī imaŋ dubbalabhāvaŋ patto’ ti kathaŋ samuţţhāpesi. Rājā taŋ pavattiŋ sutvā hatthācariyaŋ āņāpesi– ‘gaccha, ācariya, taŋ hatthiŋ kalalato uddharāhī’ ti. So gantvā tasmiŋ ţhāne sangāmasīsaŋ dassetvā sangāmabheriŋ ākoţāpesi. Mānajātiko hatthī vegenuţţhāya thale patiţţhahi. Bhikkhū taŋ kāraņaŋ disvā satthu ārocesuŋ. Satthā ‘tena, bhikkhave (p. 2.321) hatthinā pakatipankaduggato attā uddhaţo, tumhe pana kilesadugge pakkhandā. Tasmā yoniso padahitvā tumhepi tato attānaŋ uddharathā’ ti vatvā imaŋ gāthamāha–

327. 
‘Appamādaratā hotha, sacittamanurakkhatha;


Duggā uddharathattānaŋ, panke sannova kuñjaro’ ti.

Tattha appamādaratāti satiyā avippavāse abhiratā hotha. Sacittanti rūpādīsu ārammaņesu attano cittaŋ yathā vītikkamaŋ na karoti, evaŋ rakkhatha. Duggāti yathā so panke sanno kuñjaro hatthehi ca pādehi ca vāyāmaŋ katvā pankaduggato attānaŋ uddharitvā thale patiţţhito, evaŋ tumhepi kilesaduggato attānaŋ uddharatha, nibbānathale patiţţhāpethāti attho.

Desanāvasāne te bhikkhū arahatte patiţţhahiŋsūti.

Pāveyyakahatthivatthu chaţţhaŋ.

7. Sambahulabhikkhuvatthu
Sace labhethāti imaŋ dhammadesanaŋ satthā pālileyyakaŋ nissāya rakkhitavanasaņđe viharanto sambahule bhikkhū ārabbha kathesi. Vatthu yamakavagge ‘pare ca na vijānantī’ ti gāthāvaņņanāya āgatameva. Vuttañhetaŋ (dha. pa. aţţha. 1.5 kosambakavatthu)–

Tathāgatassa tattha hatthināgena upaţţhiyamānassa vasanabhāvo sakalajambudīpe pākaţo ahosi. Sāvatthinagarato ‘anāthapiņđiko visākhā mahā-upāsikā’ ti evamādīni mahākulāni ānandattherassa sāsanaŋ pahiņiŋsu ‘satthāraŋ no, bhante, dassethā’ ti. Disāvāsinopi pañcasatā bhikkhū vuţţhavassā ānandattheraŋ upasankamitvā ‘cirassutā no, āvuso ānanda, bhagavato sammukhā dhammī kathā, sādhu mayaŋ, āvuso ānanda, labheyyāma bhagavato sammukhā dhammiŋ kathaŋ savanāyā’ ti yāciŋsu. Thero te bhikkhū ādāya tattha gantvā ‘temāsaŋ (p. 2.322) ekavihārino tathāgatassa santikaŋ ettakehi bhikkhūhi saddhiŋ upasankamanaŋ ayuttan’ ti cintetvā te bhikkhū bahi ţhapetvā ekakova satthāraŋ upasankami. Pālileyyako taŋ disvā daņđamādāya pakkhandi. Taŋ satthā oloketvā ‘apehi, apehi, pālileyyaka, mā vārayi, buddhupaţţhāko eso’ ti āha. So tattheva daņđaŋ chađđetvā pattacīvarapaţiggahaņaŋ āpucchi. Thero nādāsi. Nāgo ‘sace uggahitavatto bhavissati, satthu nisīdanapāsāņaphalake attano parikkhāraŋ na ţhapessatī’ ti cintesi. Thero pattacīvaraŋ bhūmiyaŋ ţhapesi. Vattasampannā hi garūnaŋ āsane vā sayane vā attano parikkhāraŋ na ţhapenti.

Thero satthāraŋ vanditvā ekamantaŋ nisīdi. Satthā ‘ekakova āgatosī’ ti pucchitvā pañcahi bhikkhusatehi āgatabhāvaŋ sutvā ‘kahaŋ pana te’ ti pucchitvā ‘tumhākaŋ cittaŋ ajānanto bahi ţhapetvā āgatomhī’ ti vutte ‘pakkosāhi ne’ ti āha. Thero tathā akāsi. Satthā tehi bhikkhūhi saddhiŋ paţisanthāraŋ katvā tehi bhikkhūhi, ‘bhante, bhagavā buddhasukhumālo ceva khattiyasukhumālo ca, tumhehi temāsaŋ ekakehi tiţţhantehi nisīdantehi ca dukkaraŋ kataŋ, vattapaţivattakārakopi mukhodakādidāyakopi nāhosi maññe’ ti vutte, ‘bhikkhave, pālileyyakahatthinā mama sabbakiccāni katāni. Evarūpañhi sahāyaŋ labhantena ekakova vasituŋ yuttaŋ, alabhantassa ekacārikabhāvova seyyo’ ti vatvā nāgavagge imā gāthā abhāsi–

328. 
‘Sace labhetha nipakaŋ sahāyaŋ,


Saddhiŋcaraŋ sādhuvihāri dhīraŋ.


Abhibhuyya sabbāni parissayāni,


Careyya tenattamano satīmā.

329. 
‘No ce labhetha nipakaŋ sahāyaŋ,


Saddhiŋcaraŋ sādhuvihāri dhīraŋ.


Rājāva raţţhaŋ vijitaŋ pahāya,


Eko care mātangaraññeva nāgo.

330. 
‘Ekassa (p. 2.323) caritaŋ seyyo,


Natthi bāle sahāyatā.


Eko care na ca pāpāni kayirā,


Appossukko mātangaraññeva nāgo’ ti.

Tattha nipakanti nepakkapaññāya samannāgataŋ. Sādhuvihāri dhīranti bhaddakavihāriŋ paņđitaŋ. Parissayānīti tādisaŋ mettāvihāriŋ sahāyaŋ labhanto sīhabyagghādayo pākaţaparissaye ca rāgabhayadosabhayamohabhayādayo paţicchannaparissaye cāti sabbeva parissaye abhibhavitvā tena saddhiŋ attamano upaţţhitasatī hutvā careyya, vihareyyāti attho.

Rājāva raţţhanti raţţhaŋ hitvā gato mahājanakarājā viya. Idaŋ vuttaŋ hoti– yathā vijitabhūmipadeso rājā ‘idaŋ rajjaŋ nāma mahantaŋ pamādaţţhānaŋ, kiŋ me rajjena kāritenā’ ti vijitaŋ raţţhaŋ pahāya ekakova mahāraññaŋ pavisitvā tāpasapabbajjaŋ pabbajitvā catūsu iriyāpathesu ekakova carati, evaŋ ekakova careyyāti. Mātangaraññeva nāgoti yathā ca ‘ahaŋ kho ākiņņo viharāmi hatthīhi hatthinīhi hatthikaļabhehi hatthicchāpehi, chinnaggāni ceva tiņāni khādāmi, obhaggobhaggañca me sākhābhangaŋ khādanti, āvilāni ca pānīyāni pivāmi, ogāhā ca me uttiņņassa hatthiniyo kāyaŋ upanighaŋsantiyo gacchanti, yaŋnūnāhaŋ ekakova gaņamhā vūpakaţţho vihareyyan’ ti (mahāva. 467 udā. 35) evaŋ paţisañcikkhitvā gamanato mātangoti laddhanāmo imasmiŋ araññe ayaŋ hatthināgo yūthaŋ pahāya sabbiriyāpathesu ekakova sukhaŋ carati, evampi ekova careyyāti attho.

Ekassāti pabbajitassa hi pabbajitakālato paţţhāya ekībhāvābhiratassa ekakasseva caritaŋ seyyo. Natthi bāle sahāyatāti cūļasīlaŋ majjhimasīlaŋ mahāsīlaŋ dasa kathāvatthūni terasa dhutangaguņāni vipassanāñāņaŋ cattāro maggā cattāri phalāni tisso vijjā cha abhiññā amatamahānibbānanti ayañhi sahāyatā nāma. Sā bāle nissāya adhigantuŋ (p. 2.324) na sakkāti natthi bāle sahāyatā. Ekoti iminā kāraņena sabbiriyāpathesu ekakova careyya, appamattakānipi na ca pāpāni kayirā. Yathā so appossukko nirālayo imasmiŋ araññe mātanganāgo icchiticchitaţţhāne sukhaŋ carati, evaŋ ekakova hutvā careyya, appamattakānipi na ca pāpāni kareyyāti attho. Tasmā tumhehi patirūpaŋ sahāyaŋ alabhantehi ekacārīheva bhavitabbanti imamatthaŋ dassento satthā tesaŋ bhikkhūnaŋ imaŋ dhammadesanaŋ desesi.

Desanāvasāne pañcasatāpi te bhikkhū arahatte patiţţhahiŋsūti.

Sambahulabhikkhuvatthu sattamaŋ.

8. Māravatthu
Atthamhīti imaŋ dhammadesanaŋ satthā himavantapadese araññakuţikāyaŋ viharanto māraŋ ārabbha kathesi.

Tasmiŋ kira kāle rājāno manusse pīļetvā rajjaŋ kārenti. Atha bhagavā adhammikarājūnaŋ rajje daņđakaraņapīļite manusse disvā kāruññena evaŋ cintesi ‘sakkā nu kho rajjaŋ kāretuŋ ahanaŋ aghātayaŋ, ajinaŋ ajāpayaŋ, asocaŋ asocāpayaŋ dhammenā’ ti, māro pāpimā taŋ bhagavato parivitakkaŋ ñatvā ‘samaņo gotamo “sakkā nu kho rajjaŋ kāretun” ti cintesi, idāni rajjaŋ kāretukāmo bhavissati, rajjañca nāmetaŋ pamādaţţhānaŋ, taŋ kārente sakkā okāsaŋ labhituŋ, gacchāmi ussāhamassa janessāmī’ ti cintetvā satthāraŋ upasankamitvā āha– ‘kāretu, bhante, bhagavā rajjaŋ, kāretu sugato rajjaŋ ahanaŋ aghātayaŋ, ajinaŋ ajāpayaŋ, asocaŋ asocāpayaŋ dhammenā’ ti. Atha naŋ satthā ‘kiŋ pana me tvaŋ, pāpima, passasi, yaŋ maŋ tvaŋ evaŋ vadesī’ ti vatvā ‘bhagavatā kho, bhante, cattāro iddhipādā subhāvitā. Ākankhamāno hi bhagavā himavantaŋ pabbatarājaŋ “suvaņņan” ti adhimucceyya, tañca suvaņņameva assa, ahampi kho dhanena dhanakaraņīyaŋ karissāmi, tumhe dhammena rajjaŋ kāressathā’ ti tena vutte–

‘Pabbatassa (p. 2.325) suvaņņassa, jātarūpassa kevalo;

Dvittāva nālamekassa, iti vidvā samañcare.

‘Yo dukkhamadakkhi yatonidānaŋ,

Kāmesu so jantu kathaŋ nameyya.

Upadhiŋ viditvā sangoti loke,

Tasseva jantu vinayāya sikkhe’ ti. (saŋ. ni. 1.156)–

Imāhi gāthāhi saŋvejetvā ‘añño eva kho, pāpima, tava ovādo, añño mama, tayā saddhiŋ dhammasaŋsandanā nāma natthi, ahañhi evaŋ ovadāmī’ ti vatvā imā gāthā abhāsi–

331. 
‘Atthamhi jātamhi sukhā sahāyā,


Tuţţhī sukhā yā itarītarena.


Puññaŋ sukhaŋ jīvitasankhayamhi,


Sabbassa dukkhassa sukhaŋ pahānaŋ.

332. 
‘Sukhā matteyyatā loke,


Atho petteyyatā sukhā.


Sukhā sāmaññatā loke,


Atho brahmaññatā sukhā.

333. 
‘Sukhaŋ yāva jarāsīlaŋ, sukhā saddhā patiţţhitā.


Sukho paññāya paţilābho, pāpānaŋ akaraņaŋ sukhan’ ti.

Tattha atthamhīti pabbajitassāpi hi cīvarakaraņādike vā adhikaraņavūpasamādike vā gihinopi kasikammādike vā balavapakkhasannissitehi abhibhavanādike vā kicce uppanne ye taŋ kiccaŋ nipphādetuŋ vā vūpasametuŋ vā sakkonti, evarūpā sukhā sahāyāti attho. Tuţţhī sukhāti yasmā pana gihinopi sakena asantuţţhā sandhicchedādīni ārabhanti, pabbajitāpi nānappakāraŋ anesanaŋ. Iti te sukhaŋ na vindantiyeva. Tasmā yā itarītarena parittena vā vipulena vā attano santakena santuţţhi, ayameva sukhāti attho. Puññanti maraņakāle pana yathājjhāsayena pattharitvā katapuññakammameva (p. 2.326) sukhaŋ. Sabbassāti sakalassapi pana vaţţadukkhassa pahānasankhātaŋ arahattameva imasmiŋ loke sukhaŋ nāma.

Matteyyatāti mātari sammā paţipatti. Petteyyatāti pitari sammā paţipatti. Ubhayenapi mātāpitūnaŋ upaţţhānameva kathitaŋ. Mātāpitaro hi puttānaŋ anupaţţhahanabhāvaŋ ñatvā attano santakaŋ bhūmiyaŋ vā nidahanti, paresaŋ vā vissajjenti, ‘mātāpitaro na upaţţhahantī’ ti nesaŋ nindāpi vađđhati, kāyassa bhedā gūthanirayepi nibbattanti. Ye pana mātāpitaro sakkaccaŋ upaţţhahanti, te tesaŋ santakaŋ dhanampi pāpuņanti, pasaŋsampi labhanti, kāyassa bhedā sagge nibbattanti. Tasmā ubhayampetaŋ sukhanti vuttaŋ. Sāmaññatāti pabbajitesu sammā paţipatti. Brahmaññatāti bāhitapāpesu buddhapaccekabuddhasāvakesu sammā paţipattiyeva. Ubhayenapi tesaŋ catūhi paccayehi paţijagganabhāvo kathito, idampi loke sukhaŋ nāma kathikaŋ.

Sīlanti maņikuņđalarattavatthādayo hi alankārā tasmiŋ tasmiŋ vaye ţhitānaŋyeva sobhanti. Na daharānaŋ alankāro mahallakakāle, mahallakānaŋ vā alankāro daharakāle sobhati, ‘ummattako esa maññe’ ti garahuppādanena pana dosameva janeti. Pañcasīladasasīlādibhedaŋ pana sīlaŋ daharassāpi mahallakassāpi sabbavayesu sobhatiyeva, ‘aho vatāyaŋ sīlavā’ ti pasaŋsuppādanena somanassameva āvahati. Tena vuttaŋ– sukhaŋ yāva jarā sīlanti. Saddhā patiţţhitāti lokiyalokuttarato duvidhāpi saddhā niccalā hutvā patiţţhitā. Sukho paññāya paţilābhoti lokiyalokuttarapaññāya paţilābho sukho. Pāpānaŋ akaraņanti setughātavasena pana pāpānaŋ akaraņaŋ imasmiŋ loke sukhanti attho.

Desanāvasāne bahūnaŋ devatānaŋ dhammābhisamayo ahosīti.

Māravatthu aţţhamaŋ.

Nāgavaggavaņņanā niţţhitā.

Tevīsatimo vaggo.

24. Taņhāvaggo

1. Kapilamacchavatthu
Manujassāti (p. 2.327) imaŋ dhammadesanaŋ satthā jetavane viharanto kapilamacchaŋ ārabbha kathesi.

Atīte kira kassapabhagavato parinibbutakāle dve kulabhātaro nikkhamitvā sāvakānaŋ santike pabbajiŋsu. Tesu jeţţho sāgato nāma ahosi, kaniţţho kapilo nāma. Mātā pana nesaŋ sādhinī nāma, kaniţţhabhaginī tāpanā nāma. Tāpi bhikkhunīsu pabbajiŋsu. Evaŋ tesu pabbajitesu ubho bhātaro ācariyupajjhāyānaŋ vattapaţivattaŋ katvā viharantā ekadivasaŋ, ‘bhante, imasmiŋ sāsane kati dhurānī’ ti pucchitvā ‘ganthadhuraŋ vipassanādhurañcāti dve dhurānī’ ti sutvā jeţţho ‘vipassanādhuraŋ pūressāmī’ ti pañca vassāni ācariyupajjhāyānaŋ santike vasitvā yāva arahattā kammaţţhānaŋ gahetvā araññaŋ pavisitvā vāyamanto arahattaŋ pāpuņi. Kaniţţho ‘ahaŋ tāva taruņo, vuđđhakāle vipassanādhuraŋ pūressāmī’ ti ganthadhuraŋ paţţhapetvā tīņi piţakāni uggaņhi. Tassa pariyattiŋ nissāya mahāparivāro, parivāraŋ nissāya lābho udapādi. So bāhusaccamadena matto lābhataņhāya abhibhūto atipaņđitamānitāya parehi vuttaŋ kappiyampi ‘akappiyan’ ti vadeti, akappiyampi ‘kappiyan’ ti vadeti, sāvajjampi ‘anavajjan’ ti, anavajjampi ‘sāvajjan’ ti. So pesalehi bhikkhūhi ‘mā, āvuso kapila, evaŋ avacā’ ti vatvā dhammañca vinayañca dassetvā ovadiyamānopi ‘tumhe kiŋ jānātha, rittamuţţhisadisā’ ti-ādīni vatvā khuŋsento vambhento carati. Athassa bhātu sāgatattherassāpi bhikkhū tamatthaŋ ārocesuŋ. Sopi naŋ upasankamitvā, ‘āvuso kapila, tumhādisānañhi sammāpaţipatti sāsanassa āyu nāma, tasmā paţipattiŋ pahāya kappiyādīni paţibāhanto mā evaŋ avacā’ ti ovadi. So tassapi vacanaŋ nādiyi. Evaŋ santepi thero dvattikkhattuŋ ovaditvā ovādaŋ agaņhantaŋ ‘nāyaŋ mama vacanaŋ karotī’ ti ñatvā ‘tena, āvuso, paññāyissasi sakena kammenā’ ti vatvā pakkāmi Tato paţţhāya naŋ aññe pesalā bhikkhū chađđayiŋsu.

So (p. 2.328) durācāro hutvā durācāraparivuto viharanto ekadivasaŋ uposathagge ‘pātimokkhaŋ uddisissāmī’ ti bījaniŋ ādāya dhammāsane nisīditvā ‘vattati, āvuso, ettha sannipatitānaŋ bhikkhūnaŋ pātimokkhan’ ti pucchitvā ‘ko attho imassa paţivacanena dinnenā’ ti tuņhībhūte bhikkhū disvā, ‘āvuso, dhammo vā vinayo vā natthi, pātimokkhena sutena vā asutena vā ko attho’ ti vatvā āsanā vuţţhahi. Evaŋ so kassapassa bhagavato pariyattisāsanaŋ osakkāpesi. Sāgatattheropi tadaheva parinibbāyi. Kapilo āyupariyosāne avīcimhi mahāniraye nibbatti. Sāpissa mātā ca bhaginī ca tasseva diţţhānugatiŋ āpajjitvā pesale bhikkhū akkositvā paribhāsitvā tattheva nibbattiŋsu.

Tasmiŋ pana kāle pañcasatā purisā gāmaghātakādīni katvā corikāya jīvantā janapadamanussehi anubaddhā palāyamānā araññaŋ pavisitvā tattha kiñci paţisaraņaŋ apassantā aññataraŋ āraññikaŋ bhikkhuŋ disvā vanditvā ‘paţisaraņaŋ no, bhante, hothā’ ti vadiŋsu. Thero ‘tumhākaŋ sīlasadisaŋ paţisaraņaŋ nāma natthi, sabbepi pañcasīlāni samādiyathā’ ti āha. Te ‘sādhū’ ti sampaţicchitvā sīlāni samādiyiŋsu. Atha ne thero ovadi– ‘idāni tumhe sīlavantā, jīvitahetupi vo neva sīlaŋ atikkamitabbaŋ, na manopadoso kātabbo’ ti. Te ‘sādhū’ ti sampaţicchiŋsu. Atha ne janapadamanussā taŋ ţhānaŋ patvā ito cito ca pariyesamānā te core disvā sabbe te jīvitā voropesuŋ. Te kālaŋ katvā devaloke nibbattiŋsu, corajeţţhako jeţţhakadevaputto ahosi.

Te anulomapaţilomavasena ekaŋ buddhantaraŋ devaloke saŋsaritvā imasmiŋ buddhuppāde sāvatthinagaradvāre pañcasatakulike kevaţţagāme nibbattiŋsu. Jeţţhakadevaputto kevaţţajeţţhakassa gehe paţisandhiŋ gaņhi, itare itaresu. Evaŋ tesaŋ ekadivaseyeva paţisandhigahaņañca mātukucchito nikkhamanañca ahosi. Kevaţţajeţţhako ‘atthi nu kho imasmiŋ gāme aññepi dārakā ajja jātā’ ti pariyesāpetvā tesaŋ jātabhāvaŋ ñatvā ‘ete mama puttassa sahāyakā bhavissantī’ ti sabbesaŋ posāvanikaŋ (p. 2.329) dāpesi. Te sabbepi sahapaŋsukīļakā sahāyakā hutvā anupubbena vayappattā ahesuŋ. Tesaŋ kevaţţajeţţhakaputtova yasato ca tejato ca aggapuriso ahosi.

Kapilopi ekaŋ buddhantaraŋ niraye paccitvā vipākāvasesena tasmiŋ kāle aciravatiyā suvaņņavaņņo duggandhamukho maccho hutvā nibbatti. Athekadivasaŋ te sahāyakā ‘macche bandhissāmā’ ti jālādīni gahetvā nadiyā khipiŋsu. Atha nesaŋ antojālaŋ so maccho pāvisi Taŋ disvā sabbe kevaţţagāmavāsino uccāsaddamakaŋsu– ‘puttā no paţhamaŋ macche bandhantā suvaņņamacchaŋ bandhiŋsu, idāni no rājā bahudhanaŋ dassatī’ ti. Tepi kho sahāyakā macchaŋ nāvāya pakkhipitvā nāvaŋ ukkhipitvā rañño santikaŋ agamaŋsu. Raññāpi taŋ disvāva ‘kiŋ etan’ ti vutte ‘maccho, devā’ ti āhaŋsu. Rājā suvaņņavaņņaŋ macchaŋ disvā ‘satthā etassa suvaņņavaņņakāraņaŋ jānissatī’ ti macchaŋ gāhāpetvā bhagavato santikaŋ agamāsi. Macchena mukhe vivaţamatteyeva sakalajetavanaŋ ativiya duggandhaŋ ahosi. Rājā satthāraŋ pucchi– ‘kasmā, bhante, maccho suvaņņavaņņo jāto, kasmā cassa mukhato duggandho vāyatī’ ti?

Ayaŋ, mahārāja, kassapabhagavato pāvacane kapilo nāma bhikkhu ahosi bahussuto mahāparivāro lābhataņhāya abhibhūto attano vacanaŋ agaņhantānaŋ akkosakaparibhāsako, tassa ca bhagavato sāsanaŋ osakkāpesi, so tena kammena avīcimhi nibbattitvā vipākāvasesena idāni maccho hutvā jāto. Yaŋ pana so dīgharattaŋ buddhavacanaŋ vācesi, buddhassa ca guņaŋ kathesi, tassa nissandena imaŋ suvaņņavaņņaŋ paţilabhi. Yaŋ bhikkhūnaŋ akkosakaparibhāsako ahosi, tenassa mukhato duggandho vāyati. ‘Kathāpemi naŋ, mahārājā’ ti? ‘Kathāpetha, bhante’ ti. Atha naŋ satthā pucchi– ‘tvaŋsi kapilo’ ti? ‘Āma, bhante, ahaŋ kapilo’ ti. ‘Kuto āgatosī’ ti? ‘Avīcimahānirayato, bhante’ ti. ‘Jeţţhabhātiko te sāgato kuhiŋ gato’ ti? ‘Parinibbuto, bhante’ ti. ‘Mātā pana te sādhinī kahan’ ti? ‘Mahāniraye nibbattā, bhante’ ti. ‘Kaniţţhabhaginī ca te tāpanā kahan’ ti? ‘Mahāniraye nibbattā, bhante’ ti. ‘Idāni tvaŋ kahaŋ gamissasī’ ti? ‘Avīcimahānirayameva, bhante’ ti vatvā vippaţisārābhibhūto nāvaŋ (p. 2.330) sīsena paharitvā tāvadeva kālaŋ katvā niraye nibbatti. Mahājano saŋviggo ahosi lomahaţţhajāto.

Atha bhagavā tasmiŋ khaņe sannipatitāya parisāya cittācāraŋ oloketvā tankhaņānurūpaŋ dhammaŋ desetuŋ ‘dhammacariyaŋ brahmacariyaŋ, etadāhu vasuttaman’ ti suttanipāte (su. ni. 276) kapilasuttaŋ kathetvā imā gāthā abhāsi–

334. 
‘Manujassa pamattacārino, taņhā vađđhati māluvā viya.


So plavatī hurā huraŋ, phalamicchaŋva vanasmi vānaro.

335. 
‘Yaŋ esā sahate jammī, taņhā loke visattikā.


Sokā tassa pavađđhanti, abhivaţţhaŋva bīraņaŋ.

336. 
‘Yo cetaŋ sahate jammiŋ, taņhaŋ loke duraccayaŋ;


Sokā tamhā papatanti, udabinduva pokkharā.

337. 
‘Taŋ vo vadāmi bhaddaŋ vo, yāvantettha samāgatā.


Taņhāya mūlaŋ khaņatha, usīratthova bīraņaŋ.


Mā vo naļaŋva sotova, māro bhañji punappunan’ ti.

Tattha pamattacārinoti sativossaggalakkhaņena pamādena pamattacārissa puggalassa neva jhānaŋ na vipassanā na maggaphalāni vađđhanti. Yathā pana rukkhaŋ saŋsibbantī pariyonandhantī tassa vināsāya māluvālatā vađđhati evamassa cha dvārāni nissāya punappunaŋ uppajjanato taņhā vađđhatīti attho. So plavatī hurā huranti so taņhāvasiko puggalo bhave bhave uplavati dhāvati. Yathā kiŋ viyāti? Phalamicchaŋva vanasmi vānaro, yathā rukkhaphalaŋ icchanto vānaro vanasmiŋ dhāvati, tassa tassa rukkhassa sākhaŋ gaņhāti, taŋ muñcitvā aññaŋ gaņhāti, tampi muñcitvā aññaŋ gaņhāti, ‘sākhaŋ alabhitvā sannisinno’ ti vattabbataŋ nāpajjati, evameva taņhāvasiko puggalo hurā huraŋ dhāvanto ‘ārammaņaŋ alabhitvā taņhāya apavattaŋ patto’ ti vattabbataŋ nāpajjati.

Yanti (p. 2.331) yaŋ puggalaŋ esā lāmakabhāvena jammī visāhāratāya visapupphatāya visaphalatāya visaparibhogatāya rūpādīsu visattatāya āsattatāya visattikāti sankhyaŋ gatā chadvārikataņhā abhibhavati. Yathā nāma vassāne punappunaŋ vassantena devena abhivaţţhaŋ bīraņatiņaŋ vađđhati, evaŋ tassa puggalassa anto vaţţamūlakā sokā abhivađđhantīti attho.

Duraccayanti yo pana puggalo evaŋ vuttappakāraŋ atikkamituŋ pajahituŋ dukkaratāya duraccayaŋ taņhaŋ sahati abhibhavati, tamhā puggalā vaţţamūlakā sokā papatanti. Yathā nāma pokkhare padumapatte patitaŋ udakabindu na patiţţhāti, evaŋ na patiţţhahantīti attho.

Taŋ vo vadāmīti tena kāraņena ahaŋ tumhe vadāmi. Bhaddaŋ voti bhaddaŋ tumhākaŋ hotu, mā ahaŋ kapilo viya vināsaŋ pāpuņathāti attho. Mūlanti imissā chadvārikataņhāya arahattamaggañāņena mūlaŋ khaņatha. Kiŋ viyāti? Usīratthova bīraņaŋ, yathā usīrena atthiko puriso mahantena kudālena bīraņaŋ khaņati, evamassā mūlaŋ khaņathāti attho. Mā vo naļaŋva sotova, māro bhañji punappunanti mā tumhe nadīsote jātaŋ naļaŋ mahāvegena āgato nadīsoto viya kilesamāro maraņamāro devaputtamāro ca punappunaŋ bhañjatūti attho.

Desanāvasāne pañcasatāpi kevaţţaputtā saŋvegaŋ āpajjitvā dukkhassantakiriyaŋ patthayamānā satthu santike pabbajitvā na cirasseva dukkhassantaŋ katvā satthārā saddhiŋ āneñjavihārasamāpattidhammaparibhogena ekaparibhogā ahesunti.

Kapilamacchavatthu paţhamaŋ.

2. Sūkarapotikāvatthu
Yathāpi mūleti imaŋ dhammadesanaŋ satthā veļuvane viharanto gūthasūkarapotikaŋ ārabbha kathesi.

Ekasmiŋ (p. 2.332) kira samaye satthā rājagahaŋ piņđāya pavisanto ekaŋ sūkarapotikaŋ disvā sitaŋ pātvākāsi. Tassa sitaŋ karontassa mukhavivaraniggataŋ dantobhāsamaņđalaŋ disvā ānandatthero ‘ko nu kho, bhante, hetu sitassa pātukammāyā’ ti sitakāraņaŋ pucchi. Atha naŋ satthā āha– ‘passasetaŋ, ānanda, sūkarapotikan’ ti? ‘Āma, bhante’ ti. Esā kakusandhassa bhagavato sāsane ekāya āsanasālāya sāmantā kukkuţī ahosi. Sā ekassa yogāvacarassa vipassanākammaţţhānaŋ sajjhāyantassa dhammaghosaŋ sutvā tato cutā rājakule nibbattitvā ubbarī nāma rājadhītā ahosi. Sā aparabhāge sarīravalañjaţţhānaŋ paviţţhā puļavakarāsiŋ disvā tattha puļavakasaññaŋ uppādetvā paţhamaŋ jhānaŋ paţilabhi. Sā tattha yāvatāyukaŋ ţhatvā tato cutā brahmaloke nibbatti. Tato cavitvā puna gativasena ālulamānā idāni sūkarayoniyaŋ nibbatti, idaŋ kāraņaŋ disvā mayā sitaŋ pātukatanti. Taŋ sutvā ānandattherappamukhā bhikkhū mahantaŋ saŋvegaŋ paţilabhiŋsu. Satthā tesaŋ saŋvegaŋ uppādetvā bhavataņhāya ādīnavaŋ pakāsento antaravīthiyaŋ ţhitakova imā gāthā abhāsi–

338. 
‘Yathāpi mūle anupaddave daļhe,


Chinnopi rukkho punareva rūhati.


Evampi taņhānusaye anūhate,


Nibbattatī dukkhamidaŋ punappunaŋ.

339. 
‘Yassa chattiŋsati sotā, manāpasavanā bhusā;


Mahāvahanti duddiţţhiŋ, sankappā rāganissitā.

340. 
‘Savanti sabbadhi sotā, latā uppajja tiţţhati.


Tañca disvā lataŋ jātaŋ, mūlaŋ paññāya chindatha.

341. 
‘Saritāni sinehitāni ca,


Somanassāni honti jantuno.


Te sātasitā sukhesino,


Te ve jātijarūpagā narā.

342. 
‘Tasiņāya (p. 2.333) purakkhatā pajā,


Parisappanti sasova bandhito.


Saŋyojanasangasattakā,


Dukkhamupenti punappunaŋ cirāya.

343. 
‘Tasiņāya purakkhatā pajā,


Parisappanti sasova bandhito.


Tasmā tasiņaŋ vinodaye,


Ākankhanta virāgamattano’ ti.

Tattha mūleti yassa rukkhassa catūsu disāsu catudhā heţţhā ca ujukameva gate pañcavidhamūle chedanaphālanapācanavijjhanādīnaŋ kenaci upaddavena anupaddave thirapattatāya daļhe so rukkho uparicchinnopi sākhānaŋ vasena punadeva rūhati, evameva chadvārikāya taņhāya anusaye arahattamaggañāņena anuhate asamucchinne tasmiŋ tasmiŋ bhave jāti-ādibhedaŋ idaŋ dukkhaŋ punappunaŋ nibbattatiyevāti attho.

Yassāti yassa puggalassa ‘iti ajjhattikassūpādāya aţţhārasa taņhāvicaritāni bāhirassūpādāya aţţhārasa taņhāvicaritānī’ ti imesaŋ taņhāvicaritānaŋ vasena chattiŋsatiyā sotehi samannāgatā manāpesu rūpādīsu āsavati pavattatīti manāpasavanā taņhā bhusā balavatī hoti, taŋ puggalaŋ vipannañāņatāya duddiţţhiŋ punappunaŋ uppajjanato mahantabhāvena mahā hutvā jhānaŋ vā vipassanaŋ vā anissāya rāganissitā sankappā vahantīti attho.

Savanti sabbadhi sotāti ime taņhāsotā cakkhudvārādīnaŋ vasena sabbesu rūpādīsu ārammaņesu savanato, sabbāpi rūpataņhā …pe… dhammataņhāti sabbabhavesu vā savanato sabbadhi savanti nāma. Latāti paliveţhanaţţhena saŋsibbanaţţhena ca latā viyāti latā. Uppajja tiţţhatīti chahi dvārehi uppajjitvā rūpādīsu ārammaņesu tiţţhati. Tañca disvāti taŋ pana taņhālataŋ ‘etthesā taņhā uppajjamānā uppajjatī’ ti jātaţţhānavasena disvā. Paññāyāti satthena vane jātaŋ lataŋ viya maggapaññāya mūle chindathāti attho.

Saritānīti (p. 2.334) anusaţāni payātāni. Sinehitānīti cīvarādīsu pavattasinehavasena sinehitāni ca, taņhāsinehamakkhitānīti attho. Somanassānīti taņhāvasikassa jantuno evarūpāni somanassāni bhavanti. Te sātasitāti te taņhāvasikā puggalā sātanissitā sukhanissitā ca hutvā sukhesino sukhapariyesino bhavanti. Te veti ye evarūpā narā, te jātijarābyādhimaraņāni upagacchantiyevāti jātijarūpagā nāma honti. Pajāti ime sattā tāsakaraņena tasiņāti sankhyaŋ gatāya taņhāya purakkhatā parivāritā hutvā.

Bandhitoti luddena araññe baddho saso viya parisappanti bhāyanti. Saŋyojanasangasattakāti dasavidhena saŋyojanasangena ceva sattavidhena rāgasangādinā ca sattā baddhā tasmiŋ vā laggā hutvā. Cirāyāti ciraŋ dīghamaddhānaŋ punappunaŋ jāti-ādikaŋ dukkhaŋ upagacchantīti attho. Tasmāti yasmā tasiņāya purakkhatā paliveţhitā sattā, tasmā attano virāgaŋ rāgādivigamaŋ nibbānaŋ patthento ākankamāno bhikkhu arahattamaggenetaŋ tasiņaŋ vinodaye panuditvā nīharitvā chađđeyyāti attho.

Desanāvasāne bahū sotāpattiphalādīni pāpuņiŋsu.

Sāpi kho sūkarapotikā tato cavitvā suvaņņabhūmiyaŋ rājakule nibbatti, tato cutā bārāņasiyaŋ, tato cutā suppārakapaţţane assavāņijagehe nibbatti, tato cutā kāvīrapaţţane nāvikassa gehe nibbatti, tato cutā anurādhapure issarakulagehe nibbatti, tato cutā tasseva dakkhiņadisāya bhokkantagāme sumanassa nāma kuţumbikassa dhītā nāmena sumanā eva hutvā nibbatti. Athassā pitā tasmiŋ gāme chađđite dīghavāpiraţţhaŋ gantvā mahāmunigāme nāma vasi. Tattha naŋ duţţhagāmaņirañño amacco lakuņđaka-atimbaro nāma kenacideva karaņīyena gato disvā mahantaŋ mangalaŋ katvā ādāya mahāpuņņagāmaŋ gato. Atha naŋ koţipabbatamahāvihāravāsī mahā-anuruddhatthero nāma tattha piņđāya caritvā tassā gehadvāre ţhito disvā bhikkhūhi saddhiŋ kathesi, ‘āvuso, sūkarapotikā nāma lakuņđaka-atimbaramahāmattassa bhariyabhāvaŋ pattā, aho acchariyan’ ti. Sā taŋ kathaŋ sutvā atītabhave (p. 2.335) ugghāţetvā jātissarañāņaŋ paţilabhi. Tankhaņaññeva uppannasaŋvegā sāmikaŋ yācitvā mahantena issariyena pañcabalakattherīnaŋ santike pabbajitvā tissamahāvihāre mahāsatipaţţhānasuttakathaŋ sutvā sotāpattiphale patiţţhahi. Pacchā damiļamaddane kate ñātīnaŋ vasanaţţhānaŋ bhokkantagāmameva gantvā tattha vasantī kallamahāvihāre āsīvisopamasuttantaŋ sutvā arahattaŋ pāpuņi.

Sā parinibbānadivase bhikkhubhikkhunīhi pucchitā bhikkhunisanghassa sabbaŋ imaŋ pavattiŋ nirantaraŋ kathetvā sannipatitassa bhikkhusanghassa majjhe maņđalārāmavāsinā dhammapadabhāņakamahātissattherena saddhiŋ saŋsanditvā ‘ahaŋ pubbe manussayoniyaŋ nibbattitvā tato cutā kukkuţī hutvā tattha senassa santikā sīsacchedaŋ patvā rājagahe nibbattā, paribbājikāsu pabbajitvā paţhamajjhānabhūmiyaŋ nibbattitvā tato cutā seţţhikule nibbattā nacirasseva cavitvā sūkarayoniŋ gantvā tato cutā suvaņņabhūmiŋ, tato cutā bārāņasiŋ, tato cutā suppārakapaţţanaŋ, tato cutā kāvīrapaţţanaŋ, tato cutā anurādhapuraŋ, tato cutā bhokkantagāman’ ti evaŋ samavisame terasa attabhāve patvā ‘idāni ukkaņţhitvā pabbajitvā arahattaŋ pattā, sabbepi appamādena sampādethā’ ti vatvā catasso parisā saŋvejetvā parinibbāyīti.

Sūkarapotikāvatthu dutiyaŋ.

3. Vibbhantabhikkhuvatthu
Yo nibbanathoti imaŋ dhammadesanaŋ satthā veļuvane viharanto ekaŋ vibbhantakaŋ bhikkhuŋ ārabbha kathesi.

Eko kira mahākassapattherassa saddhivihāriko hutvā cattāri jhānāni uppādetvāpi attano mātulassa suvaņņakārassa gehe visabhāgārammaņaŋ disvā tattha paţibaddhacitto vibbhami. Atha naŋ manussā alasabhāvena kammaŋ kātuŋ anicchantaŋ gehā nīhariŋsu. So pāpamittasaŋsaggena corakammena jīvikaŋ kappento vicari. Atha naŋ ekadivasaŋ gahetvā (p. 2.336) pacchābāhaŋ gāļhabandhanaŋ bandhitvā catukke catukke kasāhi tāļentā āghātanaŋ nayiŋsu. Thero piņđāya carituŋ pavisanto taŋ dakkhiņena dvārena nīhariyamānaŋ disvā bandhanaŋ sithilaŋ kāretvā ‘pubbe tayā paricitakammaţţhānaŋ puna āvajjehī’ ti āha. So tena ovādena satuppādaŋ labhitvā puna catutthajjhānaŋ nibbattesi. Atha naŋ ‘āghātanaŋ netvā ghātessāmā’ ti sūle uttāsesuŋ. So na bhāyati na santasati. Athassa tasmiŋ tasmiŋ disābhāge ţhitā manussā asisattitomarādīni āvudhāni ukkhipitvāpi taŋ asantasantameva disvā ‘passatha, bho, imaŋ purisaŋ, anekasatānañhi āvudhahatthānaŋ purisānaŋ majjhe neva chambhati na vedhati, aho acchariyan’ ti acchariyabbhutajātā mahānādaŋ naditvā rañño taŋ pavattiŋ ārocesuŋ. Rājā taŋ kāraņaŋ sutvā ‘vissajjetha nan’ ti āha. Satthu santikampi gantvā tamatthaŋ ārocayiŋsu. Satthā obhāsaŋ pharitvā tassa dhammaŋ desento imaŋ gāthamāha–

344. 
‘Yo nibbanatho vanādhimutto,


Vanamutto vanameva dhāvati.


Taŋ puggalametha passatha,


Mutto bandhanameva dhāvatī’ ti.

Tassattho– yo puggalo gihibhāve ālayasankhātaŋ vanathaŋ chađđetvā pabbajitatāya nibbanatho dibbavihārasankhāte tapovane adhimutto gharāvāsabandhanasankhātā taņhāvanā mutto hutvā puna gharāvāsabandhanasankhātaŋ taņhāvanameva dhāvati, etha taŋ puggalaŋ passatha, eso gharāvāsabandhanato mutto gharāvāsabandhanameva dhāvatīti.

Imaŋ pana desanaŋ sutvā so rājapurisānaŋ antare sūlagge nisinnova udayabbayaŋ paţţhapetvā tilakkhaņaŋ āropetvā sankhāre sammasanto sotāpattiphalaŋ patvā samāpattisukhaŋ anubhavanto vehāsaŋ uppatitvā ākāseneva satthu santikaŋ gantvā satthāraŋ vanditvā sarājikāya parisāya majjheyeva arahattaŋ pāpuņīti.

Vibbhantabhikkhuvatthu tatiyaŋ.

4. Bandhanāgāravatthu
Na (p. 2.337) taŋ daļhanti imaŋ dhammadesanaŋ satthā jetavane viharanto bandhanāgāraŋ ārabbha kathesi.

Ekasmiŋ kira kāle bahū sandhicchedakapanthaghātakamanussaghātake core ānetvā kosalarañño dassayiŋsu. Te rājā andubandhanarajjubandhanasankhalikabandhanehi bandhāpesi. Tiŋsamattāpi kho jānapadā bhikkhū satthāraŋ daţţhukāmā āgantvā disvā vanditvā punadivase sāvatthiŋ piņđāya carantā bandhanāgāraŋ gantvā te core disvā piņđapātapaţikkantā sāyanhasamaye tathāgataŋ upasankamitvā, ‘bhante, ajja amhehi piņđāya carantehi bandhanāgāre bahū corā andubandhanādīhi baddhā mahādukkhaŋ anubhavantā diţţhā, te tāni bandhanāni chinditvā palāyituŋ na sakkonti, atthi nu kho, bhante, tehi bandhanehi thirataraŋ aññaŋ bandhanaŋ nāmā’ ti pucchiŋsu. Satthā, ‘bhikkhave, kiŋ bandhanāni nāmetāni, yaŋ panetaŋ dhanadhaññaputtadārādīsu taņhāsankhātaŋ kilesabandhanaŋ, etaŋ etehi sataguņena sahassaguņena satasahassaguņena thirataraŋ, evaŋ mahantampi panetaŋ ducchindaniyaŋ bandhanaŋ porāņakapaņđitā chinditvā himavantaŋ pavisitvā pabbajiŋsū’ ti vatvā atītaŋ āhari–

Atīte bārāņasiyaŋ brahmadatte rajjaŋ kārente bodhisatto ekasmiŋ duggatagahapatikule nibbatti. Tassa vayappattassa pitā kālamakāsi. So bhatiŋ katvā mātaraŋ posesi. Athassa mātā anicchamānasseva ekaŋ kuladhītaraŋ gehe katvā aparabhāge kālamakāsi. Bhariyāyapissa kucchiyaŋ gabbho patiţţhahi. So gabbhassa patiţţhitabhāvaŋ ajānantova, ‘bhadde, tvaŋ bhatiŋ katvā jīva, ahaŋ pabbajissāmī’ ti āha. ‘Sāmi, nanu gabbho me patiţţhito, mayi vijātāya dārakaŋ disvā pabbajissasī’ ti āha. So ‘sādhū’ ti sampaţicchitvā tassā vijātakāle, ‘bhadde, tvaŋ sotthinā vijātā, idāni ahaŋ pabbajissāmī’ ti āpucchi. Atha naŋ sā ‘puttassa tāva thanapānato apagamanakālaŋ āgamehī’ ti vatvā puna gabbhaŋ gaņhi. So cintesi– ‘imaŋ sampaţicchāpetvā gantuŋ na sakkā, imissā anācikkhitvāva palāyitvā pabbajissāmī’ ti. So (p. 2.338) tassā anācikkhitvāva rattibhāge uţţhāya palāyi. Atha naŋ nagaraguttikā aggahesuŋ. So ‘ahaŋ, sāmi, mātuposako nāma, vissajjetha man’ ti attānaŋ vissajjāpetvā ekasmiŋ ţhāne vasitvā isipabbajjaŋ pabbajitvā abhiññāsamāpattiyo labhitvā jhānakīļāya kīļanto vihāsi. So tattha vasantoyeva ‘evarūpampi nāma me ducchindaniyaŋ puttadārabandhanaŋ kilesabandhanaŋ chinnan’ ti imaŋ udānaŋ udānesi.

Satthā imaŋ atītaŋ āharitvā tena udānitaŋ udānaŋ pakāsento imā gāthā abhāsi–

345. 
‘Na taŋ daļhaŋ bandhanamāhu dhīrā,


Yadāyasaŋ dārujapabbajañca.


Sārattarattā maņikuņđalesu,


Puttesu dāresu ca yā apekkhā.

346. 
‘Etaŋ daļhaŋ bandhanamāhu dhīrā,


Ohārinaŋ sithilaŋ duppamuñcaŋ.


Etampi chetvāna paribbajanti,


Anapekkhino kāmasukhaŋ pahāyā’ ti.

Tattha dhīrāti buddhādayo paņđitapurisā yaŋ sankhalikasankhātaŋ ayasā nibbattaŋ āyasaŋ, andubandhanasankhātaŋ dārujaŋ, yañca pabbajatiņehi vā aññehi vā vākādīhi rajjuŋ katvā kataŋ rajjubandhanaŋ, taŋ asi-ādīhi chindituŋ sakkuņeyyabhāvena thiranti na vadantīti attho. Sārattarattāti sārattā hutvā rattā, bahalatararāgarattāti attho. Maņikuņđalesūti maņīsu ceva kuņđalesu ca, maņivicittesu vā kuņđalesu. Etaŋ daļhanti ye maņikuņđalesu sārattarattā, tesaŋ so rāgo ca yā puttadāresu apekkhā taņhā, etaŋ kilesamayaŋ bandhanañca paņđitapurisā daļhanti vadanti. Ohārinanti ākađđhitvā catūsu apāyesu pātanato avaharati heţţhā haratīti ohārinaŋ. Sithilanti bandhanaţţhāne chavicammamaŋsāni na chindati, lohitaŋ na nīharati, bandhanabhāvampi ajānāpetvā thalapathajalapathādīsu kammāni kātuŋ detīti sithilaŋ. Duppamuñcanti lobhavasena hi ekavārampi uppannaŋ kilesabandhanaŋ daţţhaţţhānato kacchapo (p. 2.339) viya dummociyaŋ hotīti duppamuñcaŋ. Etampi chetvānāti etaŋ daļhampi kilesabandhanaŋ ñāņakhaggena chinditvā anapekkhino hutvā kāmasukhaŋ pahāya paribbajanti, pakkamanti pabbajantīti attho.

Desanāvasāne bahū sotāpattiphalādīni pāpuņiŋsūti.

Bandhanāgāravatthu catutthaŋ.

5. Khemātherīvatthu
Ye rāgarattāti imaŋ dhammadesanaŋ satthā veļuvane viharanto khemaŋ nāma rañño bimbisārassa aggamahesiŋ ārabbha kathesi.

Sā kira padumuttarapādamūle patthitapatthanā ativiya abhirūpā pāsādikā ahosi. ‘Satthā kira rūpassa dosaŋ kathetī’ ti sutvā pana satthu santikaŋ gantuŋ na icchi. Rājā tassā rūpamadamattabhāvaŋ ñatvā veļuvanavaņņanāpaţisaŋyuttāni gītāni kāretvā naţādīnaŋ dāpesi. Tesaŋ tāni gāyantānaŋ saddaŋ sutvā tassā veļuvanaŋ adiţţhapubbaŋ viya asutapubbaŋ viya ca ahosi. Sā ‘kataraŋ uyyānaŋ sandhāya gāyathā’ ti pucchitvā, ‘devī, tumhākaŋ veļuvanuyyānamevā’ ti vutte uyyānaŋ gantukāmā ahosi. Satthā tassā āgamanaŋ ñatvā parisamajjhe nisīditvā dhammaŋ desentova tālavaņţaŋ ādāya attano passe ţhatvā bījamānaŋ abhirūpaŋ itthiŋ nimmini. Khemā, devīpi pavisamānāva taŋ itthiŋ disvā cintesi– ‘sammāsambuddho rūpassa dosaŋ kathetīti vadanti, ayañcassa santike itthī bījayamānā ţhitā, nāhaŋ imissā kalabhāgampi upemi, na mayā īdisaŋ itthirūpaŋ diţţhapubbaŋ, satthāraŋ abhūtena abbhācikkhanti maññe’ ti cintetvā tathāgatassa kathāsaddampi anisāmetvā tameva itthiŋ olokayamānā aţţhāsi. Satthā tassā tasmiŋ rūpe uppannabahumānataŋ ñatvā taŋ rūpaŋ paţhamavayādivasena dassetvā heţţhā vuttanayeneva pariyosāne aţţhimattāvasānaŋ katvā dassesi. Khemā taŋ disvā ‘evarūpampi nāmetaŋ rūpaŋ muhutteneva khayavayaŋ sampattaŋ, natthi vata imasmiŋ rūpe sāro’ ti cintesi. Satthā tassā cittācāraŋ oloketvā, ‘kheme, tvaŋ “imasmiŋ rūpe sāro atthī” ti cintesi, passa dānissa asārabhāvan’ ti vatvā imaŋ gāthamāha–

‘Āturaŋ (p. 2.340) asuciŋ pūtiŋ, passa kheme samussayaŋ;

Uggharantaŋ paggharantaŋ, bālānaŋ abhipatthitan’ ti. (apa. therī 2.2.354).

Sā gāthāpariyosāne sotāpattiphale patiţţhahi. Atha naŋ satthā, ‘kheme, ime sattā rāgarattā dosapaduţţhā mohamūļhā attano taņhāsotaŋ samatikkamituŋ na sakkonti, tattheva laggantī’ ti vatvā dhammaŋ desento imaŋ gāthamāha–

347. 
‘Ye rāgarattānupatanti sotaŋ,


Sayaŋ kataŋ makkaţakova jālaŋ.


Etampi chetvāna vajanti dhīrā,


Anapekkhino sabbadukkhaŋ pahāyā’ ti.

Tattha makkaţakova jālanti yathā nāma makkaţako suttajālaŋ katvā majjhe ţhāne nābhimaņđale nipanno pariyante patitaŋ paţangaŋ vā makkhikaŋ vā vegena gantvā vijjhitvā tassa rasaŋ pivitvā puna gantvā tasmiŋyeva ţhāne nipajjati, evameva ye sattā rāgarattā dosapaduţţhā mohamūļhā sayankataŋ taņhāsotaŋ anupatanti, te taŋ samatikkamituŋ na sakkonti, evaŋ duratikkamaŋ. Etampi chetvāna vajanti dhīrāti paņđitā etaŋ bandhanaŋ chetvā anapekkhino nirālayā hutvā arahattamaggena sabbadukkhaŋ pahāya vajanti, gacchantīti attho.

Desanāvasāne khemā arahatte patiţţhahi, mahājanassāpi sātthikā dhammadesanā ahosi. Satthā rājānaŋ āha– ‘mahārāja, khemāya pabbajituŋ vā parinibbāyituŋ vā vaţţatī’ ti. Bhante, pabbājetha naŋ, alaŋ parinibbānenāti. Sā pabbajitvā aggasāvikā ahosīti.

Khemātherīvatthu pañcamaŋ.

6. Uggasenavatthu
Muñca pureti imaŋ dhammadesanaŋ satthā veļuvane viharanto uggasenaŋ ārabbha kathesi.

Pañcasatā (p. 2.341) kira naţā saŋvacchare vā chamāse vā patte rājagahaŋ gantvā rañño sattāhaŋ samajjaŋ katvā bahuŋ hiraññasuvaņņaŋ labhanti, antarantare ukkhepadāyānaŋ pariyanto natthi. Mahājano mañcātimañcādīsu ţhatvā samajjaŋ olokesi. Athekā langhikadhītā vaŋsaŋ abhiruyha tassa upari parivattitvā tassa pariyante ākāse cankamamānā naccati ceva gāyati ca. Tasmiŋ samaye uggaseno nāma seţţhiputto sahāyakena saddhiŋ mañcātimañce ţhito taŋ oloketvā tassā hatthapādavikkhepādīsu uppannasineho gehaŋ gantvā ‘taŋ labhanto jīvissāmi, alabhantassa me idheva maraņan’ ti āhārūpacchedaŋ katvā mañcake nipajji. Mātāpitūhi, ‘tāta, kiŋ te rujjatī’ ti pucchitopi ‘taŋ me naţadhītaraŋ labhantassa jīvitaŋ atthi, alabhantassa me idheva maraņan’ ti vatvā, ‘tāta, mā evaŋ kari, aññaŋ te amhākaŋ kulassa ca bhogānañca anurūpaŋ kumārikaŋ ānessāmā’ ti vuttepi tatheva vatvā nipajji. Athassa pitā bahuŋ yācitvāpi taŋ saññāpetuŋ asakkonto tassa sahāyaŋ pakkosāpetvā kahāpaņasahassaŋ datvā ‘ime kahāpaņe gahetvā attano dhītaraŋ mayhaŋ puttassa detū’ ti pahiņi. So ‘nāhaŋ kahāpaņe gahetvā demi, sace pana so imaŋ alabhitvā jīvituŋ na sakkoti, tena hi amhehi saddhiŋyeva vicaratu, dassāmissa dhītaran’ ti āha. Mātāpitaro puttassa tamatthaŋ ārocesuŋ. So ‘ahaŋ tehi saddhiŋ vicarissāmī’ ti vatvā yācantānampi tesaŋ kathaŋ anādiyitvā nikkhamitvā nāţakassa santikaŋ agamāsi. So tassa dhītaraŋ datvā tena saddhiŋyeva gāmanigamarājadhānīsu sippaŋ dassento vicari.

Sāpi tena saddhiŋ saŋvāsamanvāya nacirasseva puttaŋ labhitvā kīļāpayamānā ‘sakaţagopakassa putta, bhaņđahārakassa putta, kiñci ajānakassa puttā’ ti vadati. Sopi nesaŋ sakaţaparivattakaŋ katvā ţhitaţţhāne goņānaŋ tiņaŋ āharati, sippadassanaţţhāne laddhabhaņđakaŋ ukkhipitvā harati Tadeva kira sandhāya sā itthī puttaŋ kīļāpayamānā tathā vadati. So attānaŋ ārabbha tassā gāyanabhāvaŋ ñatvā taŋ pucchi– ‘maŋ sandhāya kathesī’ ti? ‘Āma, taŋ sandhāyā’ ti. ‘Evaŋ sante ahaŋ palāyissāmī’ ti (p. 2.342) Sā ‘kiŋ pana mayhaŋ tayā palāyitena vā āgatena vā’ ti punappunaŋ tadeva gītaŋ gāyati. Sā kira attano rūpasampattiñceva dhanalābhañca nissāya taŋ kismiñci na maññati. So ‘kiŋ nu kho nissāya imissā ayaŋ māno’ ti cintento ‘sippaŋ nissāyā’ ti ñatvā ‘hotu, sippaŋ uggaņhissāmī’ ti sasuraŋ upasankamitvā tassa jānanakasippaŋ uggaņhitvā gāmanigamādīsu sippaŋ dassento anupubbena rājagahaŋ āgantvā ‘ito sattame divase uggaseno seţţhiputto nagaravāsīnaŋ sippaŋ dassessatī’ ti ārocāpesi.

Nagaravāsino mañcātimañcādayo bandhāpetvā sattame divase sannipatiŋsu. Sopi saţţhihatthaŋ vaŋsaŋ abhiruyha tassa matthake aţţhāsi. Taŋ divasaŋ satthā paccūsakāle lokaŋ volokento taŋ attano ñāņajālassa anto paviţţhaŋ disvā ‘kiŋ nu kho bhavissatī’ ti āvajjento ‘sve seţţhiputto sippaŋ dassessāmīti vaŋsamatthake ţhassati, tassa dassanatthaŋ mahājano sannipatissati. Tatra ahaŋ catuppadikaŋ gāthaŋ desessāmi, taŋ sutvā caturāsītiyā pāņasahassānaŋ dhammābhisamayo bhavissati, uggasenopi arahatte patiţţhahissatī’ ti aññāsi. Satthā punadivase kālaŋ sallakkhetvā bhikkhusanghaparivuto rājagahaŋ piņđāya pāvisi. Uggasenopi satthari antonagaraŋ apaviţţheyeva unnādanatthāya mahājanassa angulisaññaŋ datvā vaŋsamatthake patiţţhāya ākāseyeva satta vāre parivattitvā oruyha vaŋsamatthake aţţhāsi. Tasmiŋ khaņe satthā nagaraŋ pavisanto yathā taŋ parisā na oloketi, evaŋ katvā attānameva olokāpesi. Uggaseno parisaŋ oloketvā ‘na maŋ parisā oloketī’ ti domanassappatto ‘idaŋ mayā saŋvacchare kattabbaŋ sippaŋ, satthari nagaraŋ pavisante parisā maŋ anoloketvā satthārameva oloketi, moghaŋ vata me sippadassanaŋ jātan’ ti cintesi.

Satthā tassa cittaŋ ñatvā mahāmoggallānaŋ āmantetvā ‘gaccha, moggallāna, seţţhiputtaŋ vadehi “sippaŋ kira dassetū”‘ ti āha. Thero gantvā vaŋsassa heţţhā ţhito seţţhiputtaŋ āmantetvā imaŋ gāthamāha–

‘Ingha (p. 2.343) passa naţaputta, uggasena mahabbala;

Karohi rangaŋ parisāya, hāsayassu mahājanan’ ti.

So therassa kathaŋ sutvā tuţţhamānaso hutvā ‘satthā maññe mama sippaŋ passitukāmo’ ti vaŋsamatthake ţhitakova imaŋ gāthamāha–

‘Ingha passa mahāpañña, moggallāna mahiddhika;

Karomi rangaŋ parisāya, hāsayāmi mahājanan’ ti.

Evañca pana vatvā vaŋsamatthakato vehāsaŋ abbhuggantvā ākāseva cuddasakkhattuŋ parivattitvā oruyha vaŋsamatthakeva aţţhāsi. Atha naŋ satthā, ‘uggasena, paņđitena nāma atītānāgatapaccuppannesu khandhesu ālayaŋ pahāya jāti-ādīhi muccituŋ vaţţatī’ ti vatvā imaŋ gāthamāha –

348. 
‘Muñca pure muñca pacchato,


Majjhe muñca bhavassa pāragū.


Sabbattha vimuttamānaso,


Na punaŋ jātijaraŋ upehisī’ ti.

Tattha muñca pureti atītesu khandhesu ālayaŋ nikantiŋ ajjhosānaŋ patthanaŋ pariyuţţhānaŋ gāhaŋ parāmāsaŋ taņhaŋ muñca. Pacchatoti anāgatesupi khandhesu ālayādīni muñca. Majjheti paccuppannesupi tāni muñca. Bhavassa pāragūti evaŋ sante tividhassāpi bhavassa abhiññāpariññāpahānabhāvanāsacchikiriyavasena pāragū pārangato hutvā khandhadhātu-āyatanādibhede sabbasankhate vimuttamānaso viharanto puna jātijarāmaraņāni na upagacchatīti attho.

Desanāvasāne caturāsītiyā pāņasahassānaŋ dhammābhisamayo ahosi. Seţţhiputtopi vaŋsamatthake ţhitakova saha paţisambhidāhi arahattaŋ patvā vaŋsato oruyha satthu santikaŋ āgantvā pañcapatiţţhitena satthāraŋ vanditvā pabbajjaŋ yāci. Atha naŋ satthā dakkhiņahatthaŋ pasāretvā ‘ehi bhikkhū’ ti āha. So tāvadeva aţţhaparikkhāradharo saţţhivassikatthero viya ahosi. Atha naŋ bhikkhū, ‘āvuso uggasena, saţţhihatthassa te vaŋsassa matthakato otarantassa bhayaŋ nāma nāhosī’ ti pucchitvā ‘natthi me, āvuso, bhayan’ ti vutte satthu ārocesuŋ, ‘bhante, uggaseno (p. 2.344) “na bhāyāmī” ti vadati, abhūtaŋ vatvā aññaŋ byākarotī’ ti. Satthā ‘na, bhikkhave, mama puttena uggasenena sadisā chinnasaŋyojanā bhikkhū bhāyanti, na tasantī’ ti vatvā brāhmaņavagge imaŋ gāthamāha–


‘Sabbasaŋyojanaŋ chetvā, yo ve na paritassati.


Sangātigaŋ visaŋyuttaŋ, tamahaŋ brūmi brāhmaņan’ ti. (dha. pa. 397 su. ni. 626).

Desanāvasāne bahūnaŋ dhammābhisamayo ahosi. Punekadivasaŋ bhikkhū dhammasabhāyaŋ kathaŋ samuţţhāpesuŋ ‘kiŋ nu kho, āvuso, evaŋ arahattūpanissayasampannassa bhikkhuno naţadhītaraŋ nissāya naţehi saddhiŋ vicaraņakāraņaŋ, kiŋ arahattūpanissayakāraņan’ ti? Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, ubhayampetaŋ iminā eva katan’ ti vatvā tamatthaŋ pakāsetuŋ atītaŋ āhari.

Atīte kira kassapadasabalassa suvaņņacetiye kariyamāne bārāņasivāsino kulaputtā bahuŋ khādanīyabhojanīyaŋ yānakesu āropetvā ‘hatthakammaŋ karissāmā’ ti cetiyaţţhānaŋ gacchantā antarāmagge ekaŋ theraŋ piņđāya pavisantaŋ passiŋsu. Athekā kuladhītā theraŋ oloketvā sāmikaŋ āha– ‘sāmi, ayyo, piņđāya pavisati, yānake ca no bahuŋ khādanīyaŋ bhojanīyaŋ, pattamassa āhara, bhikkhaŋ dassāmā’ ti. So taŋ pattaŋ āharitvā khādanīyabhojanīyassa pūretvā therassa hatthe patiţţhapetvā ubhopi patthanaŋ kariŋsu, ‘bhante, tumhehi diţţhadhammasseva bhāgino bhaveyyāmā’ ti. Sopi thero khīņāsavova, tasmā olokento tesaŋ patthanāya samijjhanabhāvaŋ ñatvā sitaŋ akāsi. Taŋ disvā sā itthī sāmikaŋ āha– ‘amhākaŋ, ayyo, sitaŋ karoti, eko naţakārako bhavissatī’ ti. Sāmikopissā ‘evaŋ bhavissati, bhadde’ ti vatvā pakkāmi. Idaŋ tesaŋ pubbakammaŋ. Te tattha yāvatāyukaŋ ţhatvā devaloke nibbattitvā tato cavitvā sā itthī naţagehe nibbatti, puriso seţţhigehe. So ‘evaŋ, bhadde, bhavissatī’ ti tassā paţivacanassa dinnattā naţehi saddhiŋ vicari. Khīņāsavattherassa (p. 2.345) dinnapiņđapātaŋ nissāya arahattaŋ pāpuņi. Sāpi naţadhītā ‘yā me sāmikassa gati, mayhampi sā eva gatī’ ti pabbajitvā arahatte patiţţhahīti.

Uggasenavatthu chaţţhaŋ.

7. Cūļadhanuggahapaņđitavatthu
Vitakkamathitassāti imaŋ dhammadesanaŋ satthā jetavane viharanto cūļadhanuggahapaņđitaŋ ārabbha kathesi.

Eko kira daharabhikkhu salākagge attano pattasalākaŋ gahetvā salākayāguŋ ādāya āsanasālaŋ gantvā pivi. Tattha udakaŋ alabhitvā udakatthāya ekaŋ gharaŋ agamāsi. Tattha taŋ ekā kumārikā disvāva uppannasinehā, ‘bhante, puna pānīyena atthe sati idheva āgaccheyyāthā’ ti āha. So tato paţţhāya yadā pānīyaŋ na labhati, tadā tattheva gacchati. Sāpissa pattaŋ gahetvā pānīyaŋ deti. Evaŋ gacchante kāle yāgumpi datvā punekadivasaŋ tattheva nisīdāpetvā bhattaŋ adāsi. Santike cassa nisīditvā ‘bhante, imasmiŋ gehe na kiñci natthi nāma, kevalaŋ mayaŋ vicaraņakamanussameva na labhāmā’ ti kathaŋ samuţţhāpesi. So kathipāheneva tassā kathaŋ sutvā ukkaņţhi. Atha naŋ ekadivasaŋ āgantukā bhikkhū disvā ‘kasmā tvaŋ, āvuso, kiso uppaņđupaņđukajātosī’ ti pucchitvā ‘ukkaņţhitomhi, āvuso’ ti vutte ācariyupajjhāyānaŋ santikaŋ nayiŋsu. Tepi naŋ satthu santikaŋ netvā tamatthaŋ ārocesuŋ. Satthā ‘saccaŋ kira tvaŋ, bhikkhu, ukkaņţhitosī’ ti pucchitvā ‘saccan’ ti vutte ‘kasmā tvaŋ mādisassa āraddhavīriyassa buddhassa sāsane pabbajitvā “sotāpanno” ti vā “sakadāgāmī” ti vā attānaŋ avadāpetvā “ukkaņţhito” ti vadāpesi, bhāriyaŋ te kammaŋ katan’ ti vatvā ‘kiŋ kāraņā ukkaņţhitosī’ ti pucchi. ‘Bhante, ekā maŋ itthī evamāhā’ ti vutte, ‘bhikkhu, anacchariyaŋ etaŋ tassā kiriyaŋ. Sā hi pubbe sakalajambudīpe aggadhanuggahapaņđitaŋ pahāya taŋmuhuttadiţţhake ekasmiŋ sinehaŋ uppādetvā taŋ (p. 2.346) jīvitakkhayaŋ pāpesī’ ti vatvā tassatthassa pakāsanatthaŋ bhikkhūhi yācito–

Atīte cūļadhanuggahapaņđitakāle takkasilāyaŋ disāpāmokkhassa ācariyassa santike sippaŋ uggahetvā tena tuţţhena dinnaŋ dhītaraŋ ādāya bārāņasiŋ gacchantassa ekasmiŋ aţavimukhe ekūnapaññāsāya kaņđehi ekūnapaññāsacore māretvā kaņđesu khīņesu corajeţţhakaŋ gahetvā bhūmiyaŋ pātetvā, ‘bhadde, asiŋ āharā’ ti vutte tāya tankhaņaŋ diţţhacore sinehaŋ katvā corassa hatthe asitharuŋ ţhapetvā corena dhanuggahapaņđitassa māritabhāvaŋ āvikatvā corena ca taŋ ādāya gacchantena ‘mampi esā aññaŋ disvā attano sāmikaŋ viya mārāpessati kiŋ me imāyā’ ti ekaŋ nadiŋ disvā orimatīre taŋ ţhapetvā tassā bhaņđakaŋ ādāya ‘tvaŋ idheva hohi, yāvāhaŋ bhaņđikaŋ uttāremī’ ti tattheva taŋ pahāya gamanabhāvañca āvikatvā–

‘Sabbaŋ bhaņđaŋ samādāya, pāraŋ tiņņosi brāhmaņa;

Paccāgaccha lahuŋ khippaŋ, mampi tārehi dānito.

‘Asanthutaŋ maŋ cirasanthutena,

Nimīni bhotī addhuvaŋ dhuvena.

Mayāpi bhotī nimineyya aññaŋ,

Ito ahaŋ dūrataraŋ gamissaŋ.

‘Kāyaŋ eļagalāgumbe, karoti ahuhāsiyaŋ;

Nayīdha naccaŋ vā gītaŋ vā, tāļaŋ vā susamāhitaŋ.

Anamhikāle susoņi, kiŋ nu jagghasi sobhane.

‘Singāla bāla dummedha, appapaññosi jambuka;

Jīno macchañca pesiñca, kapaņo viya jhāyasi.

‘Sudassaŋ vajjamaññesaŋ, attano pana duddasaŋ;

Jīnā patiñca jārañca, maññe tvaññeva jhāyasi.

‘Evametaŋ (p. 2.347) migarāja, yathā bhāsasi jambuka;

Sā nūnāhaŋ ito gantvā, bhattu hessaŋ vasānugā.

‘Yo hare mattikaŋ thālaŋ, kaŋsathālampi so hare;

Katañceva tayā pāpaŋ, punapevaŋ karissasī’ ti. (jā. 1.5.128-134)–

Imaŋ pañcakanipāte cūļadhanuggahajātakaŋ vitthāretvā ‘tadā cūļadhanuggahapaņđito tvaŋ ahosi, sā itthī etarahi ayaŋ kumārikā, singālarūpena āgantvā tassā niggahakārako sakko devarājā ahamevā’ ti vatvā ‘evaŋ sā itthī taŋmuhuttadiţţhake ekasmiŋ sinehena sakalajambudīpe aggapaņđitaŋ jīvitā voropesi, taŋ itthiŋ ārabbha uppannaŋ tava taņhaŋ chinditvā viharāhi bhikkhū’ ti taŋ ovaditvā uttarimpi dhammaŋ desento imā dve gāthā abhāsi–

349. 
‘Vitakkamathitassa jantuno,


Tibbarāgassa subhānupassino.


Bhiyyo taņhā pavađđhati,


Esa kho daļhaŋ karoti bandhanaŋ.

350. 
‘Vitakkūpasame ca yo rato,


Asubhaŋ bhāvayate sadā sato.


Esa kho byanti kāhiti,


Esa checchati mārabandhanan’ ti.

Tattha vitakkamathitassāti kāmavitakkādīhi vitakkehi nimmathitassa. Tibbarāgassāti bahalarāgassa. Subhānupassinoti iţţhārammaņe subhanimittagāhādivasena vissaţţhamānasatāya subhanti anupassantassa. Taņhāti evarūpassa jhānādīsu ekampi na vađđhati, atha kho chadvārikā taņhāyeva bhiyyo vađđhati. Esa khoti eso puggalo taņhābandhanaŋ daļhaŋ suthiraŋ karoti. Vitakkūpasameti micchāvitakkādīnaŋ vūpasamasankhāte dasasu asubhesu paţhamajjhāne. Sadā satoti yo ettha abhirato hutvā niccaŋ upaţţhitasatitāya sato taŋ asubhajhānaŋ bhāveti. Byanti kāhitīti esa (p. 2.348) bhikkhu tīsu bhavesu uppajjanakaŋ taņhaŋ vigatantaŋ karissati. Mārabandhananti eso tebhūmakavaţţasankhātaŋ mārabandhanampi chindissatīti attho.

Desanāvasāne so bhikkhu sotāpattiphale patiţţhahi, sampattānampi sātthikā dhammadesanā ahosīti.

Cūļadhanuggahapaņđitavatthu sattamaŋ.

8. Māravatthu
Niţţhangatoti imaŋ dhammadesanaŋ satthā jetavane viharanto māraŋ ārabbha kathesi.

Ekadivasañhi vikāle sambahulā therā jetavanavihāraŋ pavisitvā rāhulattherassa vasanaţţhānaŋ gantvā taŋ uţţhāpesuŋ. So aññattha vasanaţţhānaŋ apassanto tathāgatassa gandhakuţiyā pamukhe nipajji. Tadā so āyasmā arahattaŋ patto avassikova hoti. Māro vasavattibhavane ţhitoyeva taŋ āyasmantaŋ gandhakuţipamukhe nipannaŋ disvā cintesi– ‘samaņassa gotamassa rujanaka-angulī bahi nipanno, sayaŋ antogandhakuţiyaŋ nipanno, anguliyā pīļiyamānāya sayampi pīļito bhavissatī’ ti. So mahantaŋ hatthirājavaņņaŋ abhinimminitvā āgamma soņđāya therassa matthakaŋ parikkhipitvā mahantena saddena koñcanādaŋ ravi. Satthā gandhakuţiyaŋ nisinnova tassa mārabhāvaŋ ñatvā, ‘māra, tādisānaŋ satasahassenāpi mama puttassa bhayaŋ uppādetuŋ na sakkā. Putto hi me asantāsī vītataņho mahāvīriyo mahāpañño’ ti vatvā imā gāthā abhāsi–

351. 
‘Niţţhangato asantāsī, vītataņho anangaņo;


Acchindi bhavasallāni, antimoyaŋ samussayo.

352. 
‘Vītataņho anādāno, niruttipadakovido;


Akkharānaŋ sannipātaŋ, jaññā pubbāparāni ca.


Sa ve antimasārīro,


Mahāpañño mahāpurisoti vuccatī’ ti.

Tattha (p. 2.349) niţţhangatoti imasmiŋ sāsane pabbajitānaŋ arahattaŋ niţţhaŋ nāma, taŋ gato pattoti attho. Asantāsīti abbhantare rāgasantāsādīnaŋ abhāvena asantasanako. Acchindi bhavasallānīti sabbānipi bhavagāmīni sallāni acchindi. Samussayoti ayaŋ etassa antimo deho.

Anādānoti khandhādīsu niggahaņo. Niruttipadakovidoti niruttiyañca sesapadesu cāti catūsupi paţisambhidāsu chekoti attho. Akkharānaŋ sannipātaŋ, jaññā pubbāparāni cāti akkharānaŋ sannipātasankhātaŋ akkharapiņđañca jānāti, pubbakkharena aparakkharaŋ, aparakkharena pubbakkharañca jānāti. Pubbakkharena aparakkharaŋ jānāti nāma– ādimhi paññāyamāne majjhapariyosānesu apaññāyamānesupi ‘imesaŋ akkharānaŋ idaŋ majjhaŋ, idaŋ pariyosānan’ ti jānāti. Aparakkharena pubbakkharaŋ jānāti nāma– ante paññāyamāne ādimajjhesu apaññāyamānesu ‘imesaŋ akkharānaŋ idaŋ majjhaŋ, ayaŋ ādī’ ti jānāti. Majjhe paññāyamānepi ‘imesaŋ akkharānaŋ ayaŋ ādi, ayaŋ anto’ ti jānāti. Evaŋ mahāpañño. Sa ve antimasārīroti esa koţiyaŋ ţhitasarīro, mahantānaŋ atthadhammaniruttipaţibhānānaŋ sīlakkhandhādīnañca pariggāhikāya paññāya samannāgatattā mahāpañño, ‘vimuttacittattā khvāhaŋ, sāriputta, mahāpurisoti vadāmī’ ti (saŋ. ni. 5.377) vacanato vimuttacittatāya ca mahāpurisoti vuccatīti attho.

Desanāvasāne bahū sotāpattiphalādīni pāpuņiŋsu. Māropi pāpimā ‘jānāti maŋ samaņo gotamo’ ti tatthevantaradhāyīti.

Māravatthu aţţhamaŋ.

9. Upakājīvakavatthu
Sabbābhibhūti imaŋ dhammadesanaŋ satthā antarāmagge upakaŋ ājīvakaŋ ārabbha kathesi.

Ekasmiñhi samaye satthā pattasabbaññutaññāņo bodhimaņđe sattasattāhaŋ vītināmetvā attano pattacīvaramādāya dhammacakkapavattanatthaŋ bārāņasiŋ sandhāya aţţhārasayojanamaggaŋ paţipanno antarāmagge upakaŋ ājīvakaŋ (p. 2.350) addasa. Sopi satthāraŋ disvā ‘vippasannāni kho te, āvuso, indriyāni, parisuddho chavivaņņo pariyodāto, kaŋsi tvaŋ, āvuso, uddissa pabbajito, ko vā te satthā, kassa vā tvaŋ dhammaŋ rocesī’ ti pucchi. Athassa satthā ‘mayhaŋ upajjhāyo vā ācariyo vā natthī’ ti vatvā imaŋ gāthamāha –

353. 
‘Sabbābhibhū sabbavidūhamasmi,


Sabbesu dhammesu anūpalitto.


Sabbañjaho taņhakkhaye vimutto,


Sayaŋ abhiññāya kamuddiseyyan’ ti.

Tattha sabbābhibhūti sabbesaŋ tebhūmakadhammānaŋ abhibhavanato sabbābhibhū. Sabbavidūti viditasabbacatubhūmakadhammo. Sabbesu dhammesūti sabbesupi tebhūmakadhammesu taņhādiţţhīhi anūpalitto. Sabbañjahoti sabbe tebhūmakadhamme jahitvā ţhito. Taņhakkhaye vimuttoti taņhakkhayante uppādite taņhakkhayasankhāte arahatte asekhāya vimuttiyā vimutto. Sayaŋ abhiññāyāti abhiññeyyādibhede dhamme sayameva jānitvā. Kamuddiseyyanti ‘ayaŋ me upajjhāyo vā ācariyo vā’ ti kaŋ nāma uddiseyyanti.

Desanāvasāne upako ājīvako tathāgatassa vacanaŋ nevābhinandi, na paţikkosi. Sīsaŋ pana cāletvā jivhaŋ nillāļetvā ekapadikamaggaŋ gahetvā aññataraŋ luddakanivāsanaţţhānaŋ agamāsīti.

Upakājīvakavatthu navamaŋ.

10. Sakkapañhavatthu
Sabbadānanti imaŋ dhammadesanaŋ satthā jetavane viharanto sakkaŋ devarājānaŋ ārabbha kathesi.

Ekasmiñhi (p. 2.351) samaye tāvatiŋsadevaloke devatā sannipatitvā cattāro pañhe samuţţhāpesuŋ ‘kataraŋ dānaŋ nu kho dānesu, kataro raso rasesu, katarā rati ratīsu jeţţhakā, taņhakkhayova kasmā jeţţhakoti vuccatī’ ti? Te pañhe ekā devatāpi vinicchituŋ nāsakkhi. Eko pana devo ekaŋ devaŋ, sopi aparanti evaŋ aññamaññaŋ pucchantā dasasu cakkavāļasahassesu dvādasa saŋvaccharāni vicariŋsu. Ettakenāpi kālena pañhānaŋ atthaŋ adisvā dasasahassacakkavāļadevatā sannipatitvā catunnaŋ mahārājānaŋ santikaŋ gantvā ‘kiŋ, tātā, mahādevatāsannipāto’ ti vutte ‘cattāro pañhe samuţţhāpetvā vinicchituŋ asakkontā tumhākaŋ santikaŋ āgatamhā’ ti. ‘Kiŋ pañhaŋ nāmetaŋ, tātā’ ti. ‘Dānarasaratīsu katamā dānarasaratī nu kho seţţhā, taņhakkhayova kasmā seţţho’ ti ime pañhe vinicchituŋ asakkontā āgatamhāti. Tātā, mayampi imesaŋ atthe na jānāma, amhākaŋ pana rājā janasahassena cintite atthe cintetvā tankhaņeneva jānāti, so amhehi paññāya ca puññena ca visiţţho, etha, tassa santikaŋ gacchāmāti tameva devagaņaŋ ādāya sakkassa devarañño santikaŋ gantvā tenāpi ‘kiŋ, tātā, mahanto devasannipāto’ ti vutte tamatthaŋ ārocesuŋ. ‘Tātā, imesaŋ pañhānaŋ atthaŋ aññopi jānituŋ na sakkoti, buddhavisayā hete. Satthā panetarahi kahaŋ viharatī’ ti pucchitvā ‘jetavane’ ti sutvā ‘etha, tassa santikaŋ gamissāmā’ ti devagaņena saddhiŋ rattibhāge sakalaŋ jetavanaŋ obhāsetvā satthāraŋ upasankamitvā vanditvā ekamantaŋ ţhito ‘kiŋ, mahārāja, mahatā devasanghena āgatosī’ ti vutte, ‘bhante, devagaņena ime nāma pañhā samuţţhāpitā, añño imesaŋ atthaŋ jānituŋ samattho nāma natthi, imesaŋ no atthaŋ pakāsethā’ ti āha.

Satthā ‘sādhu mahārāja, mayā hi pāramiyo pūretvā mahāpariccāge pariccajitvā tumhādisānaŋ kankhacchedanatthameva sabbaññutaññāņaŋ paţividdhaŋ, tayā pucchitapañhesu hi sabbadānānaŋ dhammadānaŋ seţţhaŋ, sabbarasānaŋ dhammaraso seţţho, sabbaratīnaŋ dhammarati seţţhā, taņhakkhayo pana arahattaŋ sampāpakattā seţţhoyevā’ ti vatvā imaŋ gāthamāha–

354. 
‘Sabbadānaŋ (p. 2.352) dhammadānaŋ jināti,


Sabbarasaŋ dhammaraso jināti.


Sabbaratiŋ dhammarati jināti,


Taņhakkhayo sabbadukkhaŋ jinātī’ ti.

Tattha sabbadānaŋ dhammadānanti sacepi hi cakkavāļagabbhe yāva brahmalokā nirantaraŋ katvā sannisinnānaŋ buddhapaccekabuddhakhīņāsavānaŋ kadaligabbhasadisāni cīvarāni dadeyya, tasmiŋ samāgame catuppadikāya gāthāya katānumodanāva seţţhā. Tañhi dānaŋ tassā gāthāya soļasiŋ kalaŋ nāgghati. Evaŋ dhammassa desanāpi vācanampi savanampi mahantaŋ. Yena ca puggalena bahūnaŋ taŋ dhammassavanaŋ kāritaŋ, tasseva ānisaŋso mahā. Tathārūpāya eva parisāya paņītapiņđapātassa patte pūretvā dinnadānatopi sappitelādīnaŋ patte pūretvā dinnabhesajjadānatopi mahāvihārasadisānaŋ vihārānañca lohapāsādasadisānañca pāsādānaŋ anekāni satasahassāni kāretvā dinnasenāsanadānatopi anāthapiņđikādīhi vihāre ārabbha katapariccāgatopi antamaso catuppadikāya gāthāya anumodanāvasenāpi pavattitaŋ dhammadānameva varaŋ seţţhaŋ. Kiŋ kāraņā? Evarūpāni hi puññāni karontā dhammaŋ sutvāva karonti, no asutvā. Sace hi ime sattā dhammaŋ na suņeyyuŋ, uļunkamattaŋ yāgumpi kaţacchumattaŋ bhattampi na dadeyyuŋ. Iminā kāraņena sabbadānehi dhammadānameva seţţhaŋ. Apica ţhapetvā buddhe ca paccekabuddhe ca sakalakappaŋ deve vassante udakabindūni gaņetuŋ samatthāya paññāya samannāgatā sāriputtādayopi attano dhammatāya sotāpattiphalādīni adhigantuŋ nāsakkhiŋsu, assajittherādīhi kathitadhammaŋ sutvā sotāpattiphalaŋ sacchikariŋsu, satthu dhammadesanāya sāvakapāramīñāņaŋ sacchikariŋsu. Imināpi kāraņena, mahārāja, dhammadānameva seţţhaŋ. Tena vuttaŋ– ‘sabbadānaŋ dhammadānaŋ jinātī’ ti.

Sabbe pana gandharasādayopi rasā ukkaŋsato devatānaŋ sudhābhojanarasopi saŋsāravaţţe pātetvā dukkhānubhavanasseva paccayo. Yo panesa sattatiŋsabodhipakkhiyadhammasankhāto ca navalokuttaradhammasankhāto ca dhammaraso, ayameva sabbarasānaŋ seţţho. Tena vuttaŋ– ‘sabbarasaŋ dhammaraso jinātī’ ti (p. 2.353) Yāpesā puttaratidhīturatidhanarati-itthiratinaccagītavāditādiratipabhedā ca anekappabhedā ratī, sāpi saŋsāravaţţe pātetvā dukkhānubhavanasseva paccayo. Yā panesā dhammaŋ kathentassa vā suņantassa vā vācentassa vā anto uppajjamānā pīti udaggabhāvaŋ janeti, assūni pavatteti, lomahaŋsaŋ janeti, sāyaŋ saŋsāravaţţassa antaŋ katvā arahattapariyosānā hoti. Tasmā sabbaratīnaŋ evarūpā dhammaratiyeva seţţhā. Tena vuttaŋ– ‘sabbaratiŋ dhammarati jinātī’ ti taņhakkhayo pana taņhāya khayante uppannaŋ arahattaŋ sakalassapi vaţţadukkhassa abhibhavanato sabbaseţţhameva. Tena vuttaŋ– ‘taņhakkhayo sabbadukkhaŋ jinātī’ ti.

Evaŋ satthari imissā gāthāya atthaŋ kathenteyeva caturāsītiyā pāņasahassānaŋ dhammābhisamayo ahosi. Sakkopi satthu dhammakathaŋ sutvā satthāraŋ vanditvā evamāha– ‘bhante, evaŋjeţţhake nāma dhammadāne kimatthaŋ amhākaŋ pattiŋ na dāpetha, ito paţţhāya no bhikkhusanghassa kathetvā pattiŋ dāpetha, bhante’ ti. Satthā tassa vacanaŋ sutvā bhikkhusanghaŋ sannipātetvā, ‘bhikkhave, ajjādiŋ katvā mahādhammassavanaŋ vā pākatikadhammassavanaŋ vā upanisinnakathaŋ vā antamaso anumodanampi kathetvā sabbasattānaŋ pattiŋ dadeyyāthā’ ti āha.

Sakkapañhavatthu dasamaŋ.

11. Aputtakaseţţhivatthu
Hananti bhogāti imaŋ dhammadesanaŋ satthā jetavane viharanto aputtakaseţţhiŋ nāma ārabbha kathesi.

Tassa kira kālakiriyaŋ sutvā rājā pasenadi kosalo ‘aputtakaŋ sāpateyyaŋ kassa pāpuņātī’ ti pucchitvā ‘rañño’ ti sutvā sattahi divasehi tassa gehato dhanaŋ rājakulaŋ abhiharāpetvā satthu santikaŋ upasankamitvā ‘handa kuto nu tvaŋ, mahārāja, āgacchasi divādivassā’ ti vutte ‘idha, bhante, sāvatthiyaŋ seţţhi, gahapati, kālakato, tamahaŋ aputtakaŋ sāpateyyaŋ rājantepuraŋ abhiharitvā āgacchāmī’ ti āha. Sabbaŋ sutte (saŋ. ni. 1.130) āgatanayeneva veditabbaŋ.

So (p. 2.354) kira suvaņņapātiyā nānaggarasabhojane upanīte ‘evarūpaŋ nāma manussā bhuñjanti, kiŋ tumhe mayā saddhiŋ imasmiŋ gehe keļiŋ karothā’ ti bhojane upaţţhite leđđudaņđādīhi paharitvā palāpetvā ‘idaŋ manussānaŋ bhojanan’ ti kaņājakaŋ bhuñjati biļangadutiyaŋ. Vatthayānachattesupi manāpesu upaţţhāpitesu te manusse leđđudaņđādīhi paharanto palāpetvā sāņāni dhāreti, jajjararathakena yāti paņņachattakena dhāriyamānenāti evaŋ raññā ārocite satthā tassa pubbakammaŋ kathesi.

Bhūtapubbaŋ so, mahārāja, seţţhi, gahapati, tagarasikhiŋ nāma paccekabuddhaŋ piņđapātena paţipādesi. ‘Detha samaņassa piņđan’ ti vatvā so uţţhāyāsanā pakkāmi. Tasmiŋ kira assaddhe bāle evaŋ vatvā pakkante tassa bhariyā saddhā pasannā ‘cirassaŋ vata me imassa mukhato “dehī” ti vacanaŋ sutaŋ, ajja mama manorathaŋ pūrentī piņđapātaŋ dassāmī’ ti paccekabuddhassa pattaŋ gahetvā paņītabhojanassa pūretvā adāsi. Sopi nivattamāno taŋ disvā ‘kiŋ, samaņa, kiñci te laddhan’ ti pattaŋ gahetvā paņītapiņđapātaŋ disvā vippaţisārī hutvā evaŋ cintesi– ‘varametaŋ piņđapātaŋ dāsā vā kammakarā vā bhuñjeyyuŋ. Te hi imaŋ bhuñjitvā mayhaŋ kammaŋ karissanti, ayaŋ pana gantvā bhuñjitvā niddāyissati, naţţho me so piņđapāto’ ti. So bhātu ca pana ekaputtakaŋ sāpateyyassa kāraņā jīvitā voropesi. So kirassa anguliŋ gahetvā vicaranto ‘idaŋ mayhaŋ pitusantakaŋ yānakaŋ, ayaŋ tassa goņo’ ti-ādīni āha. Atha naŋ so seţţhi ‘idāni tāvesa evaŋ vadeti, imassa pana vuđđhippattakāle imasmiŋ gehe bhoge ko rakkhissatī’ ti taŋ araññaŋ netvā ekasmiŋ gacchamūle gīvāya gahetvā mūlakandaŋ viya gīvaŋ phāletvā māretvā tattheva chađđesi. Idamassa pubbakammaŋ. Tena vuttaŋ–

‘Yaŋ kho so, mahārāja, seţţhi, gahapati, tagarasikhiŋ paccekabuddhaŋ piņđapātena paţipādesi, tassa kammassa vipākena sattakkhattuŋ sugatiŋ saggaŋ lokaŋ upapajji, tasseva kammassa vipākāvasesena imissāyeva sāvatthiyā sattakkhattuŋ seţţhittaŋ kāresi. Yaŋ kho so, mahārāja, seţţhi, gahapati, datvā pacchā vippaţisārī ahosi “varametaŋ piņđapātaŋ dāsā vā kammakarā vā bhuñjeyyun” ti, tassa kammassa vipākena nāssuļārāya bhattabhogāya (p. 2.355) cittaŋ namati, nāssuļārāya vatthabhogāya, nāssuļārāya yānabhogāya, nāssuļārānaŋ pañcannaŋ kāmaguņānaŋ bhogāya cittaŋ namati. Yaŋ kho so, mahārāja, seţţhi, gahapati, bhātu ca pana ekaputtaŋ sāpateyyassa kāraņā jīvitā voropesi, tassa kammassa vipākena bahūni vassasatāni bahūni vassasahassāni bahūni vassasatasahassāni niraye paccittha, tasseva kammassa vipākāvasesena idaŋ sattamaŋ aputtakaŋ sāpateyyaŋ rājakosaŋ paveseti. Tassa kho pana, mahārāja, seţţhissa gahapatissa purāņañca puññaŋ parikkhīņaŋ, navañca puññaŋ anupacitaŋ. Ajja pana, mahārāja, seţţhi, gahapati, mahāroruve niraye paccatī’ ti (saŋ. ni. 1.131).

Rājā satthu vacanaŋ sutvā ‘aho, bhante, bhāriyaŋ kammaŋ, ettake nāma bhoge vijjamāne neva attanā paribhuñji, na tumhādise buddhe dhuravihāre viharante puññakammaŋ akāsī’ ti āha Satthā ‘evametaŋ, mahārāja, dummedhapuggalā nāma bhoge labhitvā nibbānaŋ na gavesanti, bhoge nissāya uppannataņhā panete dīgharattaŋ hanatī’ ti vatvā imaŋ gāthamāha–

355. 
‘Hananti bhogā dummedhaŋ, no ca pāragavesino;


Bhogataņhāya dummedho, hanti aññeva attanan’ ti.

Tattha no ca pāragavesinoti ye pana nibbānapāragavesino puggalā, na te bhogā hananti. Aññeva attananti bhoge nissāya uppannāya taņhāya duppañño puggalo pare viya attānameva hanatīti attho.

Desanāvasāne bahū sotāpattiphalādīni pāpuņiŋsūti.

Aputtakaseţţhivatthu ekādasamaŋ.

12. Ankuravatthu
Tiņadosānīti imaŋ dhammadesanaŋ satthā paņđukambalasilāyaŋ viharanto ankuraŋ ārabbha kathesi. Vatthu ‘ye jhānappasutā dhīrā’ ti (dha. pa. 181) gāthāya (p. 2.356) vitthāritameva. Vuttañhetaŋ tattha indakaŋ ārabbha. So kira anuruddhattherassa antogāmaŋ piņđāya paviţţhassa attano ābhataŋ kaţacchumattakaŋ bhikkhaŋ dāpesi. Tadassa puññaŋ ankurena dasavassasahassāni dvādasayojanikaŋ uddhanapantiŋ katvā dinnadānato mahapphalataraŋ jātaŋ. Tasmā evamāha. Evaŋ vutte satthā, ‘ankura, dānaŋ nāma viceyya dātuŋ vaţţati, evaŋ taŋ sukhette suvuttabījaŋ viya mahapphalaŋ hoti. Tvaŋ pana tathā nākāsi, tena te dānaŋ na mahapphalaŋ jātan’ ti imamatthaŋ vibhāvento –

‘Viceyya dānaŋ dātabbaŋ, yattha dinnaŋ mahapphalaŋ;

Viceyya dānaŋ sugatappasatthaŋ,

Ye dakkhiņeyyā idha jīvaloke.

Etesu dinnāni mahapphalāni,

Bījāni vuttāni yathāsukhette’ ti. (pe. va. 329) –

Vatvā uttarimpi dhammaŋ desento imā gāthā abhāsi–

356. 
‘ tiņadosāni khettāni, rāgadosā ayaŋ pajā;


Tasmā hi vītarāgesu, dinnaŋ hoti mahapphalaŋ.

357. 
‘ tiņadosāni khettāni, dosadosā ayaŋ pajā.


Tasmā hi vītadosesu, dinnaŋ hoti mahapphalaŋ.

358. 
‘ tiņadosāni khettāni, mohadosā ayaŋ pajā;


Tasmā hi vītamohesu, dinnaŋ hoti mahapphalaŋ.

359. 
‘ tiņadosāni khettāni, icchādosā ayaŋ pajā.


Tasmā hi vigaticchesu, dinnaŋ hoti mahapphalan’ ti.

Tattha tiņadosānīti sāmākādīni tiņāni uţţhahantāni pubbaņņāparaņņāni khettāni dūsenti, tena tāni na bahuphalāni honti. Evaŋ sattānampi anto rāgo uppajjanto satte dūseti, tena tesu dinnaŋ mahapphalaŋ na hoti Khīņāsavesu dinnaŋ pana mahapphalaŋ hoti. Tena vuttaŋ–


‘ tiņadosāni (p. 2.357) khettāni, rāgadosā ayaŋ pajā;


Tasmā hi vītarāgesu, dinnaŋ hoti mahapphalan’ ti. –

Sesagāthāsupi eseva nayo.

Desanāvasāne ankuro ca indako ca sotāpattiphale patiţţhahiŋsu, sampattānampi sātthikā dhammadesanā ahosīti.

Ankuravatthu dvādasamaŋ.

Taņhāvaggavaņņanā niţţhitā.

Catuvīsatimo vaggo.

25. Bhikkhuvaggo

1. Pañcabhikkhuvatthu
Cakkhunā (p. 2.358) saŋvaroti imaŋ dhammadesanaŋ satthā jetavane viharanto pañca bhikkhū ārabbha kathesi.

Tesu kira ekeko cakkhudvārādīsu pañcasu dvāresu ekekameva rakkhi. Athekadivasaŋ sannipatitvā ‘ahaŋ durakkhaŋ rakkhāmi, ahaŋ durakkhaŋ rakkhāmī’ ti vivaditvā ‘satthāraŋ pucchitvā imamatthaŋ jānissāmā’ ti satthāraŋ upasankamitvā, ‘bhante, mayaŋ cakkhudvārādīni rakkhantā attano attano rakkhanadvārameva durakkhanti maññāma, ko nu kho amhesu durakkhaŋ rakkhatī’ ti pucchiŋsu. Satthā ekaŋ bhikkhumpi anosādetvā, ‘bhikkhave, sabbāni petāni durakkhāneva, api ca kho pana tumhe na idāneva pañcasu ţhānesu asaŋvutā, pubbepi asaŋvutā, asaŋvutattāyeva ca paņđitānaŋ ovāde avattitvā jīvitakkhayaŋ pāpuņitthā’ ti vatvā ‘kadā, bhante’ ti tehi yācito atīte takkasilajātakassa vatthuŋ vitthāretvā rakkhasīnaŋ vasena rājakule jīvitakkhayaŋ patte pattābhisekena mahāsattena setacchattassa heţţhā rājāsane nisinnena attano sirisampattiŋ oloketvā ‘vīriyaŋ nāmetaŋ sattehi kattabbamevā’ ti udānavasena udānitaŋ–

‘Kusalūpadese dhitiyā daļhāya ca,

Anivattitattābhayabhīrutāya ca.

Na rakkhasīnaŋ vasamāgamimhase,

Sa sotthibhāvo mahatā bhayena me’ ti. (jā. 1.1.132)–

Imaŋ gāthaŋ dassetvā ‘tadāpi tumheva pañca janā takkasilāyaŋ rajjagahaņatthāya nikkhantaŋ mahāsattaŋ āvudhahatthā parivāretvā maggaŋ gacchantā antarāmagge rakkhasīhi cakkhudvārādivasena upanītesu rūpārammaņādīsu asaŋvutā paņđitassa ovāde avattitvā olīyantā rakkhasīhi khāditā jīvitakkhayaŋ pāpuņittha. Tesu pana ārammaņesu susaŋvuto piţţhito piţţhito anubandhantiŋ devavaņņiŋ yakkhiniŋ anādiyitvā sotthinā takkasilaŋ gantvā rajjaŋ (p. 2.359) patto rājā ahamevā’ ti jātakaŋ samodhānetvā, ‘bhikkhave, bhikkhunā nāma sabbāni dvārāni saŋvaritabbāni. Etāni hi saŋvaranto eva sabbadukkhā pamuccatī’ ti vatvā dhammaŋ desento imā gāthā abhāsi–

360. 
‘Cakkhunā saŋvaro sādhu, sādhu sotena saŋvaro.


Ghānena saŋvaro sādhu, sādhu jivhāya saŋvaro.

361. 
‘Kāyena saŋvaro sādhu, sādhu vācāya saŋvaro;


Manasā saŋvaro sādhu, sādhu sabbattha saŋvaro.


Sabbattha saŋvuto bhikkhu, sabbadukkhā pamuccatī’ ti.

Tattha cakkhunāti yadā hi bhikkhuno cakkhudvāre rūpārammaņaŋ āpāthamāgacchati, tadā iţţhārammaņe arajjantassa aniţţhārammaņe adussantassa asamapekkhanena mohaŋ anuppādentassa tasmiŋ dvāre saŋvaro thakanaŋ pidahanaŋ gutti katā nāma hoti. Tassa so evarūpo cakkhunā saŋvaro sādhu. Esa nayo sotadvārādīsupi. Cakkhudvārādīsuyeva pana saŋvaro vā asaŋvaro vā nuppajjati, parato pana javanavīthiyaŋ esa labbhati. Tadā hi asaŋvaro uppajjanto assaddhā akkhanti kosajjaŋ muţţhasaccaŋ aññāņanti akusalavīthiyaŋ ayaŋ pañcavidho labbhati. Saŋvaro uppajjanto saddhā khanti vīriyaŋ sati ñāņanti kusalavīthiyaŋ ayaŋ pañcavidho labbhati.

Kāyena saŋvaroti ettha pana pasādakāyopi copanakāyopi labbhati. Ubhayampi panetaŋ kāyadvārameva. Tattha pasādadvāre saŋvarāsaŋvaro kathitova. Copanadvārepi taŋvatthukā pāņātipāta-adinnādānakāmesumicchācārā. Tehi pana saddhiŋ akusalavīthiyaŋ uppajjantehi taŋ dvāraŋ asaŋvutaŋ hoti, kusalavīthiyaŋ uppajjantehi pāņātipātāveramaņi-ādīhi saŋvutaŋ. Sādhu vācāyāti etthāpi copanavācāpi vācā. Tāya saddhiŋ uppajjantehi musāvādādīhi taŋ dvāraŋ asaŋvutaŋ hoti, musāvādāveramaņi-ādīhi saŋvutaŋ. Manasā saŋvaroti etthāpi javanamanato aññena manena saddhiŋ abhijjhādayo natthi. Manodvāre pana javanakkhaņe uppajjamānehi abhijjhādīhi taŋ dvāraŋ asaŋvutaŋ hoti, anabhijjhādīhi saŋvutaŋ hoti. Sādhu sabbatthāti tesu cakkhudvārādīsu sabbesupi saŋvaro sādhu. Ettāvatā hi aţţha saŋvaradvārāni aţţha ca asaŋvaradvārāni kathitāni. Tesu aţţhasu asaŋvaradvāresu ţhito bhikkhu sakalavaţţamūlakadukkhato (p. 2.360) na muccati, saŋvaradvāresu pana ţhito sabbasmāpi vaţţamūlakadukkhā muccati. Tena vuttaŋ– ‘sabbattha saŋvuto bhikkhu, sabbadukkhā pamuccatī’ ti.

Desanāvasāne te pañca bhikkhū sotāpattiphale patiţţhahiŋsu, sampattānampi sātthikā dhammadesanā ahosīti.

Pañcabhikkhuvatthu paţhamaŋ.

2. Haŋsaghātakabhikkhuvatthu
Hatthasaŋyatoti imaŋ dhammadesanaŋ satthā jetavane viharanto ekaŋ haŋsaghātakaŋ bhikkhuŋ ārabbha kathesi.

Sāvatthivāsino kira dve sahāyakā bhikkhūsu pabbajitvā laddhūpasampadā yebhuyyena ekato vicaranti. Te ekadivasaŋ aciravatiŋ gantvā nhatvā ātape tappamānā sāraņīyakathaŋ kathentā aţţhaŋsu. Tasmiŋ khaņe dve haŋsā ākāsena gacchanti. Atheko daharabhikkhu sakkharaŋ gahetvā ‘ekassa haŋsapotakassa akkhiŋ paharissāmī’ ti āha, itaro ‘na sakkhissāmī’ ti āha. Tiţţhatu imasmiŋ passe akkhi, parapasse akkhiŋ paharissāmīti. Idampi na sakkhissasiyevāti. ‘Tena hi upadhārehī’ ti dutiyaŋ sakkharaŋ gahetvā haŋsassa pacchābhāge khipi, haŋso sakkharasaddaŋ sutvā nivattitvā olokesi. Atha naŋ itaraŋ vaţţasakkharaŋ gahetvā parapasse akkhimhi paharitvā orimakkhinā nikkhāmesi. Haŋso viravanto parivattitvā tesaŋ pādamūleyeva pati. Tattha tattha ţhitā bhikkhū disvā, ‘āvuso, buddhasāsane pabbajitvā ananucchavikaŋ vo kataŋ pāņātipātaŋ karontehī’ ti vatvā te ādāya gantvā tathāgatassa dassesuŋ.

Satthā ‘saccaŋ kira tayā bhikkhu pāņātipāto kato’ ti pucchitvā ‘saccaŋ, bhante’ ti vutte ‘bhikkhu kasmā evarūpe niyyānikasāsane pabbajitvā evamakāsi, porāņakapaņđitā anuppanne buddhe agāramajjhe (p. 2.361) vasamānā appamattakesupi ţhānesu kukkuccaŋ kariŋsu tvaŋ pana evarūpe buddhasāsane pabbajitvā kukkuccamattampi na akāsī’ ti vatvā tehi yācito atītaŋ āhari.

Atīte kururaţţhe indapattanagare dhanañcaye rajjaŋ kārente bodhisatto tassa aggamahesiyā kucchismiŋ paţisandhiŋ gahetvā anupubbena viññutaŋ patto takkasilāyaŋ sippāni uggahetvā pitarā uparajje patiţţhāpito aparabhāge pitu accayena rajjaŋ patvā dasa rājadhamme akopento kurudhamme vattittha. Kurudhammo nāma pañcasīlāni, tāni bodhisatto parisuddhāni katvā rakkhi. Yathā ca bodhisatto, evamassa mātā aggamahesī kaniţţhabhātā uparājā purohito brāhmaņo rajjugāhako amacco sārathi seţţhi doņamāpako mahāmatto dovāriko nagarasobhinī vaņņadāsīti evametesu ekādasasu janesu kurudhammaŋ rakkhantesu kalingaraţţhe dantapuranagare kalinge rajjaŋ kārente tasmiŋ raţţhe devo na vassi. Mahāsattassa pana añjanasannibho nāma mangalahatthī mahāpuñño hoti. Raţţhavāsino ‘tasmiŋ ānīte devo vassissatī’ ti saññāya rañño ārocayiŋsu. Rājā tassa hatthissa ānayanatthāya brāhmaņe pahiņi. Te gantvā mahāsattaŋ hatthiŋ yāciŋsu. Satthā tesaŋ yācanakāraņaŋ dassetuŋ āha–

‘Tava saddhañca sīlañca, viditvāna janādhipa.

Vaņņaŋ añjanavaņņena, kalingasmiŋ nimimhase’ ti. (jā. 1.3.76)–

Imaŋ tikanipāte jātakaŋ kathesi. Hatthimhi pana ānītepi deve avassante ‘so rājā kurudhammaŋ rakkhati, tenassa raţţhe devo vassatī’ ti saññāya ‘yaŋ so kurudhammaŋ rakkhati, taŋ suvaņņapaţţe likhitvā ānethā’ ti puna kālingo brāhmaņe ca amacce ca pesesi. Tesu gantvā yācantesu rājānaŋ ādiŋ katvā sabbepi te attano attano sīlesu kiñci kukkuccamattaŋ katvā ‘aparisuddhaŋ no sīlan’ ti paţikkhipitvāpi ‘na ettāvatā sīlabhedo hotī’ ti tehi punappunaŋ yācitā attano attano sīlāni kathayiŋsu. Kālingo suvaņņapaţţe likhāpetvā ābhataŋ (p. 2.362) kurudhammaŋ disvāva samādāya sādhukaŋ pūresi. Tassa raţţhe devo pāvassi, raţţhaŋ khemaŋ subhikkhaŋ ahosi. Satthā imaŋ atītaŋ āharitvā–

‘Gaņikā uppalavaņņā, puņņo dovāriko tadā;

Rajjugāho ca kaccāno, doņamāpako ca kolito.

‘Sāriputto tadā seţţhī, anuruddho ca sārathī;

Brāhmaņo kassapo thero, uparājānandapaņđito.

‘Mahesī rāhulamātā, māyādevī janettikā;

Kururājā bodhisatto, evaŋ dhāretha jātakan’ ti.–

Jātakaŋ samodhānetvā ‘bhikkhu evaŋ pubbepi paņđitā appamattakepi kukkucce uppanne attano sīlabhede āsankaŋ kariŋsu, tvaŋ pana mādisassa buddhassa sāsane pabbajitvā pāņātipātaŋ karonto atibhāriyaŋ kammamakāsi, bhikkhunā nāma hatthehi pādehi vācāya ca saŋyatena bhavitabban’ ti vatvā imaŋ gāthamāha–

362. 
‘Hatthasaŋyato pādasaŋyato,


Vācāsaŋyato saŋyatuttamo.


Ajjhattarato samāhito,


Eko santusito tamāhu bhikkhun’ ti.

Tattha hatthasaŋyatoti hatthakīļāpanādīnaŋ vā hatthena paresaŋ paharaņādīnaŋ vā abhāvena hatthasaŋyato. Dutiyapadepi eseva nayo. Vācāya pana musāvādādīnaŋ akaraņato vācāya saŋyato. Saŋyatuttamoti saŋyatattabhāvo, kāyacalanasīsukkhipanabhamukavikārādīnaŋ akārakoti attho. Ajjhattaratoti gocarajjhattasankhātāya kammaţţhānabhāvanāya rato. Samāhitoti suţţhu ţhapito. Eko santusitoti ekavihārī hutvā suţţhu tusito vipassanācārato paţţhāya attano adhigamena tuţţhamānaso. Puthujjanakalyāņakañhi ādiŋ katvā sabbepi sekhā attano adhigamena santussantīti santusitā, arahā pana ekantasantusitova. Taŋ sandhāyetaŋ vuttaŋ.

Desanāvasāne bahū sotāpattiphalādīni pāpuņiŋsūti.

Haŋsaghātakabhikkhuvatthu dutiyaŋ.

3. Kokālikavatthu
Yo (p. 2.363) mukhasaŋyatoti imaŋ dhammadesanaŋ satthā jetavane viharanto kokālikaŋ ārabbha kathesi. Vatthu ‘atha kho kokāliko bhikkhu yena bhagavā tenupasankamī’ ti sutte (saŋ. ni. 1.181 su. ni. kokālikasutta; a. ni. 10.89) āgatameva. Atthopissa aţţhakathāya vuttanayeneva veditabbo.

Kokālike pana padumaniraye uppanne dhammasabhāyaŋ kathaŋ samuţţhāpesuŋ ‘aho kokāliko bhikkhu attano mukhaŋ nissāya vināsaŋ patto, dve aggasāvake akkosantasseva hissa pathavī vivaraŋ adāsī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva, pubbepi kokāliko bhikkhu attano mukhameva nissāya naţţho’ ti vatvā tamatthaŋ sotukāmehi bhikkhūhi yācito tassa pakāsanatthaŋ atītaŋ āhari.

Atīte himavantapadese ekasmiŋ sare kacchapo vasati. Dve haŋsapotakā gocarāya carantā tena saddhiŋ vissāsaŋ katvā daļhavissāsikā hutvā ekadivasaŋ kacchapaŋ pucchiŋsu– ‘samma, amhākaŋ himavante cittakūţapabbatatale kañcanaguhāya vasanaţţhānaŋ, ramaņiyo padeso, gacchissasi amhehi saddhin’ ti. ‘Samma, ahaŋ kathaŋ gamissāmī’ ti? ‘Mayaŋ taŋ nessāma, sace mukhaŋ rakkhituŋ sakkhissasī’ ti. ‘Rakkhissāmi, sammā gahetvā maŋ gacchathā’ ti. Te ‘sādhū’ ti vatvā ekaŋ daņđakaŋ kacchapena đaŋsāpetvā sayaŋ tassa ubho koţiyo đaŋsitvā ākāsaŋ pakkhandiŋsu. Taŋ tathā haŋsehi nīyamānaŋ gāmadārakā disvā ‘dve haŋsā kacchapaŋ daņđena harantī’ ti āhaŋsu. Kacchapo ‘yadi maŋ sahāyakā nenti, tumhākaŋ ettha kiŋ hoti duţţhaceţakā’ ti vattukāmo haŋsānaŋ sīghavegatāya bārāņasinagare rājanivesanassa uparibhāgaŋ sampattakāle daţţhaţţhānato daņđakaŋ vissajjetvā ākāsangaņe patitvā dvedhā bhijji. Satthā imaŋ atītaŋ āharitvā–

‘Avadhī (p. 2.364) vata attānaŋ, kacchapo byāharaŋ giraŋ;

Suggahītasmiŋ kaţţhasmiŋ, vācāya sakiyāvadhī.

‘Etampi disvā naravīriyaseţţha,

Vācaŋ pamuñce kusalaŋ nātivelaŋ.

Passasi bahubhāņena, kacchapaŋ byasanaŋ gatan’ ti. (jā. 1.2.129-130).

Imaŋ dukanipāte bahubhāņijātakaŋ vitthāretvā, ‘bhikkhave, bhikkhunā nāma mukhasaŋyatena samacārinā anuddhatena nibbutacittena bhavitabban’ ti vatvā imaŋ gāthamāha–

363. 
‘Yo mukhasaŋyato bhikkhu, mantabhāņī anuddhato.


Atthaŋ dhammañca dīpeti, madhuraŋ tassa bhāsitan’ ti.

Tattha mukhasaŋyatoti dāsacaņđālādayopi ‘tvaŋ dujjāto, tvaŋ dussīlo’ ti-ādīnaŋ avacanatāya mukhena saŋyato. Mantabhāņīti mantā vuccati paññā, tāya bhaņanasīlo. Anuddhatoti nibbutacitto. Atthaŋ dhammañca dīpetīti bhāsitatthañceva desanādhammañca katheti. Madhuranti evarūpassa bhikkhuno bhāsitaŋ madhuraŋ nāma. Yo pana atthameva sampādeti, na pāļiŋ, pāļiŋyeva sampādeti, na atthaŋ, ubhayaŋ vā pana na sampādeti, tassa bhāsitaŋ madhuraŋ nāma na hotīti.

Desanāvasāne bahū sotāpattiphalādīni pāpuņiŋsūti.

Kokālikavatthu tatiyaŋ.

4. Dhammārāmattheravatthu
Dhammārāmoti imaŋ dhammadesanaŋ satthā jetavane viharanto dhammārāmattheraŋ ārabbha kathesi.

Satthārā kira ‘ito me catumāsaccayena parinibbānaŋ bhavissatī’ ti ārocite anekasahassā bhikkhū satthāraŋ parivāretvā vicariŋsu. Tattha puthujjanā (p. 2.365) bhikkhū assūni sandhāretuŋ nāsakkhiŋsu, khīņāsavānaŋ dhammasaŋvego uppajji. Sabbepi ‘kiŋ nu kho karissāmā’ ti vaggabandhanena vicaranti. Eko pana dhammārāmo nāma bhikkhu bhikkhūnaŋ santikaŋ na upasankamati. Bhikkhūhi ‘kiŋ, āvuso’ ti vuccamāno paţivacanampi adatvā ‘satthā kira catumāsaccayena parinibbāyissati, ahañcamhi avītarāgo, satthari dharamāneyeva vāyamitvā arahattaŋ pāpuņissāmī’ ti ekakova viharanto satthārā desitaŋ dhammaŋ āvajjeti cinteti anussarati. Bhikkhū tathāgatassa ārocesuŋ– ‘bhante, dhammārāmassa tumhesu sinehamattampi natthi, “satthā kira parinibbāyissati, kiŋ nu kho karissāmā” ti amhehi saddhiŋ sammantanamattampi na karotī’ ti. Satthā taŋ pakkosāpetvā ‘saccaŋ kira tvaŋ evaŋ karosī’ ti pucchi. ‘Saccaŋ, bhante’ ti. ‘Kiŋ kāraņā’ ti? Tumhe kira catumāsaccayena parinibbāyissatha, ahañcamhi avītarāgo, tumhesu dharantesuyeva vāyamitvā arahattaŋ pāpuņissāmīti tumhehi desitaŋ dhammaŋ āvajjāmi cintemi anussarāmīti.

Satthā ‘sādhu sādhū’ ti tassa sādhukāraŋ datvā, ‘bhikkhave, aññenāpi mayi sinehavantena bhikkhunā nāma dhammārāmasadiseneva bhavitabbaŋ. Na hi mayhaŋ mālāgandhādīhi pūjaŋ karontā mama pūjaŋ karonti nāma, dhammānudhammaŋ paţipajjantāyeva pana maŋ pūjenti nāmā’ ti vatvā imaŋ gāthamāha–

364. 
‘Dhammārāmo dhammarato, dhammaŋ anuvicintayaŋ;


Dhammaŋ anussaraŋ bhikkhu, saddhammā na parihāyatī’ ti.

Tattha nivāsanaţţhena samathavipassanādhammo ārāmo assāti dhammārāmo. Tasmiŋyeva dhamme ratoti dhammarato. Tasseva dhammassa punappunaŋ vicintanatāya dhammaŋ anuvicintayaŋ, taŋ dhammaŋ āvajjento manasikarontoti attho. Anussaranti tameva dhammaŋ anussaranto. Saddhammāti evarūpo bhikkhu sattatiŋsabhedā bodhipakkhiyadhammā navavidhalokuttaradhammā ca na parihāyatīti attho.

Desanāvasāne so bhikkhu arahatte patiţţhahi, sampattānampi sātthikā dhammadesanā ahosīti.

Dhammārāmattheravatthu catutthaŋ.

5. Vipakkhasevakabhikkhuvatthu
Salābhanti (p. 2.366) imaŋ dhammadesanaŋ satthā veļuvane viharanto aññataraŋ vipakkhasevakaŋ bhikkhuŋ ārabbha kathesi.

Tassa kireko devadattapakkhiko bhikkhu sahāyo ahosi. So taŋ bhikkhūhi saddhiŋ piņđāya caritvā katabhattakiccaŋ āgacchantaŋ disvā ‘kuhiŋ gatosī’ ti pucchi. ‘Asukaţţhānaŋ nāma piņđāya caritun’ ti. ‘Laddho te piņđapāto’ ti? ‘Āma, laddho’ ti. ‘Idha amhākaŋ mahālābhasakkāro, katipāhaŋ idheva hohī’ ti. So tassa vacanena katipāhaŋ tattha vasitvā sakaţţhānameva agamāsi Atha naŋ bhikkhū ‘ayaŋ, bhante, devadattassa uppannalābhasakkāraŋ paribhuñjati, devadattassa pakkhiko eso’ ti tathāgatassa ārocesuŋ. Satthā taŋ pakkosāpetvā ‘saccaŋ kira tvaŋ evamakāsī’ ti pucchi. ‘Āma, bhante, ahaŋ tattha ekaŋ daharaŋ nissāya katipāhaŋ vasiŋ, na ca pana devadattassa laddhiŋ rocemī’ ti. Atha naŋ bhagavā ‘kiñcāpi tvaŋ laddhiŋ na rocesi, diţţhadiţţhakānaŋyeva pana laddhiŋ rocento viya vicarasi. Na tvaŋ idāneva evaŋ karosi, pubbepi evarūpoyevā’ ti vatvā ‘idāni tāva, bhante, amhehi sāmaŋ diţţho, pubbe panesa kesaŋ laddhiŋ rocento viya vicari, ācikkhatha no’ ti bhikkhūhi yācito atītaŋ āharitvā–

‘Purāņacorāna vaco nisamma,

Mahiļāmukho pothayamanvacārī.

Susaññatānañhi vaco nisamma,

Gajuttamo sabbaguņesu aţţhā’ ti. (jā. 1.1.26) –

Imaŋ mahiļāmukhajātakaŋ vitthāretvā, ‘bhikkhave, bhikkhunā nāma sakalābheneva santuţţhena bhavitabbaŋ, paralābhaŋ patthetuŋ na vaţţati. Paralābhaŋ patthentassa hi jhānavipassanāmaggaphalesu ekadhammopi nuppajjati, sakalābhasantuţţhasseva pana jhānādīni uppajjantī’ ti vatvā dhammaŋ desento imā gāthā abhāsi–

365. 
‘Salābhaŋ nātimaññeyya, nāññesaŋ pihayaŋ care;


Aññesaŋ pihayaŋ bhikkhu, samādhiŋ nādhigacchati.

366. 
‘Appalābhopi (p. 2.367) ce bhikkhu, salābhaŋ nātimaññati.


Taŋ ve devā pasaŋsanti, suddhājīviŋ atanditan’ ti.

Tattha salābhanti attano uppajjanakalābhaŋ. Sapadānacārañhi parivajjetvā anesanāya jīvikaŋ kappento salābhaŋ atimaññati hīļeti jigucchati nāma. Tasmā evaŋ akaraņena salābhaŋ nātimaññeyya. Aññesaŋ pihayanti aññesaŋ lābhaŋ patthento na careyyāti attho. Samādhiŋ nādhigacchatīti aññesañhi lābhaŋ pihayanto tesaŋ cīvarādikaraņe ussukkaŋ āpanno bhikkhu appanāsamādhiŋ vā upacārasamādhiŋ vā nādhigacchati. Salābhaŋ nātimaññatīti appalābhopi samāno uccanīcakule paţipāţiyā sapadānaŋ caranto bhikkhu salābhaŋ nātimaññati nāma. Taŋ veti taŋ evarūpaŋ bhikkhuŋ sārajīvitatāya suddhājīviŋ janghabalaŋ nissāya jīvitakappanena akusītatāya atanditaŋ devā pasaŋsanti thomentīti attho.

Desanāvasāne bahū sotāpattiphalādīni pāpuņiŋsūti.

Vipakkhasevakabhikkhuvatthu pañcamaŋ.

6. Pañcaggadāyakabrāhmaņavatthu
Sabbasoti imaŋ dhammadesanaŋ satthā jetavane viharanto pañcaggadāyakaŋ nāma brāhmaņaŋ ārabbha kathesi.

So kira sasse khette ţhitakāleyeva khettaggaŋ nāma deti, khalakāle khalaggaŋ nāma deti, khalabhaņđakāle khalabhaņđaggaŋ nāma deti, ukkhalikakāle kumbhaggaŋ nāma deti, pātiyaŋ vađđhitakāle pātaggaŋ nāma detīti imāni pañca aggadānāni deti, sampattassa adatvā nāma na bhuñjati. Tenassa pañcaggadāyakotveva nāmaŋ ahosi. Satthā tassa ca brāhmaņiyā cassa tiņņaŋ phalānaŋ upanissayaŋ disvā brāhmaņassa bhojanavelāyaŋ gantvā dvāre aţţhāsi. Sopi dvārapamukhe antogehābhimukho nisīditvā bhuñjati, satthāraŋ dvāre ţhitaŋ na passati. Brāhmaņī pana taŋ parivisamānā satthāraŋ disvā cintesi– ‘ayaŋ brāhmaņo pañcasu (p. 2.368) ţhānesu aggaŋ datvā bhuñjati, idāni ca samaņo gotamo āgantvā dvāre ţhito. Sace brāhmaņo etaŋ disvā attano bhattaŋ haritvā dassati, punapāhaŋ pacituŋ na sakkhissāmī’ ti. Sā ‘evaŋ ayaŋ samaņaŋ gotamaŋ na passissatī’ ti satthu piţţhiŋ datvā tassa pacchato taŋ paţicchādentī onamitvā puņņacandaŋ pāņinā paţicchādentī viya aţţhāsi. Tathā ţhitā eva ca pana ‘gato nu kho no’ ti satthāraŋ ađđhakkhikena olokesi. Satthā tattheva aţţhāsi. Brāhmaņassa pana savanabhayena ‘aticchathā’ ti na vadeti, osakkitvā pana saņikameva ‘aticchathā’ ti āha Satthā ‘na gamissāmī’ ti sīsaŋ cālesi. Lokagarunā buddhena ‘na gamissāmī’ ti sīse cālite sā sandhāretuŋ asakkontī mahāhasitaŋ hasi. Tasmiŋ khaņe satthā gehābhimukhaŋ obhāsaŋ muñci. Brāhmaņopi piţţhiŋ datvā nisinnoyeva brāhmaņiyā hasitasaddaŋ sutvā chabbaņņānañca rasmīnaŋ obhāsaŋ oloketvā satthāraŋ addasa. Buddhā hi nāma gāme vā araññe vā hetusampannānaŋ attānaŋ adassetvā na pakkamanti. Brāhmaņopi satthāraŋ disvā, ‘bhoti nāsitomhi tayā, rājaputtaŋ āgantvā dvāre ţhitaŋ mayhaŋ anācikkhantiyā bhāriyaŋ te kammaŋ katan’ ti vatvā ađđhabhuttaŋ bhojanapātiŋ ādāya satthu santikaŋ gantvā, ‘bho gotama, ahaŋ pañcasu ţhānesu aggaŋ datvāva bhuñjāmi, ito ca me majjhe bhinditvā ekova bhattakoţţhāso bhutto, eko koţţhāso avasiţţho, paţiggaņhissasi me idaŋ bhattan’ ti. Satthā ‘na me tava ucchiţţhabhattena attho’ ti avatvā, ‘brāhmaņa, aggampi mayhameva anucchavikaŋ, majjhe bhinditvā ađđhabhuttabhattampi, carimakabhattapiņđopi mayhameva anucchaviko. Mayañhi, brāhmaņa, paradattūpajīvipetasadisā’ ti vatvā imaŋ gāthamāha–

‘Yadaggato majjhato sesato vā,

Piņđaŋ labhetha paradattūpajīvī.

Nālaŋ thutuŋ nopi nipaccavādī,

Taŋ vāpi dhīrā muni vedayantī’ ti. (su. ni. 219).

Brāhmaņo taŋ sutvāva pasannacitto hutvā ‘aho acchariyaŋ, dīpasāmiko nāma rājaputto “na me tava ucchiţţhabhattena attho” ti avatvā evaŋ vakkhatī’ ti dvāre ţhitakova satthāraŋ pañhaŋ pucchi– ‘bho gotama (p. 2.369) tumhe attano sāvake bhikkhūti vadatha, kittāvatā bhikkhu nāma hotī’ ti. Satthā ‘kathaŋrūpā nu kho imassa dhammadesanā sappāyā’ ti upadhārento ‘ime dvepi janā kassapabuddhakāle “nāmarūpan” ti vadantānaŋ kathaŋ suņiŋsu, nāmarūpaŋ avissajjitvāva nesaŋ dhammaŋ desetuŋ vaţţatī’ ti, ‘brāhmaņa, nāme ca rūpe ca arajjanto asajjanto asocanto bhikkhu nāma hotī’ ti vatvā imaŋ gāthamāha–

367. 
‘Sabbaso nāmarūpasmiŋ, yassa natthi mamāyitaŋ.


Asatā ca na socati, sa ve bhikkhūti vuccatī’ ti.

Tattha sabbasoti sabbasmimpi vedanādīnaŋ catunnaŋ, rūpakkhandhassa cāti pañcannaŋ khandhānaŋ vasena pavatte nāmarūpe. Mamāyitanti yassa ahanti vā mamanti vā gāho natthi. Asatā ca na socatīti tasmiñca nāmarūpe khayavayaŋ patte ‘mama rūpaŋ khīņaŋ …pe… mama viññāņaŋ khīņan’ ti na socati na vihaññati, ‘khayavayadhammaŋ me khīņan’ ti passati. Sa veti so evarūpo vijjamānepi nāmarūpe mamāyitarahitopi asatāpi tena asocanto bhikkhūti vuccatīti attho.

Desanāvasāne ubhopi jayampatikā anāgāmiphale patiţţhahiŋsu, sampattānampi sātthikā dhammadesanā ahosīti.

Pañcaggadāyakabrāhmaņavatthu chaţţhaŋ.

7. Sambahulabhikkhuvatthu
Mettāvihārīti imaŋ dhammadesanaŋ satthā jetavane viharanto sambahule bhikkhū ārabbha kathesi.

Ekasmiñhi samaye āyasmante mahākaccāne avantijanapade kuraragharaŋ nissāya pavattapabbate viharante soņo nāma koţikaņņo upāsako therassa dhammakathāya pasīditvā therassa santike pabbajitukāmo (p. 2.370) therena ‘dukkaraŋ kho, soņa, yāvajīvaŋ ekabhattaŋ ekaseyyaŋ brahmacariyan’ ti vatvā dve vāre paţikkhittopi pabbajjāya ativiya ussāhajāto tatiyavāre theraŋ yācitvā pabbajitvā appabhikkhukattā dakkhiņāpathe tiņņaŋ vassānaŋ accayena laddhūpasampado satthāraŋ sammukhā daţţhukāmo hutvā upajjhāyaŋ āpucchitvā tena dinnaŋ sāsanaŋ gahetvā anupubbena jetavanaŋ gantvā satthāraŋ vanditvā katapaţisanthāro satthārā ekagandhakuţiyaŋyeva anuññātasenāsano bahudeva rattiŋ ajjhokāse vīthināmetvā rattibhāge gandhakuţiŋ pavisitvā attano pattasenāsane taŋ rattibhāgaŋ vītināmetvā paccūsasamaye satthārā ajjhiţţho soļasa aţţhakavaggikāni (su. ni. 772 ādayo) sabbāneva sarabhaññena abhaņi. Athassa bhagavā sarabhaññapariyosāne abbhānumodento– ‘sādhu sādhu, bhikkhū’ ti sādhukāraŋ adāsi. Satthārā dinnasādhukāraŋ sutvā bhūmaţţhakadevā nāgā supaņņāti evaŋ yāva brahmalokā ekasādhukārameva ahosi.

Tasmiŋ khaņe jetavanato vīsayojanasatamatthake kuraragharanagare therassa mātu mahā-upāsikāya gehe adhivatthā devatāpi mahantena saddena sādhukāramadāsi. Atha naŋ upāsikā āha– ‘ko esa sādhukāraŋ detī’ ti? Ahaŋ, bhaginīti. Kosi tvanti? Tava gehe adhivatthā, devatāti. Tvaŋ ito pubbe mayhaŋ sādhukāraŋ adatvā ajja kasmā desīti? Nāhaŋ tuyhaŋ sādhukāraŋ dammīti. Atha kassa te sādhukāro dinnoti? Tava puttassa koţikaņņassa soņattherassāti. Kiŋ me puttena katanti? Putto te ajja satthārā saddhiŋ ekagandhakuţiyaŋ vasitvā dhammaŋ desesi, satthā tava puttassa dhammaŋ sutvā pasanno sādhukāramadāsi. Tenassa mayāpi sādhukāro dinno. Sammāsambuddhassa hi sādhukāraŋ sampaţicchitvā bhūmaţţhakadeve ādiŋ katvā yāva brahmalokā ekasādhukārameva jātanti. Kiŋ pana, sāmi, mama puttena satthu dhammo kathito, satthārā mama puttassa kathitoti? Tava puttena satthu kathitoti. Evaŋ devatāya kathentiyāva upāsikāya pañcavaņņā pīti uppajjitvā sakalasarīraŋ phari.

Athassā etadahosi– ‘sace me putto satthārā saddhiŋ ekagandhakuţiyaŋ vasitvā satthu dhammaŋ kathetuŋ sakkhi mayhampi kathetuŋ sakkhissatiyeva (p. 2.371) Puttassa āgatakāle dhammassavanaŋ kāretvā dhammakathaŋ suņissāmī’ ti. Soņattheropi kho satthārā sādhukāre dinne ‘ayaŋ me upajjhāyena dinnasāsanaŋ ārocetuŋ kālo’ ti bhagavantaŋ paccantimesu janapadesu vinayadharapañcamena gaņena upasampadaŋ ādiŋ katvā (mahāva. 259) pañca vare yācitvā katipāhaŋ satthu santikeyeva vasitvā ‘upajjhāyaŋ passissāmī’ ti satthāraŋ āpucchitvā jetavanā nikkhamitvā anupubbena upajjhāyassa santikaŋ agamāsi.

Thero punadivase taŋ ādāya piņđāya caranto mātu upāsikāya gehadvāraŋ agamāsi. Sāpi puttaŋ disvā tuţţhamānasā vanditvā sakkaccaŋ parivisitvā pucchi– ‘saccaŋ kira tvaŋ, tāta, satthārā saddhiŋ ekagandhakuţiyaŋ vasitvā satthu dhammakathaŋ kathesī’ ti. ‘Upāsike, tuyhaŋ kena idaŋ kathitan’ ti? ‘Tāta, imasmiŋ gehe adhivatthā devatā mahantena saddena sādhukāraŋ datvā mayā “ko eso” ti vutte “ahan” ti vatvā evañca evañca kathesi. Taŋ sutvā mayhaŋ etadahosi – “sace me putto satthu dhammakathaŋ kathesi, mayhampi kathetuŋ sakkhissatī” ti. Atha naŋ āha– “tāta, yato tayā satthu sammukhā dhammo kathito, mayhampi kathetuŋ sakkhissasi eva. Asukadivase nāma dhammassavanaŋ kāretvā tava dhammaŋ suņissāmi, tātā”‘ ti. So adhivāsesi. Upāsikā bhikkhusanghassa dānaŋ datvā pūjaŋ katvā ‘puttassa me dhammakathaŋ suņissāmī’ ti ekameva dāsiŋ geharakkhikaŋ ţhapetvā sabbaŋ parijanaŋ ādāya antonagare dhammassavanatthāya kārite maņđape alankatadhammāsanaŋ abhiruyha dhammaŋ desentassa puttassa dhammakathaŋ sotuŋ agamāsi.

Tasmiŋ pana kāle navasatā corā tassā upāsikāya gehe otāraŋ olokentā vicaranti. Tassā pana gehaŋ sattahi pākārehi parikkhittaŋ sattadvārakoţţhakayuttaŋ, tattha tesu tesu ţhānesu caņđasunakhe bandhitvā ţhapayiŋsu. Antogehe chadanassa udakapātaţţhāne pana parikhaŋ khaņitvā tipunā pūrayiŋsu. Taŋ divā ātapena vilīnaŋ pakkuthitaŋ viya tiţţhati, rattiŋ kaţhinaŋ kakkhaļaŋ hutvā tiţţhati. Tassānantarā mahantāni ayasanghāţakāni nirantaraŋ bhūmiyaŋ odahiŋsu. Iti imañcārakkhaŋ upāsikāya ca antogehe ţhitabhāvaŋ paţicca te corā okāsaŋ alabhantā taŋ divasaŋ tassā gatabhāvaŋ ñatvā umangaŋ bhinditvā tipuparikhāya (p. 2.372) ca ayasanghāţakānañca heţţhābhāgeneva gehaŋ pavisitvā corajeţţhakaŋ tassā santikaŋ pahiņiŋsu ‘sace sā amhākaŋ idha paviţţhabhāvaŋ sutvā nivattitvā gehābhimukhī āgacchati, asinā naŋ paharitvā mārethā’ ti. So gantvā tassā santike aţţhāsi.

Corāpi antogehe dīpaŋ jāletvā kahāpaņagabbhadvāraŋ vivariŋsu. Sā dāsī core disvā upāsikāya santikaŋ gantvā, ‘ayye, bahū corā gehaŋ pavisitvā kahāpaņagabbhadvāraŋ vivariŋsū’ ti ārocesi. ‘Corā attanā diţţhakahāpaņe harantu, ahaŋ mama puttassa dhammakathaŋ suņāmi, mā me dhammassa antarāyaŋ kari, gehaŋ gacchā’ ti taŋ pahiņi. Corāpi kahāpaņagabbhaŋ tucchaŋ katvā rajatagabbhaŋ vivariŋsu. Sā punapi gantvā tamatthaŋ ārocesi. Upāsikāpi ‘corā attanā icchitaŋ harantu, mā me antarāyaŋ karī’ ti puna taŋ pahiņi. Corā rajatagabbhampi tucchaŋ katvā suvaņņagabbhaŋ vivariŋsu. Sā punapi gantvā upāsikāya tamatthaŋ ārocesi. Atha naŋ upāsikā āmantetvā, ‘bhoti je tvaŋ anekavāraŋ mama santikaŋ āgatā, “corā yathārucitaŋ harantu, ahaŋ mama puttassa dhammakathaŋ suņāmi, mā me antarāyaŋ karī” ti mayā vuttāpi mama kathaŋ anādiyitvā punappunaŋ āgacchasiyeva. Sace idāni tvaŋ āgacchissasi, jānissāmi te kattabbaŋ, gehameva gacchā’ ti pahiņi.

Corajeţţhako tassā kathaŋ sutvā ‘evarūpāya itthiyā santakaŋ harantānaŋ asani patitvā matthakaŋ bhindeyyā’ ti corānaŋ santikaŋ gantvā ‘sīghaŋ upāsikāya santakaŋ paţipākatikaŋ karothā’ ti āha. Te kahāpaņehi kahāpaņagabbhaŋ, rajatasuvaņņehi rajatasuvaņņagabbhe puna pūrayiŋsu. Dhammatā kiresā, yaŋ dhammo dhammacārinaŋ rakkhati. Tenevāha–

‘Dhammo have rakkhati dhammacāriŋ,

Dhammo suciņņo sukhamāvahāti.

Esānisaŋso dhamme suciņņe,

Na duggatiŋ gacchati dhammacārī’ ti. (theragā. 303 jā. 1.10.102).

Corāpi gantvā dhammassavanaţţhāne aţţhaŋsu. Theropi dhammaŋ kathetvā vibhātāya rattiyā āsanā otari. Tasmiŋ khaņe corajeţţhako upāsikāya (p. 2.373) pādamūle nipajjitvā ‘khamāhi me, ayye’ ti āha. ‘Kiŋ idaŋ, tātā’ ti? ‘Ahañhi tumhesu āghātaŋ katvā tumhe māretukāmo aţţhāsin’ ti. ‘Tena hi te, tāta, khamāmī’ ti. Sesacorāpi tatheva vatvā, ‘tātā, khamāmī’ ti vutte āhaŋsu– ‘ayye, sace no khamatha, puttassa vo santike amhākaŋ pabbajjaŋ dāpethā’ ti. Sā puttaŋ vanditvā āha– ‘tāta, ime corā mama guņesu tumhākañca dhammakathāya pasannā pabbajjaŋ yācanti, pabbājetha ne’ ti. Thero ‘sādhū’ ti vatvā tehi nivatthavatthānaŋ dasāni chindāpetvā tambamattikāya rajāpetvā te pabbājetvā sīlesu patiţţhāpesi. Upasampannakāle ca nesaŋ ekekassa visuŋ visuŋ kammaţţhānamadāsi. Te navasatā bhikkhū visuŋ visuŋ navasatakammaţţhānāni gahetvā ekaŋ pabbataŋ abhiruyha tassa tassa rukkhassa chāyāya nisīditvā samaņadhammaŋ kariŋsu.

Satthā vīsayojanasatamatthake jetavanamahāvihāre nisinnova te bhikkhū oloketvā tesaŋ cariyavasena dhammadesanaŋ vavatthāpetvā obhāsaŋ pharitvā sammukhe nisīditvā kathento viya imā gāthā abhāsi–

368. 
‘Mettāvihārī yo bhikkhu, pasanno buddhasāsane;


Adhigacche padaŋ santaŋ, sankhārūpasamaŋ sukhaŋ.

369. 
‘Siñca bhikkhu imaŋ nāvaŋ, sittā te lahumessati.


Chetvā rāgañca dosañca, tato nibbānamehisi.

370. 
‘Pañca chinde pañca jahe, pañca cuttari bhāvaye.


Pañcasangātigo bhikkhu, oghatiņņoti vuccati.

371. 
‘Jhāya bhikkhu mā pamādo,


Mā te kāmaguņe ramessu cittaŋ.


Mā lohaguļaŋ gilī pamatto,


Mā kandī dukkhamidanti dayhamāno.

372. 
‘Natthi (p. 2.374) jhānaŋ apaññassa, paññā natthi ajhāyato.


Yamhi jhānañca paññā ca, sa ve nibbānasantike.

373. 
‘Suññāgāraŋ paviţţhassa, santacittassa bhikkhuno.


Amānusī ratī hoti, sammā dhammaŋ vipassato.

374. 
‘Yato yato sammasati, khandhānaŋ udayabbayaŋ;


Labhatī pītipāmojjaŋ, amataŋ taŋ vijānataŋ.

375. 
‘Tatrāyamādi bhavati, idha paññassa bhikkhuno;


Indriyagutti santuţţhi, pātimokkhe ca saŋvaro.

376. 
‘Mitte bhajassu kalyāņe, suddhājīve atandite;


Paţisanthāravutyassa, ācārakusalo siyā.


Tato pāmojjabahulo, dukkhassantaŋ karissatī’ ti.

Tattha mettāvihārīti mettākammaţţhāne kammaŋ karontopi mettāvasena tikacatukkajjhāne nibbattetvā ţhitopi mettāvihārīyeva nāma. Pasannoti yo pana buddhasāsane pasanno hoti, pasādaŋ rocetiyevāti attho. Padaŋ santanti nibbānassetaŋ nāmaŋ. Evarūpo hi bhikkhu santaŋ koţţhāsaŋ sabbasankhārānaŋ upasantatāya sankhārūpasamaŋ, paramasukhatāya sukhanti laddhanāmaŋ nibbānaŋ adhigacchati, vindatiyevāti attho.

Siñca bhikkhu imaŋ nāvanti bhikkhu imaŋ attabhāvasankhātaŋ nāvaŋ micchāvitakkodakaŋ chađđento siñca. Sittā te lahumessatīti yathā hi mahāsamudde udakasseva bharitā nāvā chiddāni pidahitvā udakassa sittatāya sittā sallahukā hutvā mahāsamudde anosīditvā sīghaŋ supaţţanaŋ gacchati, evaŋ tavāpi ayaŋ micchāvitakkodakabharitā attabhāvanāvā cakkhudvārādichiddāni saŋvarena pidahitvā uppannassa micchāvitakkodakassa sittatāya sittā sallahukā saŋsāravaţţe anosīditvā sīghaŋ nibbānaŋ gamissati. Chetvāti rāgadosabandhanāni chinda. Etāni hi chinditvā arahattappatto tato aparabhāge anupādisesanibbānameva ehisi, gamissasīti attho.

Pañca (p. 2.375) chindeti heţţhā-apāyasampāpakāni pañcorambhāgiyasaŋyojanāni pāde baddharajjuŋ puriso satthena viya heţţhāmaggattayena chindeyya. Pañca jaheti uparidevalokasampāpakāni pañcuddhambhāgiyasaŋyojanāni puriso gīvāya baddharajjukaŋ viya arahattamaggena jaheyya pajaheyya, chindeyyāti attho. Pañca cuttari bhāvayeti uddhambhāgiyasaŋyojanānaŋ pahānatthāya saddhādīni pañcindriyāni uttari bhāveyya. Pañcasangātigoti evaŋ sante pañcannaŋ rāgadosamohamānadiţţhisangānaŋ atikkamanena pañcasangātigo bhikkhu oghatiņņoti vuccati, cattāro oghe tiņņoyevāti vuccatīti attho.

Jhāya bhikkhūti bhikkhu tvaŋ dvinnaŋ jhānānaŋ vasena jhāya ceva, kāyakammādīsu ca appamattavihāritāya mā pamajji. Ramessūti pañcavidhe ca kāmaguņe te cittaŋ mā ramessu. Mā lohaguļanti sativossaggalakkhaņena hi pamādena pamattā niraye tattaŋ lohaguļaŋ gilanti, tena taŋ vadāmi ‘mā pamatto hutvā lohaguļaŋ gili, mā niraye đayhamāno “dukkhamidan” ti kandī’ ti attho.

Natthi jhānanti jhānuppādikāya vāyāmapaññāya apaññassa jhānaŋ nāma natthi. Paññā natthīti ajhāyantassa ‘samāhito bhikkhu yathābhūtaŋ jānāti passatī’ ti vuttalakkhaņā paññā natthi. Yamhi jhānañca paññā cāti yamhi puggale idaŋ ubhayampi atthi, so nibbānassa santike ţhitoyevāti attho.

Suññāgāraŋ paviţţhassāti kismiñcideva vivittokāse kammaţţhānaŋ avijahitvā kammaţţhānamanasikārena nisinnassa. Santacittassāti nibbutacittassa. Sammāti hetunā kāraņena dhammaŋ vipassantassa vipassanāsankhātā amānusī rati aţţhasamāpattisankhātā dibbāpi rati hoti uppajjatīti attho.

Yato yato sammasatīti aţţhatiŋsāya ārammaņesu kammaŋ karonto yena yenākārena, purebhattādīsu vā kālesu yasmiŋ yasmiŋ attanā abhirucite kāle, abhirucite vā kammaţţhāne kammaŋ karonto sammasati. Udayabbayanti pañcannaŋ khandhānaŋ pañcavīsatiyā lakkhaņehi udayaŋ (p. 2.376) pañcavīsatiyā eva ca lakkhaņehi vayaŋ. Pītipāmojjanti evaŋ khandhānaŋ udayabbayaŋ sammasanto dhammapītiŋ dhammapāmojjañca labhati. Amatanti taŋ sappaccaye nāmarūpe pākaţe hutvā upaţţhahante uppannaŋ pītipāmojjaŋ amatanibbānasampāpakattā vijānataŋ paņđitānaŋ amatamevāti attho.

Tatrāyamādi bhavatīti tatra ayaŋ ādi, idaŋ pubbaţţhānaŋ hoti. Idha paññassāti imasmiŋ sāsane paņđitabhikkhuno. Idāni ‘taŋ ādī’ ti vuttaŋ pubbaţţhānaŋ dassento indriyaguttīti-ādimāha. Catupārisuddhisīlañhi pubbaţţhānaŋ nāma. Tattha indriyaguttīti indriyasaŋvaro. Santuţţhīti catupaccayasantoso. Tena ājīvapārisuddhi ceva paccayasannissitañca sīlaŋ kathitaŋ. Pātimokkheti pātimokkhasankhāte jeţţhakasīle paripūrakāritā kathitā.

Mitte bhajassu kalyāņeti vissaţţhakammante apatirūpasahāye vajjetvā sādhujīvitāya suddhājīve janghabalaŋ nissāya jīvikakappanāya akusīte atandite kalyāņamitte bhajassu, sevassūti attho. Paţisanthāravutyassāti āmisapaţisanthārena ca dhammapaţisanthārena ca sampannavuttitāya paţisanthāravutti assa, paţisanthārassa kārakā bhaveyyāti attho. Ācārakusaloti sīlampi ācāro, vattapaţivattampi ācāro. Tattha kusalo siyā, cheko bhaveyyāti attho. Tato pāmojjabahuloti tato paţisanthāravuttito ca ācārakosallato ca uppannena dhammapāmojjena pāmojjabahulo hutvā taŋ sakalassāpi vaţţadukkhassa antaŋ karissatīti attho.

Evaŋ satthārā desitāsu imāsu gāthāsu ekamekissāya gāthāya pariyosāne ekamekaŋ bhikkhusataŋ nisinnanisinnaţţhāneyeva saha paţisambhidāhi arahattaŋ patvā vehāsaŋ abbhuggantvā sabbepi te bhikkhū ākāseneva vīsayojanasatikaŋ kantāraŋ atikkamitvā tathāgatassa suvaņņavaņņaŋ sarīraŋ vaņņentā thomentā pāde vandiŋsūti.

Sambahulabhikkhuvatthu sattamaŋ.

8. Pañcasatabhikkhuvatthu
Vassikā (p. 2.377) viya pupphānīti imaŋ dhammadesanaŋ satthā jetavane viharanto pañcasate bhikkhū ārabbha kathesi.

Te kira satthu santike kammaţţhānaŋ gahetvā araññe samaņadhammaŋ karontā pātova pupphitāni vassikapupphāni sāyaŋ vaņţato muccantāni disvā ‘pupphānaŋ vaņţehi muccanato mayaŋ paţhamataraŋ rāgādīhi muccissāmā’ ti vāyamiŋsu. Satthā te bhikkhū oloketvā, ‘bhikkhave, bhikkhunā nāma vaņţato muccanapupphena viya dukkhato muccituŋ vāyamitabbamevā’ ti vatvā gandhakuţiyaŋ nisinnova ālokaŋ pharitvā imaŋ gāthamāha–

377. 
‘Vassikā viya pupphāni, maddavāni pamuñcati.


Evaŋ rāgañca dosañca, vippamuñcetha bhikkhavo’ ti.

Tattha vassikāti sumanā. Maddavānīti milātāni. Idaŋ vuttaŋ hoti– yathā vassikā hiyyo pupphitapupphāni punadivase purāņabhūtāni muñcati, vaņţato vissajjeti, evaŋ tumhepi rāgādayo dose vippamuñcethāti.

Desanāvasāne sabbepi te bhikkhū arahatte patiţţhahiŋsūti.

Pañcasatabhikkhuvatthu aţţhamaŋ.

9. Santakāyattheravatthu
Santakāyoti imaŋ dhammadesanaŋ satthā jetavane viharanto santakāyattheraŋ nāma ārabbha kathesi.

Tassa kira hatthapādakukkuccaŋ nāma nāhosi, kāyavijambhanarahito santa-attabhāvova ahosi. So kira sīhayonito āgato thero. Sīhā kira ekadivasaŋ gocaraŋ gahetvā rajatasuvaņņamaņipavāļaguhānaŋ aññataraŋ pavisitvā manosilātale haritālacuņņesu sattāhaŋ nipajjitvā sattame divase uţţhāya nipannaţţhānaŋ oloketvā sace nanguţţhassa vā kaņņānaŋ vā hatthapādānaŋ vā calitattā manosilāharitālacuņņānaŋ vippakiņņataŋ passanti, ‘na te idaŋ jātiyā vā gottassa vā patirūpan’ ti (p. 2.378) puna sattāhaŋ nirāhārā nipajjanti, cuņņānaŋ pana vippakiņņabhāve asati ‘idaŋ te jātigottānaŋ anucchavikan’ ti āsayā nikkhamitvā vijambhitvā disā anuviloketvā tikkhattuŋ sīhanādaŋ naditvā gocarāya pakkamanti. Evarūpāya sīhayoniyā āgato ayaŋ bhikkhu. Tassa kāyasamācāraŋ disvā bhikkhū satthu ārocesuŋ– ‘na no, bhante, santakāyattherasadiso bhikkhu diţţhapubbo. Imassa hi nisinnaţţhāne hatthacalanaŋ vā pādacalanaŋ vā kāyavijambhitā vā natthī’ ti. Taŋ sutvā satthā, ‘bhikkhave, bhikkhunā nāma santakāyattherena viya kāyādīhi upasanteneva bhavitabban’ ti vatvā imaŋ gāthamāha–

378. 
‘Santakāyo santavāco, santavā susamāhito;


Vantalokāmiso bhikkhu, upasantoti vuccatī’ ti.

Tattha santakāyoti pāņātipātādīnaŋ abhāvena santakāyo, musāvādādīnaŋ abhāvena santavāco, abhijjhādīnaŋ abhāvena santavā, kāyādīnaŋ tiņņampi suţţhu samāhitattā susamāhito, catūhi maggehi lokāmisassa vantatāya vantalokāmiso bhikkhu abbhantare rāgādīnaŋ upasantatāya upasantoti vuccatīti attho.

Desanāvasāne so thero arahatte patiţţhahi, sampattānampi sātthikā dhammadesanā ahosīti.

Santakāyattheravatthu navamaŋ.

10. Nangalakulattheravatthu
Attanā codayattānanti imaŋ dhammadesanaŋ satthā jetavane viharanto nangalakulattheraŋ ārabbha kathesi.

Eko kira duggatamanusso paresaŋ bhatiŋ katvā jīvati, taŋ eko bhikkhu pilotikakhaņđanivatthaŋ nangalaŋ ukkhipitvā gacchantaŋ disvā evamāha– ‘kiŋ pana te evaŋ jīvanato pabbajituŋ na varan’ ti. Ko maŋ, bhante, evaŋ jīvantaŋ pabbājessatīti? Sace pabbajissasi ahaŋ taŋ pabbājessāmīti. Sādhu bhante (p. 2.379) sace maŋ pabbājessatha, pabbajissāmīti. Atha naŋ so thero jetavanaŋ netvā sahatthena, nhāpetvā māļake ţhapetvā pabbājetvā nivatthapilotikakhaņđena saddhiŋ nangalaŋ māļakasīmāyameva rukkhasākhāyaŋ ţhapāpesi. So upasampannakālepi nangalakulattherotveva paññāyi. So buddhānaŋ uppannalābhasakkāraŋ nissāya jīvanto ukkaņţhitvā ukkaņţhitaŋ vinodetuŋ asakkonto ‘na dāni saddhādeyyāni kāsāyāni paridahitvā gamissāmī’ ti taŋ rukkhamūlaŋ gantvā attanāva attānaŋ ovadi– ‘ahirika, nillajja, idaŋ nivāsetvā vibbhamitvā bhatiŋ katvā jīvitukāmo jāto’ ti. Tassevaŋ attānaŋ ovadantasseva cittaŋ tanukabhāvaŋ gataŋ. So nivattitvā puna katipāhaccayena ukkaņţhitvā tatheva attānaŋ ovadi, punassa cittaŋ nivatti. So imināva nīhārena ukkaņţhita-ukkaņţhitakāle tattha gantvā attānaŋ ovadi. Atha naŋ bhikkhū tattha abhiņhaŋ gacchantaŋ disvā, ‘āvuso, nangalatthera kasmā ettha gacchasī’ ti pucchiŋsu. So ‘ācariyassa santikaŋ gacchāmi, bhante’ ti vatvā katipāheneva arahattaŋ pāpuņi.

Bhikkhū tena saddhiŋ keļiŋ karontā āhaŋsu– ‘āvuso nangalatthera, tava vicaraņamaggo avaļañjo viya jāto, ācariyassa santikaŋ na gacchasi maññe’ ti. Āma, bhante, mayaŋ saŋsagge sati agamimhā, idāni pana so saŋsaggo chinno, tena na gacchāmāti. Taŋ sutvā bhikkhū ‘esa abhūtaŋ vatvā aññaŋ byākarotī’ ti satthu tamatthaŋ ārocesuŋ. Satthā ‘āma, bhikkhave, mama putto attanāva attānaŋ codetvā pabbajitakiccassa matthakaŋ patto’ ti vatvā dhammaŋ desento imā gāthā abhāsi–

379. 
‘Attanā codayattānaŋ, paţimaŋsetha attanā;


So attagutto satimā, sukhaŋ bhikkhu vihāhisi.

380. 
‘Attā hi attano nātho, ko hi nātho paro siyā.


Attā hi attano gati.


Tasmā saŋyamamattānaŋ, assaŋ bhadraŋva vāņijo’ ti.

Tattha (p. 2.380) codayattānanti attanāva attānaŋ codaya sāraya. Paţimaŋsethāti attanāva attānaŋ parivīmaŋsatha. Soti so tvaŋ, bhikkhu, evaŋ sante attanāva guttatāya attagutto, upaţţhitasatitāya satimā hutvā sabbiriyāpathesu sukhaŋ viharissasīti attho.

Nāthoti avassayo patiţţhā. Ko hi nātho paroti yasmā parassa attabhāve patiţţhāya kusalaŋ vā katvā saggaparāyaņena maggaŋ vā bhāvetvā sacchikataphalena bhavituŋ na sakkā, tasmā ko hi nāma paro nātho bhaveyyāti attho. Tasmāti yasmā attāva attano gati patiţţhā saraņaŋ, tasmā yathā bhadraŋ assājānīyaŋ nissāya lābhaŋ patthayanto vāņijo tassa visamaţţhānacāraŋ pacchinditvā divasassa tikkhattuŋ nahāpento bhojento saŋyameti paţijaggati, evaŋ tvampi anuppannassa akusalassa uppādaŋ nivārento satisammosena uppannaŋ akusalaŋ pajahanto attānaŋ saŋyama gopaya, evaŋ sante paţhamajjhānaŋ ādiŋ katvā lokiyalokuttaravisesaŋ adhigamissasīti attho.

Desanāvasāne bahū sotāpattiphalādīni pāpuņiŋsūti.

Nangalakulattheravatthu dasamaŋ.

11. Vakkalittheravatthu
Pāmojjabahuloti imaŋ dhammadesanaŋ satthā veļuvane viharanto vakkalittheraŋ ārabbha kathesi.

So kirāyasmā sāvatthiyaŋ brāhmaņakule nibbattitvā vayappatto piņđāya paviţţhaŋ tathāgataŋ disvā satthu sarīrasampattiŋ oloketvā sarīrasampattidassanena atitto ‘evāhaŋ niccakālaŋ tathāgataŋ daţţhuŋ labhissāmī’ ti satthu santike pabbajitvā yattha ţhitena sakkā dasabalaŋ passituŋ, tattha ţhito sajjhāyakammaţţhānamanasikārādīni pahāya satthāraŋ olokentova vicarati. Satthā tassa ñāņaparipākaŋ āgamento kiñci avatvā ‘idānissa ñāņaŋ paripākaŋ gatan’ ti ñatvā ‘kiŋ te, vakkali, iminā (p. 2.381) pūtikāyena diţţhena, yo kho, vakkali, dhammaŋ passati, so maŋ passati. Yo maŋ passati, so dhammaŋ passatī’ ti (saŋ. ni. 3.87) vatvā ovadi. So evaŋ ovaditopi satthu dassanaŋ pahāya neva aññattha gantuŋ sakkoti. Atha naŋ satthā ‘nāyaŋ bhikkhu saŋvegaŋ alabhitvā bujjhissatī’ ti upakaţţhāya vassūpanāyikāya rājagahaŋ gantvā vassūpanāyikadivase ‘apehi, vakkali, apehi, vakkalī’ ti paņāmesi. So ‘na maŋ satthā ālapatī’ ti temāsaŋ satthu sammukhe ţhātuŋ asakkonto ‘kiŋ mayhaŋ jīvitena, pabbatā attānaŋ pātessāmī’ ti gijjhakūţaŋ abhiruhi.

Satthā tassa kilamanabhāvaŋ ñatvā ‘ayaŋ bhikkhu mama santikā assāsaŋ alabhanto maggaphalānaŋ upanissayaŋ nāseyyā’ ti attānaŋ dassetuŋ obhāsaŋ muñci. Athassa satthu diţţhakālato paţţhāya tāvamahantopi soko pahīyi. Satthā sukkhataļākaŋ oghena pūrento viya therassa balavapītipāmojjaŋ uppādetuŋ imaŋ gāthamāha–

381. 
‘Pāmojjabahulo bhikkhu, pasanno buddhasāsane.


Adhigacche padaŋ santaŋ, sankhārūpasamaŋ sukhan’ ti.

Tassattho– pakatiyāpi pāmojjabahulo bhikkhu buddhasāsane pasādaŋ roceti, so evaŋ pasanno buddhasāsane santaŋ padaŋ sankhārūpasamaŋ sukhanti laddhanāmaŋ nibbānaŋ adhigaccheyyāti. Imañca pana gāthaŋ vatvā satthā vakkalittherassa hatthaŋ pasāretvā–


‘Ehi vakkali mā bhāyi, olokehi tathāgataŋ;


Ahaŋ taŋ uddharissāmi, panke sannaŋva kuñjaraŋ.


‘Ehi vakkali mā bhāyi, olokehi tathāgataŋ;


Ahaŋ taŋ mocayissāmi, rāhuggahaŋva sūriyaŋ.


‘Ehi vakkali mā bhāyi, olokehi tathāgataŋ;


Ahaŋ taŋ mocayissāmi, rāhuggahaŋva candiman’ ti.–

Imā gāthā abhāsi. So ‘dasabalo me diţţho, ehīti ca avhānampi laddhan’ ti balavapītiŋ uppādetvā ‘kuto nu kho gantabban’ ti gamanamaggaŋ apassanto dasabalassa sammukhe ākāse uppatitvā paţhamapāde pabbate (p. 2.382) ţhiteyeva satthārā vuttagāthā āvajjento ākāseyeva pītiŋ vikkhambhetvā saha paţisambhidāhi arahattaŋ patvā tathāgataŋ vandamānova otaritvā satthu santike aţţhāsi. Atha naŋ satthā aparabhāge saddhādhimuttānaŋ aggaţţhāne ţhapesīti.

Vakkalittheravatthu ekādasamaŋ.

12. Sumanasāmaņeravatthu
Yo haveti imaŋ dhammadesanaŋ satthā pubbārāme viharanto sumanasāmaņeraŋ ārabbha kathesi. Tatrāyaŋ anupubbī kathā–

Padumuttarabuddhakālasmiñhi eko kulaputto satthārā catuparisamajjhe ekaŋ bhikkhuŋ dibbacakkhukānaŋ aggaţţhāne ţhapentaŋ disvā taŋ sampattiŋ patthayamāno satthāraŋ nimantetvā sattāhaŋ buddhappamukhassa bhikkhusanghassa mahādānaŋ datvā, ‘bhante, ahampi anāgate ekassa buddhassa sāsane dibbacakkhukānaŋ aggo bhaveyyan’ ti patthanaŋ ţhapesi. Satthā kappasatasahassaŋ olokento tassa patthanāya samijjhanabhāvaŋ viditvā ‘ito kappasatasahassamatthake gotamabuddhasāsane dibbacakkhukānaŋ aggo anuruddho nāma bhavissasī’ ti byākāsi. So taŋ byākaraņaŋ sutvā sve pattabbaŋ viya taŋ sampattiŋ maññamāno parinibbute satthari bhikkhū dibbacakkhuparikammaŋ pucchitvā sattayojanikaŋ kañcanathūpaŋ parikkhipitvā anekāni dīparukkhasahassāni kāretvā dīpapūjaŋ katvā tato cuto devaloke nibbattitvā devamanussesu kappasatasahassāni saŋsaritvā imasmiŋ kappe bārāņasiyaŋ daliddakule nibbatto sumanaseţţhiŋ nissāya tassa tiņahārako hutvā jīvikaŋ kappesi. Annabhārotissa nāmaŋ ahosi. Sumanaseţţhīpi tasmiŋ nagare niccakālaŋ mahādānaŋ deti.

Athekadivasaŋ upariţţho nāma paccekabuddho gandhamādane nirodhasamāpattito vuţţhāya ‘kassa nu kho ajja anuggahaŋ karissāmī’ ti cintetvā ‘ajja mayā annabhārassa anuggahaŋ kātuŋ vaţţati, idāni ca so aţavito tiņaŋ ādāya gehaŋ āgamissatī’ ti ñatvā pattacīvaramādāya iddhiyā gantvā annabhārassa sammukhe paccuţţhāsi. Annabhāro taŋ tucchapattahatthaŋ disvā ‘api (p. 2.383) bhante, bhikkhaŋ labhitthā’ ti pucchitvā ‘labhissāma mahāpuññā’ ti vutte ‘tena hi, bhante, thokaŋ āgamethā’ ti tiņakājaŋ chađđetvā vegena gehaŋ gantvā, ‘bhadde, mayhaŋ ţhapitabhāgabhattaŋ atthi, natthī’ ti bhariyaŋ pucchitvā ‘atthi, sāmī’ ti vutte vegena paccāgantvā paccekabuddhassa pattaŋ ādāya ‘mayhaŋ dātukāmatāya sati deyyadhammo na hoti, deyyadhamme sati paţiggāhakaŋ na labhāmi. Ajja pana me paţiggāhako ca diţţho, deyyadhammo ca atthi, lābhā vata me’ ti gehaŋ gantvā bhattaŋ patte pakkhipāpetvā paccāharitvā paccekabuddhassa hatthe patiţţhapetvā–

‘Iminā pana dānena, mā me dāliddiyaŋ ahu;

Natthīti vacanaŋ nāma, mā ahosi bhavābhave.–

Bhante evarūpā dujjīvitā mucceyyaŋ, natthīti padameva na suņeyyan’ ti patthanaŋ ţhapesi. Paccekabuddho ‘evaŋ hotu mahāpuññā’ ti vatvā anumodanaŋ katvā pakkāmi.

Sumanaseţţhinopi chatte adhivatthā devatā ‘aho dānaŋ paramadānaŋ, upariţţhe supatiţţhitan’ ti vatvā tikkhattuŋ sādhukāramadāsi. Atha naŋ seţţhi ‘kiŋ maŋ ettakaŋ kālaŋ dānaŋ dadamānaŋ na passasī’ ti āha. Nāhaŋ tava dānaŋ ārabbha sādhukāraŋ demi, annabhārena pana upariţţhassa dinnapiņđapāte pasīditvā mayā esa sādhukāro pavattitoti. So ‘acchariyaŋ vata, bho, ahaŋ ettakaŋ kālaŋ dānaŋ dadanto devataŋ sādhukāraŋ dāpetuŋ nāsakkhiŋ, annabhāro maŋ nissāya jīvanto ekapiņđapāteneva sādhukāraŋ dāpesi, tassa dāne anucchavikaŋ katvā taŋ piņđapātaŋ mama santakaŋ karissāmī’ ti cintetvā taŋ pakkosāpetvā ‘ajja tayā kassaci kiñci dinnan’ ti pucchi. ‘Āma, sāmi, upariţţhapaccekabuddhassa me ajja bhāgabhattaŋ dinnan’ ti. ‘Handa, bho, kahāpaņaŋ gahetvā etaŋ mayhaŋ piņđapātaŋ dehī’ ti? ‘Na demi, sāmī’ ti. So yāva sahassaŋ vađđhesi, itaro sahassenāpi nādāsi. Atha naŋ ‘hotu, bho, yadi piņđapātaŋ na desi, sahassaŋ gahetvā pattiŋ me dehī’ ti āha. So ‘ayyena saddhiŋ mantetvā jānissāmī’ ti vegena paccekabuddhaŋ sampāpuņitvā, ‘bhante sumanaseţţhi, sahassaŋ datvā tumhākaŋ piņđapāte pattiŋ yācati, kiŋ karomī’ ti pucchi.

Athassa (p. 2.384) so upamaŋ āhari ‘seyyathāpi, paņđita, kulasatike gāme ekasmiŋ ghare dīpaŋ jāleyya, sesā attano telena vaţţiŋ temetvā jālāpetvā gaņheyyuŋ, purimapadīpassa pabhā atthīti vattabbā natthī’ ti. Atirekatarā, bhante, pabhā hotīti. Evamevaŋ paņđita uļunkayāgu vā hotu, kaţacchubhikkhā vā, attano piņđapāte paresaŋ pattiŋ dentassa yattakānaŋ deti, tattakaŋ vađđhati. Tvañhi ekameva piņđapātaŋ adāsi, seţţhissa pana pattiyā dinnāya dve piņđapātā honti eko tava, eko tassāti.

So ‘sādhu, bhante’ ti taŋ abhivādetvā seţţhissa santikaŋ gantvā ‘gaņha, sāmi, pattin’ ti āha. Tena hi ime kahāpaņe gaņhāti. Nāhaŋ piņđapātaŋ vikkiņāmi, saddhāya te pattiŋ dammīti. ‘Tvaŋ saddhāya desi, ahampi tava guņe pūjemi, gaņha, tāta, ito paţţhāya ca pana mā sahatthā kammamakāsi, vīthiyaŋ gharaŋ māpetvā vasa. Yena ca te attho hoti, sabbaŋ mama santikā gaņhāhī’ ti āha. Nirodhā vuţţhitassa pana dinnapiņđapāto tadaheva vipākaŋ deti. Tasmā rājāpi taŋ pavattiŋ sutvā annabhāraŋ pakkosāpetvā pattiŋ gahetvā mahantaŋ bhogaŋ datvā tassa seţţhiţţhānaŋ dāpesi.

So sumanaseţţhissa sahāyako hutvā yāvajīvaŋ puññāni katvā tato cuto devaloke nibbattitvā devamanussesu saŋsaranto imasmiŋ buddhuppāde kapilavatthunagare amitodanassa sakkassa gehe paţisandhiŋ gaņhi, anuruddhotissa nāmaŋ akaŋsu. So mahānāmasakkassa kaniţţhabhātā, satthu cūļapitu putto paramasukhumālo mahāpuñño ahosi. Ekadivasaŋ kira chasu khattiyesu pūve lakkhaŋ katvā guļehi kīļantesu anuruddho parājito pūvānaŋ atthāya mātu santikaŋ pahiņi. Sā mahantaŋ suvaņņathālaŋ pūretvā pūve pesesi. Pūve khāditvā puna kīļanto parājito tatheva pahiņi. Evaŋ tikkhattuŋ pūvesu āhaţesu catutthe vāre mātā ‘idāni pūvā natthī’ ti pahiņi. Tassā vacanaŋ sutvā ‘natthī’ ti padassa asutapubbatāya ‘natthipūvā nāma idāni bhavissantī’ ti saññaŋ katvā ‘gaccha natthipūve āharā’ ti pesesi. Athassa (p. 2.385) mātā ‘natthipūve kira, ayye, dethā’ ti vutte ‘mama puttena natthīti padaŋ na sutapubbaŋ, kathaŋ nu kho natthibhāvaŋ jānāpeyyan’ ti suvaņņapātiŋ dhovitvā aparāya suvaņņapātiyā paţikujjitvā ‘handa, tāta, imaŋ mama puttassa dehī’ ti pahiņi. Tasmiŋ khaņe nagarapariggāhikā devatā ‘amhākaŋ sāminā annabhārakāle upariţţhassa paccekabuddhassa bhāgabhattaŋ datvā “natthīti padameva na suņeyyan” ti patthanā nāma ţhapitā. Sace mayaŋ tamatthaŋ ñatvā ajjhupekkheyyāma, muddhāpi no sattadhā phaleyyā’ ti cintetvā dibbapūvehi pātiŋ pūrayiŋsu. So puriso pātiŋ āharitvā tassa santike ţhapetvā vivari. Tesaŋ gandho sakalanagaraŋ phari. Pūvo pana mukhe ţhapitamattova sattarasaharaņisahassāni pharitvā aţţhāsi.

Anuruddhopi cintesi– ‘na maŋ maññe ito pubbe mātā piyāyati. Na hi me aññadā tāya natthipūvā nāma pakkapubbā’ ti. So gantvā mātaraŋ evamāha– ‘amma, nāhaŋ tava piyo’ ti. Tāta, kiŋ vadesi, mama akkhīhipi hadayamaŋsatopi tvaŋ piyataroti. Sacāhaŋ, amma, tava piyo, kasmā mama pubbe evarūpe natthipūve nāma na adāsīti. Sā taŋ purisaŋ pucchi– ‘tāta, kiñci pātiyaŋ ahosī’ ti. Āma, ayye, pūvānaŋ pāti paripuņņā ahosi, na me evarūpā diţţhapubbāti. Sā cintesi– ‘putto me katapuñño, devatāhissa dibbapūvā pahitā bhavissantī’ ti. Sopi mātaraŋ āha – ‘amma, na mayā evarūpā pūvā khāditapubbā, ito paţţhāya me natthipūvameva paceyyāsī’ ti. Sā tato paţţhāya tena ‘pūve khāditukāmomhī’ ti vuttakāle suvaņņapātiŋ dhovitvā aññāya pātiyā paţikujjitvā pahiņati, devatā pātiŋ pūrenti. Evaŋ so agāramajjhe vasanto natthīti padassa atthaŋ ajānitvā dibbapūveyeva paribhuñji.

Satthu pana parivāratthaŋ kulapaţipāţiyā sākiyakumāresu pabbajantesu mahānāmena sakkena, ‘tāta, amhākaŋ kulā koci pabbajito natthi, tayā vā pabbajitabbaŋ, mayā vā’ ti vutte so āha – ‘ahaŋ atisukhumālo pabbajituŋ na sakkhissāmī’ ti. Tena hi kammantaŋ uggaņha, ahaŋ pabbajissāmīti. Ko esa kammanto nāmāti? So hi bhattassa uţţhānaţţhānampi na jānāti, kammantaŋ kimeva jānissati, tasmā evamāha. Ekadivasañhi (p. 2.386) anuruddho bhaddiyo kimiloti tayo janā ‘bhattaŋ nāma kahaŋ uţţhātī’ ti mantayiŋsu. Tesu kimilo ‘koţţhesu uţţhātī’ ti āha. So kirekadivasaŋ vīhī koţţhamhi pakkhipante addasa, tasmā ‘koţţhe bhattaŋ uppajjatī’ ti saññāya evamāha. Atha naŋ bhaddiyo ‘tvaŋ na jānāsī’ ti vatvā ‘bhattaŋ nāma ukkhaliyaŋ uţţhātī’ ti āha. So kirekadivasaŋ ukkhalito bhattaŋ vađđhente disvā ‘etthevetaŋ uppajjatī’ ti saññamakāsi, tasmā evamāha. Anuruddho te ubhopi ‘tumhe na jānāthā’ ti vatvā ‘bhattaŋ nāma ratanubbedhamakuļāya mahāsuvaņņapātiyaŋ uţţhātī’ ti āha. Tena kira neva vīhiŋ koţţentā, na bhattaŋ pacantā diţţhapubbā, suvaņņapātiyaŋ vađđhetvā purato ţhapitabhattameva passati, tasmā ‘pātiyaŋyevetaŋ uppajjatī’ ti saññamakāsi, tasmā evamāha. Evaŋ bhattuţţhānaţţhānampi ajānanto mahāpuñño kulaputto kammante kiŋ jānissati.

So ‘ehi kho te, anuruddha, gharāvāsatthaŋ anusāsissāmi, paţhamaŋ khettaŋ kasāpetabban’ ti-ādinā nayena bhātarā vuttānaŋ kammantānaŋ apariyantabhāvaŋ sutvā ‘na me gharāvāsena attho’ ti mātaraŋ āpucchitvā bhaddiyapamukhehi pañcahi sākiyakumārehi saddhiŋ nikkhamitvā anupiyambavane satthāraŋ upasankamitvā pabbaji. Pabbajitvā ca pana sammāpaţipadaŋ paţipanno anupubbena tisso vijjā sacchikatvā dibbena cakkhunā ekāsane nisinnova hatthatale ţhapita-āmalakāni viya sahassalokadhātuyo olokanasamattho hutvā–

‘Pubbenivāsaŋ jānāmi, dibbacakkhu visodhitaŋ;

Tevijjo iddhipattomhi, kataŋ buddhassa sāsanan’ ti. (theragā. 332 562)–

Udānaŋ udānetvā ‘kiŋ nu kho me katvā ayaŋ sampatti laddhā’ ti olokento ‘padumuttarapādamūle patthanaŋ ţhapesin’ ti ñatvā puna ‘saŋsāre saŋsaranto asukasmiŋ nāma kāle bārāņasiyaŋ sumanaseţţhiŋ nissāya jīvanto annabhāro nāma ahosin’ tipi ñatvā –

‘Annabhāro pure āsiŋ, daliddo tiņahārako.

Piņđapāto mayā dinno, upariţţhassa tādino’ ti.–

Āha (p. 2.387) Athassa etadahosi– ‘yo so tadā mayā upariţţhassa dinnapiņđapātato kahāpaņe datvā pattiŋ aggahesi, mama sahāyako sumanaseţţhi kahaŋ nu kho so etarahi nibbatto’ ti. Atha naŋ ‘viñjhāţaviyaŋ pabbatapāde muņđanigamo nāma atthi, tattha mahāmuņđassa nāma upāsakassa mahāsumano cūļasumanoti dve puttā, tesu so cūļasumano hutvā nibbatto’ ti addasa. Disvā ca pana cintesi – ‘atthi nu kho tattha mayi gate upakāro, natthī’ ti. So upadhārento idaŋ addasa ‘so tattha mayi gate sattavassikova nikkhamitvā pabbajissati, khuraggeyeva ca arahattaŋ pāpuņissatī’ ti. Disvā ca pana upakaţţhe antovasse ākāsena gantvā gāmadvāre otari. Mahāmuņđo pana upāsako therassa pubbepi vissāsiko eva. So theraŋ piņđapātakāle cīvaraŋ pārupantaŋ disvā puttaŋ mahāsumanaŋ āha– ‘tāta, ayyo, me anuruddhatthero āgato, yāvassa añño koci pattaŋ na gaņhāti, tāvassa gantvā pattaŋ gaņha, ahaŋ āsanaŋ paññāpessāmī’ ti. So tathā akāsi. Upāsako theraŋ antonivesane sakkaccaŋ parivisitvā temāsaŋ vasanatthāya paţiññaŋ gaņhi, theropi adhivāsesi.

Atha naŋ ekadivasaŋ paţijagganto viya temāsaŋ paţijaggitvā mahāpavāraņāya ticīvarañceva guļatelataņđulādīni ca āharitvā therassa pādamūle ţhapetvā ‘gaņhatha, bhante’ ti āha. ‘Alaŋ, upāsaka, na me iminā attho’ ti. ‘Tena hi, bhante, vassāvāsikalābho nāmesa, gaņhatha nan’ ti? ‘Na gaņhāmi, upāsakā’ ti. ‘Kimatthaŋ na gaņhatha, bhante’ ti? ‘Mayhaŋ santike kappiyakārako sāmaņeropi natthī’ ti. ‘Tena hi, bhante, mama putto mahāsumano sāmaņero bhavissatī’ ti. ‘Na me, upāsaka, mahāsumanenattho’ ti. ‘Tena hi, bhante, cūļasumanaŋ pabbājethā’ ti. Thero ‘sādhū’ ti sampaţicchitvā cūļasumanaŋ pabbājesi. So khuraggeyeva arahattaŋ pāpuņi. Thero tena saddhiŋ ađđhamāsamattaŋ tattheva vasitvā ‘satthāraŋ passissāmī’ ti tassa ñātake āpucchitvā ākāseneva gantvā himavantapadese araññakuţikāya otari.

Thero pana pakatiyāpi āraddhavīriyo, tassa tattha pubbarattāpararattaŋ cankamantassa udaravāto samuţţhahi. Atha naŋ kilantarūpaŋ disvā sāmaņero pucchi– ‘bhante, kiŋ vo rujjatī’ ti? ‘Udaravāto me samuţţhito’ ti (p. 2.388) ‘Aññadāpi samuţţhitapubbo, bhante’ ti? ‘Āmāvuso’ ti. ‘Kena phāsukaŋ hoti, bhante’ ti? ‘Anotattato pānīye laddhe phāsukaŋ hoti, āvuso’ ti. ‘Tena hi, bhante, āharāmī’ ti. ‘Sakkhissasi sāmaņerā’ ti? ‘Āma, bhante’ ti. Tena hi anotatte pannago nāma nāgarājā maŋ jānāti, tassa ācikkhitvā bhesajjatthāya ekaŋ pānīyavārakaŋ āharāti. So sādhūti upajjhāyaŋ vanditvā vehāsaŋ abbhuggantvā pañcayojanasataŋ ţhānaŋ agamāsi Taŋ divasaŋ pana nāgarājā nāganāţakaparivuto udakakīļaŋ kīļitukāmo hoti. So sāmaņeraŋ āgacchantaŋ disvāva kujjhi, ‘ayaŋ muņđakasamaņo attano pādapaŋsuŋ mama matthake okiranto vicarati, anotatte pānīyatthāya āgato bhavissati, na dānissa pānīyaŋ dassāmī’ ti paņņāsayojanikaŋ anotattadahaŋ mahāpātiyā ukkhaliŋ pidahanto viya phaņena pidahitvā nipajji. Sāmaņero nāgarājassa ākāraŋ oloketvāva ‘kuddho ayan’ ti ñatvā imaŋ gāthamāha–

‘Suņohi me nāgarāja, uggateja mahabbala;

Dehi me pānīyaghaţaŋ, bhesajjatthamhi āgato’ ti.

Taŋ sutvā nāgarājā imaŋ gāthamāha–

‘Puratthimasmiŋ disābhāge, gangā nāma mahānadī;

Mahāsamuddamappeti, tato tvaŋ pānīyaŋ harā’ ti.

Taŋ sutvā sāmaņero ‘ayaŋ nāgarājā attano icchāya na dassati, ahaŋ balakkāraŋ katvā ānubhāvaŋ jānāpetvā imaŋ abhibhavitvāva pānīyaŋ gaņhissāmī’ ti cintetvā, ‘mahārāja upajjhāyo maŋ anotattatova pānīyaŋ āharāpeti, tenāhaŋ idameva harissāmi, apehi, mā maŋ vārehī’ ti vatvā imaŋ gāthamāha–

‘Itova pānīyaŋ hāssaŋ, imināvamhi atthiko;

Yadi te thāmabalaŋ atthi, nāgarāja nivārayā’ ti.

Atha naŋ nāgarājā āha–

‘Sāmaņera sace atthi, tava vikkama porisaŋ;

Abhinandāmi te vācaŋ, harassu pānīyaŋ mamā’ ti.

Atha (p. 2.389) naŋ sāmaņero ‘evaŋ, mahārāja, harāmī’ ti vatvā ‘yadi sakkonto harāhī’ ti vutte– ‘tena hi suţţhu jānassū’ ti tikkhattuŋ paţiññaŋ gahetvā ‘buddhasāsanassa ānubhāvaŋ dassetvā mayā pānīyaŋ harituŋ vaţţatī’ ti cintetvā ākāsaţţhadevatānaŋ tāva santikaŋ agamāsi. Tā āgantvā vanditvā ‘kiŋ, bhante’ ti vatvā aţţhaŋsu. ‘Etasmiŋ anotattadahapiţţhe pannaganāgarājena saddhiŋ mama sangāmo bhavissati, tattha gantvā jayaparājayaŋ olokethā’ ti āha. So eteneva nīhārena cattāro lokapāle sakkasuyāmasantusitaparanimmitavasavattī ca upasankamitvā tamatthaŋ ārocesi. Tato paraŋ paţipāţiyā yāva brahmalokaŋ gantvā tattha tattha brahmehi āgantvā vanditvā ţhitehi ‘kiŋ, bhante’ ti puţţho tamatthaŋ ārocesi. Evaŋ so asaññe ca arūpibrahmāno ca ţhapetvā sabbattha muhutteneva āhiņđitvā ārocesi. Tassa vacanaŋ sutvā sabbāpi devatā anotattadahapiţţhe nāļiyaŋ pakkhittāni piţţhacuņņāni viya ākāsaŋ nirantaraŋ pūretvā sannipatiŋsu. Sannipatite devasanghe sāmaņero ākāse ţhatvā nāgarājaŋ āha–

‘Suņohi me nāgarāja, uggateja mahabbala;

Dehi me pānīyaghaţaŋ, bhesajjatthamhi āgato’ ti.

Atha naŋ nāgo āha–

‘Sāmaņera sace atthi, tava vikkama porisaŋ;

Abhinandāmi te vācaŋ, harassu pānīyaŋ mamā’ ti.

So tikkhattuŋ nāgarājassa paţiññaŋ gahetvā ākāse ţhitakova dvādasayojanikaŋ brahmattabhāvaŋ māpetvā ākāsato oruyha nāgarājassa phaņe akkamitvā adhomukhaŋ nippīļesi, tāvadeva balavatā purisena akkanta-allacammaŋ viya nāgarājassa phaņe akkantamatte ogalitvā dabbimattā phaņapuţakā ahesuŋ. Nāgarājassa phaņehi muttamuttaţţhānato tālakkhandhapamāņā udakavaţţiyo uggañchiŋsu. Sāmaņero ākāseyeva pānīyavārakaŋ pūresi. Devasangho sādhukāramadāsi. Atha nāgarājā (p. 2.390) lajjitvā sāmaņerassa kujjhi, jayakusumavaņņānissa akkhīni ahesuŋ. So ‘ayaŋ maŋ devasanghaŋ sannipātetvā pānīyaŋ gahetvā lajjāpesi, etaŋ gahetvā mukhe hatthaŋ pakkhipitvā hadayamaŋsaŋ vāssa maddāmi, pāde vā naŋ gahetvā pāragangāyaŋ khipāmī’ ti vegena anubandhi. Anubandhantopi naŋ pāpuņituŋ nāsakkhiyeva. Sāmaņero gantvā upajjhāyassa hatthe pānīyaŋ ţhapetvā ‘pivatha, bhante’ ti āha. Nāgarājāpi pacchato āgantvā, ‘bhante anuruddha, sāmaņero mayā adinnameva pānīyaŋ gahetvā āgato, mā pivitthā’ ti āha. Evaŋ kira sāmaņerāti. ‘Pivatha, bhante, iminā me dinnaŋ pānīyaŋ āhaţan’ ti āha. Thero ‘khīņāsavasāmaņerassa musākathanaŋ nāma natthī’ ti ñatvā pānīyaŋ pivi. Tankhaņaññevassa ābādho paţipassambhi. Puna nāgo theraŋ āha– ‘bhante, sāmaņerenamhi sabbaŋ devagaņaŋ sannipātetvā lajjāpito, ahamassa hadayaŋ vā phālessāmi, pāde vā naŋ gahetvā pāragangāya khipissāmī’ ti. Mahārāja, sāmaņero mahānubhāvo, tumhe sāmaņerena saddhiŋ sangāmetuŋ na sakkhissatha khamāpetvā naŋ gacchathāti. So sayampi sāmaņerassa ānubhāvaŋ jānātiyeva, lajjāya pana anubandhitvā āgato. Atha naŋ therassa vacanena khamāpetvā tena saddhiŋ mittasanthavaŋ katvā ‘ito paţţhāya anotatta-udakena atthe sati tumhākaŋ āgamanakiccaŋ natthi, mayhaŋ pahiņeyyātha, ahameva āharitvā dassāmī’ ti vatvā pakkāmi.

Theropi sāmaņeraŋ ādāya pāyāsi. Satthā therassa āgamanabhāvaŋ ñatvā migāramātupāsāde therassa āgamanaŋ olokento nisīdi. Bhikkhūpi theraŋ āgacchantaŋ disvā paccuggantvā pattacīvaraŋ paţiggahesuŋ. Athekacce sāmaņeraŋ sīsepi kaņņesupi bāhāyampi gahetvā sañcāletvā ‘kiŋ, sāmaņera cūļakaniţţha, na ukkaņţhitosī’ ti āhaŋsu. Satthā tesaŋ kiriyaŋ disvā cintesi– ‘bhāriyaŋ vatimesaŋ bhikkhūnaŋ kammaŋ āsīvisaŋ gīvāya gaņhantā viya sāmaņeraŋ gaņhanti, nāssa ānubhāvaŋ jānanti, ajja mayā sumanasāmaņerassa guņaŋ pākaţaŋ kātuŋ vaţţatī’ ti. Theropi āgantvā satthāraŋ vanditvā nisīdi. Satthā tena saddhiŋ paţisanthāraŋ katvā ānandattheraŋ āmantesi– ‘ānanda, anotatta-udakenamhi pāde dhovitukāmo (p. 2.391) sāmaņerānaŋ ghaţaŋ datvā pānīyaŋ āharāpehī’ ti. Thero vihāre pañcamattāni sāmaņerasatāni sannipātesi. Tesu sumanasāmaņero sabbanavako ahosi. Thero sabbamahallakaŋ sāmaņeraŋ āha– ‘sāmaņera, satthā anokattadaha-udakena pāde dhovitukāmo, ghaţaŋ ādāya gantvā pānīyaŋ āharā’ ti. So ‘na sakkomi, bhante’ ti na icchi. Thero sesepi paţipāţiyā pucchi, tepi tatheva vatvā paţikkhipiŋsu. ‘Kiŋ panettha khīņāsavasāmaņerā natthī’ ti? Atthi, te pana ‘nāyaŋ amhākaŋ baddho mālāpuţo, sumanasāmaņerasseva baddho’ ti na icchiŋsu, puthujjanā pana attano asamatthatāyeva na icchiŋsu. Pariyosāne pana sumanassa vāre sampatte, ‘sāmaņera, satthā anotattadaha-udakena pāde dhovitukāmo, kuţaŋ ādāya kira udakaŋ āharā’ ti āha. So ‘satthari āharāpente āharissāmī’ ti satthāraŋ vanditvā, ‘bhante, anotattato kira maŋ udakaŋ āhārāpethā’ ti āha. ‘Āma, sumanā’ ti. So visākhāya kāritesu ghanasuvaņņakoţţimesu senāsanakuţesu ekaŋ saţţhikuţa-udakagaņhanakaŋ mahāghaţaŋ hatthena gahetvā ‘iminā me ukkhipitvā aŋsakūţe ţhapitena attho natthī’ ti olambakaŋ katvā vehāsaŋ abbhuggantvā himavantābhimukho pakkhandi.

Nāgarājā sāmaņeraŋ dūratova āgacchantaŋ disvā paccuggantvā kuţaŋ aŋsakūţena ādāya, ‘bhante, tumhe mādise dāse vijjamāne kasmā sayaŋ āgatā, udakenatthe sati kasmā sāsanamattampi na pahiņathā’ ti kuţena udakaŋ ādāya sayaŋ ukkhipitvā ‘purato hotha, bhante, ahameva āharissāmī’ ti āha. ‘ tiţţhatha tumhe, mahārāja, ahameva sammāsambuddhena āņatto’ ti nāgarājānaŋ nivattāpetvā kuţaŋ mukhavaţţiyaŋ hatthena gahetvā ākāsenāgañchi. Atha naŋ satthā āgacchantaŋ oloketvā bhikkhū āmantesi– ‘passatha, bhikkhave, sāmaņerassa līlaŋ, ākāse haŋsarājā viya sobhatī’ ti āha. Sopi pānīyaghaţaŋ ţhapetvā satthāraŋ vanditvā aţţhāsi. Atha naŋ satthā āha– ‘kativassosi tvaŋ, sumanā’ ti? ‘Sattavassomhi, bhanteti. ‘Tena hi, sumana, ajja paţţhāya bhikkhu hohī’ ti vatvā dāyajja-upasampadaŋ adāsi. Dveyeva (p. 2.392) kira sāmaņerā sattavassikā upasampadaŋ labhiŋsu– ayañca sumano sopāko cāti.

Evaŋ tasmiŋ upasampanne dhammasabhāyaŋ kathaŋ samuţţhāpesuŋ, ‘acchariyaŋ āvuso, evarūpo hi nāma daharasāmaņerassa ānubhāvo hoti, na no ito pubbe evarūpo ānubhāvo diţţhapubbo’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, mama sāsane daharopi sammā paţipanno evarūpaŋ sampattiŋ labhatiyevā’ ti vatvā dhammaŋ desento imaŋ gāthamāha–

382. 
‘Yo have daharo bhikkhu, yuñjati buddhasāsane;


Somaŋ lokaŋ pabhāseti, abbhā muttova candimā’ ti.

Tattha yuñjatīti ghaţati vāyamati. Pabhāsetīti so bhikkhu attano arahattamaggañāņena abbhādīhi mutto candimā viya lokaŋ khandhādibhedaŋ lokaŋ obhāseti, ekālokaŋ karotīti attho.

Desanāvasāne bahū sotāpattiphalādīni pāpuņiŋsūti.

Sumanasāmaņeravatthu dvādasamaŋ.

Bhikkhuvaggavaņņanā niţţhitā.

Pañcavīsatimo vaggo.

26. Brāhmaņavaggo

1. Pasādabahulabrāhmaņavatthu
Chinda (p. 2.393) sotanti imaŋ dhammadesanaŋ satthā jetavane viharanto pasādabahulaŋ brāhmaņaŋ ārabbha kathesi.

So kira brāhmaņo bhagavato dhammadesanaŋ sutvā pasannacitto attano gehe soļasamattānaŋ bhikkhūnaŋ niccabhattaŋ paţţhapetvā bhikkhūnaŋ āgatavelāya pattaŋ gahetvā ‘āgacchantu bhonto arahanto, nisīdantu bhonto arahanto’ ti yankiñci vadanto arahantavādapaţisaŋyuttameva vadati. Tesu puthujjanā ‘ayaŋ amhesu arahantasaññī’ ti cintayiŋsu, khīņāsavā ‘ayaŋ no khīņāsavabhāvaŋ jānātī’ ti. Evaŋ te sabbepi kukkuccāyantā tassa gehaŋ nāgamiŋsu. So dukkhī dummano ‘kinnu kho, ayyā, nāgacchantī’ ti vihāraŋ gantvā satthāraŋ vanditvā tamatthaŋ ārocesi. Satthā bhikkhū āmantetvā ‘kiŋ etaŋ, bhikkhave’ ti pucchitvā tehi tasmiŋ atthe ārocite ‘sādiyatha pana tumhe, bhikkhave, arahantavādan’ ti āha. ‘Na sādiyāma mayaŋ, bhante’ ti. ‘Evaŋ sante manussānaŋ etaŋ pasādabhaññaŋ, anāpatti bhikkhave, pasādabhaññe, api ca kho pana brāhmaņassa arahantesu adhimattaŋ pemaŋ, tasmā tumhehipi taņhāsotaŋ chetvā arahattameva pattuŋ yuttan’ ti vatvā dhammaŋ desento imaŋ gāthamāha–

383. 
‘Chinda sotaŋ parakkamma, kāme panuda brāhmaņa;


Sankhārānaŋ khayaŋ ñatvā, akataññūsi brāhmaņā’ ti.

Tattha parakkammāti taņhāsotaŋ nāma na appamattakena vāyāmena chindituŋ sakkā, tasmā ñāņasampayuttena mahantena parakkamena parakkamitvā taŋ sotaŋ chinda. Ubhopi kāme panuda nīhara. Brāhmaņāti khīņāsavānaŋ ālapanametaŋ. Sankhārānanti pañcannaŋ khandhānaŋ khayaŋ jānitvā. Akataññūti evaŋ sante tvaŋ suvaņņādīsu kenaci akatassa nibbānassa jānanato akataññū nāma hosīti.

Desanāvasāne bahū sotāpattiphalādīni pāpuņiŋsūti.

Pasādabahulabrāhmaņavatthu paţhamaŋ.

2. Sambahulabhikkhuvatthu
Yadā (p. 2.394) dvayesūti imaŋ dhammadesanaŋ satthā jetavane viharanto sambahule bhikkhū ārabbha kathesi.

Ekadivasañhi tiŋsamattā disāvāsikā bhikkhū āgantvā satthāraŋ vanditvā nisīdiŋsu. Sāriputtatthero tesaŋ arahattassa upanissayaŋ disvā satthāraŋ upasankamitvā ţhitakova imaŋ pañhaŋ pucchi– ‘bhante, dve dhammāti vuccanti, katame nu kho dve dhammā’ ti? Atha naŋ satthā ‘dve dhammāti kho, sāriputta, samathavipassanā vuccantī’ ti vatvā imaŋ gāthamāha–

384. 
‘Yadā dvayesu dhammesu, pāragū hoti brāhmaņo;


Athassa sabbe saŋyogā, atthaŋ gacchanti jānato’ ti.

Tattha yadāti yasmiŋ kāle dvidhā ţhitesu samathavipassanādhammesu abhiññāpāragādivasena ayaŋ khīņāsavo pāragū hoti, athassa vaţţasmiŋ saŋyojanasamatthā sabbe kāmayogādayo saŋyogā evaŋ jānantassa atthaŋ parikkhayaŋ gacchantīti attho.

Desanāvasāne sabbepi te bhikkhū arahatte patiţţhahiŋsūti.

Sambahulabhikkhuvatthu dutiyaŋ.

3. Māravatthu
Yassa pāranti imaŋ dhammadesanaŋ satthā jetavane viharanto māraŋ ārabbha kathesi.

So kirekasmiŋ divase aññataro puriso viya hutvā satthāraŋ upasankamitvā pucchi– ‘bhante pāraŋ pāranti vuccati, kinnu kho etaŋ pāraŋ nāmā’ ti. Satthā ‘māro ayan’ ti viditvā, ‘pāpima, kiŋ tava pārena, tañhi vītarāgehi pattabban’ ti vatvā imaŋ gāthamāha–

385. 
‘Yassa pāraŋ apāraŋ vā, pārāpāraŋ na vijjati;


Vītaddaraŋ visaŋyuttaŋ, tamahaŋ brūmi brāhmaņan’ ti.

Tattha (p. 2.395) pāranti ajjhattikāni cha āyatanāni. Apāranti bāhirāni cha āyatanāni. Pārāpāranti tadubhayaŋ. Na vijjatīti yassa sabbampetaŋ ‘ahan’ ti vā ‘maman’ ti vā gahaņābhāvena natthi, taŋ kilesadarathānaŋ vigamena vītaddaraŋ sabbakilesehi visaŋyuttaŋ ahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Māravatthu tatiyaŋ.

4. Aññatarabrāhmaņavatthu
Jhāyinti imaŋ dhammadesanaŋ satthā jetavane viharanto aññataraŋ brāhmaņaŋ ārabbha kathesi.

So kira cintesi– ‘satthā attano sāvake, “brāhmaņā” ti vadati, ahañcamhi jātigottena brāhmaņo, mampi nu kho evaŋ vattuŋ vaţţatī’ ti. So satthāraŋ upasankamitvā tamatthaŋ pucchi. Satthā ‘nāhaŋ jātigottamattena brāhmaņaŋ vadāmi, uttamatthaŋ arahattaŋ anuppattameva panevaŋ vadāmī’ ti vatvā imaŋ gāthamāha–

386. 
‘Jhāyiŋ virajamāsīnaŋ, katakiccamanāsavaŋ;


Uttamatthamanuppattaŋ, tamahaŋ brūmi brāhmaņan’ ti.

Tattha jhāyinti duvidhena jhānena jhāyantaŋ kāmarajena virajaŋ vane ekakamāsīnaŋ catūhi maggehi soļasannaŋ kiccānaŋ katattā katakiccaŋ āsavānaŋ abhāvena anāsavaŋ uttamatthaŋ arahattaŋ anuppattaŋ ahaŋ brāhmaņaŋ vadāmīti attho.

Desanāvasāne so brāhmaņo sotāpattiphale patiţţhahi, sampattānampi sātthikā dhammadesanā ahosīti.

Aññatarabrāhmaņavatthu catutthaŋ.

5. Ānandattheravatthu
Divā (p. 2.396) tapatīti imaŋ dhammadesanaŋ satthā migāramātupāsāde viharanto ānandattheraŋ ārabbha kathesi.

Pasenadi kosalo kira mahāpavāraņāya sabbābharaņapaţimaņđito gandhamālādīni ādāya vihāraŋ agamāsi. Tasmiŋ khaņe kāļudāyitthero jhānaŋ samāpajjitvā parisapariyante nisinno hoti, nāmameva panassetaŋ, sarīraŋ suvaņņavaņņaŋ. Tasmiŋ pana khaņe cando uggacchati, sūriyo atthameti. Ānandatthero atthamentassa ca sūriyassa uggacchantassa ca candassa obhāsaŋ olokento rañño sarīrobhāsaŋ therassa sarīrobhāsaŋ tathāgatassa ca sarīrobhāsaŋ olokesi. Tattha sabbobhāse atikkamitvā satthāva virocati. Thero satthāraŋ vanditvā, ‘bhante, ajja mama ime obhāse olokentassa tumhākameva obhāso ruccati. Tumhākañhi sarīraŋ sabbobhāse atikkamitvā virocatī’ ti āha. Atha naŋ satthā, ‘ānanda, sūriyo nāma divā virocati, cando rattiŋ, rājā alankatakāleyeva, khīņāsave gaņasangaņikaŋ pahāya antosamāpattiyaŋyeva virocati, buddhā pana rattimpi divāpi pañcavidhena tejena virocantī’ ti vatvā imaŋ gāthamāha–

387. 
‘Divā tapati ādicco, rattimābhāti candimā.


Sannaddho khattiyo tapati, jhāyī tapati brāhmaņo.


Atha sabbamahorattiŋ, buddho tapati tejasā’ ti.

Tattha divā tapatīti divā virocati, rattiŋ panassa gatamaggopi na paññāyati. Candimāti candopi abbhādīhi vimutto rattimeva virocati, no divā. Sannaddhoti suvaņņamaņivicittehi sabbābharaņehi paţimaņđito caturanginiyā senāya parikkhittova rājā virocati, na aññātakavesena ţhito. Jhāyīti khīņāsavo pana gaņaŋ vinodetvā jhāyantova virocati. Tejasāti sammāsambuddho pana sīlatejena dussīlyatejaŋ, guņatejena nigguņatejaŋ, paññātejena duppaññatejaŋ, puññatejena (p. 2.397) apuññatejaŋ, dhammatejena adhammatejaŋ pariyādiyitvā iminā pañcavidhena tejasā niccakālameva virocatīti attho.

Desanāvasāne bahū sotāpattiphalādīni pāpuņiŋsūti.

Ānandattheravatthu pañcamaŋ.

6. Aññatarabrāhmaņapabbajitavatthu
Bāhitapāpoti imaŋ dhammadesanaŋ satthā jetavane viharanto aññataraŋ brāhmaņapabbajitaŋ ārabbha kathesi.

Eko kira brāhmaņo bāhirakapabbajjāya pabbajitvā ‘samaņo gotamo attano sāvake “pabbajitā” ti vadati, ahañcamhi pabbajito, mampi kho evaŋ vattuŋ vaţţatī’ ti cintetvā satthāraŋ upasankamitvā etamatthaŋ pucchi. Satthā ‘nāhaŋ ettakena “pabbajito” ti vadāmi, kilesamalānaŋ pana pabbājitattā pabbajito nāma hotī’ ti vatvā imaŋ gāthamāha–

388. 
‘Bāhitapāpoti brāhmaņo, samacariyā samaņoti vuccati.


Pabbājayamattano malaŋ, tasmā pabbajitoti vuccatī’ ti.

Tattha samacariyāti sabbākusalāni sametvā caraņena. Tasmāti yasmā bāhitapāpatāya brāhmaņo, akusalāni sametvā caraņena samaņoti vuccati, tasmā yo attano rāgādimalaŋ pabbājayanto vinodento carati, sopi tena pabbājanena pabbajitoti vuccatīti attho.

Desanāvasāne so brāhmaņapabbajito sotāpattiphale patiţţhahi, sampattānampi sātthikā dhammadesanā ahosīti.

Aññatarabrāhmaņapabbajitavatthu chaţţhaŋ.

7. Sāriputtattheravatthu
Na (p. 2.398) brāhmaņassāti imaŋ dhammadesanaŋ satthā jetavane viharanto sāriputtattheraŋ ārabbha kathesi.

Ekasmiŋ kira ţhāne sambahulā manussā ‘aho amhākaŋ ayyo, khantibalena samannāgato, aññesu akkosantesu vā paharantesu vā kopamattampi natthī’ ti therassa guņe kathayiŋsu. Atheko micchādiţţhiko brāhmaņo ‘ko esa na kujjhatī’ ti pucchi. ‘Amhākaŋ thero’ ti. ‘Naŋ kujjhāpento na bhavissatī’ ti? ‘Natthetaŋ, brāhmaņā’ ti. ‘Tena hi ahaŋ naŋ kujjhāpessāmī’ ti? ‘Sace sakkosi, kujjhāpehī’ ti. So ‘hotu, jānissāmissa kattabban’ ti theraŋ bhikkhāya paviţţhaŋ disvā pacchābhāgena gantvā piţţhimajjhe mahantaŋ pāņippahāramadāsi. Thero ‘kiŋ nāmetan’ ti anoloketvāva gato. Brāhmaņassa sakalasarīre đāho uppajji. So ‘aho guņasampanno, ayyo’ ti therassa pādamūle nipajjitvā ‘khamatha me, bhante’ ti vatvā ‘kiŋ etan’ ti ca vutte ‘ahaŋ vīmaŋsanatthāya tumhe paharin’ ti āha. ‘Hotu khamāmi te’ ti. ‘Sace me, bhante, khamatha, mama geheyeva nisīditvā bhikkhaŋ gaņhathā’ ti therassa pattaŋ gaņhi, theropi pattaŋ adāsi. Brāhmaņo theraŋ gehaŋ netvā parivisi.

Manussā kujjhitvā ‘iminā amhākaŋ niraparādho ayyo pahaţo, daņđenapissa mokkho natthi, ettheva naŋ māressāmā’ ti leđđudaņđādihatthā brāhmaņassa gehadvāre aţţhaŋsu. Thero uţţhāya gacchanto brāhmaņassa hatthe pattaŋ adāsi. Manussā taŋ therena saddhiŋ gacchantaŋ disvā, ‘bhante, tumhākaŋ pattaŋ gahetvā brāhmaņaŋ nivattethā’ ti āhaŋsu. Kiŋ etaŋ upāsakāti? Brāhmaņena tumhe pahaţā, mayamassa kattabbaŋ jānissāmāti. Kiŋ pana tumhe iminā pahaţā, udāhu ahanti? Tumhe, bhanteti. ‘Maŋ esa paharitvā khamāpesi, gacchatha tumhe’ ti manusse uyyojetvā brāhmaņaŋ nivattāpetvā thero vihārameva gato. Bhikkhū ujjhāyiŋsu ‘kiŋ nāmetaŋ sāriputtatthero yena brāhmaņena pahaţo, tasseva gehe nisīditvā bhikkhaŋ gahetvā āgato. Therassa pahaţakālato paţţhāya idāni so kassa lajjissati, avasese pothento vicarissatī’ ti. Satthā āgantvā (p. 2.399) ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, brāhmaņo brāhmaņaŋ paharanto nāma natthi, gihibrāhmaņena pana samaņabrāhmaņo pahaţo bhavissati, kodho nāmesa anāgāmimaggena samugghātaŋ gacchatī’ ti vatvā dhammaŋ desento imā gāthā abhāsi–

389. 
‘Na brāhmaņassa pahareyya, nāssa muñcetha brāhmaņo.


Dhī brāhmaņassa hantāraŋ, tato dhī yassa muñcati.

390. 
‘Na brāhmaņassetadakiñci seyyo, yadā nisedho manaso piyehi.


Yato yato hiŋsamano nivattati, tato tato sammatimeva dukkhan’ ti.

Tattha pahareyyāti ‘khīņāsavabrāhmaņohamasmī’ ti jānanto khīņāsavassa vā aññatarassa vā jātibrāhmaņassa na pahareyya. Nāssa muñcethāti sopi pahaţo khīņāsavabrāhmaņo assa paharitvā ţhitassa veraŋ na muñcetha, tasmiŋ kopaŋ na kareyyāti attho. Dhī brāhmaņassāti khīņāsavabrāhmaņassa hantāraŋ garahāmi. Tato dhīti yo pana taŋ paharantaŋ paţipaharanto tassa upari veraŋ muñcati, taŋ tatopi garahāmiyeva.

Etadakiñci seyyoti yaŋ khīņāsavassa akkosantaŋ vā apaccakkosanaŋ, paharantaŋ vā appaţipaharaņaŋ, etaŋ tassa khīņāsavabrāhmaņassa na kiñci seyyo, appamattakaŋ seyyo na hoti, adhimattameva seyyoti attho. Yadā nisedho manaso piyehīti kodhanassa hi kodhuppādova manaso piyo nāma. Kodho hi panesa mātāpitūsupi buddhādīsupi aparajjhati. Tasmā yo assa tehi manaso nisedho kodhavasena uppajjamānassa cittassa niggaho, etaŋ na kiñci seyyoti attho. Hiŋsamanoti kodhamano. So tassa yato yato vatthuto anāgāmimaggena samugghātaŋ gacchanto nivattati (p. 2.400) Tato tatoti tato tato vatthuto sakalampi vaţţadukkhaŋ nivattatiyevāti attho.

Desanāvasāne bahū sotāpattiphalādīni pāpuņiŋsūti.

Sāriputtattheravatthu sattamaŋ.

8. Mahāpajāpatigotamīvatthu
Yassa kāyena vācāyāti imaŋ dhammadesanaŋ satthā jetavane viharanto mahāpajāpatiŋ gotamiŋ ārabbha kathesi.

Bhagavatā hi anuppanne vatthusmiŋ paññatte aţţha garudhamme maņđanakajātiyo puriso surabhipupphadāmaŋ viya sirasā sampaţicchitvā saparivārā mahāpajāpati gotamī upasampadaŋ labhi, añño tassā upajjhāyo vā ācariyo vā natthi. Evaŋ laddhūpasampadaŋ theriŋ ārabbha aparena samayena kathaŋ samuţţhāpesuŋ ‘mahāpajāpatiyā gotamiyā ācariyupajjhāyā na paññāyanti, sahattheneva kāsāyāni gaņhī’ ti. Evañca pana vatvā bhikkhuniyo kukkuccāyantiyo tāya saddhiŋ neva uposathaŋ na pavāraņaŋ karonti, tā gantvā tathāgatassapi tamatthaŋ ārocesuŋ. Satthā tāsaŋ kathaŋ sutvā ‘mayā mahāpajāpatiyā gotamiyā aţţha garudhammā dinnā, ahamevassācariyo, ahameva upajjhāyo. Kāyaduccaritādivirahitesu khīņāsavesu kukkuccaŋ nāma na kātabban’ ti vatvā dhammaŋ desento imaŋ gāthamāha–

391. 
‘Yassa kāyena vācāya, manasā natthi dukkaţaŋ.


Saŋvutaŋ tīhi ţhānehi, tamahaŋ brūmi brāhmaņan’ ti.

Tattha dukkaţanti sāvajjaŋ dukkhudrayaŋ apāyasaŋvattanikaŋ kammaŋ. Tīhi ţhānehīti etehi kāyādīhi tīhi kāraņehi kāyaduccaritādipavesanivāraņatthāya dvāraŋ pihitaŋ, taŋ ahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Mahāpajāpatigotamīvatthu aţţhamaŋ.

9. Sāriputtattheravatthu
Yamhāti (p. 2.401) imaŋ dhammadesanaŋ satthā jetavane viharanto sāriputtattheraŋ ārabbha kathesi.

So kirāyasmā assajittherassa santike dhammaŋ sutvā sotāpattiphalaŋ pattakālato paţţhāya ‘yassaŋ disāyaŋ thero vasatī’ ti suņāti, tato añjaliŋ paggayha tatova sīsaŋ katvā nipajjati. Bhikkhū ‘micchādiţţhiko sāriputto, ajjāpi disā namassamāno vicaratī’ ti tamatthaŋ tathāgatassa ārocesuŋ. Satthā theraŋ pakkosāpetvā ‘saccaŋ kira tvaŋ, sāriputta, disā namassanto vicarasī’ ti pucchitvā ‘bhante, mama disā namassanabhāvaŋ vā anamassanabhāvaŋ vā tumheva jānāthā’ ti vutte ‘na, bhikkhave, sāriputto disā namassati, assajittherassa pana santikā dhammaŋ sutvā sotāpattiphalaŋ pattatāya attano ācariyaŋ namassati. Yañhi ācariyaŋ nissāya bhikkhu dhammaŋ vijānāti, tena so brāhmaņena aggi viya sakkaccaŋ namassitabboyevā’ ti vatvā dhammaŋ desento imaŋ gāthamāha–

392. 
‘Yamhā dhammaŋ vijāneyya, sammāsambuddhadesitaŋ;


Sakkaccaŋ taŋ namasseyya, aggihuttaŋva brāhmaņo’ ti.

Tattha aggihuttaŋvāti yathā brāhmaņo aggihuttaŋ sammā paricaraņena ceva añjalikammādīhi ca sakkaccaŋ namassati, evaŋ yamhā ācariyā tathāgatapaveditaŋ dhammaŋ vijāneyya, taŋ sakkaccaŋ namasseyyāti attho.

Desanāvasāne bahū sotāpattiphalādīni pāpuņiŋsūti.

Sāriputtattheravatthu navamaŋ.

10. Jaţilabrāhmaņavatthu
Na jaţāhīti imaŋ dhammadesanaŋ satthā jetavane viharanto ekaŋ jaţilabrāhmaņaŋ ārabbha kathesi.

So (p. 2.402) kira ‘ahaŋ mātito ca pitito ca sujāto brāhmaņakule nibbatto. Sace samaņo gotamo attano sāvake brāhmaņāti vadati, mampi nu kho tathā vattuŋ vaţţatī’ ti satthu santikaŋ gantvā tamatthaŋ pucchi. Atha naŋ satthā ‘nāhaŋ, brāhmaņa, jaţāmattena, na jātigottamattena brāhmaņaŋ vadāmi, paţividdhasaccameva panāhaŋ brāhmaņoti vadāmī’ ti vatvā dhammaŋ desento imaŋ gāthamāha–

393. 
‘Na jaţāhi na gottena, na jaccā hoti brāhmaņo.


Yamhi saccañca dhammo ca, so sucī so ca brāhmaņo’ ti.

Tattha saccanti yasmiŋ puggale cattāri saccāni soļasahākārehi paţivijjhitvā ţhitaŋ saccañāņañceva navavidho ca lokuttaradhammo atthi, so suci, so brāhmaņo cāti attho.

Desanāvasāne bahū sotāpattiphalādīni pāpuņiŋsūti.

Jaţilabrāhmaņavatthu dasamaŋ.

11. Kuhakabrāhmaņavatthu
Kiŋ teti imaŋ dhammadesanaŋ satthā kūţāgārasālāyaŋ viharanto ekaŋ vaggulivataŋ kuhakabrāhmaņaŋ ārabbha kathesi.

So kira vesālinagaradvāre ekaŋ kakudharukkhaŋ āruyha dvīhi pādehi rukkhasākhaŋ gaņhitvā adhosiro olambanto ‘kapilānaŋ me sataŋ detha, kahāpaņe detha, paricārikaŋ detha, no ce dassatha, ito patitvā maranto nagaraŋ anagaraŋ karissāmī’ ti vadati. Tathāgatassa bhikkhusanghaparivutassa nagaraŋ pavisanakāle bhikkhū taŋ brāhmaņaŋ disvā nikkhamanakālepi naŋ tatheva olambantaŋ passiŋsu. Nāgarāpi ‘ayaŋ pātova paţţhāya evaŋ olambanto patitvā maranto nagaraŋ anagaraŋ kareyyā’ ti cintetvā nagaravināsabhītā ‘yaŋ so yācati, sabbaŋ demā’ ti paţissuņitvā adaŋsu. So otaritvā sabbaŋ gahetvā agamāsi. Bhikkhū vihārūpacāre taŋ gāviŋ viya viravitvā gacchantaŋ disvā sañjānitvā ‘laddhaŋ te (p. 2.403) brāhmaņa, yathāpatthitan’ ti pucchitvā ‘āma, laddhaŋ me’ ti sutvā antovihāraŋ gantvā tathāgatassa tamatthaŋ ārocesuŋ. Satthā ‘na, bhikkhave, idāneva so kuhakacoro, pubbepi kuhakacoroyeva ahosi. Idāni panesa bālajanaŋ vañceti, tadā pana paņđite vañcetuŋ nāsakkhī’ ti vatvā tehi yācito atītamāhari.

Atīte ekaŋ kāsikagāmaŋ nissāya eko kuhakatāpaso vāsaŋ kappesi. Taŋ ekaŋ kulaŋ paţijaggi. Divā uppannakhādanīyabhojanīyato attano puttānaŋ viya tassapi ekaŋ koţţhāsaŋ deti, sāyaŋ uppannakoţţhāsaŋ ţhapetvā dutiyadivase deti. Athekadivasaŋ sāyaŋ godhamaŋsaŋ labhitvā sādhukaŋ pacitvā tato koţţhāsaŋ ţhapetvā dutiyadivase tassa adaŋsu. Tāpaso maŋsaŋ khāditvāva rasataņhāya baddho ‘kiŋ maŋsaŋ nāmetan’ ti pucchitvā ‘godhamaŋsan’ ti sutvā bhikkhāya caritvā sappidadhikaţukabhaņđādīni gahetvā paņņasālaŋ gantvā ekamantaŋ ţhapesi. Paņņasālāya pana avidūre ekasmiŋ vammike godharājā viharati. So kālena kālaŋ tāpasaŋ vandituŋ āgacchati. Taŋdivasaŋ panesa ‘taŋ vadhissāmī’ ti daņđaŋ paţicchādetvā tassa vammikassa avidūre ţhāne niddāyanto viya nisīdi. Godharājā vammikato nikkhamitvā tassa santikaŋ āgacchantova ākāraŋ sallakkhetvā ‘na me ajja ācariyassa ākāro ruccatī’ ti tatova nivatti. Tāpaso tassa nivattanabhāvaŋ ñatvā tassa māraņatthāya daņđaŋ khipi, daņđo virajjhitvā gato. Godharājāpi dhammikaŋ pavisitvā tato sīsaŋ nīharitvā āgatamaggaŋ olokento tāpasaŋ āha–

‘Samaņaŋ taŋ maññamāno, upagacchimasaññataŋ;

So maŋ daņđena pāhāsi, yathā asamaņo tathā.

‘Kiŋ te jaţāhi dummedha, kiŋ te ajinasāţiyā;

Abbhantaraŋ te gahanaŋ, bāhiraŋ parimajjasī’ ti. (jā. 1.4.97-98).

Atha naŋ tāpaso attano santakena palobhetuŋ evamāha–

‘Ehi godha nivattassu, bhuñja sālīnamodanaŋ;

Telaŋ loņañca me atthi, pahūtaŋ mayha pipphalī’ ti. (jā. 1.4.99).

Taŋ (p. 2.404) sutvā godharājā ‘yathā yathā tvaŋ kathesi, tathā tathā me palāyitukāmatāva hotī’ ti vatvā imaŋ gāthamāha–

‘Esa bhiyyo pavekkhāmi, vammikaŋ sataporisaŋ;

Telaŋ loņañca kittesi, ahitaŋ mayha pipphalī’ ti. (jā. 1.4.100).

Evañca pana vatvā ‘ahaŋ ettakaŋ kālaŋ tayi samaņasaññaŋ akāsiŋ, idāni pana te maŋ paharitukāmatāya daņđo khitto, tassa khittakāleyeva asamaņo jāto. Kiŋ tādisassa duppaññassa puggalassa jaţāhi, kiŋ sakhurena ajinacammena. Abbhantarañhi te gahanaŋ, kevalaŋ bāhirameva parimajjasī’ ti āha. Satthā imaŋ atītaŋ āharitvā ‘tadā esa kuhako tāpaso ahosi, godharājā pana ahamevā’ ti vatvā jātakaŋ samodhānetvā tadā godhapaņđitena tassa niggahitakāraņaŋ dassento imaŋ gāthamāha–

394. 
‘Kiŋ te jaţāhi dummedha, kiŋ te ajinasāţiyā.


Abbhantaraŋ te gahanaŋ, bāhiraŋ parimajjasī’ ti. (jā. 1.4.98).

Tattha kiŋ te jaţāhīti ambho duppañña tava baddhāhipi imāhi jaţāhi sakhurāya nivatthāyapi imāya ajinacammasāţikāya ca kimatthoti. Abbhantaranti abbhantarañhi te rāgādikilesagahanaŋ, kevalaŋ hatthilaņđaŋ assalaņđaŋ viya maţţhaŋ bāhiraŋ parimajjasīti attho.

Desanāvasāne bahū sotāpattiphalādīni pāpuņiŋsūti.

Kuhakabrāhmaņavatthu ekādasamaŋ.

12. Kisāgotamīvatthu
Paŋsukūladharanti imaŋ dhammadesanaŋ satthā gijjhakūţe pabbate viharanto kisāgotamiŋ ārabbha kathesi.

Tadā kira sakko paţhamayāmāvasāne devaparisāya saddhiŋ satthāraŋ upasankamitvā vanditvā ekamante sāraņīyadhammakathaŋ suņanto nisīdi. Tasmiŋ khaņe kisāgotamī ‘satthāraŋ passissāmī’ ti ākāsenāgantvā sakkaŋ disvā nivatti. So taŋ vanditvā nivattantiŋ disvā satthāraŋ pucchi– ‘kā nāmesā (p. 2.405) bhante, āgacchamānāva tumhe disvā nivattatī’ ti? Satthā ‘kisāgotamī nāmesā, mahārāja, mama dhītā paŋsukūlikattherīnaŋ aggā’ ti vatvā imaŋ gāthamāha–

395. 
‘Paŋsukūladharaŋ jantuŋ, kisaŋ dhamanisanthataŋ;


Ekaŋ vanasmiŋ jhāyantaŋ, tamahaŋ brūmi brāhmaņan’ ti.

Tattha kisanti paŋsukūlikā hi attano anurūpaŋ paţipadaŋ pūrentā appamaŋsalohitā ceva honti dhamanisanthatagattā ca, tasmā evamāha. Ekaŋ vanasminti vivittaţţhāne ekakaŋ vanasmiŋ jhāyantaŋ tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Kisāgotamīvatthu dvādasamaŋ.

13. Ekabrāhmaņavatthu
Na cāhanti imaŋ dhammadesanaŋ satthā jetavane viharanto ekaŋ brāhmaņaŋ ārabbha kathesi.

So kira ‘samaņo gotamo attano sāvake brāhmaņāti vadati ahañcamhi brāhmaņayoniyaŋ nibbatto, mampi nu kho evaŋ vattuŋ vaţţatī’ ti satthāraŋ upasankamitvā tamatthaŋ pucchi. Atha naŋ satthā ‘nāhaŋ, brāhmaņa, brāhmaņayoniyaŋ nibbattamattenevaŋ vadāmi, yo pana akiñcano agahaņo, tamahaŋ brāhmaņaŋ vadāmī’ ti vatvā imaŋ gāthamāha –

396. 
‘Na cāhaŋ brāhmaņaŋ brūmi, yonijaŋ mattisambhavaŋ;


Bhovādi nāma so hoti, sace hoti sakiñcano.


Akiñcanaŋ anādānaŋ, tamahaŋ brūmi brāhmaņan’ ti.

Tattha yonijanti yoniyaŋ jātaŋ. Mattisambhavanti brāhmaņiyā mātu santake udarasmiŋ sambhūtaŋ. Bhovādīti so pana āmantanādīsu ‘bho, bho’ ti vatvā vicaranto bhovādi nāma hoti, sace rāgādīhi (p. 2.406) kiñcanehi sakiñcano. Ahaŋ pana rāgādīhi akiñcanaŋ catūhi upādānehi anādānaŋ brāhmaņaŋ vadāmīti attho.

Desanāvasāne so brāhmaņo sotāpattiphale patiţţhahi, sampattānampi sātthikā dhammadesanā ahosīti.

Ekabrāhmaņavatthu terasamaŋ.

14. Uggasenaseţţhiputtavatthu
Sabbasaŋyojananti imaŋ dhammadesanaŋ satthā veļuvane viharanto uggasenaŋ nāma seţţhiputtaŋ ārabbha kathesi. Vatthu ‘muñca pure muñca pacchato’ ti (dha. pa. 348) gāthāvaņņanāya vitthāritameva.

Tadā hi satthā, ‘bhante, uggaseno “na bhāyāmī” ti vadati, abhūtena maññe aññaŋ byākarotī’ ti bhikkhūhi vutte, ‘bhikkhave, mama puttasadisā chinnasaŋyojanā na bhāyantiyevā’ ti vatvā imaŋ gāthamāha–

397. 
‘Sabbasaŋyojanaŋ chetvā, yo ve na paritassati;


Sangātigaŋ visaŋyuttaŋ, tamahaŋ brūmi brāhmaņan’ ti.

Tattha sabbasaŋyojananti dasavidhasaŋyojanaŋ. Na paritassatīti taņhāya na bhāyati. Tamahanti taŋ ahaŋ rāgādīnaŋ sangānaŋ atītattā sangātigaŋ, catunnampi yogānaŋ abhāvena visaŋyuttaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Uggasenaseţţhiputtavatthu cuddasamaŋ.

15. Dvebrāhmaņavatthu
Chetvā naddhinti imaŋ dhammadesanaŋ satthā jetavane viharanto dve brāhmaņe ārabbha kathesi.

Tesu (p. 2.407) kirekassa cūļarohito nāma goņo ahosi, ekassa mahārohito nāma. Te ekadivasaŋ ‘tava goņo balavā, mama goņo balavā’ ti vivaditvā ‘kiŋ no vivādena, pājetvā jānissāmā’ ti aciravatītīre sakaţaŋ vālukāya pūretvā goņe yojayiŋsu. Tasmiŋ khaņe bhikkhūpi nhāyituŋ tattha gatā honti. Brāhmaņā goņe pājesuŋ. Sakaţaŋ niccalaŋ aţţhāsi, naddhivarattā pana chijjiŋsu. Bhikkhū disvā vihāraŋ gantvā tamatthaŋ satthu ārocayiŋsu. Satthā, ‘bhikkhave bāhirā etā naddhivarattā, yo koci etā chindateva, bhikkhunā pana ajjhattikaŋ kodhanaddhiñceva taņhāvarattañca chindituŋ vaţţatī’ ti vatvā imaŋ gāthamāha–

398. 
‘Chetvā naddhiŋ varattañca, sandānaŋ sahanukkamaŋ;


Ukkhittapalighaŋ buddhaŋ, tamahaŋ brūmi brāhmaņan’ ti.

Tattha naddhinti nayhanabhāvena pavattaŋ kodhaŋ. Varattanti bandhanabhāvena pavattaŋ taņhaŋ. Sandānaŋ sahanukkamanti anusayānukkamasahitaŋ dvāsaţţhidiţţhisandānaŋ, idaŋ sabbampi chinditvā ţhitaŋ avijjāpalighassa ukkhittattā ukkhittapalighaŋ, catunnaŋ saccānaŋ buddhattā buddhaŋ taŋ ahaŋ brāhmaņaŋ vadāmīti attho.

Desanāvasāne pañcasatā bhikkhū arahatte patiţţhahiŋsu, sampattānampi sātthikā dhammadesanā ahosīti.

Dvebrāhmaņavatthu pannarasamaŋ.

16. Akkosakabhāradvājavatthu
Akkosanti imaŋ dhammadesanaŋ satthā veļuvane viharanto akkosakabhāradvājaŋ ārabbha kathesi.

Tassa hi bhātu bhāradvājassa dhanañjānī nāma brāhmaņī sotāpannā ahosi. Sā khīpitvāpi kāsitvāpi pakkhalitvāpi ‘Namo tassa bhagavato arahato sammāsambuddhassā’ ti imaŋ udānaŋ udānesi. Sā ekadivasaŋ brāhmaņaparivesanāya pavattamānāya pakkhalitvā tatheva mahāsaddena udānaŋ udānesi. Brāhmaņo kujjhitvā ‘evamevāyaŋ vasalī yattha vā tattha vā pakkhalitvā tassa muņđakassa samaņakassa vaņņaŋ bhāsatī’ ti (p. 2.408) vatvā ‘idāni te, vasali, gantvā tassa satthuno vādaŋ āropessāmī’ ti āha. Atha naŋ sā ‘gaccha, brāhmaņa, nāhaŋ taŋ passāmi, yo tassa bhagavato vādaŋ āropeyya, api ca gantvā taŋ bhagavantaŋ pañhaŋ pucchassū’ ti āha. So satthu santikaŋ gantvā avanditvāva ekamantaŋ ţhito pañhaŋ pucchanto imaŋ gāthamāha–

‘Kiŋsu chetvā sukhaŋ seti, kiŋsu chetvā na socati;

Kissassu ekadhammassa, vadhaŋ rocesi gotamā’ ti. (saŋ. ni. 1.187).

Athassa pañhaŋ byākaronto satthā imaŋ gāthamāha–

‘Kodhaŋ chetvā sukhaŋ seti, kodhaŋ chetvā na socati;

Kodhassa visamūlassa, madhuraggassa brāhmaņa.

Vadhaŋ ariyā pasaŋsanti, tañhi chetvā na socatī’ ti. (saŋ. ni. 1.187).

So satthari pasīditvā pabbajitvā arahattaŋ pāpuņi. Athassa kaniţţho akkosakabhāradvājo ‘bhātā kira me pabbajito’ ti sutvā kuddho āgantvā satthāraŋ asabbhāhi pharusāhi vācāhi akkosi. Sopi satthārā atithīnaŋ khādanīyādidāna-opammena saññatto satthari pasanno pabbajitvā arahattaŋ pāpuņi. Aparepissa sundarikabhāradvājo bilingakabhāradvājoti dve kaniţţhabhātaro satthāraŋ akkosantāva satthārā vinītā pabbajitvā arahattaŋ pāpuņiŋsu.

Athekadivasaŋ dhammasabhāyaŋ kathaŋ samuţţhāpesuŋ, ‘āvuso, acchariyā vata buddhaguņā, catūsu nāma bhātikesu akkosantesu satthā kiñci avatvā tesaŋyeva patiţţhā jāto’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, ahaŋ mama khantibalena samannāgatattā duţţhesu adussanto mahājanassa patiţţhā homiyevā’ ti vatvā imaŋ gāthamāha–

399. 
‘Akkosaŋ vadhabandhañca, aduţţho yo titikkhati;


Khantībalaŋ balānīkaŋ, tamahaŋ brūmi brāhmaņan’ ti.

Tattha aduţţhoti etaŋ dasahi akkosavatthūhi akkosañca pāņi-ādīhi pothanañca andubandhanādīhi bandhanañca yo akuddhamānaso hutvā adhivāseti (p. 2.409) khantibalena samannāgatattā khantibalaŋ, punappunaŋ uppattiyā anīkabhūtena teneva khantibalena samannāgatattā balānīkaŋ taŋ evarūpaŋ ahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Akkosakabhāradvājavatthu soļasamaŋ.

17. Sāriputtattheravatthu
Akkodhananti imaŋ dhammadesanaŋ satthā veļuvane viharanto sāriputtattheraŋ ārabbha kathesi.

Tadā kira thero pañcahi bhikkhusatehi saddhiŋ piņđāya caranto nālakagāme mātu gharadvāraŋ agamāsi. Atha naŋ sā nisīdāpetvā parivisamānā akkosi– ‘ambho, ucchiţţhakhādaka ucchiţţhakañjiyaŋ alabhitvā paragharesu uļunkapiţţhena ghaţţitakañjiyaŋ paribhuñjituŋ asītikoţidhanaŋ pahāya pabbajitosi, nāsitamhā tayā, bhuñjāhi dānī’ ti. Bhikkhūnampi bhattaŋ dadamānā ‘tumhehi mama putto attano cūļupaţţhāko kato, idāni bhuñjathā’ ti vadeti. Thero bhikkhaŋ gahetvā vihārameva agamāsi. Athāyasmā rāhulo satthāraŋ piņđapātena āpucchi. Atha naŋ satthā āha– ‘rāhula, kahaŋ gamitthā’ ti? ‘Ayyikāya gāmaŋ, bhante’ ti. ‘Kiŋ pana te ayyikāya upajjhāyo vutto’ ti? ‘Ayyikāya me, bhante, upajjhāyo akkuţţho’ ti. ‘Kinti vatvā’ ti? ‘Idaŋ nāma, bhante’ ti. ‘Upajjhāyena pana te kiŋ vuttan’ ti? ‘Na kiñci, bhante’ ti. Taŋ sutvā bhikkhū dhammasabhāyaŋ kathaŋ samuţţhāpesuŋ, ‘āvuso, acchariyā vata sāriputtattherassa guņā, evaŋnāmassa mātari akkosantiyā kodhamattampi nāhosī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, khīņāsavā nāma akkodhanāva hontī’ ti vatvā imaŋ gāthamāha–

400. 
‘Akkodhanaŋ vatavantaŋ, sīlavantaŋ anussadaŋ;


Dantaŋ antimasārīraŋ, tamahaŋ brūmi brāhmaņan’ ti.

Tattha (p. 2.410) vatavantanti dhutavatena, samannāgataŋ catupārisuddhisīlena sīlavantaŋ, taņhā-ussadābhāvena anussadaŋ, chaļindriyadamanena dantaŋ, koţiyaŋ ţhitena attabhāvena antimasarīraŋ tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Sāriputtattheravatthu sattarasamaŋ.

18. Uppalavaņņātherīvatthu
Vāri pokkharapattevāti imaŋ dhammadesanaŋ satthā jetavane viharanto uppalavaņņatheriŋ ārabbha kathesi. Vatthu ‘madhuvā maññati bālo’ ti gāthāvaņņanāya (dha. pa. 69) vitthāritameva. Vuttañhi tattha (dha. pa. aţţha. 1.69)–

Aparena samayena mahājano dhammasabhāyaŋ kathaŋ samuţţhāpesi ‘khīņāsavāpi maññe kāmasukhaŋ sādiyanti, kāmaŋ sevanti, kiŋ na sevissanti. Na hete koļāparukkhā, na ca vammikā, allamaŋsasarīrāva, tasmā etepi kāmasukhaŋ sādiyantī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, khīņāsavā kāmasukhaŋ sādiyanti, na kāmaŋ sevanti. Yathā hi padumapatte patitaŋ udakabindu na limpati na saņţhāti, vinivattitvā pana patateva. Yathā ca āragge sāsapo na upalimpati na saņţhāti, vinivattitvā patateva, evaŋ khīņāsavassa citte duvidhopi kāmo na limpati na saņţhātī’ ti anusandhiŋ ghaţetvā dhammaŋ desento imaŋ gāthamāha–

401. 
‘Vāri pokkharapatteva, āraggeriva sāsapo;


Yo na limpati kāmesu, tamahaŋ brūmi brāhmaņan’ ti.

Tattha yo na limpatīti evamevaŋ yo abbhantare duvidhepi kāme na upalimpati, tasmiŋ kāme na saņţhāti, tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Uppalavaņņātherīvatthu aţţhārasamaŋ.

19. Aññatarabrāhmaņavatthu
Yo (p. 2.411) dukkhassāti imaŋ dhammadesanaŋ satthā jetavane viharanto aññataraŋ brāhmaņaŋ ārabbha kathesi.

Tassa kireko dāso apaññatte sikkhāpade palāyitvā pabbajitvā arahattaŋ pāpuņi. Brāhmaņo taŋ olokento adisvā ekadivasaŋ satthārā saddhiŋ piņđāya pavisantaŋ dvārantare disvā cīvaraŋ daļhaŋ aggahesi. Satthā nivattitvā ‘kiŋ idaŋ, brāhmaņā’ ti pucchi. Dāso me, bho gotamāti Pannabhāro esa, brāhmaņāti. ‘Pannabhāro’ ti ca vutte brāhmaņo ‘arahā’ ti sallakkhesi. Tasmā punapi tena ‘evaŋ, bho gotamā’ ti vutte satthā ‘āma, brāhmaņa, pannabhāro’ ti vatvā imaŋ gāthamāha–

402. 
‘Yo dukkhassa pajānāti, idheva khayamattano;


Pannabhāraŋ visaŋyuttaŋ, tamahaŋ brūmi brāhmaņan’ ti.

Tattha dukkhassāti khandhadukkhassa. Pannabhāranti ohitakhandhabhāraŋ catūhi yogehi sabbakilesehi vā visaŋyuttaŋ tamahaŋ brāhmaņaŋ vadāmīti attho. Desanāvasāne so brāhmaņo sotāpattiphale patiţţhahi, sampattānampi sātthikā dhammadesanā ahosīti.

Aññatarabrāhmaņavatthu ekūnavīsatimaŋ.

20. Khemābhikkhunīvatthu
Gambhīrapaññanti imaŋ dhammadesanaŋ satthā gijjhakūţe viharanto khemaŋ nāma bhikkhuniŋ ārabbha kathesi.

Ekadivasañhi paţhamayāmasamanantare sakko devarājā parisāya saddhiŋ āgantvā satthu santike sāraņīyadhammakathaŋ suņanto nisīdi. Tasmiŋ khaņe khemā bhikkhunī ‘satthāraŋ passissāmī’ ti āgantvā sakkaŋ disvā ākāse ţhitāva satthāraŋ vanditvā nivatti. Sakko taŋ disvā ‘ko (p. 2.412) esā, bhante, āgacchamānā ākāse ţhitāva satthāraŋ vanditvā nivattī’ ti pucchi. Satthā ‘esā, mahārāja, mama dhītā khemā nāma mahāpaññā maggāmaggakovidā’ ti vatvā imaŋ gāthamāha–

403. 
‘Gambhīrapaññaŋ medhāviŋ, maggāmaggassa kovidaŋ;


Uttamatthamanuppattaŋ, tamahaŋ brūmi brāhmaņan’ ti.

Tattha gabbhīrapaññanti gambhīresu khandhādīsu pavattāya paññāya samannāgataŋ dhammojapaññāya samannāgataŋ medhāviŋ ‘ayaŋ duggatiyā maggo, ayaŋ sugatiyā maggo, ayaŋ nibbānassa maggo, ayaŋ amaggo’ ti evaŋ magge ca amagge ca chekatāya maggāmaggassa kovidaŋ arahattasankhātaŋ uttamatthaŋ anuppattaŋ tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Khemābhikkhunivatthu vīsatimaŋ.

21. Pabbhāravāsītissattheravatthu
Asaŋsaţţhanti imaŋ dhammadesanaŋ satthā jetavane viharanto pabbhāravāsītissattheraŋ ārabbha kathesi.

So kira satthu santike kammaţţhānaŋ gahetvā araññaŋ pavisitvā sappāyaŋ senāsanaŋ olokento ekaŋ leņapabbhāraŋ pāpuņi, sampattakkhaņeyevassa cittaŋ ekaggataŋ labhi. So ‘ahaŋ idha vasanto pabbajitakiccaŋ nipphādetuŋ sakkhissāmī’ ti cintesi. Leņepi adhivatthā devatā ‘sīlavā bhikkhu āgato, iminā saddhiŋ ekaţţhāne vasituŋ dukkhaŋ. Ayaŋ pana idha ekarattimeva vasitvā pakkamissatī’ ti cintetvā putte ādāya nikkhami. Thero punadivase pātova gocaragāmaŋ piņđāya pāvisi. Atha naŋ ekā upāsikā disvāva puttasinehaŋ paţilabhitvā gehe nisīdāpetvā bhojetvā attānaŋ nissāya temāsaŋ vasanatthāya yāci. Sopi ‘sakkā mayā imaŋ nissāya (p. 2.413) bhavanissaraņaŋ kātun’ ti adhivāsetvā tameva leņaŋ agamāsi. Devatā taŋ āgacchantaŋ disvā ‘addhā kenaci nimantito bhavissati, sve vā parasuve vā gamissatī’ ti cintesi.

Evaŋ ađđhamāsamatte atikkante ‘ayaŋ idheva maññe antovassaŋ vasissati, sīlavatā pana saddhiŋ ekaţţhāne puttakehi saddhiŋ vasituŋ dukkaraŋ, imañca “nikkhamā” ti vattuŋ na sakkā, atthi nu kho imassa sīle khalitan’ ti dibbena cakkhunā olokentī upasampadamāļakato paţţhāya tassa sīle khalitaŋ adisvā ‘parisuddhamassa sīlaŋ, kiñcidevassa katvā ayasaŋ uppādessāmī’ ti tassa upaţţhākakule upāsikāya jeţţhaputtassa sarīre adhimuccitvā gīvaŋ parivattesi. Tassa akkhīni nikkhamiŋsu, mukhato kheļo pagghari. Upāsikā taŋ disvā ‘kiŋ idan’ ti viravi. Atha naŋ devatā adissamānarūpā evamāha– ‘mayā esa gahito, balikammenapi me attho natthi, tumhākaŋ pana kulūpakaŋ theraŋ laţţhimadhukaŋ yācitvā tena telaŋ pacitvā imassa natthukammaŋ detha, evāhaŋ imaŋ muñcissāmī’ ti. Nassatu vā esa maratu vā, na sakkhissāmahaŋ ayyaŋ laţţhimadhukaŋ yācitunti. Sace laţţhimadhukaŋ yācituŋ na sakkotha, nāsikāyassa hingucuņņaŋ pakkhipituŋ vadethāti. Idampi vattuŋ na sakkomāti. Tena hissa pādadhovana-udakaŋ ādāya sīse āsiñcathāti. Upāsikā ‘sakkā idaŋ kātun’ ti velāya āgataŋ theraŋ nisīdāpetvā yāgukhajjakaŋ datvā antarabhatte nisinnassa pāde dhovitvā udakaŋ gahetvā, ‘bhante, idaŋ udakaŋ dārakassa sīse āsiñcāmā’ ti āpucchitvā ‘tena hi āsiñcathā’ ti vutte tathā akāsi. Sā devatā tāvadeva taŋ muñcitvā gantvā leņadvāre aţţhāsi.

Theropi bhattakiccāvasāne uţţhāyāsanā avissaţţhakammaţţhānatāya dvattiŋsākāraŋ sajjhāyantova pakkāmi. Atha naŋ leņadvāraŋ pattakāle sā devatā ‘mahāvejja mā idha pavisā’ ti āha. So tattheva ţhatvā ‘kāsi tvan’ ti āha. Ahaŋ idha adhivatthā devatāti. Thero ‘atthi nu kho mayā vejjakammassa kataţţhānan’ ti upasampadamāļakato paţţhāya olokento attano sīle tilakaŋ vā kāļakaŋ vā adisvā (p. 2.414) ‘ahaŋ mayā vejjakammassa kataţţhānaŋ na passāmi, kasmā evaŋ vadesī’ ti āha. Na passasīti. Āma, na passāmīti? Ācikkhāmi teti. Āma, ācikkhāhīti. Tiţţhatu tāva dūre kataŋ, ajjeva tayā amanussagahitassa upaţţhākaputtassa pādadhovana-udakaŋ sīse āsittaŋ, nāsittanti? Āma, āsittanti. Kiŋ etaŋ na passasīti? Etaŋ sandhāya tvaŋ vadesīti? Āma, etaŋ sandhāya vadāmīti. Thero cintesi– ‘aho vata me sammā paņihito attā, sāsanassa anurūpaŋ vata me caritaŋ, devatāpi mama catupārisuddhisīle tilakaŋ vā kāļakaŋ vā adisvā dārakassa sīse āsittapādadhovanamattaŋ addasā’ ti tassa sīlaŋ ārabbha balavapīti uppajji. So taŋ vikkhambhetvā pāduddhārampi akatvā tattheva arahattaŋ patvā ‘mādisaŋ parisuddhaŋ samaņaŋ dūsetvā mā idha vanasaņđe vasi, tvameva nikkhamāhī’ ti devataŋ ovadanto imaŋ udānaŋ udānesi–

‘Visuddho vata me vāso, nimmalaŋ maŋ tapassinaŋ.

Mā tvaŋ visuddhaŋ dūsesi, nikkhama pavanā tuvan’ ti.

So tattheva temāsaŋ vasitvā vutthavasso satthu santikaŋ gantvā bhikkhūhi ‘kiŋ, āvuso, pabbajitakiccaŋ te matthakaŋ pāpitan’ ti puţţho tasmiŋ leņe vassūpagamanato paţţhāya sabbaŋ taŋ pavattiŋ bhikkhūnaŋ ārocetvā, ‘āvuso, tvaŋ devatāya evaŋ vuccamāno na kujjhī’ ti vutte ‘na kujjhin’ ti āha. Bhikkhū tathāgatassa ārocesuŋ, ‘bhante, ayaŋ bhikkhu aññaŋ byākaroti, devatāya idaŋ nāma vuccamānopi na kujjhinti vadatī’ ti. Satthā tesaŋ kathaŋ sutvā ‘neva, bhikkhave, mama putto kujjhati, etassa gihīhi vā pabbajitehi vā saŋsaggo nāma natthi, asaŋsaţţho esa appiccho santuţţho’ ti vatvā dhammaŋ desento imaŋ gāthamāha–

404. 
‘Asaŋsaţţhaŋ gahaţţhehi, anāgārehi cūbhayaŋ;


Anokasārimappicchaŋ, tamahaŋ brūmi brāhmaņan’ ti.

Tattha asaŋsaţţhanti dassanasavanasamullapanaparibhogakāyasaŋsaggānaŋ abhāvena asaŋsaţţhaŋ. Ubhayanti gihīhi ca anāgārehi cāti ubhayehipi asaŋsaţţhaŋ (p. 2.415) Anokasārinti anālayacāriŋ taŋ evarūpaŋ ahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Pabbhāravāsītissattheravatthu ekavīsatimaŋ.

22. Aññatarabhikkhuvatthu
Nidhāya daņđanti imaŋ dhammadesanaŋ satthā jetavane viharanto aññataraŋ bhikkhuŋ ārabbha kathesi.

So kira satthu santike kammaţţhānaŋ gahetvā araññe vāyamanto arahattaŋ patvā ‘paţiladdhaguņaŋ satthu ārocessāmī’ ti tato nikkhami. Atha naŋ ekasmiŋ gāme ekā itthī sāmikena saddhiŋ kalahaŋ katvā tasmiŋ bahi nikkhante ‘kulagharaŋ gamissāmī’ ti maggaŋ paţipannā antarāmagge disvā ‘imaŋ theraŋ nissāya gamissāmī’ ti piţţhito piţţhito anubandhi. Thero pana taŋ na passati. Athassā sāmiko gehaŋ āgato taŋ adisvā ‘kulagāmaŋ gatā bhavissatī’ ti anubandhanto taŋ disvā ‘na sakkā imāya ekikāya imaŋ aţaviŋ paţipajjituŋ, kaŋ nu kho nissāya gacchatī’ ti olokento theraŋ disvā ‘ayaŋ imaŋ gaņhitvā nikkhanto bhavissatī’ ti cintetvā theraŋ santajjesi. Atha naŋ sā itthī ‘neva maŋ esa bhadanto passati, na ālapati, mā naŋ kiñci avacā’ ti āha. So ‘kiŋ pana tvaŋ attānaŋ gahetvā gacchantaŋ mama ācikkhissasi, tuyhameva anucchavikaŋ imassa karissāmī’ ti uppannakodho itthiyā āghātena theraŋ pothetvā taŋ ādāya nivatti. Therassa sakalasarīraŋ sañjātagaņđaŋ ahosi. Athassa vihāraŋ gatakāle bhikkhū sarīraŋ sambāhantā gaņđe disvā ‘kiŋ idan’ ti pucchiŋsu. So tesaŋ tamatthaŋ ārocesi. Atha naŋ bhikkhū, ‘āvuso, tasmiŋ purise evaŋ paharante tvaŋ kiŋ avaca, kiŋ vā te kodho uppanno’ ti. ‘Na me, āvuso, kodho uppajjī’ ti vutte satthu santikaŋ gantvā tamatthaŋ ārocetvā, ‘bhante, esa bhikkhu “kodho te (p. 2.416) uppajjatī” ti vuccamāno “na me, āvuso, kodho uppajjatī” ti abhūtaŋ vatvā aññaŋ byākarotī’ ti ārocesuŋ. Satthā tesaŋ kathaŋ sutvā, ‘bhikkhave, khīņāsavā nāma nihitadaņđā, te paharantesupi kodhaŋ na karontiyevā’ ti vatvā imaŋ gāthamāha–

405. 
‘Nidhāya daņđaŋ bhūtesu, tasesu thāvaresu ca;


Yo na hanti na ghāteti, tamahaŋ brūmi brāhmaņan’ ti.

Tattha nidhāyāti nikkhipitvā oropetvā. Tasesu thāvaresu cāti taņhātāsena tasesu, taņhā-abhāvena thiratāya thāvaresu ca. Yo na hantīti yo evaŋ sabbasattesu vigatapaţighatāya nikkhittadaņđo neva kañci sayaŋ hanati, na aññe ghāteti, tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Aññatarabhikkhuvatthu bāvīsatimaŋ.

23. Sāmaņerānaŋ vatthu
Aviruddhanti imaŋ dhammadesanaŋ satthā jetavane viharanto cattāro sāmaņere ārabbha kathesi.

Ekā kira brāhmaņī catunnaŋ bhikkhūnaŋ uddesabhattaŋ sajjetvā brāhmaņaŋ āha– ‘vihāraŋ gantvā cattāro mahallakabrāhmaņe uddisāpetvā ānehī’ ti. So vihāraŋ gantvā ‘cattāro me brāhmaņe uddisitvā dethā’ ti āha. Tassa sankicco paņđito sopāko revatoti sattavassikā cattāro khīņāsavasāmaņerā pāpuņiŋsu. Brāhmaņī mahārahāni āsanāni paññāpetvā ţhitā sāmaņere disvāva kupitā uddhane pakkhittaloņaŋ viya taţataţāyamānā ‘tvaŋ vihāraŋ gantvā attano nattumattepi appahonte cattāro kumārake gahetvā āgatosī’ ti vatvā tesaŋ tesu āsanesu nisīdituŋ adatvā nīcapīţhakāni attharitvā ‘etesu nisīdathā’ ti vatvā ‘gaccha, brāhmaņa, mahallake oloketvā ānehī’ ti (p. 2.417) āha. Brāhmaņo vihāraŋ gantvā sāriputtattheraŋ disvā ‘etha, amhākaŋ gehaŋ gamissāmā’ ti ānesi. Thero āgantvā sāmaņere disvā ‘imehi brāhmaņehi bhattaŋ laddhan’ ti pucchitvā ‘na laddhan’ ti vutte catunnameva bhattassa paţiyattabhāvaŋ ñatvā ‘āhara me pattan’ ti pattaŋ gahetvā pakkāmi. Brāhmaņīpi ‘kiŋ iminā vuttan’ ti pucchitvā ‘etesaŋ nisinnānaŋ brāhmaņānaŋ laddhuŋ vaţţati, āhara me pattan’ ti attano pattaŋ gahetvā gato, na bhuñjitukāmo bhavissati, sīghaŋ gantvā aññaŋ oloketvā ānehīti. Brāhmaņo gantvā mahāmoggallānattheraŋ disvā tatheva vatvā ānesi. Sopi sāmaņere disvā tatheva vatvā pattaŋ gahetvā pakkāmi. Atha naŋ brāhmaņī āha– ‘ete na bhuñjitukāmā, brāhmaņavādakaŋ gantvā ekaŋ mahallakabrāhmaņaŋ ānehī’ ti.

Sāmaņerāpi pātova paţţhāya kiñci alabhamānā jighacchāya pīļitā nisīdiŋsu. Atha nesaŋ guņatejena sakkassa āsanaŋ uņhākāraŋ dassesi. So āvajjento tesaŋ pātova paţţhāya nisinnānaŋ kilantabhāvaŋ ñatvā ‘mayā tattha gantuŋ vaţţatī’ ti jarājiņņo mahallakabrāhmaņo hutvā tasmiŋ brāhmaņavādake brāhmaņānaŋ aggāsane nisīdi. Brāhmaņo taŋ disvā ‘idāni me brāhmaņī attamanā bhavissatī’ ti ehi gehaŋ gamissāmā’ ti taŋ ādāya gehaŋ agamāsi. Brāhmaņī taŋ disvāva tuţţhacittā dvīsu āsanesu attharaņaŋ ekasmiŋyeva attharitvā, ‘ayya, idha nisīdāhī’ ti āha. Sakko gehaŋ pavisitvā cattāro sāmaņere pañcapatiţţhitena vanditvā tesaŋ āsanapariyante bhūmiyaŋ pallankena nisīdi. Atha naŋ disvā brāhmaņī brāhmaņaŋ āha– ‘aho te ānīto brāhmaņo, etampi ummattakaŋ gahetvā āgatosi, attano nattumatte vandanto vicarati, kiŋ iminā, nīharāhi nan’ ti. So khandhepi hatthepi kacchāyapi gahetvā nikkađđhiyamāno uţţhātumpi na icchati. Atha naŋ brāhmaņī ‘ehi, brāhmaņa, tvaŋ ekasmiŋ hatthe gaņha, ahaŋ ekasmiŋ hatthe gaņhissāmī’ ti ubhopi dvīsu hatthesu gahetvā piţţhiyaŋ pothentā gehadvārato bahi akaŋsu. Sakkopi nisinnaţţhāneyeva nisinno hatthaŋ parivattesi. Te nivattitvā taŋ nisinnameva disvā bhītaravaŋ ravantā vissajjesuŋ. Tasmiŋ khaņe sakko attano sakkabhāvaŋ jānāpesi. Atha nesaŋ āhāraŋ adaŋsu. Pañcapi janā (p. 2.418) āhāraŋ gahetvā eko kaņņikāmaņđalaŋ vinivijjhitvā, eko chadanassa purimabhāgaŋ, eko pacchimabhāgaŋ, eko pathaviyaŋ nimujjitvā, sakkopi ekena ţhānena nikkhamīti evaŋ pañcadhā agamaŋsu Tato paţţhāya ca pana taŋ gehaŋ pañcachiddagehaŋ kira nāma jātaŋ.

Sāmaņerepi vihāraŋ gatakāle bhikkhū, ‘āvuso, kīdisan’ ti pucchiŋsu. Mā no pucchittha, amhākaŋ diţţhakālato paţţhāya brāhmaņī kodhābhibhūtā paññattāsanesu no nisīditumpi adatvā ‘sīghaŋ sīghaŋ mahallakabrāhmaņaŋ ānehī’ ti āha. Amhākaŋ upajjhāyo āgantvā amhe disvā ‘imesaŋ nisinnabrāhmaņānaŋ laddhuŋ vaţţatī’ ti pattaŋ āharāpetvā nikkhami. ‘Aññaŋ mahallakaŋ brāhmaņaŋ ānesī’ ti vutte brāhmaņo mahāmoggallānattheraŋ ānesi, sopi amhe disvā tatheva vatvā pakkāmi. Atha brāhmaņī ‘na ete bhuñjitukāmā, gaccha brāhmaņavādakato ekaŋ mahallakabrāhmaņaŋ ānehī’ ti brāhmaņaŋ pahiņi. So tattha gantvā brāhmaņavesena āgataŋ sakkaŋ ānesi, tassa āgatakāle amhākaŋ āhāraŋ adaŋsūti. Evaŋ karontānaŋ pana tesaŋ tumhe na kujjhitthāti? Na kujjhimhāti. Bhikkhū taŋ sutvā satthu ārocesuŋ– ‘bhante, ime “na kujjhimhā” ti abhūtaŋ vatvā aññaŋ byākarontī’ ti. Satthā, ‘bhikkhave, khīņāsavā nāma viruddhesupi na virujjhantiyevā’ ti vatvā imaŋ gāthamāha–

406. 
‘Aviruddhaŋ viruddhesu, attadaņđesu nibbutaŋ.


Sādānesu anādānaŋ, tamahaŋ brūmi brāhmaņan’ ti.

Tattha aviruddhanti āghātavasena viruddhesupi lokiyamahājanesu āghātābhāvena aviruddhaŋ. Hatthagate daņđe vā satthe vā avijjamānepi paresaŋ pahāradānato aviratattā attadaņđesu janesu nibbutaŋ nikkhittadaņđaŋ, pañcannaŋ khandhānaŋ ahaŋ mamanti gahitattā sādānesu tassa gahaņassa abhāvena anādānaŋ taŋ evarūpaŋ ahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Sāmaņerānaŋ vatthu tevīsatimaŋ.

24. Mahāpanthakattheravatthu
Yassa (p. 2.419) rāgo cāti imaŋ dhammadesanaŋ satthā veļuvane viharanto mahāpanthakaŋ ārabbha kathesi.

So hāyasmā cūļapanthakaŋ catūhi māsehi ekaŋ gāthaŋ paguņaŋ kātuŋ asakkontaŋ ‘tvaŋ sāsane abhabbo, gihibhogāpi parihīno, kiŋ te idha vāsena, ito nikkhamā’ ti vihārā nikkađđhitvā dvāraŋ thakesi. Bhikkhū kathaŋ samuţţhāpesuŋ, ‘āvuso, mahāpanthakattherena idaŋ nāma kataŋ khīņāsavānampi maññe kodho uppajjatī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, khīņāsavānaŋ rāgādayo kilesā atthi, mama puttena atthapurekkhāratāya ceva dhammapurekkhāratāya ca katan’ ti vatvā imaŋ gāthamāha–

407. 
‘Yassa rāgo ca doso ca, māno makkho ca pātito.


Sāsaporiva āraggā, tamahaŋ brūmi brāhmaņan’ ti.

Tattha āraggāti yassete rāgādayo kilesā, ayañca paraguņamakkhanalakkhaņo makkho āraggā sāsapo viya pātito, yathā sāsapo āragge na santiţţhati, evaŋ citte na santiţţhati, tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Mahāpanthakattheravatthu catuvīsatimaŋ.

25. Pilindavacchattheravatthu
Akakkasanti imaŋ dhammadesanaŋ satthā veļuvane viharanto pilindavacchattheraŋ ārabbha kathesi.

So kirāyasmā ‘ehi, vasali, yāhi, vasalī’ ti-ādīni vadanto gihīpi pabbajitepi vasalivādeneva samudācarati. Athekadivasaŋ sambahulā bhikkhū satthu ārocesuŋ– ‘āyasmā, bhante, pilindavaccho bhikkhū vasalivādena samudācaratī’ ti. Satthā taŋ pakkosāpetvā ‘saccaŋ kira tvaŋ (p. 2.420) pilindavaccha bhikkhū vasalivādena samudācarasī’ ti pucchitvā ‘evaŋ, bhante’ ti vutte tassāyasmato pubbenivāsaŋ manasikaritvā ‘mā kho tumhe, bhikkhave, vacchassa bhikkhuno ujjhāyittha, na, bhikkhave, vaccho dosantaro bhikkhū vasalivādena samudācarati, vacchassa, bhikkhave, bhikkhuno pañca jātisatāni abbokiņņāni sabbāni tāni brāhmaņakule paccājātāni, so tassa dīgharattaŋ vasalivādo samudāciņņo, khīņāsavassa nāma kakkasaŋ pharusaŋ paresaŋ mammaghaţţanavacanameva natthi. Āciņņavasena hi mama putto evaŋ kathetī’ ti vatvā imaŋ gāthamāha–

408. 
‘Akakkasaŋ viññāpaniŋ, giraŋ saccamudīraye;


Yāya nābhisaje kañci, tamahaŋ brūmi brāhmaņan’ ti.

Tattha akakkasanti apharusaŋ. Viññāpaninti atthaviññāpaniŋ. Saccanti bhūtatthaŋ. Nābhisajeti yāya girāya aññaŋ kujjhāpanavasena na laggāpeyya, khīņāsavo nāma evarūpameva giraŋ bhāseyya, tasmā tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Pilindavacchattheravatthu pañcavīsatimaŋ.

26. Aññatarattheravatthu
Yodha dīghanti imaŋ dhammadesanaŋ satthā jetavane viharanto aññatarattheraŋ ārabbha kathesi.

Sāvatthiyaŋ kireko micchādiţţhiko brāhmaņo sarīragandhagahaņabhayena uttarasāţakaŋ apanetvā ekamante ţhapetvā gehadvārābhimukho nisīdi. Atheko khīņāsavo bhattakiccaŋ katvā vihāraŋ gacchanto taŋ sāţakaŋ disvā ito cito ca oloketvā kañci apassanto ‘nissāmiko ayan’ ti paŋsukūlaŋ adhiţţhahitvā gaņhi. Atha naŋ brāhmaņo disvā akkosanto upasankamitvā ‘muņđaka samaņa, mama sāţakaŋ gaņhasī’ ti āha. Taveso, brāhmaņāti. Āma, samaņāti. ‘Mayā (p. 2.421) kañci apassantena paŋsukūlasaññāya gahito, gaņha nan’ ti tassa datvā vihāraŋ gantvā bhikkhūnaŋ tamatthaŋ ārocesi. Athassa vacanaŋ sutvā bhikkhū tena saddhiŋ keļiŋ karontā ‘kiŋ nu kho, āvuso, sāţako dīgho rasso thūlo saņho’ ti. Āvuso, dīgho vā hotu rasso vā thūlo vā saņho vā, natthi mayhaŋ tasmiŋ ālayo, paŋsukūlasaññāya naŋ gaņhinti. Taŋ sutvā bhikkhū tathāgatassa ārocesuŋ– ‘esa, bhante, bhikkhu abhūtaŋ vatvā aññaŋ byākarotī’ ti. Satthā ‘bhūtaŋ, bhikkhave, esa katheti, khīņāsavā nāma paresaŋ santakaŋ na gaņhantī’ ti vatvā imaŋ gāthamāha–

409. 
‘Yodha dīghaŋ va rassaŋ vā, aņuŋ thūlaŋ subhāsubhaŋ.


Loke adinnaŋ nādiyati, tamahaŋ brūmi brāhmaņan’ ti.

Tassattho– sāţakābharaņādīsu dīghaŋ vā rassaŋ vā maņimuttādīsu aņuŋ vā thūlaŋ vā mahaggha-appagghavasena subhaŋ vā asubhaŋ vā yo puggalo imasmiŋ loke parapariggahitaŋ nādiyati, tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Aññatarattheravatthu chabbīsatimaŋ.

27. Sāriputtattheravatthu
Āsā yassāti imaŋ dhammadesanaŋ satthā jetavane viharanto sāriputtattheraŋ ārabbha kathesi.

Thero kira pañcabhikkhusataparivāro janapade ekaŋ vihāraŋ gantvā vassaŋ upagañchi. Manussā theraŋ disvā bahuŋ vassāvāsikaŋ paţissuņiŋsu. Thero pavāretvā sabbasmiŋ vassāvāsike asampatteyeva satthu santikaŋ gacchanto bhikkhū āha– ‘daharānañceva sāmaņerānañca manussehi vassāvāsike āhaţe gahetvā peseyyātha, ţhapetvā vā sāsanaŋ pahiņeyyāthā’ ti. Evaŋ vatvā ca pana satthu santikaŋ agamāsi. Bhikkhū kathaŋ samuţţhāpesuŋ ‘ajjāpi maññe sāriputtattherassa taņhā atthiyeva. Tathā (p. 2.422) hi manussehi vassāvāsike dinne attano saddhivihārikānaŋ “vassāvāsikaŋ peseyyātha ţhapetvā vā sāsanaŋ pahiņeyyāthā” ti bhikkhūnaŋ vatvā āgato’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, mama puttassa taņhā atthi, manussānaŋ pana puññato daharasāmaņerānañca dhammikalābhato parihāni mā ahosīti tenevaŋ kathitan’ ti vatvā imaŋ gāthamāha–

410. 
‘Āsā yassa na vijjanti, asmiŋ loke paramhi ca.


Nirāsāsaŋ visaŋyuttaŋ, tamahaŋ brūmi brāhmaņan’ ti.

Tattha āsāti taņhā. Nirāsāsanti nittaņhaŋ. Visaŋyuttanti sabbakilesehi visaŋyuttaŋ tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Sāriputtattheravatthu sattavīsatimaŋ.

28. Mahāmoggallānattheravatthu
Yassālayāti imaŋ dhammadesanaŋ satthā jetavane viharanto mahāmoggallānattheraŋ ārabbha kathesi. Vatthu purimasadisameva. Idha pana satthā moggallānattherassa nittaņhabhāvaŋ vatvā imaŋ gāthamāha–

411. 
‘Yassālayā na vijjanti, aññāya akathankathī.


Amatogadhamanuppattaŋ, tamahaŋ brūmi brāhmaņan’ ti.

Tattha ālayāti taņhā. Aññāya akathankathīti aţţha vatthūni yathābhūtaŋ jānitvā aţţhavatthukāya vicikicchāya nibbicikiccho. Amatogadhamanuppattanti amataŋ nibbānaŋ ogāhetvā anuppattaŋ tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Mahāmoggallānattheravatthu aţţhavīsatimaŋ.

29. Revatattheravatthu
Yodha (p. 2.423) puññañcāti imaŋ dhammadesanaŋ satthā pubbārāme viharanto revatattheraŋ ārabbha kathesi. Vatthu ‘gāme vā yadi vāraññe’ ti (dha. pa. 98) gāthāvaņņanāya vitthāritameva. Vuttañhi tattha (dha. pa. aţţha. 1.98)–

Puna ekadivasaŋ bhikkhū kathaŋ samuţţhāpesuŋ ‘aho sāmaņerassa lābho, aho puññaŋ, yena ekakena pañcannaŋ bhikkhusatānaŋ pañcakūţāgārasatāni katānī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, mayhaŋ puttassa neva puññaŋ atthi, na pāpaŋ, ubhayamassa pahīnan’ ti vatvā imaŋ gāthamāha–

412. 
‘Yodha puññañca pāpañca, ubho sangamupaccagā;


Asokaŋ virajaŋ suddhaŋ, tamahaŋ brūmi brāhmaņan’ ti.

Tattha ubhoti dvepi puññāni ca pāpāni ca chađđetvāti attho. Sanganti rāgādibhedaŋ sangaŋ. Upaccagāti atikkanto. Vaţţamūlakasokābhāvena asokaŋ abbhantare rāgarajādīnaŋ abhāvena virajaŋ nirupakkilesatāya suddhaŋ tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Revatattheravatthu ekūnatiŋsatimaŋ.

30. Candābhattheravatthu
Candaŋ vāti imaŋ dhammadesanaŋ satthā jetavane viharanto candābhattheraŋ ārabbha kathesi.

Tatrāyaŋ anupubbī kathā– atīte eko bārāņasivāsī vāņijo ‘paccantaŋ gantvā candanaŋ āharissāmī’ ti bahūni vatthābharaņādīni gahetvā pañcahi sakaţasatehi paccantaŋ gantvā gāmadvāre nivāsaŋ gahetvā aţaviyaŋ gopāladārake pucchi– ‘imasmiŋ gāme pabbatapādakammiko koci (p. 2.424) manusso atthī’ ti? ‘Āma, atthī’ ti. ‘Ko nāmeso’ ti? ‘Asuko nāmā’ ti. ‘Bhariyāya panassa puttānaŋ vā kiŋnāman’ ti? ‘Idañcidañcā’ ti. ‘Kahaŋ panassa ţhāne gehan’ ti? ‘Asukaţţhāne nāmā’ ti. So tehi dinnasaññāya sukhayānake nisīditvā tassa gehadvāraŋ gantvā yānā oruyha gehaŋ pavisitvā ‘asukanāme’ ti taŋ itthiŋ pakkosi. Sā ‘eko no ñātako bhavissatī’ ti vegenāgantvā āsanaŋ paññāpesi. So tattha nisīditvā nāmaŋ vatvā ‘mama sahāyo kahan’ ti pucchi. ‘Araññaŋ gato, sāmī’ ti. ‘Mama putto asuko nāma, mama dhītā asukā nāma kahan’ ti sabbesaŋ nāmaŋ kittentova pucchitvā ‘imāni nesaŋ vatthābharaņāni dadeyyāsi, sahāyassāpi me aţavito āgatakāle idaŋ vatthābharaņaŋ dadeyyāsī’ ti adāsi. Sā tassa uļāraŋ sakkāraŋ katvā sāmikassa āgatakāle ‘sāmi, iminā āgatakālato paţţhāya sabbesaŋ nāmaŋ vatvā idañcidañca dinnan’ ti āha. Sopissa kattabbayuttakaŋ kari.

Atha naŋ sāyaŋ sayane nisinno pucchi– ‘samma, pabbatapāde carantena te kiŋ bahuŋ diţţhapubban’ ti? ‘Aññaŋ na passāmi, rattasākhā pana me bahū rukkhā diţţhā’ ti. ‘Bahū rukkhā’ ti? ‘Āma, bahū’ ti. Tena hi te amhākaŋ dassehīti tena saddhiŋ gantvā rattacandanarukkhe chinditvā pañca sakaţasatāni pūretvā āgacchanto taŋ āha– ‘samma, bārāņasiyaŋ asukaţţhāne nāma mama gehaŋ, kālena kālaŋ mama santikaŋ āgaccheyyāsi, aññena ca me paņņākārena attho natthi, rattasākharukkhe eva āhareyyāsī’ ti. So ‘sādhū’ ti vatvā kālena kālaŋ tassa santikaŋ āgacchanto rattacandanameva āharati, sopissa bahudhanaŋ deti.

Tato aparena samayena parinibbute kassapadasabale patiţţhite kañcanathūpe so puriso bahuŋ candanaŋ ādāya bārāņasiŋ agamāsi. Athassa so sahāyako vāņijo bahuŋ candanaŋ pisāpetvā pātiŋ pūretvā ‘ehi, samma, yāva bhattaŋ pacati, tāva cetiyakaraņaţţhānaŋ gantvā āgamissāmā’ ti taŋ ādāya tattha gantvā candanapūjaŋ akāsi. Sopissa paccantavāsī sahāyako cetiyakucchiyaŋ candanena candamaņđalaŋ akāsi. Ettakamevassa pubbakammaŋ.

So (p. 2.425) tato cuto devaloke nibbattitvā ekaŋ buddhantaraŋ tattha khepetvā imasmiŋ buddhuppāde rājagahanagare brāhmaņamahāsālakule nibbatti. Tassa nābhimaņđalato candamaņđalasadisā pabhā uţţhahi, tenassa candābhotveva nāmaŋ kariŋsu. Cetiye kirassa candamaņđalakaraņanissando esa. Brāhmaņā cintayiŋsu– ‘sakkā amhehi imaŋ gahetvā lokaŋ khāditun’ ti. Taŋ yāne nisīdāpetvā ‘yo imassa sarīraŋ hatthena parāmasati, so evarūpaŋ nāma issariyasampattiŋ labhatī’ ti vatvā vicariŋsu. Sataŋ vā sahassaŋ vā dadamānā eva tassa sarīraŋ hatthena phusituŋ labhanti. Te evaŋ anuvicarantā sāvatthiŋ anuppattā nagarassa ca vihārassa ca antarā nivāsaŋ gaņhiŋsu. Sāvatthiyampi pañcakoţimattā ariyasāvakā purebhattaŋ dānaŋ datvā pacchābhattaŋ gandhamālavatthabhesajjādihatthā dhammassavanāya gacchanti. Brāhmaņā te disvā ‘kahaŋ gacchathā’ ti pucchiŋsu. Satthu santikaŋ dhammassavanāyāti. Etha tattha gantvā kiŋ karissatha, amhākaŋ candābhassa brāhmaņassa ānubhāvasadiso ānubhāvo natthi. Etassa hi sarīraŋ phusantā idaŋ nāma labhanti, etha passatha nanti. Tumhākaŋ candābhassa brāhmaņassa ko ānubhāvo nāma, amhākaŋ satthāyeva mahānubhāvoti. Te aññamaññaŋ saññāpetuŋ asakkontā ‘vihāraŋ gantvā candābhassa vā amhākaŋ vā satthu ānubhāvaŋ jānissāmā’ ti taŋ gahetvā vihāraŋ agamaŋsu.

Satthā tasmiŋ attano santikaŋ upasankamanteyeva candābhāya antaradhānaŋ akāsi. So satthu santike angārapacchiyaŋ kāko viya ahosi. Atha naŋ ekamantaŋ nayiŋsu, ābhā paţipākatikā ahosi. Puna satthu santikaŋ ānayiŋsu, ābhā tatheva antaradhāyi. Evaŋ tikkhattuŋ gantvā antaradhāyamānaŋ ābhaŋ disvā candābho cintesi– ‘ayaŋ ābhāya antaradhānamantaŋ jānāti maññe’ ti. So satthāraŋ pucchi– ‘kiŋ nu kho ābhāya antaradhānamantaŋ jānāthā’ ti? Āma, jānāmīti. Tena hi me dethāti. Na sakkā apabbajitassa dātunti. So brāhmaņe āha– ‘etasmiŋ mante gahite ahaŋ sakalajambudīpe jeţţhako bhavissāmi, tumhe ettheva hotha, ahaŋ pabbajitvā katipāheneva mantaŋ gaņhissāmī’ ti. So satthāraŋ pabbajjaŋ yācitvā upasampajji. Athassa dvattiŋsākāraŋ (p. 2.426) ācikkhi. So ‘kiŋ idan’ ti pucchi. Idaŋ mantassa parikammaŋ sajjhāyituŋ vaţţatīti. Brāhmaņāpi antarantarā āgantvā ‘gahito te manto’ ti pucchanti. Na tāva gaņhāmīti. So katipāheneva arahattaŋ patvā brāhmaņehi āgantvā pucchitakāle ‘yātha tumhe, idānāhaŋ anāgamanadhammo jāto’ ti āha. Bhikkhū tathāgatassa ārocesuŋ– ‘ayaŋ, bhante, abhūtaŋ vatvā aññaŋ byākarotī’ ti. Satthā ‘khīņāsavo idāni, bhikkhave, mama putto candābho, bhūtamevesa kathetī’ ti vatvā imaŋ gāthamāha–

413. 
‘Candaŋva vimalaŋ suddhaŋ, vippasannamanāvilaŋ.


Nandībhavaparikkhīņaŋ, tamahaŋ brūmi brāhmaņan’ ti.

Tattha vimalanti abbhādimalarahitaŋ. Suddhanti nirupakkilesaŋ. Vippasannanti pasannacittaŋ. Anāvilanti kilesāvilattarahitaŋ. Nandībhavaparikkhīņanti tīsu bhavesu parikkhīņataņhaŋ tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Candābhattheravatthu tiŋsatimaŋ.

31. Sīvalittheravatthu
Yo imanti imaŋ dhammadesanaŋ satthā kuņđakoliyaŋ nissāya kuņđadhānavane viharanto sīvalittheraŋ ārabbha kathesi.

Ekasmiñhi samaye suppavāsā nāma koliyadhītā sattavassāni gabbhaŋ dhāretvā sattāhaŋ mūļhagabbhā dukkhāhi tibbāhi kaţukāhi vedanāhi phuţţhā ‘sammāsambuddho vata so bhagavā, yo imassa evarūpassa dukkhassa pahānāya dhammaŋ deseti. Suppaţipanno vata tassa bhagavato sāvakasangho, yo imassa evarūpassa dukkhassa pahānāya paţipanno. Susukhaŋ vata taŋ nibbānaŋ, yathidaŋ evarūpaŋ dukkhaŋ na saŋvijjatī’ ti (udā. 18) imehi tīhi vitakkehi taŋ (p. 2.427) dukkhaŋ adhivāsentī sāmikaŋ satthu santikaŋ pesetvā tena tassā vacanena satthu vandanāya ārocitāya ‘sukhinī hotu suppavāsā koliyadhītā, arogā arogaŋ puttaŋ vijāyatū’ ti satthārā vuttakkhaņeyeva sukhinī arogā arogaŋ puttaŋ vijāyitvā buddhappamukhaŋ bhikkhusanghaŋ nimantetvā sattāhaŋ mahādānaŋ adāsi. Puttopissā jātadivasato paţţhāya dhammakaraņaŋ ādāya sanghassa udakaŋ parissāvesi. So aparabhāge nikkhamitvā pabbajito arahattaŋ pāpuņi.

Athekadivasaŋ bhikkhū dhammasabhāyaŋ kathaŋ samuţţhāpesuŋ ‘passathāvuso, evarūpo nāma arahattassa upanissayasampanno bhikkhu ettakaŋ kālaŋ mātukucchismiŋ dukkhaŋ anubhosi, kimangaŋ pana aññe, bahuŋ vata iminā dukkhaŋ nitthiņņan’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘āma, bhikkhave, mama putto ettakā dukkhā muccitvā idāni nibbānaŋ sacchikatvā viharatī’ ti vatvā imaŋ gāthamāha–

414. 
‘Yomaŋ palipathaŋ duggaŋ, saŋsāraŋ mohamaccagā.


Tiņņo pārangato jhāyī, anejo akathankathī.


Anupādāya nibbuto, tamahaŋ brūmi brāhmaņan’ ti.

Tassattho– yo bhikkhu imaŋ rāgapalipathañceva kilesaduggañca saŋsāravaţţañca catunnaŋ ariyasaccānaŋ appaţivijjhanakamohañca atīto, cattāro oghe tiņņo hutvā pāraŋ anuppatto, duvidhena jhānena jhāyī, taņhāya abhāvena anejo, kathankathāya abhāvena akathankathī, upādānānaŋ abhāvena anupādiyitvā kilesanibbānena nibbuto, tamahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Sīvalittheravatthu ekatiŋsatimaŋ.

32. Sundarasamuddattheravatthu
Yodha (p. 2.428) kāmeti imaŋ dhammadesanaŋ satthā jetavane viharanto sundarasamuddattheraŋ ārabbha kathesi.

Sāvatthiyaŋ kireko kulaputto sundarasamuddakumāro nāma cattālīsakoţivibhave mahākule nibbatto. So ekadivasaŋ pacchābhattaŋ gandhamālādihatthaŋ mahājanaŋ dhammassavanatthāya jetavanaŋ gacchantaŋ disvā ‘kahaŋ gacchathā’ ti pucchitvā ‘satthu santikaŋ dhammassavanatthāyā’ ti vutte ‘ahampi gamissāmī’ ti vatvā tena saddhiŋ gantvā parisapariyante nisīdi. Satthā tassa āsayaŋ viditvā anupubbiŋ kathaŋ kathesi. So ‘na sakkā agāraŋ ajjhāvasantena sankhalikhitaŋ brahmacariyaŋ caritun’ ti satthu dhammakathaŋ nissāya pabbajjāya jātussāho parisāya pakkantāya satthāraŋ pabbajjaŋ yācitvā ‘mātāpitūhi ananuññātaŋ tathāgatā na pabbājentī’ ti sutvā gehaŋ gantvā raţţhapālakulaputtādayo viya mahantena vāyāmena mātāpitaro anujānāpetvā satthu santike pabbajitvā laddhūpasampado ‘kiŋ me idha vāsenā’ ti tato nikkhamitvā rājagahaŋ gantvā piņđāya caranto vītināmesi.

Athekadivasaŋ sāvatthiyaŋ tassa mātāpitaro ekasmiŋ chaņadivase mahantena sirisobhaggena tassa sahāyakakumārake kīļamāne disvā ‘amhākaŋ puttassa idaŋ dullabhaŋ jātan’ ti parideviŋsu. Tasmiŋ khaņe ekā gaņikā taŋ kulaŋ gantvā tassa mātaraŋ rodamānaŋ nisinnaŋ disvā ‘amma, kiŋ kāraņā rodasī’ ti pucchi. ‘Puttaŋ anussaritvā rodāmī’ ti. ‘Kahaŋ pana so, ammā’ ti? ‘Bhikkhūsu pabbajito’ ti. ‘Kiŋ uppabbājetuŋ na vaţţatī’ ti? ‘Vaţţati, na pana icchati, ito nikkhamitvā rājagahaŋ gato’ ti. ‘Sacāhaŋ taŋ uppabbājeyyaŋ, kiŋ me kareyyāthā’ ti? ‘Imassa te kulassa kuţumbasāminiŋ kareyyāmā’ ti. Tena hi me paribbayaŋ dethāti paribbayaŋ gahetvā mahantena parivārena rājagahaŋ gantvā tassa piņđāya caraņavīthiŋ sallakkhetvā tatthekaŋ nivāsagehaŋ gahetvā pātova paņītaŋ āhāraŋ paţiyādetvā therassa piņđāya paviţţhakāle bhikkhaŋ datvā katipāhaccayena, ‘bhante, idheva nisīditvā bhattakiccaŋ karothā’ ti pattaŋ gaņhi. So pattamadāsi.

Atha (p. 2.429) naŋ paņītena āhārena parivisitvā, ‘bhante, idheva piņđāya carituŋ phāsukan’ ti vatvā katipāhaŋ ālinde nisīdāpetvā bhojetvā dārake pūvehi sangaņhitvā ‘etha tumhe therassa āgatakāle mayi vārentiyāpi idhāgantvā rajaŋ uţţhāpeyyāthā’ ti āha. Te punadivase therassa bhojanavelāya tāya vāriyamānāpi rajaŋ uţţhāpesuŋ. Sā punadivase, ‘bhante, dārakā vāriyamānāpi mama vacanaŋ asuņitvā idha rajaŋ uţţhāpenti, antogehe nisīdathā’ ti anto nisīdāpetvā katipāhaŋ bhojesi. Puna dārake sangaņhitvā ‘tumhe mayā vāriyamānāpi therassa bhojanakāle mahāsaddaŋ kareyyāthā’ ti āha. Te tathā kariŋsu. Sā punadivase, ‘bhante, imasmiŋ ţhāne ativiya mahāsaddo hoti, dārakā mayā vāriyamānāpi vacanaŋ na gaņhanti, uparipāsādeyeva nisīdathā’ ti vatvā therena adhivāsite theraŋ purato katvā pāsādaŋ abhiruhantī dvārāni pidahamānāva pāsādaŋ abhiruhi. Thero ukkaţţhasapadānacāriko samānopi rasataņhāya baddho tassā vacanena sattabhūmikaŋ pāsādaŋ abhiruhi.

Sā theraŋ nisīdāpetvā ‘cattālīsāya khalu, samma, puņņamukha ţhānehi itthī purisaŋ accāvadati vijambhati vinamati gilasati vilajjati nakhena nakhaŋ ghaţţeti, pādena pādaŋ akkamati, kaţţhena pathaviŋ vilikhati, dārakaŋ ullangheti olangheti, kīļati kīļāpeti, cumbati cumbāpeti, bhuñjati bhuñjāpeti, dadāti āyācati, katamanukaroti, uccaŋ bhāsati, nīcaŋ bhāsati, aviccaŋ bhāsati, viviccaŋ bhāsati, naccena gītena vāditena roditena vilasitena vibhūsitena jagghati, pekkhati, kaţiŋ cāleti, guyhabhaņđakaŋ cāleti, ūruŋ vivarati, ūruŋ pidahati, thanaŋ dasseti, kacchaŋ dasseti, nābhiŋ dasseti, akkhiŋ nikhaņati, bhamukaŋ ukkhipati, oţţhaŋ palikhati, jivhaŋ nillāleti, dussaŋ muñcati, dussaŋ bandhati, sirasaŋ muñcati, sirasaŋ bandhatī’ ti (jā. 2.21.300) evaŋ āgataŋ itthikuttaŋ itthilīlaŋ dassetvā tassa purato ţhitā imaŋ gāthamāha–

‘Alattakakatā pādā, pādukāruyha vesiyā;

Tuvampi daharo mama, ahampi daharā tava.

Ubhopi pabbajissāma, jiņņā daņđaparāyaņā’ ti. (theragā. 459 462).

Therassa (p. 2.430) ‘aho vata me bhāriyaŋ anupadhāretvā katakamman’ ti mahāsaŋvego udapādi. Tasmiŋ khaņe satthā pañcacattālīsayojanamatthake jetavane nisinnova taŋ kāraņaŋ disvā sitaŋ pātvākāsi. Atha naŋ ānandatthero pucchi– ‘bhante, ko nu kho hetu, ko paccayo sitassa pātukammāyā’ ti. Ānanda, rājagahanagare sattabhūmikapāsādatale sundarasamuddassa ca bhikkhuno gaņikāya ca sangāmo vattatīti. Kassa nu kho, bhante, jayo bhavissati, kassa parājayoti? Satthā, ‘ānanda, sundarasamuddassa jayo bhavissati, gaņikāya parājayo’ ti therassa jayaŋ pakāsetvā tattha nisinnakova obhāsaŋ pharitvā ‘bhikkhu ubhopi kāme nirapekkho pajahā’ ti vatvā imaŋ gāthamāha–

415. 
‘Yodha kāme pahantvāna, anāgāro paribbaje;


Kāmabhavaparikkhīņaŋ, tamahaŋ brūmi brāhmaņan’ ti.

Tassattho– yo puggalo idha loke ubhopi kāme hitvā anāgāro hutvā paribbajati, taŋ parikkhīņakāmañceva parikkhīņabhavañca ahaŋ brāhmaņaŋ vadāmīti attho.

Desanāvasāne so thero arahattaŋ patvā iddhibalena vehāsaŋ abbhuggantvā kaņņikāmaņđalaŋ vinivijjhitvā satthu sarīraŋ thomentoyeva āgantvā satthāraŋ vandi. Dhammasabhāyampi kathaŋ samuţţhāpesuŋ, ‘āvuso, jivhāviññeyyaŋ rasaŋ nissāya manaŋ naţţho sundarasamuddatthero, satthā panassa avassayo jāto’ ti. Satthā taŋ kathaŋ sutvā ‘na, bhikkhave, idāneva, pubbepāhaŋ etassa rasataņhāya baddhamanassa avassayo jātoyevā’ ti vatvā tehi yācito tassatthassa pakāsanatthaŋ atītaŋ āharitvā–


‘Na kiratthi rasehi pāpiyo,


Āvāsehi vā santhavehi vā.


Vātamigaŋ gahananissitaŋ,


Vasamānesi rasehi sañjayo’ ti. (jā. 1.1.14) –

Ekakanipāte (p. 2.431) imaŋ vātamigajātakaŋ vitthāretvā ‘tadā sundarasamuddo vātamigo ahosi, imaŋ pana gāthaŋ vatvā tassa vissajjāpetā rañño mahāmacco ahamevā’ ti jātakaŋ samodhānesīti.

Sundarasamuddattheravatthu battiŋsatimaŋ.

33. Jaţilattheravatthu
Yodha taņhanti imaŋ dhammadesanaŋ satthā veļuvane viharanto jaţilattheraŋ ārabbha kathesi.

Tatrāyaŋ anupubbī kathā– atīte kira bārāņasiyaŋ dve bhātaro kuţumbikā mahantaŋ ucchukhettaŋ kāresuŋ. Athekadivasaŋ kaniţţhabhātā ucchukhettaŋ gantvā ‘ekaŋ jeţţhabhātikassa dassāmi, ekaŋ mayhaŋ bhavissatī’ ti dve ucchuyaţţhiyo rasassa anikkhamanatthāya chinnaţţhāne bandhitvā gaņhi. Tadā kira ucchūnaŋ yantena pīļanakiccaŋ natthi, agge vā mūle vā chinditvā ukkhittakāle dhammakaraņato udakaŋ viya sayameva raso nikkhamati. Tassa pana khettato ucchuyaţţhiyo gahetvā āgamanakāle gandhamādane paccekabuddho samāpattito vuţţhāya ‘kassa nu kho ajja anuggahaŋ karissāmī’ ti upadhārento taŋ attano ñāņajāle paviţţhaŋ disvā sangahaŋ kātuŋ samatthabhāvañca ñatvā pattacīvaraŋ ādāya iddhiyā āgantvā tassa purato aţţhāsi. So taŋ disvāva pasannacitto uttarasāţakaŋ uccatare bhūmipadese attharitvā, ‘bhante, idha nisīdathā’ ti paccekabuddhaŋ nisīdāpetvā ‘pattaŋ upanāmethā’ ti ucchuyaţţhiyā bandhanaţţhānaŋ mocetvā pattassa upari akāsi, raso otaritvā pattaŋ pūresi. Paccekabuddhena tasmiŋ rase pīte ‘sādhukaŋ vata me ayyena raso pīto. Sace me jeţţhabhātiko mūlaŋ āharāpessati, mūlaŋ dassāmi. Sace pattiŋ āharāpessati, pattiŋ dassāmī’ ti cintetvā, ‘bhante, pattaŋ me upanāmethā’ ti dutiyampi ucchuyaţţhiŋ mocetvā rasaŋ adāsi. ‘Bhātā me ucchukhettato aññaŋ ucchuŋ āharitvā khādissatī’ ti ettakampi kirassa vañcanacittaŋ nāhosi. Paccekabuddho pana paţhamaŋ ucchurasassa pītattā taŋ ucchurasaŋ (p. 2.432) aññehipi saddhiŋ saŋvibhajitukāmo hutvā gahetvāva nisīdi So tassa ākāraŋ ñatvā pañcapatiţţhitena vanditvā, ‘bhante, yo ayaŋ mayā dinno aggaraso, imassa nissandena devamanussesu sampattiŋ anubhavitvā pariyosāne tumhehi pattadhammameva pāpuņeyyan’ ti patthanaŋ paţţhapesi. Paccekabuddhopissa ‘evaŋ hotū’ ti vatvā ‘icchitaŋ patthitaŋ tuyhan’ ti dvīhi gāthāhi anumodanaŋ katvā yathā so passati, evaŋ adhiţţhahitvā ākāsena gandhamādanaŋ gantvā pañcannaŋ paccekabuddhasatānaŋ taŋ rasaŋ adāsi.

So taŋ pāţihāriyaŋ disvā bhātu santikaŋ gantvā ‘kahaŋ gatosī’ ti vutte ‘ucchukhettaŋ oloketuŋ gatomhī’ ti. ‘Kiŋ tādisena ucchukhettaŋ gatena, nanu nāma ekaŋ vā dve vā ucchuyaţţhiyo ādāya āgantabbaŋ bhaveyyā’ ti bhātarā vutto– ‘āma, bhātika, dve me ucchuyaţţhiyo gahitā, ekaŋ pana paccekabuddhaŋ disvā mama ucchuyaţţhito rasaŋ datvā “mūlaŋ vā pattiŋ vā dassāmī” ti tumhākampi me ucchuyaţţhito raso dinno, kiŋ nu kho tassa mūlaŋ gaņhissatha, udāhu pattin’ ti āha. ‘Kiŋ pana paccekabuddhena katan’ ti? ‘Mama ucchuyaţţhito rasaŋ pivitvā tumhākaŋ ucchuyaţţhito rasaŋ ādāya ākāsena gandhamādanaŋ gantvā pañcasatānaŋ paccekabuddhānaŋ adāsī’ ti. So tasmiŋ kathenteyeva nirantaraŋ pītiyā phuţţhasarīro hutvā ‘tena me paccekabuddhena diţţhadhammasseva adhigamo bhaveyyā’ ti patthanaŋ akāsi. Evaŋ kaniţţhena tisso sampattiyo patthitā, jeţţhena pana ekapadeneva arahattaŋ patthitanti idaŋ tesaŋ pubbakammaŋ.

Te yāvatāyukaŋ ţhatvā tato cutā devaloke nibbattitvā ekaŋ buddhantaraŋ khepayiŋsu. Tesaŋ devaloke ţhitakāleyeva vipassī sammāsambuddho loke uppajji. Tepi devalokato cavitvā bandhumatiyā ekasmiŋ kulagehe jeţţho jeţţhova, kaniţţho kaniţţhova hutvā paţisandhiŋ gaņhiŋsu. Tesu jeţţhassa senoti nāmaŋ akaŋsu, kaniţţhassa aparājitoti Tesu vayappattakāle kuţumbaŋ saņţhāpetvā viharantesu ‘buddharatanaŋ loke uppannaŋ, dhammaratanaŋ, sangharatanaŋ, dānāni detha, puññāni karotha, ajja aţţhamī, ajja cātuddasī, ajja pannarasī, uposathaŋ karotha, dhammaŋ (p. 2.433) suņāthā’ ti dhammaghosakassa bandhumatīnagare ghosanaŋ sutvā mahājanaŋ purebhattaŋ dānaŋ datvā pacchābhattaŋ dhammassavanāya gacchantaŋ disvā senakuţumbiko ‘kahaŋ gacchathā’ ti pucchitvā ‘satthu santikaŋ dhammassavanāyā’ ti vutte ‘ahampi gamissāmī’ ti tehi saddhiŋyeva gantvā parisapariyante nisīdi.

Satthā tassa ajjhāsayaŋ viditvā anupubbiŋ kathaŋ kathesi. So satthu dhammaŋ sutvā pabbajjāya ussāhajāto satthāraŋ pabbajjaŋ yāci. Atha naŋ satthā ‘atthi pana te apaloketabbā ñātakā’ ti pucchi. Atthi, bhanteti. Tena hi apaloketvā ehīti. So kaniţţhassa santikaŋ gantvā ‘yaŋ imasmiŋ kule sāpateyyaŋ, taŋ sabbaŋ tava hotū’ ti āha. Tumhe pana, sāmīti. Ahaŋ satthu santike pabbajissāmīti. Sāmi kiŋ vadetha, ahaŋ mātari matāya mātaraŋ viya, pitari mate pitaraŋ viya tumhe alatthaŋ, idaŋ kulaŋ mahābhogaŋ, gehe ţhiteneva sakkā puññāni kātuŋ, mā evaŋ karitthāti. Mayā satthu santike dhammo suto, na sakkā taŋ agāramajjhe ţhitena pūretuŋ, pabbajissāmevāhaŋ, tvaŋ nivattāhīti. Evaŋ so kaniţţhaŋ nivattāpetvā satthu santike pabbajitvā laddhūpasampado na cirasseva arahattaŋ pāpuņi. Kaniţţhopi ‘bhātu pabbajitasakkāraŋ karissāmī’ ti sattāhaŋ buddhappamukhassa bhikkhusanghassa dānaŋ datvā bhātaraŋ vanditvā āha – ‘bhante, tumhehi attano bhavanissaraņaŋ kataŋ, ahaŋ pana pañcahi kāmaguņehi baddho nikkhamitvā pabbajituŋ na sakkomi, mayhaŋ gehe ţhitasseva anucchavikaŋ mahantaŋ puññakammaŋ ācikkhathā’ ti. Atha naŋ thero ‘sādhu sādhu, paņđita, satthu gandhakuţiŋ karohī’ ti āha. So ‘sādhū’ ti sampaţicchitvā nānādārūni āharāpetvā thambhādīnaŋ atthāya tacchāpetvā ekaŋ suvaņņakhacitaŋ, ekaŋ rajatakhacitaŋ, ekaŋ maņikhacitanti sabbāni sattaratanakhacitāni kāretvā tehi gandhakuţiŋ kāretvā sattaratanakhacitāheva chadaniţţhakāhi chādāpesi. Gandhakuţiyā karaņakāleyeva pana taŋ attanā samānanāmako aparājitoyeva nāma bhāgineyyo upasankamitvā ‘ahampi karissāmi, mayhampi pattiŋ detha mātulā’ ti āha. Na demi, tāta, aññehi asādhāraņaŋ karissāmīti. So bahumpi yācitvā pattiŋ alabhamāno ‘gandhakuţiyā purato kuñjarasālaŋ laddhuŋ vaţţatī’ ti sattaratanamayaŋ kuñjarasālaŋ kāresi. So imasmiŋ buddhuppāde meņđakaseţţhi hutvā nibbatti.

Gandhakuţiyaŋ (p. 2.434) pana sattaratanamayāni tīņi mahāvātapānāni ahesuŋ. Tesaŋ abhimukhe heţţhā sudhāparikammakatā tisso pokkharaņiyo kāretvā catujjātikagandhodakassa pūretvā aparājito, gahapati, pañcavaņņāni kusumāni ropāpesi tathāgatassa anto nisinnakāle vātavegena samuţţhitāhi reņuvaţţīhi sarīrassa okiraņatthaŋ. Gandhakuţithūpikāya kapallaŋ rattasuvaņņamayaŋ ahosi, pavāļamayā sikharā, heţţhā maņimayā chadaniţţhakā. Iti sā naccanto viya moro sobhamānā aţţhāsi. Sattasu pana ratanesu koţţetabbayuttakaŋ koţţetvā itaraŋ sakalameva gahetvā jaņņumattena odhinā gandhakuţiŋ parikkhipitvā pariveņaŋ pūresi.

Evaŋ gandhakuţiŋ niţţhāpetvā aparājito, gahapati, bhātikattheraŋ upasankamitvā āha– ‘bhante, niţţhitā gandhakuţi, paribhogamassā paccāsīsāmi, paribhogena kira mahantaŋ puññaŋ hotī’ ti So satthāraŋ upasankamitvā, ‘bhante, iminā kira vo kuţumbikena gandhakuţi kāritā, idāni pana paribhogaŋ paccāsīsatī’ ti āha. Satthā uţţhāyāsanā gandhakuţi-abhimukhaŋ gantvā gandhakuţiŋ parikkhipitvā parikkhittaratanarāsiŋ olokento dvārakoţţhake aţţhāsi. Atha naŋ kuţumbiko ‘pavisatha, bhante’ ti āha. Satthā tattheva ţhatvā tatiyavāre tassa bhātikattheraŋ olokesi. So olokitākāreneva ñatvā kaniţţhabhātaraŋ āha– ‘ehi, tāta, “mameva rakkhā bhavissati, tumhe yathāsukhaŋ vasathā” ti satthāraŋ vadehī’ ti. So tassa vacanaŋ sutvā satthāraŋ pañcapatiţţhitena vanditvā, ‘bhante, yathā manussā rukkhamūle pavisitvā anapekkhā pakkamanti, yathā vā nadiŋ taritvā uļumpaŋ anapekkhā pariccajanti, evaŋ anapekkhā hutvā tumhe vasathā’ ti āha. Kimatthaŋ pana satthā aţţhāsi? Evaŋ kirassa ahosi– ‘buddhānaŋ santikaŋ purebhattampi pacchābhattampi bahū āgacchanti, tesu ratanāni ādāya pakkamantesu na sakkā amhehi vāretuŋ, pariveņamhi ettake ratane vokiņņe attano upaţţhāke harantepi na vāretīti kuţumbiko mayi āghātaŋ katvā apāyūpago bhaveyyā’ ti iminā kāraņena aţţhāsi. Tena pana ‘bhante, mameva rakkhā bhavissati, tumhe vasathā’ ti vutte pāvisi.

Kuţumbiko (p. 2.435) samantā rakkhaŋ ţhapetvā manusse āha– ‘tātā, ucchangena vā pacchipasibbakehi vā ādāya gacchante vāreyyātha, hatthena gahetvā gacchante pana mā vārayitthā’ ti. Antonagarepi ārocāpesi ‘mayā gandhakuţipariveņe satta ratanāni okiņņāni, satthu santike dhammaŋ sutvā gacchantā duggatamanussā ubho hatthe pūretvā gaņhantu, sukhitāpi ekena gaņhantū’ ti. Evaŋ kirassa ahosi ‘saddhā tāva dhammaŋ sotukāmā gamissantiyeva, assaddhāpi pana dhanalobhena gantvā dhammaŋ sutvā dukkhato muccissantī’ ti. Tasmā janasangahatthāya evaŋ ārocāpesi. Mahājano tena vuttaniyāmeneva ratanāni gaņhi. Sakiŋ okiņņaratanesu khīņesu yāvatatiyaŋ jaņņumattena odhinā okirāpesiyeva. Satthu pana pādamūle tipusamattaŋ anagghaŋ maņiratanaŋ ţhapesi. Evaŋ kirassa ahosi– ‘satthu sarīrato suvaņņavaņņāya pabhāya saddhiŋ maņipabhaŋ olokentānaŋ titti nāma na bhavissatī’ ti. Tasmā evamakāsi. Mahājanopi atittova olokesi.

Athekadivasaŋ eko micchādiţţhikabrāhmaņo ‘satthu kira pādamūle mahagghaŋ maņiratanaŋ nikkhittaŋ, harissāmi nan’ ti vihāraŋ gantvā satthāraŋ vandituŋ āgatassa mahājanassa antarena pāvisi. Kuţumbiko tassa pavisanākāreneva ‘maņiŋ gaņhitukāmo’ ti sallakkhetvā ‘aho vata na gaņheyyā’ ti cintesi. Sopi satthāraŋ vandanto viya pādamūle hatthaŋ upanāmetvā maņiŋ gahetvā ovaţţikāya katvā pakkāmi. Kuţumbiko tasmiŋ cittaŋ pasādetuŋ nāsakkhi. So dhammakathāvasāne satthāraŋ upasankamitvā āha– ‘bhante, mayā tikkhattuŋ gandhakuţiŋ parikkhipitvā jaņņumattena odhinā satta ratanāni okiņņāni, tāni me gaņhantesu āghāto nāma nāhosi, cittaŋ bhiyyo bhiyyo pasīdiyeva. Ajja pana “aho vatāyaŋ brāhmaņo maņiŋ na gaņheyyā” ti cintetvā tasmiŋ maņiŋ ādāya gate cittaŋ pasādetuŋ nāsakkhin’ ti. Satthā tassa vacanaŋ sutvā ‘nanu, upāsaka, attano santakaŋ parehi anāharaņīyaŋ kātuŋ sakkosī’ ti nayaŋ adāsi. So satthārā dinnanaye ţhatvā satthāraŋ vanditvā ‘ajja ādiŋ katvā mama santakaŋ dasikasuttamattampi maŋ abhibhavitvā anekasatāpi rājāno vā corā vā gaņhituŋ samatthā nāma mā hontu, aggināpi mama santakaŋ mā đayhatu, udakenapi mā vuyhatū’ ti patthanaŋ akāsi (p. 2.436) Satthāpissa ‘evaŋ hotū’ ti anumodanaŋ akāsi. So gandhakuţimahaŋ karonto aţţhasaţţhiyā bhikkhusatasahassānaŋ antovihāreyeva nava māse mahādānaŋ datvā dānapariyosāne sabbesaŋ ticīvaraŋ adāsi. Sanghanavakassa cīvarasāţakā sahassagghanakā ahesuŋ.

So evaŋ yāvatāyukaŋ puññāni karitvā tato cuto devaloke nibbattitvā ettakaŋ kālaŋ devamanussesu saŋsaritvā imasmiŋ buddhuppāde rājagahe ekasmiŋ seţţhikule paţisandhiŋ gahetvā ađđhamāsādhike nava māse mātukucchiyaŋ vasi. Jātadivase panassa sakalanagare sabbāvudhāni pajjaliŋsu, sabbesaŋ kāyarūļhāni ābharaņānipi pajjalitāni viya obhāsaŋ muñciŋsu, nagaraŋ ekapajjotaŋ ahosi. Seţţhipi pātova rājūpaţţhānaŋ agamāsi. Atha naŋ rājā pucchi– ‘ajja sabbāvudhāni pajjaliŋsu, nagaraŋ ekapajjotaŋ jātaŋ, jānāsi nu kho ettha kāraņan’ ti? ‘Jānāmi, devā’ ti. ‘Kiŋ, seţţhī’ ti? ‘Mama gehe tumhākaŋ dāso jāto, tassa puññatejenevaŋ ahosī’ ti. ‘Kiŋ nu kho coro bhavissatī’ ti? ‘Natthetaŋ, deva, puññavā satto katābhinīhāro’ ti. ‘Tena hi naŋ sammā posetuŋ vaţţati, idamassa khīramūlaŋ hotū’ ti devasikaŋ sahassaŋ paţţhapesi. Athassa nāmagahaņadivase sakalanagarassa ekapajjotabhūtattā jotikotveva nāmaŋ kariŋsu.

Athassa vayappattakāle gehakaraņatthāya bhūmitale sodhiyamāne sakkassa bhavanaŋ uņhākāraŋ dassesi. Sakko ‘kiŋ nu kho idan’ ti upadhārayamāno ‘jotikassa gehaţţhānaŋ gaņhantī’ ti ñatvā ‘nāyaŋ etehi katagehe vasissati, mayāpettha gantuŋ vaţţatī’ ti vađđhakīvesena tattha gantvā ‘kiŋ karothā’ ti āha. ‘Jotikassa gehaţţhānaŋ gaņhāmā’ ti. ‘Apetha, nāyaŋ tumhehi katagehe vasissatī’ ti vatvā soļasakarīsamattaŋ bhūmipadesaŋ olokesi, so tāvadeva kasiņamaņđalaŋ viya samo ahosi. Puna ‘imasmiŋ ţhāne pathaviŋ bhinditvā sattaratanamayo sattabhūmikapāsādo uţţhahatū’ ti cintetvā olokesi, tāvadeva tathārūpo pāsādo uţţhahi. Puna ‘imaŋ parikkhipitvā sattaratanamayā satta pākārā uţţhahantū’ ti cintetvā olokesi, tathārūpā pākārā uţţhahiŋsu. Atha ‘nesaŋ pariyante kapparukkhā uţţhahantū’ ti cintetvā (p. 2.437) olokesi, tathārūpā kapparukkhā uţţhahiŋsu. ‘Pāsādassa catūsu kaņņesu catasso nidhikumbhiyo uţţhahantū’ ti cintetvā olokesi, sabbaŋ tatheva ahosi. Nidhikumbhīsu pana ekā yojanikā ahosi, ekā tigāvutikā, ekā ađđhayojanikā, ekā gāvutappamāņā. Bodhisattassa nibbattanidhikumbhīnaŋ pana ekamukhappamāņaŋ ahosi, heţţhā pathavīpariyantāva ahesuŋ. Jotikassa nibbattanidhikumbhīnaŋ mukhaparimāņaŋ na kathitaŋ, sabbā mukhachinnatālaphalaŋ viya paripuņņāva uţţhahiŋsu. Pāsādassa catūsu kaņņesu taruņatālakkhandhappamāņā catasso suvaņņamayā ucchuyaţţhiyo nibbattiŋsu. Tāsaŋ maņimayāni pattāni, sovaņņamayāni khandhāni ahesuŋ. Pubbakammassa dassanatthaŋ kiretāni, nibbattiŋsu.

Sattasu dvārakoţţhakesu satta yakkhā ārakkhaŋ gaņhiŋsu. Paţhame dvārakoţţhake yamakoļī nāma yakkho attano parivārena yakkhasahassena saddhiŋ ārakkhaŋ gaņhi, dutiye uppalo nāma attano parivārayakkhānaŋ dvīhi sahassehi saddhiŋ, tatiye vajiro nāma tīhi sahassehi saddhiŋ, catutthe vajirabāhu nāma catūhi sahassehi saddhiŋ, pañcame kasakando nāma pañcahi sahassehi saddhiŋ, chaţţhe kaţattho nāma chahi sahassehi saddhiŋ, sattame disāmukho nāma sattahi sahassehi saddhiŋ ārakkhaŋ gaņhi. Evaŋ pāsādassa anto ca bahi ca gāļharakkhā ahosi. ‘Jotikassa kira sattaratanamayo sattabhūmikapāsādo uţţhito, satta pākārā sattadvārakoţţhakā catasso nidhikumbhiyo uţţhitā’ ti sutvā bimbisāro rājā seţţhicchattaŋ pahiņi. So jotikaseţţhi nāma ahosi.

Tena pana saddhiŋ katapuññakammā itthī uttarakurūsu nibbatti. Atha naŋ devatā tato ānetvā sirigabbhe nisīdāpesuŋ. Sā āgacchamānā ekaŋ taņđulanāļiŋ tayo ca jotipāsāņe gaņhi. Tesaŋ yāvajīvaŋ tāyeva taņđulanāļiyā bhattaŋ ahosi. Sace kira te sakaţasatampi taņđulānaŋ pūretukāmā honti, sā taņđulanāļi nāļiyeva hutvā tiţţhati. Bhattapacanakāle taņđule ukkhaliyaŋ pakkhipitvā tesaŋ pāsāņānaŋ (p. 2.438) upari ţhapeti, pāsāņā tāvadeva pajjalitvā bhatte pakkamatte nibbāyanti. Teneva saññāņena bhattassa pakkabhāvaŋ jānanti. Sūpeyyādipacanakālepi eseva nayo. Evaŋ tesaŋ jotipāsāņehi āhāro paccati. Maņi-ālokena ca vasanti, aggissa vā dīpassa vā obhāsaŋ neva jāniŋsu. ‘Jotikassa kira evarūpā sampattī’ ti sakalajambudīpe pākaţo ahosi. Mahājano yānādīni yojetvā dassanatthāya āgacchati. Jotikaseţţhi āgatāgatānaŋ uttarakurutaņđulānaŋ bhattaŋ pacāpetvā dāpesi. ‘Kapparukkhehi vatthāni gaņhantu, ābharaņāni gaņhantū’ ti āņāpesi. ‘Gāvutikanidhikumbhiyā mukhaŋ vivarāpetvā yāpanamattaŋ dhanaŋ gaņhantū’ ti āņāpesi. Sakalajambudīpavāsikesu dhanaŋ gahetvā gacchantesu nidhikumbhiyā angulimattampi ūnaŋ nāhosi. Gandhakuţipariveņe vālukaŋ katvā okiņņaratanānaŋ kirassa eso nissando.

Evaŋ mahājane vatthābharaņāni ceva dhanañca yadicchakaŋ ādāya gacchante bimbisāro tassa pāsādaŋ daţţhukāmopi mahājane āgacchante okāsaŋ nālattha. Aparabhāge yadicchakaŋ ādāya gatattā manussesu mandībhūtesu rājā jotikassa pitaraŋ āha– ‘tava puttassa pāsādaŋ daţţhukāmamhā’ ti. So ‘sādhu, devā’ ti vatvā gantvā puttassa kathesi– ‘tāta, rājā te pāsādaŋ daţţhukāmo’ ti. ‘Sādhu, tāta, āgacchatū’ ti. Rājā mahantena parivārena tattha agamāsi. Paţhamadvārakoţţhake sammajjitvā kacavarachađđikā dāsī rañño hatthaŋ adāsi, rājā ‘seţţhijāyā’ ti saññāya lajjamāno tassā bāhāya hatthaŋ na ţhapesi. Evaŋ sesadvārakoţţhakesupi dāsiyo ‘seţţhibhariyāyo’ ti maññamāno tāsaŋ bāhāya hatthaŋ na ţhapesi. Jotiko āgantvā rājānaŋ paccuggantvā vanditvā pacchato hutvā ‘purato yātha, devā’ ti āha. Rañño maņipathavī sataporisapapāto viya hutvā upaţţhahi. So ‘iminā mama gahaņatthāya opāto khaņito’ ti maññamāno pādaŋ nikkhipituŋ na visahi. Jotiko ‘nāyaŋ, deva, opāto, mama pacchato āgacchathā’ ti purato ahosi. Rājā tena akkantakāle bhūmiŋ akkamitvā heţţhimatalato (p. 2.439) paţţhāya pāsādaŋ olokento vicari. Tadā ajātasattukumāropi pitu anguliŋ gahetvā vicaranto cintesi– ‘aho andhabālo mama pitā, gahapatike nāma sattaratanamaye pāsāde vasante esa rājā hutvā dārumaye gehe vasati, ahaŋ dāni rājā hutvā imassa imasmiŋ pāsāde vasituŋ na dassāmī’ ti.

Raññopi uparimatalāni abhiruhantasseva pātarāsavelā jātā. So seţţhiŋ āmantetvā, ‘mahāseţţhi, idheva pātarāsaŋ bhuñjissāmā’ ti. Jānāmi, deva, sajjito devassāhāroti. So soļasahi gandhodakaghaţehi nhatvā ratanamaye seţţhissa nisīdanamaņđape paññatte tasseva nisīdanapallanke nisīdi. Athassa hatthadhovanūdakaŋ datvā satasahassagghanikāya suvaņņapātiyā kilinnapāyāsaŋ vađđhetvā purato ţhapayiŋsu. Rājā ‘bhojanan’ ti saññāya bhuñjituŋ ārabhi. Seţţhi ‘nayidaŋ, deva, bhojanaŋ, kilinnapāyāso eso’ ti aññissā suvaņņapātiyā bhojanaŋ vađđhetvā purimapātiyaŋ ţhapayiŋsu. Tato uţţhita-utunā kira taŋ bhuñjituŋ sukhaŋ hoti. Rājā madhurabhojanaŋ bhuñjanto pamāņaŋ na aññāsi. Atha naŋ seţţhi vanditvā añjaliŋ paggayha ‘alaŋ, deva, ettakameva hotu, ito uttariŋ jirāpetuŋ na sakkā’ ti āha. Atha naŋ rājā āha– ‘kiŋ, gahapati, garukaŋ katvā kathesi attano bhattan’ ti? Deva, natthetaŋ, tumhākaŋ sabbassāpi hi balakāyassa idameva bhattaŋ idaŋ supeyyaŋ. Api ca kho ahaŋ ayasassa bhāyāmīti. Kiŋ kāraņāti? Sace devassa kāyālasiyamattaŋ bhaveyya, ‘hiyyo raññā seţţhissa gehe bhattaŋ bhuttaŋ, seţţhinā kiñci kataŋ bhavissatī’ ti vacanassa bhāyāmi, devāti. Tena hi bhattaŋ hara, udakaŋ āharāti. Rañño bhattakiccāvasāne sabbo rājaparivāro tadeva bhattaŋ paribhuñji.

Rājā sukhakathāya nisinno seţţhiŋ āmantetvā, ‘kiŋ imasmiŋ gehe seţţhibhariyā natthī’ ti āha? ‘Āma atthi, devā’ ti. ‘Kahaŋ sā’ ti? ‘Sirigabbhe nisinnā, devassa āgatabhāvaŋ na jānātī’ ti. Kiñcāpi hi pātova rājā saparivāro āgato, sā panassa āgatabhāvaŋ na jānāteva. Tato seţţhi ‘rājā me bhariyaŋ daţţhukāmo’ ti tassā santikaŋ gantvā ‘rājā āgato, kiŋ tava rājānaŋ daţţhuŋ na vaţţatī’ ti āha. Sā nipannakāva (p. 2.440) ‘ko esa, sāmi, rājā nāmā’ ti vatvā ‘rājā nāma amhākaŋ issaro’ ti vutte anattamanataŋ pavedentī ‘dukkaţāni vata no puññakammāni, yesaŋ no issaropi atthi. Assaddhāya nāma puññakammāni katvā mayaŋ sampattiŋ pāpuņitvā aññassa issariyaţţhāne nibbattamhā. Addhā amhehi asaddahitvā dānaŋ dinnaŋ bhavissati, tassetaŋ phalan’ ti vatvā ‘kiŋ dāni karomi, sāmī’ ti āha. Tālavaņţaŋ ādāya āgantvā rājānaŋ bījāhīti. Tassā tālavaņţaŋ ādāya āgantvā rājānaŋ bījentiyā rañño veţhanassa gandhavāto akkhīni pahari, athassā akkhīhi assudhārā pavattiŋsu. Taŋ disvā rājā seţţhiŋ āha– ‘mahāseţţhi, mātugāmo nāma appabuddhiko, “rājā me sāmikassa sampattiŋ gaņheyyā” ti bhayena rodati maññe, assāsehi naŋ “na me tava sampattiyā attho”‘ ti. Na esā, deva, rodatīti. Atha kiŋ etanti? Tumhākaŋ veţhanagandhenassā assūni pavattiŋsu. Ayañhi dīpobhāsaŋ vā aggi-obhāsaŋ vā adisvā maņi-ālokeneva bhuñjati ca nisīdati ca nipajjati ca, devo pana dīpālokena nisinno bhavissatīti? Āma, seţţhīti. Tena hi, deva, ajja paţţhāya maņi-ālokena nisīdathāti mahantaŋ tipusamattaŋ anagghaŋ maņiratanaŋ adāsi. Rājā gehaŋ oloketvā ‘mahatī vata jotikassa sampattī’ ti vatvā agamāsi. Ayaŋ tāva jotikassa uppatti.

Idāni jaţilassa uppatti veditabbā– bārāņasiyañhi ekā seţţhidhītā abhirūpā ahosi, taŋ pannarasasoļasavassuddesikakāle rakkhaņatthāya ekaŋ dāsiŋ datvā sattabhūmikassa pāsādassa uparimatale sirigabbhe vāsayiŋsu. Taŋ ekadivasaŋ vātapānaŋ vivaritvā bahi olokayamānaŋ ākāsena gacchanto eko vijjādharo disvā uppannasineho vātapānena pavisitvā tāya saddhiŋ santhavamakāsi. Sā tena saddhiŋ saŋvāsamanvāya na cirasseva gabbhaŋ paţilabhi. Atha naŋ sā dāsī disvā, ‘amma, kiŋ idan’ ti vatvā ‘hotu mā kassaci ācikkhī’ ti tāya vuttā bhayena tuņhī ahosi. Sāpi dasamāsaccayena puttaŋ vijāyitvā navabhājanaŋ āharāpetvā tattha taŋ dārakaŋ nipajjāpetvā taŋ bhājanaŋ pidahitvā upari pupphadāmāni ţhapetvā ‘imaŋ sīsena ukkhipitvā gangāya (p. 2.441) vissajjehi, “kiŋ idan” ti ca puţţhā “ayyāya me balikamman” ti vadeyyāsī’ ti dāsiŋ āņāpesi. Sā tathā akāsi.

Heţţhāgangāyampi dve itthiyo nhāyamānā taŋ bhājanaŋ udakenāhariyamānaŋ disvā ekā ‘mayhetaŋ bhājanan’ ti āha. Ekā ‘yaŋ etassa anto, taŋ mayhan’ ti vatvā bhājane sampatte taŋ ādāya thale ţhapetvā vivaritvā dārakaŋ disvā ekā ‘mama bhājananti vuttatāya dārako mameva hotī’ ti āha. Ekā ‘yaŋ bhājanassa anto, taŋ mameva hotūti vuttatāya mama dārako’ ti āha. Tā vivadamānā vinicchayaţţhānaŋ gantvā tamatthaŋ ārocetvā amaccesu vinicchituŋ asakkontesu rañño santikaŋ agamaŋsu. Rājā tāsaŋ vacanaŋ sutvā ‘tvaŋ dārakaŋ gaņha, tvaŋ bhājanaŋ gaņhā’ ti āha. Yāya pana dārako laddho, sā mahākaccānattherassa upaţţhāyikā ahosi. Tasmā sā dārakaŋ ‘imaŋ therassa santike pabbājessāmī’ ti posesi. Tassa jātadivase gabbhamalassa dhovitvā anapanītatāya kesā jaţitā hutvā aţţhaŋsu, tenassa jaţilotveva nāmaŋ kariŋsu. Tassa padasā vicaraņakāle thero taŋ gehaŋ piņđāya pāvisi. Upāsikā theraŋ nisīdāpetvā āhāramadāsi. Thero dārakaŋ disvā ‘kiŋ upāsike dārako laddho’ ti pucchi. ‘Āma, bhante, imāhaŋ dārakaŋ tumhākaŋ santike pabbājessāmīti posesiŋ, pabbājetha nan’ ti adāsi. Thero ‘sādhū’ ti ādāya taŋ gacchanto ‘atthi nu kho imassa gihisampattiŋ anubhavituŋ puññakamman’ ti olokento ‘mahāpuñño satto mahāsampattiŋ anubhavissati, daharo esa tāva, ñāņampissa paripākaŋ na gacchatī’ ti cintetvā taŋ ādāya takkasilāyaŋ ekassa upaţţhākassa gehaŋ agamāsi.

So theraŋ vanditvā ţhito taŋ dārakaŋ disvā ‘dārako vo, bhante, laddho’ ti pucchi. Āma, upāsaka, pabbajissati, daharo tāva, taveva santike hotūti. So ‘sādhu, bhante’ ti taŋ puttaţţhāne ţhapetvā paţijaggi. Tassa pana gehe dvādasa vassāni bhaņđakaŋ ussannaŋ hoti. So gāmantaraŋ gacchanto sabbampi taŋ bhaņđaŋ āpaņaŋ haritvā dārakaŋ āpaņe nisīdāpetvā tassa tassa bhaņđakassa mūlaŋ ācikkhitvā ‘idañca idañca ettakaŋ nāma (p. 2.442) dhanaŋ gahetvā dadeyyāsī’ ti vatvā pakkāmi. Taŋdivasaŋ nagarapariggāhikā devatā antamaso maricajīrakamattenāpi atthike tasseva āpaņābhimukhe kariŋsu. So dvādasa vassāni ussannaŋ bhaņđakaŋ ekadivaseneva vikkiņi. Kuţumbiko āgantvā āpaņe kiñci adisvā ‘sabbaŋ te, tāta, bhaņđakaŋ nāsitan’ ti āha. Na nāsemi, sabbaŋ tumhehi vuttanayeneva vikkiņiŋ, idaŋ asukassa mūlaŋ, idaŋ asukassāti. Kuţumbiko pasīditvā ‘anaggho puriso, yattha katthaci jīvituŋ samattho’ ti attano gehe vayappattaŋ dhītaraŋ tassa datvā ‘gehamassa karothā’ ti purise āņāpetvā niţţhite gehe ‘gacchatha, tumhe attano gehe vasathā’ ti āha.

Athassa gehapavisanakāle ekena pādena ummāre akkantamatte gehassa pacchimabhāge bhūmiŋ bhinditvā asītihattho suvaņņapabbato uţţhahi. Rājā ‘jaţilakumārassa kira gehe bhūmiŋ bhinditvā suvaņņapabbato uţţhito’ ti sutvāva tassa seţţhicchattaŋ pesesi. So jaţilaseţţhi nāma ahosi. Tassa tayo puttā ahesuŋ. So tesaŋ vayappattakāle pabbajjāya cittaŋ uppādetvā ‘sace amhehi samānabhogaŋ seţţhikulaŋ bhavissati, pabbajituŋ dassanti. No ce, na dassanti. Atthi nu kho jambudīpe amhehi samānabhogaŋ kulan’ ti vīmaŋsanatthāya suvaņņamayaŋ iţţhakaŋ suvaņņamayaŋ patodalaţţhiŋ suvaņņamayaŋ pādukañca kārāpetvā purisānaŋ hatthe datvā ‘gacchatha, imāni ādāya kiñcideva olokayamānā viya jambudīpatale vicaritvā amhehi samānabhogassa seţţhikulassa atthibhāvaŋ vā natthibhāvaŋ vā ñatvā āgacchathā’ ti pahiņi.

Te cārikaŋ carantā bhaddiyanagaraŋ pāpuņiŋsu. Atha ne meņđakaseţţhi disvā, ‘tātā, kiŋ karontā vicarathā’ ti pucchitvā ‘ekaŋ olokentā vicarāmā’ ti vutte ‘imesaŋ imāni gahetvā kiñcideva oloketuŋ vicaraņakiccaŋ natthi, raţţhaŋ pariggaņhamānā vicarantī’ ti ñatvā, ‘tātā, amhākaŋ pacchimagehaŋ pavisitvā olokethā’ ti āha. Te tattha aţţhakarīsamatte ţhāne hatthi-assa-usabhappamāņe piţţhiyā piţţhiŋ āhacca pathaviŋ bhinditvā uţţhite heţţhā vuttappakāre suvaņņameņđake disvā tesaŋ antarantarā (p. 2.443) vicaritvā nikkhamiŋsu. Atha ne seţţhi, ‘tātā, yaŋ olokentā vicaratha, diţţho vo so’ ti pucchitvā ‘passāma, sāmī’ ti vutte ‘tena hi gacchathā’ ti uyyojesi. Te tatova gantvā attano seţţhinā ‘kiŋ, tātā, diţţhaŋ vo amhākaŋ samānabhogaŋ seţţhikulan’ ti vutte, ‘sāmi, tumhākaŋ kiŋ atthi, bhaddiyanagare meņđakaseţţhino evarūpo nāma vibhavo’ ti sabbaŋ taŋ pavattiŋ ācikkhiŋsu. Taŋ sutvā seţţhi attamano hutvā ‘ekaŋ tāva seţţhikulaŋ laddhaŋ, aparampi nu kho atthī’ ti satasahassagghanikaŋ kambalaŋ datvā ‘gacchatha, tātā, aññampi. Seţţhikulaŋ vicinathā’ ti pahiņi.

Te rājagahaŋ gantvā jotikaseţţhissa gehato avidūre dārurāsiŋ katvā aggiŋ datvā aţţhaŋsu. ‘Kiŋ idan’ ti puţţhakāle ca ‘ekaŋ no mahagghakambalaŋ vikkiņantānaŋ kayiko natthi, gahetvā vicarantāpi corānaŋ bhāyāma, tena taŋ jhāpetvā gamissāmā’ ti vadiŋsu. Atha ne jotikaseţţhi disvā ‘ime kiŋ karontī’ ti pucchitvā tamatthaŋ sutvā pakkosāpetvā ‘kiŋ agghanako kambalo’ ti pucchi. ‘Satasahassagghanako’ ti vutte satasahassaŋ dāpetvā ‘dvārakoţţhakaŋ sammajjitvā kacavarachađđikāya dāsiyā dethā’ ti tesaŋyeva hatthe pahiņi. Sā kambalaŋ gahetvā rodamānā sāmikassa santikaŋ āgantvā ‘kiŋ maŋ, sāmi, aparādhe sati paharituŋ na vaţţati, kasmā me evarūpaŋ thūlakambalaŋ pahiņittha, kathāhaŋ imaŋ nivāsessāmi vā pārupissāmi vā’ ti. Nāhaŋ tava etadatthāya pahiņiŋ, etaŋ pana paliveţhetvā tava sayanapādamūle ţhapetvā nipajjanakāle gandhodakena dhotānaŋ pādānaŋ puñchanatthāya te pahiņiŋ, kiŋ etampi kātuŋ na sakkosīti. Sā ‘etaŋ pana kātuŋ sakkhissāmī’ ti gahetvā agamāsi. Te ca purisā taŋ kāraņaŋ disvā attano seţţhissa santikaŋ gantvā ‘kiŋ, tātā, diţţhaŋ vo seţţhikulan’ ti vutte, ‘sāmi, kiŋ tumhākaŋ atthi, rājagahanagare jotikaseţţhissa evarūpā nāma sampattī’ ti sabbaŋ gehasampattiŋ ārocetvā taŋ pavattiŋ ācikkhiŋsu. Seţţhi tesaŋ vacanaŋ sutvā tuţţhamānaso ‘idāni pabbajituŋ labhissāmī’ ti rañño santikaŋ gantvā ‘pabbajitukāmomhi, devā’ ti āha. Sādhu, mahāseţţhi, pabbajāhīti (p. 2.444) So gehaŋ gantvā putte pakkosāpetvā suvaņņadaņđaŋ vajirakuddālaŋ jeţţhaputtassa hatthe ţhapetvā, ‘tāta, pacchimagehe suvaņņapabbatato suvaņņapiņđaŋ uddharāhī’ ti āha. So kuddālaŋ ādāya gantvā suvaņņapabbataŋ pahari, piţţhipāsāņe pahaţakālo viya ahosi. Tassa hatthato kuddālaŋ gahetvā majjhimaputtassa hatthe datvā pahiņi, tassapi suvaņņapabbataŋ paharantassa piţţhipāsāņe pahaţakālo viya ahosi. Atha naŋ kaniţţhaputtassa hatthe datvā pahiņi, tassa taŋ gahetvā paharantassa koţţetvā rāsikatāya mattikāya pahaţakālo viya ahosi. Atha naŋ seţţhi ‘ehi, tāta, alaŋ ettakenā’ ti vatvā itare dve jeţţhabhātike pakkosāpetvā ‘ayaŋ suvaņņapabbato na tumhākaŋ nibbatto, mayhañca kaniţţhassa ca nibbatto, iminā saddhiŋ ekato hutvā paribhuñjathā’ ti āha. Kasmā pana so tesameva nibbattati, kasmā ca jaţilo jātakāle udake pātitoti? Attano katakammeneva.

Kassapasammāsambuddhassa hi cetiye kariyamāne eko khīņāsavo cetiyaţţhānaŋ gantvā oloketvā, ‘tātā, kasmā cetiyassa uttarena mukhaŋ na uţţhahatī’ ti pucchi. ‘Suvaņņaŋ nappahotī’ ti āhaŋsu. Ahaŋ antogāmaŋ pavisitvā samādapessāmi, tumhe ādarena kammaŋ karothāti. So evaŋ vatvā nagaraŋ pavisitvā, ‘ammā, tātā, tumhākaŋ cetiyassa ekasmiŋ mukhe suvaņņaŋ nappahoti, suvaņņaŋ jānāthā’ ti mahājanaŋ samādapento suvaņņakārakulaŋ agamāsi. Suvaņņakāropi tankhaņeyeva bhariyāya saddhiŋ kalahaŋ karonto nisinno hoti. Atha naŋ thero ‘cetiye tumhehi gahitamukhassa suvaņņaŋ nappahoti, taŋ jānituŋ vaţţatī’ ti āha. So bhariyāya kopena ‘tava satthāraŋ udake khipitvā gacchā’ ti āha. Atha naŋ sā ‘atisāhasikakammaŋ te kataŋ, mama kuddhena te ahameva akkositabbā vā paharitabbā vā, kasmā atītānāgatapaccuppannesu buddhesu veramakāsī’ ti āha. Suvaņņakāro tāvadeva saŋvegappatto hutvā ‘khamatha me, bhante’ ti vatvā therassa pādamūle nipajji. Tāta, ahaŋ tayā na kiñci vutto, satthāraŋ khamāpehīti. Kinti katvā khamāpemi, bhanteti. Suvaņņapupphānaŋ tayo (p. 2.445) kumbhe katvā antodhātunidhāne pakkhipitvā allavattho allakeso hutvā khamāpehi, tātāti.

So ‘sādhu, bhante’ ti vatvā suvaņņapupphāni karonto tīsu puttesu jeţţhaputtaŋ pakkosāpetvā ‘ehi, tāta, ahaŋ satthāraŋ veravacanena avacaŋ, tasmā imāni pupphāni katvā dhātunidhāne pakkhipitvā khamāpessāmi, tvampi kho me sahāyo hohī’ ti āha. So ‘na tvaŋ mayā veravacanaŋ vadāpito, tvaŋyeva karohī’ ti kātuŋ na icchi. Majjhimaputtaŋ pakkositvā tathevāha, sopi tatheva vatvā kātuŋ na icchi. Kaniţţhaŋ pakkositvā tathevāha, so ‘pitu uppannakiccaŋ nāma puttassa bhāro’ ti vatvā pitusahāyo hutvā pupphāni akāsi. Suvaņņakāro vidatthippamāņānaŋ pupphānaŋ tayo kumbhe niţţhāpetvā dhātunidhāne pakkhipitvā allavattho allakeso satthāraŋ khamāpesi. Iti so sattakkhattuŋ jātakāle udake pātanaŋ labhi. Ayaŋ panassa koţiyaŋ ţhito attabhāvo. Idhāpi tasseva nissandena udake pātito. Ye panassa dve jeţţhabhātikā puttā suvaņņapupphānaŋ karaņakāle sahāyā bhavituŋ na icchiŋsu, tesaŋ tena kāraņena suvaņņapabbato na nibbatti, jaţilassa ceva kaniţţhaputtassa ca ekato katabhāvena nibbatti. Iti so putte anusāsitvā satthu santike pabbajitvā katipāheneva arahattaŋ pāpuņi. Satthā aparena samayena pañcahi bhikkhusatehi saddhiŋ piņđāya caranto tassa puttānaŋ gehadvāraŋ agamāsi, te buddhappamukhassa bhikkhusanghassa ađđhamāsaŋ bhikkhādānaŋ adaŋsu.

Bhikkhū dhammasabhāyaŋ kathaŋ samuţţhāpesuŋ ‘ajjāpi te, āvuso jaţila, asītihatthe suvaņņapabbate ca puttesu ca taņhā atthī’ ti. ‘Na me, āvuso, etesu taņhā vā māno vā atthī’ ti. Te ‘ayaŋ jaţilatthero abhūtaŋ vatvā aññaŋ byākarotī’ ti vadiŋsu. Satthā tesaŋ kathaŋ sutvā ‘na, bhikkhave, mama puttassa tesu taņhā vā māno vā atthī’ ti vatvā dhammaŋ desento imaŋ gāthamāha–

416. 
‘Yodha taņhaŋ pahantvāna, anāgāro paribbaje;


Taņhābhavaparikkhīņaŋ, tamahaŋ brūmi brāhmaņan’ ti.

Tassattho (p. 2.446) yo idha loke chadvārikaŋ taņhaŋ vā mānaŋ vā jahitvā gharāvāsena anatthiko anāgāro hutvā paribbajati, taņhāya ceva bhavassa ca parikkhīņattā taņhābhavaparikkhīņaŋ tamahaŋ brāhmaņaŋ vadāmīti.

Desanāvasāne bahū sotāpattiphalādīni pāpuņiŋsūti.

Jaţilattheravatthu tettiŋsatimaŋ.

34. Jotikattheravatthu
Yodha taņhanti puna imaŋ dhammadesanaŋ satthā veļuvane viharanto jotikattheraŋ ārabbha kathesi.

Ajātasattukumāro hi devadattena saddhiŋ ekato hutvā pitaraŋ ghātetvā rajje patiţţhito ‘jotikaseţţhissa mahāpāsādaŋ gaņhissāmī’ ti yuddhasajjo nikkhamitvā maņipākāre saparivārassa attano chāyaŋ disvā ‘gahapatiko yuddhasajjo hutvā balaŋ ādāya nikkhanto’ ti sallakkhetvā upagantuŋ na visahi. Seţţhipi taŋ divasaŋ uposathiko hutvā pātova bhuttapātarāso vihāraŋ gantvā satthu santike dhammaŋ suņanto nisinno hoti. Paţhame dvārakoţţhake ārakkhaŋ gahetvā ţhito pana yamakoļi nāma yakkho taŋ disvā ‘kahaŋ gacchasī’ ti saparivāraŋ viddhaŋsetvā disāvidisāsu anubandhi. Rājā vihārameva agamāsi.

Atha naŋ seţţhi disvāva ‘kiŋ, devā’ ti vatvā uţţhāyāsanā aţţhāsi. Gahapati, kiŋ tvaŋ tava purise ‘mayā saddhiŋ yujjhathā’ ti āņāpetvā idhāgamma dhammaŋ suņanto viya nisinnoti. Kiŋ pana devo mama gehaŋ gaņhituŋ gatoti? Āma, gatomhīti. Mama anicchāya mama gehaŋ gaņhituŋ rājasahassampi na sakkoti, devāti. So ‘kiŋ pana tvaŋ rājā bhavissasī’ ti kujjhi. Nāhaŋ rājā, mama santakaŋ pana dasikasuttampi mama anicchāya rājūhi vā corehi vā gahetuŋ na sakkāti. Kiŋ panāhaŋ tava ruciyā gaņhissāmīti? Tena hi, deva, imā me dasasu angulīsu vīsati muddikā, imāhaŋ tumhākaŋ na demi. Sace sakkotha, gaņhathāti So pana rājā bhūmiyaŋ ukkuţikaŋ nisīditvā ullanghanto aţţhārasahatthaŋ ţhānaŋ abhiruhati, ţhatvā ullanghanto asītihatthaŋ (p. 2.447) ţhānaŋ abhiruhati. Evaŋmahābalo samānopi ito cito ca parivattento ekaŋ muddikampi kađđhituŋ nāsakkhi. Atha naŋ seţţhi ‘sāţakaŋ patthara, devā’ ti vatvā anguliyo ujukā akāsi, vīsatipi muddikā nikkhamiŋsu. Atha naŋ seţţhi ‘evaŋ, deva, mama santakaŋ mama anicchāya na sakkā gaņhitun’ ti vatvā rañño kiriyāya uppannasaŋvego ‘pabbajituŋ me anujāna, devā’ ti āha. So ‘imasmiŋ pabbajite sukhaŋ pāsādaŋ gaņhissāmī’ ti cintetvā ekavacaneneva ‘tvaŋ pabbajāhī’ ti āha. So satthu santike pabbajitvā na cirasseva arahattaŋ patvā jotikatthero nāma ahosi. Tassa arahattaŋ pattakkhaņeyeva sabbāpi sā sampatti antaradhāyi, tampissa satulakāyiŋ nāma bhariyaŋ devatā uttarakurumeva nayiŋsu.

Athekadivasaŋ bhikkhū taŋ āmantetvā, ‘āvuso jotika, tasmiŋ pana te pāsāde vā itthiyā vā taņhā atthī’ ti pucchitvā ‘natthāvuso’ ti vutte satthu ārocesuŋ– ‘ayaŋ, bhante, abhūtaŋ vatvā aññaŋ byākarotī’ ti. Satthā ‘nattheva, bhikkhave, mama puttassa tasmiŋ taņhā’ ti vatvā imaŋ gāthamāha–

416. ‘Yodha taņhaŋ pahantvāna, anāgāro paribbaje.

Taņhābhavaparikkhīņaŋ, tamahaŋ brūmi brāhmaņan’ ti.

Imissā gāthāyattho heţţhā jaţilattheravatthumhi vuttanayeneva veditabbo.

Desanāvasāne bahū sotāpattiphalādīni pāpuņiŋsūti.

Jotikattheravatthu catutiŋsatimaŋ.

35. Naţaputtakattheravatthu
Hitvāti imaŋ dhammadesanaŋ satthā veļuvane viharanto ekaŋ naţaputtakaŋ ārabbha kathesi.

So kira ekaŋ naţakīļaŋ kīļayamāno vicaranto satthu dhammakathaŋ sutvā pabbajitvā arahattaŋ pāpuņi. Tasmiŋ buddhappamukhena bhikkhusanghena saddhiŋ (p. 2.448) piņđāya pavisante bhikkhū ekaŋ naţaputtaŋ kīļantaŋ disvā, ‘āvuso, esa tayā kīļitakīļitaŋ kīļati, atthi nu kho te ettha sineho’ ti pucchitvā ‘natthī’ ti vutte ‘ayaŋ, bhante, abhūtaŋ vatvā aññaŋ byākarotī’ ti āhaŋsu. Satthā tesaŋ kathaŋ sutvā, ‘bhikkhave, mama putto sabbayoge atikkanto’ ti vatvā imaŋ gāthamāha–

417. 
‘Hitvā mānusakaŋ yogaŋ, dibbaŋ yogaŋ upaccagā;


Sabbayogavisaŋyuttaŋ, tamahaŋ brūmi brāhmaņan’ ti.

Tattha mānusakaŋ yoganti mānusakaŋ āyuñceva pañca kāmaguņe ca. Dibbayogepi eseva nayo. Upaccagāti yo mānusakaŋ yogaŋ hitvā dibbaŋ yogaŋ atikkanto, taŋ sabbehi catūhipi yogehi visaŋyuttaŋ ahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Naţaputtakattheravatthu pañcatiŋsatimaŋ.

36. Naţaputtakattheravatthu
Hitvā ratiñcāti imaŋ dhammadesanaŋ satthā veļuvane viharanto ekaŋ naţaputtakaŋyeva ārabbha kathesi. Vatthu purimasadisameva. Idha pana satthā, ‘bhikkhave, mama putto ratiñca aratiñca pahāya ţhito’ ti vatvā imaŋ gāthamāha–

418. 
‘Hitvā ratiñca aratiñca, sītibhūtaŋ nirūpadhiŋ.


Sabbalokābhibhuŋ vīraŋ, tamahaŋ brūmi brāhmaņan’ ti.

Tattha ratinti pañcakāmaguņaratiŋ. Aratinti araññavāse ukkaņţhitattaŋ. Sītibhūtanti nibbutaŋ. Nirūpadhinti nirupakkilesaŋ. Vīranti taŋ evarūpaŋ sabbaŋ khandhalokaŋ abhibhavitvā ţhitaŋ vīriyavantaŋ ahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Naţaputtakattheravatthu chattiŋsatimaŋ.

37. Vangīsattheravatthu
Cutiŋ (p. 2.449) yo vedīti imaŋ dhammadesanaŋ satthā jetavane viharanto vangīsattheraŋ ārabbha kathesi.

Rājagahe kireko brāhmaņo vangīso nāma matamanussānaŋ sīsaŋ ākoţetvā ‘idaŋ niraye nibbattassa sīsaŋ, idaŋ tiracchānayoniyaŋ, idaŋ pettivisaye, idaŋ manussaloke, idaŋ devaloke nibbattassa sīsan’ ti jānāti. Brāhmaņā ‘sakkā imaŋ nissāya lokaŋ khāditun’ ti cintetvā taŋ dve rattavatthāni paridahāpetvā ādāya janapadaŋ carantā manusse vadanti ‘eso vangīso nāma brāhmaņo matamanussānaŋ sīsaŋ ākoţetvā nibbattaţţhānaŋ jānāti, attano ñātakānaŋ nibbattaţţhānaŋ pucchathā’ ti. Manussā yathābalaŋ dasapi kahāpaņe vīsatipi satampi datvā ñātakānaŋ nibbattaţţhānaŋ pucchanti. Te anupubbena sāvatthiŋ patvā jetavanassa avidūre nivāsaŋ gaņhiŋsu. Te bhuttapātarāsā mahājanaŋ gandhamālādihatthaŋ dhammassavanāya gacchantaŋ disvā ‘kahaŋ gacchathā’ ti pucchitvā ‘vihāraŋ dhammassavanāyā’ ti vutte ‘tattha gantvā kiŋ karissatha, amhākaŋ vangīsabrāhmaņena sadiso nāma natthi, matamanussānaŋ sīsaŋ ākoţetvā nibbattaţţhānaŋ jānāti, ñātakānaŋ nibbattaţţhānaŋ pucchathā’ ti āhaŋsu. Te ‘vangīso kiŋ jānāti amhākaŋ satthārā sadiso nāma natthī’ ti vatvā itarehipi ‘vangīsasadiso natthī’ ti vutte kathaŋ vađđhetvā ‘etha, dāni vo vangīsassa vā amhākaŋ vā satthu jānanabhāvaŋ jānissāmā’ ti te ādāya vihāraŋ agamaŋsu. Satthā tesaŋ āgamanabhāvaŋ ñatvā niraye tiracchānayoniyaŋ manussaloke devaloketi catūsu ţhānesu nibbattānaŋ cattāri sīsāni, khīņāsavasīsañcāti pañca sīsāni āharāpetvā paţipāţiyā ţhapetvā āgatakāle vangīsaŋ pucchi– ‘tvaŋ kira sīsaŋ ākoţetvā matakānaŋ nibbattaţţhānaŋ jānāsī’ ti? ‘Āma, jānāmī’ ti. ‘Idaŋ kassa sīsan’ ti? So taŋ ākoţetvā ‘niraye nibbattassā’ ti āha. Athassa satthā ‘sādhu sādhū’ ti sādhukāraŋ datvā itarānipi tīņi sīsāni pucchitvā tena avirajjhitvā vuttavuttakkhaņe tatheva tassa sādhukāraŋ datvā pañcamaŋ sīsaŋ dassetvā ‘idaŋ kassa sīsan’ ti pucchi, so tampi ākoţetvā nibbattaţţhānaŋ na jānāti.

Atha (p. 2.450) naŋ satthā ‘kiŋ, vangīsa, na jānāsī’ ti vatvā, ‘āma, na jānāmī’ ti vutte ‘ahaŋ jānāmī’ ti āha. Atha naŋ vangīso yāci ‘detha me imaŋ mantan’ ti. Na sakkā apabbajitassa dātunti. So ‘imasmiŋ mante gahite sakalajambudīpe ahaŋ jeţţhako bhavissāmī’ ti cintetvā te brāhmaņe ‘tumhe tattheva katipāhaŋ vasatha, ahaŋ pabbajissāmī’ ti uyyojetvā satthu santike pabbajitvā laddhūpasampado vangīsatthero nāma ahosi. Athassa satthā dvattiŋsākārakammaţţhānaŋ datvā ‘mantassa parikammaŋ sajjhāyāhī’ ti āha. So taŋ sajjhāyanto antarantarā brāhmaņehi ‘gahito te manto’ ti pucchiyamāno ‘āgametha tāva, gaņhāmī’ ti vatvā katipāheneva arahattaŋ patvā puna brāhmaņehi puţţho ‘abhabbo dānāhaŋ, āvuso, gantun’ ti āha. Taŋ sutvā bhikkhū ‘ayaŋ, bhante, abhūtena aññaŋ byākarotī’ ti satthu ārocesuŋ. Satthā ‘mā, bhikkhave, evaŋ avacuttha, idāni, bhikkhave, mama putto cutipaţisandhikusalo jāto’ ti vatvā imā gāthā abhāsi–

419. 
‘Cutiŋ yo vedi sattānaŋ, upapattiñca sabbaso;


Asattaŋ sugataŋ buddhaŋ, tamahaŋ brūmi brāhmaņaŋ.

420. 
‘Yassa gatiŋ na jānanti, devā gandhabbamānusā.


Khīņāsavaŋ arahantaŋ, tamahaŋ brūmi brāhmaņan’ ti.

Tattha yo vedīti yo sattānaŋ sabbākārena cutiñca paţisandhiñca pākaţaŋ katvā jānāti, tamahaŋ alaggatāya asattaŋ, paţipattiyā suţţhu gatattā sugataŋ, catunnaŋ saccānaŋ buddhatāya buddhaŋ brāhmaņaŋ vadāmīti attho. Yassāti yassete devādayo gatiŋ na jānanti, tamahaŋ āsavānaŋ khīņatāya khīņāsavaŋ, kilesehi ārakattā arahantaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Vangīsattheravatthu sattatiŋsatimaŋ.

38. Dhammadinnattherīvatthu
Yassāti (p. 2.451) imaŋ dhammadesanaŋ satthā veļuvane viharanto dhammadinnaŋ nāma bhikkhuniŋ ārabbha kathesi.

Ekadivasañhi tassā gihikāle sāmiko visākho upāsako satthu santike dhammaŋ sutvā anāgāmiphalaŋ patvā cintesi– ‘mayā sabbaŋ sāpateyyaŋ dhammadinnaŋ paţicchāpetuŋ vaţţatī’ ti. So tato pubbe āgacchanto dhammadinnaŋ vātapānena olokentiŋ disvā sitaŋ karoti. Taŋ divasaŋ pana vātapānena ţhitaŋ anolokentova agamāsi. Sā ‘kiŋ nu kho idan’ ti cintetvā ‘hotu, bhojanakāle jānissāmī’ ti bhojanavelāya bhattaŋ upanāmesi. So aññesu divasesu ‘ehi, ekato bhuñjāmā’ ti vadati, taŋ divasaŋ pana tuņhībhūtova bhuñji. Sā ‘kenacideva kāraņena kupito bhavissatī’ ti cintesi. Atha naŋ visākho sukhanisinnavelāya taŋ pakkositvā ‘dhammadinne imasmiŋ gehe sabbaŋ sāpateyyaŋ paţicchāhī’ ti āha. Sā ‘kuddhā nāma sāpateyyaŋ na paţicchāpenti, kiŋ nu kho etan’ ti cintetvā ‘tumhe pana, sāmī’ ti āha. Ahaŋ ito paţţhāya na kiñci vicāremīti. Tumhehi chađđitaŋ kheļaŋ ko paţicchissati, evaŋ sante mama pabbajjaŋ anujānāthāti. So ‘sādhu, bhadde’ ti sampaţicchitvā mahantena sakkārena taŋ bhikkhunī-upassayaŋ netvā pabbājesi. Sā laddhūpasampadā dhammadinnattherī nāma ahosi.

Sā pavivekakāmatāya bhikkhunīhi saddhiŋ janapadaŋ gantvā tattha viharantī na cirasseva saha paţisambhidāhi arahattaŋ patvā ‘idāni maŋ nissāya ñātijanā puññāni karissantī’ ti punadeva rājagahaŋ paccāgañchi. Upāsako tassā āgatabhāvaŋ sutvā ‘kena nu kho kāraņena āgatā’ ti bhikkhunī-upassayaŋ gantvā theriŋ vanditvā ekamantaŋ nisinno ‘ukkaņţhitā nu khosi, ayyeti vattuŋ appatirūpaŋ, pañhamekaŋ naŋ pucchissāmī’ ti cintetvā sotāpattimagge pañhaŋ pucchi, sā taŋ vissajjesi. Upāsako teneva upāyena sesamaggesupi pañhaŋ pucchitvā atikkamma pañhassa puţţhakāle tāya ‘accayāsi, āvuso, visākhā’ ti vatvā ‘ākankhamāno satthāraŋ upasankamitvā imaŋ pañhaŋ puccheyyāsī’ ti vutte theriŋ vanditvā uţţhāyāsanā satthu santikaŋ (p. 2.452) gantvā taŋ kathāsallāpaŋ sabbaŋ bhagavato ārocesi. Satthā ‘sukathitaŋ mama dhītāya dhammadinnāya, ahampetaŋ pañhaŋ vissajjento evameva vissajjeyyan’ ti vatvā dhammaŋ desento imaŋ gāthamāha–

421. 
‘Yassa pure ca pacchā ca, majjhe ca natthi kiñcanaŋ.


Akiñcanaŋ anādānaŋ, tamahaŋ brūmi brāhmaņan’ ti.

Tattha pureti atītesu khandhesu. Pacchāti anāgatesu khandhesu. Majjheti paccuppannesu khandhesu. Natthi kiñcananti yassetesu ţhānesu taņhāgāhasankhātaŋ kiñcanaŋ natthi, tamahaŋ rāgakiñcanādīhi akiñcanaŋ kassaci gahaņassa abhāvena anādānaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Dhammadinnattherīvatthu aţţhatiŋsatimaŋ.

39. Angulimālattheravatthu
Usabhanti imaŋ dhammadesanaŋ satthā jetavane viharanto angulimālattheraŋ ārabbha kathesi. Vatthu ‘na ve kadariyā devalokaŋ vajantī’ ti (dha. pa. 177) gāthāvaņņanāya vuttameva. Vuttañhi tattha–

Bhikkhū angulimālaŋ pucchiŋsu– ‘kiŋ nu kho, āvuso angulimāla, duţţhahatthiŋ chattaŋ dhāretvā ţhitaŋ disvā bhāyī’ ti? ‘Na bhāyiŋ, āvuso’ ti. Te satthāraŋ upasankamitvā āhaŋsu– ‘angulimālo, bhante, aññaŋ byākarotī’ ti. Satthā ‘na, bhikkhave, mama putto angulimālo bhāyati. Khīņāsava-usabhānañhi antare jeţţhaka-usabhā mama puttasadisā bhikkhū na bhāyantī’ ti vatvā imaŋ gāthamāha–

422. 
‘Usabhaŋ pavaraŋ vīraŋ, mahesiŋ vijitāvinaŋ;


Anejaŋ nhātakaŋ buddhaŋ, tamahaŋ brūmi brāhmaņan’ ti.

Tassattho (p. 2.453) acchambhitaţţhena usabhasadisatāya usabhaŋ uttamaţţhena pavaraŋ vīriyasampattiyā vīraŋ mahantānaŋ sīlakkhandhādīnaŋ esitattā mahesiŋ tiņņaŋ mārānaŋ vijitattā vijitāvinaŋ nhātakilesatāya nhātakaŋ catusaccabuddhatāya buddhaŋ taŋ evarūpaŋ ahaŋ brāhmaņaŋ vadāmīti attho.

Desanāvasāne bahū sotāpattiphalādīni pāpuņiŋsūti.

Angulimālattheravatthu ekūnacattālīsaŋ.

40. Devahitabrāhmaņavatthu
Pubbenivāsanti imaŋ dhammadesanaŋ satthā jetavane viharanto devahitabrāhmaņassa pañhaŋ ārabbha kathesi.

Ekasmiñhi samaye bhagavā vātarogena ābādhiko hutvā upavāņattheraŋ uņhodakatthāya devahitabrāhmaņassa santikaŋ pahiņi. So gantvā satthu ābādhikabhāvaŋ ācikkhitvā uņhodakaŋ yāci, taŋ sutvā brāhmaņo tuţţhamānaso hutvā ‘lābhā vata me, yaŋ mama santikaŋ sammāsambuddho uņhodakassatthāya sāvakaŋ pahiņī’ ti uņhodakassa kājaŋ purisena gāhāpetvā phāņitassa ca puţaŋ upavāņattherassa pādāsi. Thero taŋ gāhāpetvā vihāraŋ gantvā satthāraŋ uņhodakena nhāpetvā uņhodakena phāņitaŋ āloļetvā bhagavato pādāsi, tassa tankhaņeyeva so ābādho paţipassambhi. Brāhmaņo cintesi – ‘kassa nu kho deyyadhammo dinno mahapphalo hoti, satthāraŋ pucchissāmī’ ti so satthu santikaŋ gantvā tamatthaŋ pucchanto imaŋ gāthamāha–

‘Kattha dajjā deyyadhammaŋ, kattha dinnaŋ mahapphalaŋ;

Kathañhi yajamānassa, kathaŋ ijjhati dakkhiņā’ ti. (saŋ. ni. 1.199).

Athassa satthā ‘evarūpassa brāhmaņassa dinnaŋ mahapphalaŋ hotī’ ti vatvā brāhmaņaŋ pakāsento imaŋ gāthamāha–

423. 
‘Pubbenivāsaŋ (p. 2.454) yo vedi, saggāpāyañca passati;


Atho jātikkhayaŋ patto, abhiññāvosito muni. (saŋ. ni. 1.199).


Sabbavositavosānaŋ, tamahaŋ brūmi brāhmaņan’ ti.

Tassattho– yo pubbenivāsaŋ pākaţaŋ katvā jānāti, chabbīsatidevalokabhedaŋ saggañca catubbidhaŋ apāyañca dibbacakkhunā passati, atho jātikkhayasankhātaŋ arahattaŋ patto, abhiññeyyaŋ dhammaŋ abhijānitvā pariññeyyaŋ parijānitvā pahātabbaŋ pahāya sacchikātabbaŋ sacchikatvā vosiko niţţhānaŋ patto, vusitavosānaŋ vā patto, āsavakkhayapaññāya monabhāvaŋ pattattā muni, tamahaŋ sabbesaŋ kilesānaŋ vosānaŋ arahattamaggañāņaŋ brahmacariyavāsaŋ vutthabhāvena sabbavositavosānaŋ brāhmaņaŋ vadāmīti.

Desanāvasāne bahū sotāpattiphalādīni pāpuņiŋsu. Brāhmaņopi pasannamānaso saraņesu patiţţhāya upāsakattaŋ pavedesīti.

Devahitabrāhmaņavatthu cattālīsaŋ.

Brāhmaņavaggavaņņanā niţţhitā.

Chabbīsatimo vaggo.

Nigamanakathā

Ettāvatā (p. 2.455) sabbapaţhame yamakavagge cuddasa vatthūni, appamādavagge nava, cittavagge nava, pupphavagge dvādasa, bālavagge pannarasa, paņđitavagge ekādasa, arahantavagge dasa, sahassavagge cuddasa, pāpavagge dvādasa, daņđavagge ekādasa, jarāvagge nava, attavagge dasa, lokavagge ekādasa, buddhavagge nava, sukhavagge aţţha, piyavagge nava, kodhavagge aţţha, malavagge dvādasa, dhammaţţhavagge dasa, maggavagge dvādasa, pakiņņakavagge nava, nirayavagge nava, nāgavagge aţţha, taņhāvagge dvādasa, bhikkhuvagge dvādasa, brāhmaņavagge cattālīsāti pañcādhikāni tīņi vatthusatāni pakāsetvā nātisankhepanātivitthāravasena uparacitā dvāsattatibhāņavārapamāņā dhammapadassa atthavaņņanā niţţhitāti.

Pattaŋ dhammapadaŋ yena, dhammarājenanuttaraŋ.

Gāthā dhammapade tena, bhāsitā yā mahesinā.

Satevīsā catussatā, catusaccavibhāvinā;

Satattayañhi vatthūnaŋ, pañcādhikā samuţţhitā.

Vihāre adhirājena, kāritamhi kataññunā;

Pāsāde sirikūţassa, rañño viharatā mayā.

Atthabyañjanasampannaŋ, atthāya ca hitāya ca;

Lokassa lokanāthassa, saddhammaţţhitikamyatā.

Tāsaŋ aţţhakathaŋ etaŋ, karontena sunimmalaŋ;

Dvāsattatipamāņāya, bhāņavārehi pāļiyā.

Yaŋ pattaŋ kusalaŋ tena, kusalā sabbapāņinaŋ;

Sabbe ijjhantu sankappā, labhantu madhuraŋ phalanti.

Paramavisuddhasaddhābuddhivīriyapaţimaņđitena sīlācārajjavamaddavādiguņasamudayasamuditena sakasamayasamayantaragahanajjhogāhaņasamatthena paññāveyyattiyasamannāgatena tipiţakapariyattippabhede sāţţhakathe satthusāsane appaţihatañāņappabhāvena mahāveyyākaraņena karaņasampattijanitasukhaviniggatamadhurodāravacanalāvaņņayuttena yuttamuttavādinā vādīvarena mahākavinā (p. 2.456) pabhinnapaţisambhidāparivāre chaļabhiññāpaţisambhidādippabhedaguņapaţimaņđite uttarimanussadhamme suppatiţţhitabuddhīnaŋ theravaŋsappadīpānaŋ therānaŋ mahāvihāravāsīnaŋ vaŋsālankārabhūtena vipulavisuddhabuddhinā buddhaghosoti garūhi gahitanāmadheyyena therena katāyaŋ dhammapadaţţhakathā–

Tāva tiţţhatu lokasmiŋ, lokanittharaņesinaŋ;

Dassentī kulaputtānaŋ, nayaŋ saddhādibuddhiyā.

Yāva buddhoti nāmampi, suddhacittassa tādino;

Lokamhi lokajeţţhassa, pavattati mahesinoti.

Iti tevīsādhikacatusatagāthāpañcādhikatisatavatthupaţimaņđitā

Chabbīsativaggasamannāgatā dhammapadavaņņanā samattā.

Dhammapada-aţţhakathā sabbākārena niţţhitā.

